
Matio 

Matio 1 

Pàmangʉa njʉ̀’ Yěsô 
(Lukase 3.23-38) 

1Mezíŋ pàmangʉa njʉ̀’ Yěsô Kristo gẅie aa na ngẅɛ fùɔ Ndavíd, éfóo na ngẅɛ 
Ábalam e mɔɔn: 

2Ábalam la zyé Esâg, Esâg zyé Yakwɔ́b, Yakwɔ́b zyé Jẅida pâ mefɛ́ pé. 

3Jẅida zyé Fares pɔ́ Zara, má wɔ́b gwɔ́ Tamar, Fares zyé Esrom, Esrom zyé Aram. 

4Aram zyé Aminadab, Aminadab zyé Naason, Naason zyé Salmoŋ, 

5Salmoŋ zyé Booz, má pà Booz gwɔ́ Raab, Booz zyé Obed, má pà Obed gwɔ́ Lẅid, 
Obed zyé Jesé, 

6Jesé zyé fùɔ Ndavíd, fùɔ Ndavíd la zyé Salomo, mbà má pà Salomo láa nzwě Wiri. 

7Salomo zyé Loboam, Loboam zyé Abia, Abia zyé Asaf, 

8Asaf zyé Josafad, Josafad zyé Joram, Joram zyé Ozias, 

9Ozias zyé Joatáŋ, Joatáŋ zyé Asház, Asház zyé Ezékias, 

10Ezékias zyé Manase, Manase zyé Amoŋ, Amoŋ zyé Josias, 

11Josias zyé Yekonia pâ mefɛ́ pé. Á gwɔ́ fʉ̀’ ayɛ̌ mé gwoonte pà Israel, pɔ́ cʉ́’ 
megàŋa tsǎŋa ncù, mé lɔgɔ wɔ́b ńgee Mbabilonia 

12Yɛ̂ kwò pʉ̀a tɔ́g, Yekonia zyé Salatiɛl, Salatiɛl zyé Zorobabel, 

13Zorobabel zyé Abiud, Abiud zyé Eliakím, Eliakím zyé Azɔr, 

14Azɔr zyé Sadɔg, Sadɔg zyé Akím, Akím zyé Eliud 

15Eliud zyé Eléazar, Eléazar zyé Matan, Matan zyé Yakwɔ́b, 

16Yakwɔ́b zyé Yesyɛ̂b, Yesyɛ̂b gwɔ́ ndǔm Malîɛ, Malîɛ gwɔ́ má pà Yěsô gẅie mé 
tóŋo le Nzà’nkÿo. 

17E lɔgɔ ḿbú ńgwɔ́ mejwoŋó ntsɔ̀b lekùɔ nê legém tà fó ná Ábalam ńgʉa ńkúu nà 
Ndavíd, ńgíŋe ńgwɔ́ mejwoŋó ntsɔ̀b lekùɔ nê legém tà fó ná Ndavíd ńkúu nà fʉ̀’ 
gie mé la gwoon pà Israel, pɔ́ cʉ́’ megàŋa tsǎŋa ncù, mé lɔgɔ wɔ́b ńgee 
Mbabilonia, ḿbɔ́ɔnte mé gíŋe ńgẅiin mejwoŋó ntsɔ̀b lekùɔ nê legém tá ńgʉa 
ńkúu ná Nzà’nkÿo 

Mé zyě Yěsô 

18Wɔɔn aa pá’ á la cʉa pú’u, tá mé zyé Yěsô Kristo. Má wé Malîɛ la gwaa gwɔ́, mbà 
Yesyɛ̂b kaŋá yé, tà mé zẅíŋ ngie à zɔ́’ɔ yé, tá á nyé té gʉa tà ńkúu mbʉ̀a yé, mé 
gyá á gwɔ́ shwoŋ, mbà Zẅìge Ndʉalʉ̌a zɔ̌ gÿǒ 

19Àndǔm we Yesyɛ̂b gwɔ́ nyìŋ ńkíbe lepʉ̌ tɛ’ tá’, ńké té nê ńkwoŋo lékyag nzèm yé 
tsetsɛ̀ɛ lá’ pá’ lepʉ̌ lá’ sɔ́b né ńzɛ́te pú’u wɔ́, ńně ńkwaŋa pɔ́ pá’ à ge lʉ’ʉ yé pɔ́ tsɛ̀ɛ 
ntsèm tà nyìŋ le zsé, 

20ńnyé ńkwaŋa kwaŋ, ńdyé njÿòon ńgyá cÿɔ́’ Ssé tóŋo yé, ńgɔɔn né yé ngie: 
Yesyɛ̂b, gu gẅie ɔɔ na ngẅɛ fuɔ Ndavíd, kẅé nzwě gù Malîɛ ńnéŋe ndá té pɔ́g, 
mélà’mie aa shwoŋ pɛ́’ɛ, mbà Zẅìge Ndʉalʉ̌a zɔ̌ gÿǒ. 

21À ge táa zyé múɔ mbàŋa, ɔ̀ tsẅi lezíŋ sé lê Yěsô, ńdɔgɔ ńgɔɔn ngie: Ssé ge gÿo mé 
tsẅɛ́, é tóŋo yé pú’u, mélà’mie yé zɔ ge gÿo pʉ̀a lá’ pɔ́b tsẅɛ́ ndòon menò tepòŋ 
mɔ́b 

22Mɔɔn menò lɔgɔ ḿbumte pá’ɔɔn nà shwóŋó gie Cʉ̀apʉ̀a la lɔ́g ncwò Ntsẅì Nkʉ̀ 
we ńgɔɔn ngie: 

23Mé ge lá’ gwaa gyá, mùɔ ngùɔ nyé té zsé mámbàŋa ńgwɔ́ shwoŋ, ńzyé múɔ 
mbàŋa, mè tsẅi lezíŋ sé lê Emanuel, e lɔgɔ ńgɔɔn ngie: «E Ssé ee nùɔ pege». 

24Cÿɔ́’ Ssé gɔɔn pú’u, Yesyɛ̂b gwɔ́ tà ńzyeen, ńgÿo mmó gie à tsẅǐ né yé, ńkẅé 
nzwě we ńnéŋe ndá. 

25Tá’ pɔ́ yé ké ńdá’ tè nuŋe, tà á gÿo ńzyé múɔ ŋwɛ́, Yesyɛ̂b tsẅi lezíŋ sé lê Yěsô 

Matio 2 

Pàzsé nò nà mecÿɔ́’ saŋ fǒ mbu’ sǎ’ nèm ńtó ńgyá Yěsô 

1Mé gwaa zyé Yěsô á tÿǒsoŋ Mbetélehem á tsɛ̀ɛ pàga ngwòŋ Jẅidea, é gwɔ́ ngù’ 
fùɔHerôd. Á gwɔ́ fʉ̀’ ayɛ̌, etsɔ́ pàzsé nò nà mecÿɔ́’ saŋ fó lá’ pɔ́b mbu’ sǎ’ nèm ńtóo 
Yerósalem, 

2ńgwá ńkʉ́’ʉ ńzɛ́te ngie: Àfùɔ pà Yuda gẅie mé ka zyé yé la gwɔ́ pɔ́ nzɔ̌ wɔ́? Peg 
ka tyé lá’ peg mbu’ sǎ’ nèm ńgyá saŋ we, peg tóo pá’ɔɔn léná mekù’ mé. 

3Pɔ́ ne ńgwá ńzɛ́te pú’u, ànò àyɛ̌ gwe metuŋó fùɔ Herôd, ḿbú ńcu’u twó yé, ńcu’u 
twó pʉ̀a metsèm tsɛ̀ɛ tÿǒsoŋ Yerósalem. 

4Fùɔ Herôd leen ńké ńtóŋ metándá pànùŋe pwɔ́’ pâpàkyagte lepʉ̌ Mǒsé tsɛ̀ɛ lá’, 
ńzɛ́te wɔ́b ngie: Mé la ŋwe’e tsɛ̀ɛ ŋwà’ne Ssé ngie mé ge lá’ zyéNzà’nkÿo gẅie Ssé 
la ka’ á nzɔ̌ jʉ’ʉ? 

5Pɔ́ shwóŋó yé ngie: Mé la ŋwe’e tsɛ̀ɛ ŋwà’ne Ssé ngie mé ge lá’ zyé yé á 
Mbetélehem, pɔ́ tsɛ̀ɛ ngwòŋ Jẅidea wɔɔn, mélà’mie ntsẅì nkʉ̀ Ssé la ŋwe’e ngie: 

6«Á gʉa ná gù Mbetélehem, á tsɛ̀ɛ pàga ngwòŋ Jẅidea, ɔ̀ tè tsetsɛ̀ɛ metÿǒsoŋ pà 
Yuda ńdeen ńgwɔ́ pɔ́ nzsònzèm wɔ́, á nue àfùɔ gẅie à ge lá’ sá’ pʉ̀a pɔ́ɔn pà Israel 
ge lá’ kẅɛ pɔ́ tsetsɛ̀ɛ pi». 

7Herôd jú’ pú’u, ńtóŋ pàzsé nò nà mecÿɔ́’ saŋ, pâ pɔ́ tyé ntsèm, á zɛ́te wɔ́b ngie: Pi 
ka zye légyá wɔɔn cÿɔ́’ saŋ tà fó síŋe? 

8Pɔ́ píte shwóŋó yé, á leen ńké ńtúmo wɔ́b Mbetélehem, ńgɔɔn né pɔ́b ngie: Pi gʉa 
ńcÿó nnɛ́ fa’a múɔ ŋwɛ́ tà ńgyá yé, ńtó shwóŋó wɔ̀ɔn, mèŋ n gʉa yɔ́ɔn ńná mekù’ 
mé. 

9Pàzsé nò nà mecÿɔ́’ saŋ jú’u nò gie fùɔ Herôd gɔ̌ɔn, ńcʉ́me mánzsè, ńgíŋ ńzye 
légyá cÿɔ́’ saŋ gẅie pɔ́ la gyá lá’ pɔ́b. Á gwɔ́ mvfò ńgiŋe pɔ́ giŋe, ńgʉa tà ńkúu jʉ’ 
gie múɔ aa wó ńdeen ńtyé, à tè gíŋe ńŋele wɔ́. 

10Pɔ́ gyá pú’u, ḿbú ńkág tɛ’, 

11ńzyɛ́’ ńkúu tsɛ̀ɛ ndá, ńgyá múɔ pɔ́ má we Malîɛ, ńkẅí’te ssé, ńná mekù’ múɔ 
ḿbiŋ ńta’ pɔ̀ɔn sɔ́b, ńnéŋe shʉ̀ŋe múɔ nê ngɔ̂l pɔ́ làméndɔ́ɔn ntí pʉ̀a. 

12Pɔ́ ńnéŋe tà né ḿbiŋe nzèm, e Ssé lɔg njÿòon shwóŋó wɔ́b ngie: Pɔ́ pɔ́ɔn légíŋe 
ńcʉa lejʉ́ŋ fùɔ Herôd. Pɔ́ leen ńké ńcʉ́’ ḿpfó pɔ́ nzsè ndyɛ̀’ɛ tá ḿbiŋ né lá’ pɔ́b. 

Mé lɔgɔ́ múɔ ńkÿo ńgee tsɛ̀ɛ ngwòŋ Egipto 

13Pɔ́ gwɔ́ tà ńgʉa, Yesyɛ̂b lyé njÿòon, ńgyá tsɔ̌ Cÿɔ́’ Cʉ̀apʉ̀a tó, ńgɔɔn né yé ngie: 
Lu ssé, ńkáa múɔ, pi lâ mápfò kÿo, ńgʉa lê tsɛ̀ɛ ngwòŋ Egipto, ńnéŋe wó. Mèŋ, n 
ge gÿo shwóŋó gú fʉ̀’ gie ɔ̀ ge piŋ nzèm. Á nue Herôd ge fa’a múɔ wɛ̂ lézẅé yé. 

14Yesyɛ̂b lu ssé pɔ́ letsẅɛ́’, ńkaa múɔ, pâ mápfò gʉa lê tsɛ̀ɛ ngwòŋ Egipto, 

15ńdá’ ńnéŋe wó tà fùɔ Herôd kwé. Mɔɔn menò lɔgɔ ḿbumte ná pá’ Cʉ̀apʉ̀a Ssé la 
tʉ́ njÿó ńdɔg ncwò Ntsẅì Nkʉ̀ we ńgɔɔn ngie: «Mèŋ n ge gÿo Míŋ wɔ̀ɔn fó tsɛ̀ɛ 
ngwòŋ Egipto ḿbiŋ nzèm» 

Herôd gÿǒ mé zẅéte pûɔ mepÿɛ́ á Mbetélehem 

16Herôd gwɔ́ tà ńgyá ngie pàzsé nò nà mecÿɔ́’ saŋ ka paba yé, ńgyáŋa lóŋ tɛ’, 
ńdeen ńtúm pʉ̀a ngie pɔ́ gʉa tÿǒsoŋo Mbetélehem tà mbɔɔ menkwɔ’ɔ́ tÿǒsoŋ, 
ḿbú ńzẅéte penkʉ́ ntsèm pie e kǔ’ ngù’ pʉ́a mbɔɔ pie é nyé tè ku’ ngù’ pʉ́a, 
ńdɔgɔ ńdʉŋte pú’u, nà fʉ̀’ gie pɔ́ ka shwóŋó yé ngie cÿɔ́’ saŋ la kẅɛ. 

17Á lɔgɔ pú’u, ḿbumte nà nò gie Yeremi, ntsẅì nkʉ̀ Ssé la tʉ́ njÿó ńgɔɔn ngie: 

18«Mé jǔ’ mé gwɔ́ tÿǒsoŋo Rama ńcÿo ngwòŋ, ńně ńkɔ́’ɔ legwé, ńdʉa. Á gwɔ́ 
Rashɛl gẅie à lʉa penkʉ́ pé, mélà’mie pɔ́ kweté. Á pú tè né ńkwoŋo ngie mé tsí’i 
ntse nÿɔ́g mé wɔ́». 

Mé lɔgɔ́ múɔ fó tsɛ̀ɛ ngwòŋ Egipto ḿbiŋ nzèm 

19Herôd la gwɔ́ tà ńkwé, Yesyɛ̂b lyé njÿòon Egipto, ńgyá àtsɔ̌ Cÿɔ́’ Cʉ̀apʉ̀a tó, 

20ńgɔɔn né yé ngie: Lu ssé, ńkáa múɔ, pi lâ mápfò piŋ nzèm lê tsɛ̀ɛ ngwòŋ Israel. Á 
nue pʉ̀a pie pɔ́ kɔ́ɔn fa’a lézẅé múɔ kěen ńkwéte. 

21Yesyɛ̂b lu ssé, ńkáa múɔ, pâ mápfò ne ḿbiŋe nzèm né tsɛ̀ɛ ngwòŋ Israel, 

22á jú’ ngie Arkélawẅis zɔ né sá’a pàga ngwòŋ Jẅidea, tà fó pá’ tá we Herôd ka 
kwě, ńně ńcÿɔ’ɔ légʉa Jẅidea, ńdyé njÿòon, Cʉ̀apʉ̀a náa yé ntÿɔgɔ́. Á cʉ́’ ńgʉa pɔ́ 
lê tsɛ̀ɛ pàga ngwòŋ Galilea, 

23ńgʉa tà ńkúu wó, ńně ńtsẅé tsɛ̀ɛ tsɔ̌ tÿǒsoŋ, mé tóŋo lê Nǎzarɛd, á lɔgɔ ḿbumte 
ná pá’ pàntsẅì nkʉ̀ Ssé la tʉ́ njÿó ńgɔɔn nò ná Nzà’nkÿo ngie: «Mé ge lá’ tóŋo yé lê 
nyìŋ Nǎzarɛd». 

Matio 3 

Jâŋ Mbabtis né shwóŋó nò Ssé 
(Malékuse 1.2-6; Lukase 3.1-6; Jâŋ 1.19-23) 

1Á zye ńnéŋe, Jâŋ Mbabtis kẅɛɛ nkwòŋo tsẅɛ Jẅidea, ńně sá’a ngie: 

2Pi kúbe mà gẅi, á nue àfʉ̀’ gie Ssé ge nyɛ lefùɔ sé tsoté tà ne ḿbɔ́ɔnte. 

3Jâŋ lɔgɔ pú’u, ńgwɔ́ nyìŋ gẅie ntsẅì nkʉ̀ Ssé Esǎya la gɔɔn nò ńtí yé ngie: «Ngyè 
nyìŋ kwɔ̌’ fó nkwòŋo tsẅɛ, ńgɔɔn ngie: Pi nyɛte mánzsè Cʉ̀apʉ̀a, ńgÿo melyěen 
nzsè mé e tyé ndʉŋ ndʉŋ». 

4Jâŋ laa nkwòŋo tsẅɛ, ḿma’ nzsǒ, mbà mé la lɔg menoŋ kamel ḿbá’, ńdɔgɔ ngùb 
nɔ̀ɔn ńtʉ́me zẅɛ̌’ yé, àyé mmó léjÿó e gwɔ́ ngǐm ńgÿo nŋwá’ tsẅɛ. 

5Epʉ̀a ně fóo Yerósalem, éfóo Jẅidea, mbɔɔ ná pàga ngwòŋ gie áa ngʉ̀ŋe ntse 
Jurdeŋ, ńtóo, ńgyá Jâŋ, 

6ńtyé mvfò mânyìŋ ntsèm, ńzẅíŋe meno tepoŋ mɔ́b, á nu’u wɔ́b tsɛ̀ɛ ntse Jurdeŋ. 

7Jâŋ gyá pá’ pʉ̀a ná nùɔ pà farisay paa pʉ̀a ná nùɔ pà sadukay tó yɔ́b tà ńgyɔ́ɔn, 
pá’ à ge nu’u wɔ́b ntse, ńgɔɔn né pɔ́b ngie: ngẅɛ̀ mennú, pàpá’ legye, àwɔ́ zɔ piŋ 
shwóŋó gẅi lékÿo ngɔ́’ gie pi lyɛbté tà é ne ńge gwe á ná pi. 

8Pi gÿo pɔ́ menò mbòŋo mie e nyɛɛ ngie pi kubé mà. 

9Pi pɔ́ɔn lélɔg pɔ́ ndà’ ncwò gẅi ńgɔɔn ngie: Peg ee ngẅɛ̀ Ábalam. Tà mèŋ n ké 
shwóŋó gẅí, e Ssé ku’u lésele metóon pɔ̀ɔn ńdɔg ńgÿo ngẅɛ̀ Ábalam 

10Mé ně ńzɔɔn ndá’ ńkaa ńzɔɔn lélɔg ńkɔ́’ɔ yɛ̌ yɛ̌ tÿǒ wɔ́ gie á té zém ntɔ̌ɔn mbòŋo 
wɔ́, éfó ssé kɔ́’ɔ yé, e ké ma’ pɔ́ mmɔ̌g 

11Mèŋ, n gẅiin yɔ́ɔn pɔ́ ndà’ lénu’u gẅi tsɛ̀ɛ ntse, lélɔg ńnyɛ ngie pi kubé mà. Tá 
nyìŋ gẅie aa nzèm mèŋ ńne ńtóo, ge tó yé néŋ pʉ̀a mbwó Zẅìge Ndʉalʉ̌a, é néŋ 
pʉ̀a tsɛ̀ɛ mmɔ̌g. À cʉa wɔ̀ɔn, tà mèŋ n tè ku’u lésẅɛ melɔ̌ɔn mé wɔ́. 

12À ge tó tyɛ́te shúm sie mé lagá nká’. E néŋ sé mbòŋo tsɛ̀ɛ nkìŋ. E cʉ́’ kʉ̀ŋe, à 
pÿɛɛ tsɛ̀ɛ mmɔ̌g gẅie é té ńdá’a ḿbyé wɔ́. 

Mé nu’ú Yěsô ntse 
(Malékuse 1.9-11; Lukase 3.21-22; Jâŋ 1.29-34) 

13Yěsô leen ńké fó Galilea ńtóo ncwò ntse Jurdeŋ, ńgyá Jâŋ légwɔ́ gie Jâŋ ge nu’u 
yé ntse. 

14Jâŋ ně ńdʉ’ʉ, ńně ńgɔɔn né yé ngie: Gù zɔ gẅiin lénu’u wɔ̀ɔn ntse, ɔ̀ pǐŋ ńtó ngie 
mèŋ n nu’u gú tsɛ̀ɛ ntse lá? 

15Tá Yěsô tsɔ́’ɔ mbwo yé ngie: Zẅíŋ ngie á gwɔ́ pú’u, fʉ̀’ɔɔn, mélà’mie pɔ́gɔ lɔɔn 
ńgÿo pú’u, tá á lɔgɔ ńgwɔ́ mmó gie e Ssé né ńzɛ́te. Jâŋ leen ńké ńzẅíŋ, 

16ńnu’u yé ntse. Yěsô gwɔ́ tá ńkẅɛ, ncwò tÿǒ lepwó tsɔ́’ɔ ńtyé. Á gyá Zẅìge Ssé fó 
tÿǒ ésẅɛ́’ ńgwɔ́ pá’ kàpʉŋ la, ńtó ńnéŋe ná yé. 

17Ngyè fó tÿǒ lepwó ngie: Wɔɔn aa Míŋ wɔ̀ɔn, mèŋ n kwoŋo yé tɛ’, aa wɔ̀ɔn lekág 

Matio 4 

Sátà kwa’té Yěsô 
(Malékuse 1.12-13; Lukase 4.1-13) 

1À Zẅìge Ssé fó jʉ’ó, ńdɔgɔ Yěsô ńgee nkwòŋo tsẅɛ, pá’ Sátà ge kwa’te yé. 

2Á ńnéŋe wó lyɛ̌’ lá’ móm lekùɔ té pfɛ́ɛ mmó tà nzyè gyáŋa yé. 

3Sátà tó ńkwa’te yé, ńgɔɔn ngie: Pá’ ɔɔ Míŋ Ssé lá, leen ńké ńtsẅi né metóon pɛ̂ 
ngie é sele ńcʉ́’ʉ mmó léjÿó ɔ̀ jÿó. 

4Yěsô tsɔ́’ ngie: Mé la ŋwe’e tsɛ̀ɛ ŋwà’ne Ssé ngie: «Nyìŋ tè lɔg pɔ́ ndà’ mmó gie à 
pfɛ́ɛ tá ńgwɔ́ wó wɔ́ À lɔg pɔ́ yɛ̌ shwóŋó wɔ́ gie á kẅɛɛ ncwò Ssé». 

5Sátà lɔgɔ Yěsô ńgʉa lê tÿǒsoŋ Yerósalem, ńtÿɔ́gɔ yé nà ntsɔ́’ gie ee jʉ’ʉ Ssé, 

6ńgɔɔn né yé ngie: Pá’ ɔɔ Míŋ Ssé lá, kyɛ́ɛ ńtyé ssé, mélà’mie mé la ŋwe’e tsɛ̀ɛ 
ŋwà’ne Ssé ngie: «Ssé ge shwóŋ mecÿɔ́’ pé pá’ pɔ́ ge gÿo ná gù, pɔ́ ge lɔg mbwó 
mɔ́b kaa gú tà ɔ̀ le túu kwò jú ná tóon wɔ́». 

7Yěsô tsɔ́’ɔ mbwó yé ngie: Mé la gíŋ ŋwe’e tsɛ̀ɛ ŋwà’ne Ssé ngie: «MÀbɔ́ɔn nyìŋ 
létsíŋe Cʉapʉa Ssé ye tsíŋe ngie à gÿo mmó ná yé» 

8Sátà gíŋe ńdɔgɔ yé ńgʉa, ńtÿɔ́gɔ yé ndùm tsɔ̌ lekwɛ́ sie é gʉa taa tÿǒ, ńtyé wó, 
ńnyɛɛ yé mengwòŋo mengwòŋ mie ee tsɛ̀ɛ njÿó mbɔɔ mmó gie pɔ́ lɔgɔ fáŋa, 

9ńgɔɔn né yé ngie: Ɔ̀ lɔɔn ńkẅí’te mvfò mèŋ ńgu’te wɔ̀ɔn, m bú ńná né gu. 

10Yěsô gɔɔn né yé ngie: Sátà, fó lejʉ́ŋ mèŋ sẅɛ’te nnɛ́, mélà’mie mé la ŋwe’e tsɛ̀ɛ 
ŋwà’ne Ssé ngie: «Nyìŋ gu’te pɔ́ ndà’ Cʉ̀apʉ̀a Ssé gíle yé ḿbiŋ ńjú’ pɔ́ ndà’ ncwò 
wé». 

11Sátà leen ńké ńnyé Yěsô. Mecÿɔ́’ Ssé tó, ne ńkẅéte yé. 

Yěsô piŋé Galilea ńzye fà’ yé 
(Malékuse 1.14-15; Lukase 4.14-15) 

12Mé la ńnéŋe Jâŋ ndá tsǎŋ, Yěsô gÿo ńjú’, ńgʉa lê Galilea, 

13ńkúu Nǎzarɛd ńcʉa cʉa ńgʉa ńnéŋe Kapernawúm. Á gwɔ́ tÿǒsoŋ ńgwɔ́ ngʉ̀ŋe 
letʉŋ Galilea, á lá’ gie Zabuloŋ pɔ́ Neftali tÿɔ́’te yé ńnéŋe soŋ. 

14Á gwɔ́ pú’u, tá nò gie Esǎya ntsẅì nkʉ̀ Ssé la gɔɔn lɔg ḿbumte. À la gɔɔn ngie: 

15«Pi pà Zabuloŋ mbɔ́ɔ pi pà Neftali, pi pie pi ee ngʉ̀ŋe ntse, ńgwɔ́ nà yetsɔ̌ nzǐŋ 
ntse Jurdeŋ, pi pʉ̀a Galilea, pi pie pi lâ pʉ̀a pie e té Ssé zsé neŋé 

16Pi pie pi ka neŋé tsɛ̀ɛ nzěm, gi njÿó kwǎ’ ńdʉ́a. Nèm sǎ’ tà ne ńtʉ́a ná pʉ̀a pie e 
ka neŋé tsɛ̀ɛ ngwòŋ gẅie ssé nzěm we legwé à kaa wó». 

17Yěsô gwɔ́ Kapernawúm pú’u, ńzye léshwóŋó nò Ssé, ńně ńgɔɔn ngie: Pi kúbe mà 
gẅi, á nue àfʉ̀’ gie Ssé ge nyɛ lefùɔ sé tsoté tà ne ḿbɔ́ɔnte 

Yěsô tsɔ̌’ pʉ̀a lekùɔ ńdɔg ńgÿo ngàŋa kwò yé 
(Malékuse 1.16-20; Lukase 5.1-11) 

18Yěsô gÿo ne ńgiŋe ngʉ̀ŋe letʉŋ Galilea, ńgyá Símo gẅie mé gíŋ ńtóŋo yé ngie 
Piɛ, mbɔɔ Ndeléya gẅie aa fɛ́ Símo ŋwɛ́. Pɔ́ ne ma’a lekÿò ntse. 

19Yěsô gɔɔn né pɔ́b ngie: Pi tó, ńcʉ́me nzèm mèŋ, n dɔgɔ gẅi ńgÿo pàfà’ pʉ̀a 
mesoŋ. 

20Pɔ́ gwóon ńnyé menkÿò ńcʉ́me nzèm yé. 

21Mé ná’a ńzye ńgiŋ, Yěsô gyá Jâg pɔ́ Jâŋ, é gwɔ́ gubé Zebede, pâ tá wɔb pú ńgwɔ́ 
tsɛ̀ɛ kanú’ ńne ńnyɛte menkÿò mɔ́b, á tóŋo wɔ́b. 

22Pɔ́ gwóon ńnyé kanú’ mbɔɔ tá wɔb ńcʉ́me nzèm yé. 

23Yěsô gÿo ne ńgwá ńgiŋe jʉ’ ntsèm tsɛ̀ɛ Galilea, ńzí’i pʉ̀a nò Ssé tsɛ̀ɛ mendá cú’tè 
pà Yuda, ésá’a nkʉ̀ mbòŋo gẅie é shwóŋó pʉ̀a pá’ lefùɔ Ssé ee pú’u, ńně ńgÿo nyìŋ 
gẅie à gẅiin pɔ́ yɛ̌ ntí guɔ wɔ́ ka yɛ̌ ntí lɔ̌’ wɔ́, zeŋe 

24Á gwɔ́ pú’u, mé lɔg lezíŋ sé ésa ngwòŋ Siria ntsèm. Mé ne ńdɔgɔ pʉ̀a metsèm pie 
meguɔ ntí ntí laa ná pɔ́b, é pʉ̀a pie messé tepòŋ la ne ḿbue wɔ́b, mbɔɔ pàgwe 
gwá’, lâ megàŋa kwʉ́’te ńtóo, Yěsô gÿo pɔ́ zeŋe. 

25Àlá’ menùɔ menùɔ fô Galilea, éfô tsɛ̀ɛ metÿǒsoŋ legém, éfô Yerósalem, éfô 
Jẅidea tà mbɔɔ ná yetsɔ̌ nzǐŋ ntse Jurdeŋ, ńcʉ́me nzèm yé. 

Matio 5 

Yěsô ne ńda’te nò shÿó mbòŋo 
(Malékuse 3.13; Lukase 6.12-13, 20) 

1Yěsô gyá pá’ menùɔ lá’ tǒ, ńkwɔ́’ɔ ndùm lekwɔ’ɔ́, ńnéŋe ssé, ngàŋa kwò yé tó 
ńkẅɛ́te yé. 

2Á zye léla’te nò mbwó pɔ́b ngie: 

3Pàshÿó mbòŋo ee pʉ̀a pie pɔ́ zsé ngie pɔ́ ee mvfò Ssé pɔ́ té tsɔ́ mmó ku’, mélà’mie 
pɔ́ ge gÿo jÿó pì lefùɔ Ssé. 

4Pàshÿó mbòŋo ee pʉ̀a pie e ne ńdʉa, mélà’mie Ssé ge gÿo tsí’i ntse nÿɔ́g mɔ́b 

5Pàshÿó mbòŋo ee pʉ̀a pie e té gÿo ga’ ga’ wɔ́, «mélà’mie pɔ́ ge gÿo jÿó ngwòŋ». 

6Pàshÿó mbòŋo ee pʉ̀a pie pɔ́ ne ńkwa’a ńtsɔ́ɔn légÿo mmó gie Ssé kwoŋ, 
«mélà’mie Ssé ge gÿo pɔ́ gÿo yɛ̌ mmó». 

7Pàshÿó mbòŋo ee pʉ̀a pie pɔ́ ne ńtsɔ́ɔn mezìŋe petsɔ́ pʉ̀a, «mélà’mie e Ssé ge gÿo 
tsɔ́ɔn mezìŋe mɔ́b yɔ́b». 

8Pàshÿó mbòŋo ee pʉ̀a pie tsɔ́ nkwaŋá té pòŋ té ntʉ́m pɔ́b wɔ́, «mélà’mie pɔ́ ge 
gÿo gyá Ssé». 

9Pàshÿó mbòŋo ee pʉ̀a pie pɔ́ ne ńdɔgɔ mbʉ́lè ńtáŋte menò, «mélà’mie mé ge lá’ 
tóŋo wɔ́b lê púɔ Ssé». 

10Pàshÿó mbòŋo ee pʉ̀a pie mé ne ńkʉ́e wɔ́b ńtí nue pɔ́ ne ńgÿo pá’ Ssé ne ńzɛ́te, 
«mélà’mie pɔ́ ge gÿo jÿó pì lefùɔ Ssé». 

11«Pi ee pàshÿó mbòŋo ná fʉ̀’ gie mé ge ne zoonte gẅí, é ne kʉ́e gẅí, é tÿɔ́gɔ sóon 
ntí ntí twó pi mélà’ mɔ́ɔn». 

12Pi kág ńzɔb ńzíŋ, mélà’mie e Ssé nyɛté máa máa ntsɔ’ɔ́ fà’ né ńdɔgɔ ńzẅí’te gẅí. 
Pi zɔɔn ńzsé ngie á gíŋe ńgwɔ́ pɔ́ ndʉŋ ndʉŋ pá’, mé la gÿo nà pà ntsẅì nkʉ̀ Ssé 
pie é la vɔg ńtó tá pi tó. 

Ngwáŋ pɔ́ nkà’ mmɔ̌g 
(Malékuse 9.50; 4.21; Lukase 14.34-35) 

13Pi zɔɔ ngwáŋ tsɛ̀ɛ njÿó. Ngwáŋ ee pé’e ńgwɔ́ gie é lɔɔn ńcʉ́’ ńdebe lebe, mbà à 
lɔɔn ńgwɔ́ mé gÿo lêkɔ́ tá é gíŋe ńdʉm? É té gíŋe ńku’u nà tsɔ̌ nò wɔ́, mé cʉ́’ 
ńgẅiin pɔ́ lepÿɛɛ pǐ, mé lɔg mekwò ńneŋte. 

14Pi zɔɔ kyɛ̀’ tsɛ̀ɛ njÿó. Mé lɔɔn ńkwɛ́ɛ tÿǒsoŋ ndùm lekwɔ’ɔ́, mbà à lɔɔn ńgwɔ́ á le 
lyeen. 

15Mé ké tè piŋ ńdyɛɛ lâm, ńdɔg ngwʉ̌ŋ ńkábte wɔ́. Mé lyɛɛ lâm, ńtÿɔ́g pɔ́ ndùm 
tápelè, á kyɛ’ pʉ̀a metsèm pie ée ndá. 

16Aa yɛ̌ tá á poŋ ngie pi kyɛ’ pʉ̀a mesoŋ tá pɔ́ gyá nò mbòŋo gie pi ne ńgÿo, ńdeen 
ńké ńgu’te Tá gẅi gẅie aa tÿǒ lepwó. 

Ànò lepʉ̌ 

17Tà pi kwaŋ ngie mèŋ n ka tǒ lépyág lepʉ̌ Mǒsê ka pɔ́ nò gie pà ntsẅì nkʉ̀ Ssé la 
gɔɔn wɔ́. Ngǎŋ, n ka tè tóo lépyág wɔ́, mèŋ n ka tǒ pɔ́ légÿo mé cwoŋo ńjú’. 

18Tà mèŋ n ké shwóŋó gẅí, kwà’ nénʉ́, lefàŋ pɔ́ tsetsá’ ge lá’ ńnéŋe pɔ́ lêkɔ́ wɔ́, 
mùɔ mélǎga nò lê pilé, múɔ mémmó lê pilé le nà lepʉ̌ pyé. À ké ńgwɔ́ pɔ́ pú’u, tà 
ńkú fʉ̀’ gie àkɔ̌kɔ gie lepʉ̌ gɔɔn à pumté. 

19Pú’u la, nyìŋ gẅie à gʉ̌a nà mbʉ̌, éfó fʉa pɔ́ tsɔ̌ mùɔ métsẅǐ ḿbiŋ ńzí’i tsɔ́ pʉ̀a 
légÿo yɔ́b pá’ yé, mé ge lá’ náa yé tàa nzèm tsɛ̀ɛ nò lefùɔ Ssé. À piŋ ńgʉa ná nyìŋ 
gẅie à tÿɔgɔ́ kwó mǒ, ḿbiŋ ńzí’i petsɔ́ pʉ̀a légÿo pú’u, mé lá’ ńnáa yé tàa mvfò 
tsɛ̀ɛ nò lefùɔ Ssé. 

20!Áa yɛ̌ tá mèŋ n gɔɔn né pi ngie: Pi lɔɔn té kú’te lepʉ̌ mbòŋo ńtɔ́g pàkyagte lepʉ̌ 
Mǒsê lâ pà farisay wɔ́, mbà pi tě ńdá’a ńkúu ná nò lefùɔ Ssé wɔ́. 

Lefà’a tà’ ncwò 
(Malékuse 11.25; Lukase 12.57-59) 

21Pi la jú’ ngie mé la gɔɔn mbwó pàmangʉa njʉ̀’ pégè ngie: «Tà nyìŋ lá’ ńzẅé nyìŋ, 
ńgɔɔn ngie: Nyìŋ lɔɔn ńzẅé nyìŋ, mbà mé ge lɔgɔ yé gʉa mvfò ntsɔ́’te mentsaŋ». 

22Tá’ mèŋ n gɔ̌ɔn yɔ́ɔn né pi ngie: Nyìŋ lɔɔn ńgyáŋa lóŋ nà fɛ́ we, mé gẅiin lélɔgɔ 
yé ńgʉa mvfò ntsɔ́’te mentsaŋ. Nyìŋ gẅie à toŋó fɛ́ we lê gʉ̀gʉ̀, mé gẅiin lélɔgɔ yé 
gẅie à tǒŋ ńgʉa mvfò cú’tè pàsá’a lá’. Nyìŋ gẅie à toŋó fɛ́ we lê tè zsé Ssé, à ku’u 
nyìŋ gẅie ńgwɔ́ Ssé ma’a yé mmɔ̌g. 

23Pú’u la, nyìŋ lɔɔn ńdɔg shúm pwɔ́’ sé ńtóo jʉ’ gie mé nuŋe pwɔ́’ wó lénáa mbwo 
Ssé, ńkímte ngie à ka fʉa nò mbwó fɛ́ we, 

24àngàŋ nyé shúm pwɔ́’ sé, ńzɔɔn ńgʉa ńgyá fɛ́ we pɔ́ yé maga yɛ̌ nò, tá á leen ńké 
ḿbiŋ nzèm ńná shúm pwɔ́’ sé á mbwó Ssé. 

25Nyìŋ lɔɔn ne ńkʉ́a nyìŋ njǔ, pɔ́ yé nyé mánzsè ne ńgee jʉ’e ntsaŋ, á fa’ shÿó pɔ́ 
yé mag ntsaŋ, tà á té pú’u wɔ́, mbà à ge kúu mbwó tándá pà zá’ ntsaŋ, à náa ngàŋ 
mbwó pàpyɛ́b ndá tsǎŋ, pɔ́ gʉa ḿma’a yé tsǎŋ. 

26Tà mèŋ shwóŋó gẅí, kwà’ nénʉ́, àngàŋ ge lá’ gwɔ kẅɛɛ tsǎŋ, é pú toŋo kɔ́ɔkɔ́ gie 
mé ne ńkʉ́a mbwo yé tà tsɔ́ le pyé. 

Ànò gÿɛ́ 
(Matio 18.8-9; Malékuse 9.43,47-48) 

27Pi la jú’ ngie mé la gɔɔn ngie: «Tà nyìŋ lá’ ńgÿo gÿɛ́». 

28!Tá mèŋ n gɔɔn né pi ngie: Nyìŋ lɔɔn ńdíe manzwě ńtsɔ́ɔn á zsé ngie áa tsɛ̀ɛ 
ntʉ́m yé mámbàŋa, mbà à ně ńdá’ ńgÿo gÿɛ́. 

29Lejÿɔ́g shú sé pwó tʉ̀ lɔɔn ńtsóte gú ɔ̀ fʉa nò, ɔ̀ tsɔ́’ ńgwá’a taa taa ngʉ̀a shʉ̀shʉ̀a. 
Mvfò ee pá’ ńgwɔ́ tsɔ̌ tà’ ná mekèm mbùm mú pyé, mé piŋ ńké le lá’ ḿma’a gú 
tsɛ̀ɛ mmɔ̌g wɔ́. 

30Àpwó jú ye tʉ̀ lɔɔn ńtsóte gú ɔ̀ fʉa nò, ɔ̀ zá’ ńgwá’a taa ngʉ̀a shʉ̀shʉ̀a. Mvfò ee 
pá’ ńgwɔ́ tsɔ̌ tà’ ná mekèm mbùm mú pyé, mé piŋ ńké le lá’ ḿma’a gú tsɛ̀ɛ mmɔ̌g 
wɔ́. 

Ànò ná manzwě pɔ́ ndǔm we léfege 
(Matio 19.7-9; Malékuse 10.11-12; Lukase 16.18) 

31Mé la gíŋe ńgɔɔn ngie: «Nyìŋ lɔɔn ńgee ńjwoŋ nzwě we, á náa ŋwà’ne lélɔg 
ńjwoŋo yé». 

32!Tá’ mèŋ, n gɔɔn né pi ngie: «Nyìŋ lɔɔn ńjwoŋo nzwě we, té gwɔ́ gie manzwě gÿǒ 
gÿɛ́, mbà a tsoté yé légÿo gÿɛ́ pá’ à lɔɔn ńgʉa ńzɔ́’ɔ tsɔ̌ nyìŋ. Nyìŋ piŋ ńzɔ́’ɔ 
manzwě gẅie ndǔm we jwoŋó yé, mbà à gÿǒ gÿɛ́». 

Ànò ná lekʉa nò 

33Pi la gíŋ ńjú’ ngie mé la gɔɔn mbwó pàmangʉa njʉ̀’ pégè ngie: «Nyìŋ lá’ ńgɔɔn 
nò tà ńdɔg lezíŋ Ssé ńkʉa, àngàŋ gÿo yɛ̌ nò». 

34!Tá’, mèŋ n gɔɔn né pi ngie: Tà pi gɔɔn nò tà ńdɔg lezíŋ Ssé ńkʉa. Tà pi lɔgɔ tÿǒ 
lepwó ńkʉa, á nue aa jʉ’ gie e Ssé ńnéŋe wó 

35Tà pi lɔgɔ tsetsá’ ńkʉa, á nue ee ntÿɔgɔ́ mekwó Ssé. Tà pi lɔgɔ Yerósalem ńkʉa, á 
nue aa tÿǒsoŋ fùɔ we lÿò 

36Tè ké ńdɔgɔ twó jú ńkʉa nò, á nue ńgwɔ́ ɔ̀ légÿo tà’ nnoŋo twó jù fɔ́g wɔ́, é ke 
légÿo é síŋ wɔ́. 

37Oon gẅi gwɔ́ pɔ́ oon, ngǎŋ gẅi gwɔ́ pɔ́ ngǎŋ, àgie mé kẅi’i mǒ fóo mbwó Sátà. 

Ànò ná letsɔ’ɔ́ piŋé nò 

38Pi la jú’ ngie mé la gɔɔn ngie: «Nyìŋ pyág lejÿɔ́g nyìŋ, àngàŋ pyág sé, nyìŋ tsɔ́’ 
lesoŋ nyìŋ, àngàŋ tsɔ́’ sé». 

39!Tá’ mèŋ n gɔɔn né pi ngie: Tà pi tsɔ́’ɔ piŋé nò nyìŋ gẅie à gÿǒ nò tepòŋ ná pi 
ńnáa yetsɔ́. Nyìŋ cúɔ pwó letuŋó nyìŋ, á sele yetsɔ́ gwǒŋ á mege ńcúɔ. 

40Nyìŋ fa’a lésẅiŋe nyìŋ jʉ’e ntsaŋ, pá’ à ge gwoon nzsǒ ngàŋ yé ma’ e kẅé, àngàŋ 
pú ńnyé wɔ́b yé fÿɔ́g né yé. 

41Mékéle lɔg tʉ̀ sẅɛ́ɛ nyìŋ ngie à kaa pì’ yé, ńdɔg ńgiŋe mmó tà’ kilometà lê gwǒŋ, 
á lɔg ńgiŋe nà mmó mekilometà méntá. 

42Nyìŋ náa mmó mbwó nyìŋ gẅie à ne ńdúɔ mmó mbwó yé. Tà nyìŋ ké ńtém 
nzèm nyìŋ gẅie à zɛté ngie à fuu yé mmó. 

Nyìŋ kwoŋo ngàŋ mbù we 

43Pi la jú’ ngie mé la gɔɔn ngie: «Nyìŋ kwoŋo fɛ́ we nyìŋ mesoŋ, ḿbʉa ngàŋ mbù 
we». 

44!Tá’, mèŋ n gɔɔn né pi ngie: Pi kwoŋ megàŋ mbù pi. [Pi sẅíŋte Ssé nà twó pʉ̀a 
pie pɔ́ nyɛɛ gẅi ngɔ́’]. 

45Pi lɔɔn ńgÿo pú’u, mbà pi ge gwɔ́ kwà’ púɔ Tá gẅi gẅie aa tÿǒ lepwó. À gÿo nèm 
we tʉ́a ná pʉ̀a tèpòŋ mbɔɔ nà pʉ̀a membòŋo, ḿbiŋ ńgÿo mbʉ̀ŋ luu ná pʉ̀a pie é 
kú’telepʉ̌ sé mbɔɔ pie é té kú’te. 

46Pi lɔɔn ńkwoŋ pɔ́ ndá’ pʉ̀a pie pɔ́ kwoŋo gẅí, mbà mé ge gíŋe ná ndǎg né pi ná 
kɔ́? Pàkẅé ncùb pà Roma gíŋe ne ńgÿo yɔ́b pɔ́ pú’u. 

47Pi lɔɔn ńtsyɛ’te pɔ́ ndà’ mefɛ́ pí, mbà pi gÿǒ kɔ́ yé sẅé? Pàte zsé Ssé gíŋe ne ńgÿo 
yɔ́b pɔ́ pú’u. 

48Pú’u lá, pi gwɔ́ pàtè lɔ̌’, pá’ Tá gẅi gẅie aa tÿǒ lepwó aa tè lɔ̌’ 

Matio 6 

Ntí lélɔg ńnáa mmó mbwó pàte mmó 

1Yěsô gíŋe ńgɔɔn ngie: Pi lɔɔn ńge ńgÿo mmó gie lepʉ̌ Ssé ne ńzɛ́te, pi laga twó gí 
létóŋo lá’ tá ńgÿo, á nà ntí gie mé ge ne líe gẅí. Pi lɔɔn ńgÿo pú’u, mbà Tá gẅi gẅie 
aa tÿǒ lepwó tè gÿo tsɔ́’ɔ fà’ gí wɔ́. 

2Ɔ̀ lɔɔn ńgee ńná nkáb mbwó pàte mmó, tè gÿo pé pá’ mé ge tyé ne gyá. Megàŋa 
ŋá’te nnɛ́ zɔ̌ gÿo pú’u. Pɔ́ kúu ndá cú’tè, ńtyé mbɔɔ metwó nzsè tá ńnáa mmó, 

pú’u, ngie pʉ̀a gɔ’te wɔ́b. Tà mèŋ shwóŋó gẅí, kwà’ nénʉ́, pɔ́ ně ńda’ ńkẅé ntsɔ’ɔ́ 
fà’ wɔ́b. 

3Tá á gʉa ná gu, mbà ɔ̀ lɔɔn ńge ńná nkáb mbwó pàte mmó, ɔ̀ pɔ́ɔn légÿo tà mbòŋ 
shǔ gù zsé. 

4À cʉa pú’u, ámmó gie ɔ̀ náa, à gwɔ́ pɔ́ tsɛ̀ɛ ntsèm, Tá gù Ssé gẅie à gyá mmó gie 
mé náa tsɛ̀ɛ ntsèm, à gÿo ńtsɔ́’ɔ fà’a jú. 

Ntí lesẅiŋté Ssé 

5Pi lɔɔn ne sẅíŋte Ssé, tà pi gÿo pá’ pà nkwòŋ menÿɔ́g, pɔ́ kwoŋo létyé tsɛ̀ɛ mendá 
cú’tè mbɔɔ metwó nzsè tá sẅíŋte Ssé, pá’ pʉ̀a metsèm ge gyá wɔ́b. Tà mèŋ 
shwóŋó gẅí, kwà’ nénʉ́, pɔ́ ně ńda’ ńkẅé ńtsɔ́’ɔ fà’ wɔ́b. 

6Tá ńgʉa ná gù, mbà ɔ̀ lɔɔn ńge sẅíŋte Ssé, ɔ́ kúu tsɛ̀ɛ lúm ndá, ńkábte ncwò ndá, 
ńnéŋe lelyěen tá sẅíŋte Tá gù gẅie aa jʉ’e lelyěen. Yé gẅie à gyá mmó gie ɔ̀ gÿo 
jʉ’ʉ lelyěen, à ge gÿo tsɔ́’ɔ fà’ jú. 

7Pi lɔɔn ne sẅíŋte Ssé, tà pi gɔɔn nò té zá’a pàa pá’ pʉ̀a pie é té Ssé zsé, pɔ́ kwaŋ 
pɔ́ ngie pɔ́ ge gɔɔn nò tɛ’ tá Ssé jú’. 

8Tà pi fʉ̀’ʉ wɔ́b, á nue Tá gẅi à ne ńzsé mmó gie á ne ńzága mbwó pi, tà pi gwaa 
lúɔ á ne ńzsé. 

9Pi lɔɔn ne sẅíŋte Ssé pi gɔɔn ngie: Tá weg, gù gẅie ɔ́ɔ tÿǒ lepwó. Gÿo pʉ̀a mesoŋ 
zsé ngie ee ndà’ gú ńgwɔ́ Ssé. 

10Gÿo lefùɔ shú tó. Gÿo mé ne ńjú’u ncwò gú ndùmo ssé tsetsá’, pá’ mé ne jú’u tÿǒ 
lepwó. 

11Náa yég mmó léjÿó gie á ge ku’u ná peg nà lyɛ̌’ɔɔn, 

12lege mefʉa még, ńná né peg, pá’ peg ne ńdege yég ńnáa mbwó pʉ̀a pie pɔ́ fʉ̌a nò 
mbwó peg la. 

13Tè zẅíŋ ngie peg kúu tsɛ̀ɛ nkwà’te, kẅé wég mbwó Sátà. [Á nue gù zɔɔ fùɔ, 
metʉ̀ ntsèm piŋ ńgwɔ́ pɔ́ mú, mé ne ńgu’te pɔ́ ndà’ gú mengù’u mengù’. Ameŋ]. 

14Áa pú’u, ńgwɔ́ gie pi lɔɔn ńzɔɔn ńdege mefʉa petsɔ́ pʉ̀a, tá mbà Tá gẅi gẅie aa 
tÿǒ lepwó ge gÿo lege mí gí. 

15Tá’ pi lɔɔn ńké tè lege mefʉa petsɔ́ pʉ̀a wɔ́, mbà Tá gẅi těen nge gÿo lege mí gí 
wɔ́ 

Lekwoŋ kwoŋ ńnéŋe nzyè 

16Pi lɔɔn ńkwoŋ kwoŋ ńnéŋe nzyè lésẅíŋte Ssé, tà pi sẅé’e shÿó gẅi pá’ pà 
nkwòŋ menÿɔ́g. Pɔ́ sẅé’e shÿó wɔ́b, ńdɔg ńnyɛ ngie pɔ́ ne ńnéŋe nzyè lésẅíŋte 
Ssé. Tà mèŋ shwóŋó gẅí, kwà’ nénʉ́, pɔ́ ně ńdá’ ńgẅiin ntsɔ’ɔ́ fà’ wɔ́b. 

17Tá ńgʉa ná gù, mbà ɔ̀ lɔɔn ne ńnéŋe nzyè lésẅíŋte Ssé, ɔ̀ sɔg shÿó gú, ésyɛbɛ 
twó jú. 

18À cʉa pú’u, àtsɔ̌ nyìŋ le zsé ngie ɔ̀ ne ńnéŋe nzyè lésẅíŋte Ssé wɔ́. Tá gù gíle yé 
gẅie mé té gyá yé wɔ́ zɔ zsé. Yé gẅie à ne ńgyá mmó gie ɔ̀ gÿo lelyěen ge gÿo tsɔ́’ɔ 
fà’ jú. 

Pi le’e shúm tʉ̀ nzẅìŋ sí lejʉ́ŋ Ssé 
(Lukase 12.33-34) 

19Tà pi cú’te shúm tʉ̀ nzẅìŋ sí ndùmo tsetsá’. Á jʉ’ gie àsɔ́ɔn pɔ́ vɛkɔ́ɔn ge pfɛ́ 
ntsèm, ńké tè pú’u wɔ́, metsǒŋ pwɔ́’ ndá, ńkáa. 

20Pi cú’te shúm tʉ̀ nzẅìŋ sí pɔ́ lejʉ́ŋ Ssé, áa jʉ’ó àsɔ́ɔn pɔ́ vɛkɔ́ɔn té mmó cʉŋte. 
Metsǒŋ piŋ ńké tè ku’u lépwɔ́’ ndá ńkaa mmó wɔ́. 

21Á nue eshúm tʉ̀ nzẅìŋ shú lɔɔn ńgwɔ́ nzɔ̌ wɔ́, mbà ntʉ́m gú ge gwɔ́ pɔ́ jʉ’ó. 

Lejÿɔ́g nyìŋ aa lâm gẅie à lɔgɔ ńgyá jʉ’ 

22Menÿɔ́g mú ee mbwó gù ńgwɔ́ pá’ lâm gẅie ɔ̀ lɔgɔ ńgyá jʉ’, menÿɔ́g mú lɔɔn tè 
síŋ, mbà ɔ̀ ge gyá jʉ’ mboŋó. 

23Tá menÿɔ́g mú piŋ ńgwɔ́ tà síŋ, mbà ɔ̀ ge cʉ́’ gwɔ́ pɔ́ tsɛ̀ɛ nzěm. Nÿɔ́g mú gwɔ́ tà 
síŋ pá’ mé gɔɔn lɔɔn, mbà ɔ̀ ge cʉ́’ gwɔ́ pɔ́ tsɛ̀ɛ mwòon nzém. 

Á poŋo lézáb ntʉ́m nà Ssé 
(Lukase 16.13) 

24À lɔɔn ńgwɔ́ tsɔ̌ nkwɔɔn lé jú’ ncwò pʉ̀a mépʉ́a tà’ legʉ̀a wɔ́. À ge jú’ ncwò tá 
we, e lʉ’ʉ lé jú’ ncwò nyìŋ ndyɛ̀’ɛ. À ge kwoŋo tà’ nyìŋ, é pʉa wetsɔ̌. À lɔɔn ńgwɔ́ 
pi le ne ńzába ntʉ́m nà Ssé, ńgíŋe ne ńzába nà nkáb wɔ́. 

25Mèŋ n dɔgɔ shwóŋó gẅi ngie: Tà pi ńnéŋe ḿbú’u mbùm gí ngie peg ge pfɛ́ɛ kɔ́, 
peg ge lɔg ntse nzɔ̌ é núu? Peg ge lɔg nzsǒ nzɔ̌ ma’a? Gẅi le gwɔ́ wó tè cʉa shúm 
léjÿó wɔ̂? Mbùm nyìŋ piŋ tè gwɔ́ mmó tʉ̀ nzẅìŋ ńcʉa menzsǒ wɔ́? 

26Pi líe meshʉ́ŋ tá ńgyá, pɔ́ ee ntě ḿbye mmó wɔ́, ńké tě ńdaga shúm ńnáa ndá 
wɔ́, pɔ́ té ntaŋ gẅiin, e Ssé gẅie aa tÿǒ lepwó zɔ jÿɔ̀gɔ wɔ́b. Pi ee mbwó Ssé ńgwɔ́ 
mmó tʉ̀ nzẅìŋ ńcʉa meshʉ́ŋ. 

27Àwɔ̌ aa ná pi gẅie ńgwɔ́ á seen ńdɔg pɔ́ pá’ à pǔ’ mbùm ye, ńku’u lékẅi’i tà’a lyɛ̌’ 
nà melyɛ’ɛ́ lá’ mé? 

28Tà pi pú’u mbùm gí nà nò menzsǒ mélà’a kɔ́? Pi líe metôtǒ mie ee nà legǐ nká’ 
ńgyá. Legǐ aa ntě fa’a fà’ wɔ́, ńké tě ḿbá’a menzsǒ wɔ́. 

29Tà mèŋ n ké shwóŋó gẅí, legǐ à ma’ nzsǒ tà mbà fùɔ Salomo la lá’ ńgwɔ́ nà we 
legú’ ntsèm ntsèm, à tè lá’ ḿma’ nzsǒ tà é pòŋ pá’ yɔ̀b wɔ́30Tà Ssé lɔɔn ḿma’ nzsǒ 
mbòŋo á nà legǐ gẅie à zɔ́gɔ nká’ lyɛ̌’ɔɔn, njÿó lʉ́a mé kɔ́’ ńtuɔ mmɔ̌g, mbà á ge 
kúu ná pi tá à zág nzsǒ lá? Á gwɔ́ pɔ́ ngie: Pi té záb ntʉ́m nà Ssé fʉ̀’ ntsèm wɔ́. 

31Tà pi gíŋe ḿbú’ mbùm gi, ńgɔɔn ngie mé ge pfɛ́ɛ kɔ́? Mé ge lɔg ntse nzɔ̌ é núu? 
Mé ge lɔg nzsǒ nzɔ̌ é ma’a? 

32Pàte zsé Ssé zɔ̌ ńnéŋe ńgẅiin yɛ̌ ntí nkwaŋá. Á gʉa ná pi, mbà Tá gẅi Ssé zsé 
shúm sie é ge kẅéte gẅí. 

33Pi vɔg mvfò fa’ pɔ́ nò lefùɔ Ssé, lâ mmó gie e Ssé ne ńkwoŋo, à leen ńké ńcʉ́’ʉ 
ńnáa sɛ̌ shúm ńdɔgɔ ńkẅi’i kẅi’i. 

34Pú’u la, tà pi pú’ mbùm gi ná nò lyɛ’ɛ́ lá’ jǔɔ. Àlyɛ’ɛ́ lá’ jǔɔ, a ge gÿo tó lâ mé 
menò. Yɛ̌ ngɔ́’ wɔ́ ku’u nà yé lyɛ’ɛ́ lá’. 

Matio 7 

Tà pi tú melɔ̌’ pʉ̀a, tà pi gwá’a lÿɔ́g 
(Lukase 6.37-42) 

1Tà pi ńnéŋe ńtúu melɔ̌’ pʉ̀a, ḿbɔ́g Ssé létúu gí lɔ̌’. 

2Á ge fó pɔ́ nà ntí gie pi lɔgɔ ńtúulɔ̌’ petsɔ́ pʉ̀a, tá Ssé túu lɔ̌’ɔ gí gí. Pi zsé ngie: E 
Ssé ge táa ńnéŋe pɔ̀ɔn gí pɔ́ pá’ pi zɔɔn ńnéŋe yé petsɔ́ pʉ̀a 

3Á piŋ ńgÿo lêkɔ́ ɔ̀ ne ńgyá mùɔ méfùbe pǐŋ gie e gwě lejÿɔ́g fɛ́ gù, tá kúme núŋe 
lejÿɔ́g gù, ɔ̀ piŋ ńké tè ne ńgyà wɔ́? 

4Ńgwɔ́ ɔ̀ gÿo lêkɔ́, tá ńgɔɔn né fɛ́ gù ngie: Àfɛ́, cʉ́’ mèŋ n kẅile fùbe pǐŋ yɛ̂ gie ee 
lejÿɔ́g gù lɛ̂, ńgwáa gɔɔn, éfó le ne ńgyá kúmo gẅie á nuŋe tsɛ̀ɛ shú wɔ́? 

5Ànkwoŋ menÿɔ́g! Vɔg ńkẅile kúmo gẅie aa lejÿɔ́g gù, tà ne ńcwoŋo ńgyá jʉ’ tá 
ńku’u lékẅile fùbe pǐŋ á tsɛ̀ɛ lejÿɔ́g fɛ́ gù. 

6Tà pi náa mmó gie aa yé Ssé, á mbwó ngwé. Tà pi ma’a tɔgɔ́ tsye gí á mvfò 
mekúnɔ́ɔn. Pɔ́ ge neŋte nê mekwó é piŋ sele nnɛ́ lúmte gẅí. 

Á poŋo lékag tʉ̀ ńgÿo mmó 
(Lukase 11.9-13) 

7Pi lúɔ, e Ssé ge náa mbwó pi. Pi fa’, e Ssé ge gÿo pi gyá. Pi kwá’te ncwò ndá, à ge 
tsɔ́’ ńná né pi. 

8Nyìŋ lúɔ mmó, mbà mé ge náa mbwó yé, éfa’, mbà à ge gyá, ḿbiŋ ńkwá’te ncwò 
ndá, mbà mé ge tsɔ́’ e ná né yé. 

9Pi pɛ̀ ńgwɔ́ metá penkʉ́, míŋ wɔ̌ tsetsɛ̀ɛ pi lɔɔn ńdúɔ mbelég, mbà à ge náa tóon 
né yé? 

10Míŋ wɔ̌ lúɔ mbab ssó, mbà à ge gwoon nnú ńnáa mbwó yé? 

11Pi pie pi fʉ̀’ nò tɛ’ zsé léna shúm mbòŋo á mbwó gubé gí, tà ngʉ̀a shÿɔ́’ɔ ná Tá 
gẅi gẅie aa tÿǒ lepwó? À ge ná shúm mbòŋo mbwó pʉ̀a pie pɔ́ lǔɔ mbwó yé. 

12Àmmó gie pi ne ńtsɔɔn ngie mé gÿo ná pi la, pi gÿo kwà’ yɛ̌ gí ná petsɔ́ pʉ̀a. Pi 
lɔɔn ńgÿo pú’u, mbà á ge gwɔ́ mmó gie lepʉ̌ Mǒsê mbɔɔ meŋwà’ne pà ntsẅì nkʉ̀ 
Ssé zɛ́te 

Memánzsè mépʉ́a 
(Lukase 13.24) 

13Pi cʉ́’ʉ léfa’a mánzsè tÿǒ lepwó, ḿpfó pɔ́ nà ncwò nká’ gẅie é kʉ́mte kʉmtě. 
Ncwò nká’ gẅie é gú’ tɛ’, é gee pɔ́ né lá’ legwé. Mánzsè gẅie à gee lá’ legwé gú’ tɛ’, 
lelÿò pʉ̀a né ḿpfó pɔ́ wɛ̌. 



15 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

14Tá ncwò nká’ gẅie é gee lá’ letsẅɛ́ temi, kʉ́mte kʉmtě. Mánzsè piŋ ńtege tege, 
pà pfó wɛ̌ té gyɔ́ɔn. 

Mé zsé tÿǒ nà mentɔ̌ɔn mé 
(Lukase 6.43-44) 

15Pi laga twó gí nà pʉ̀a pie é cÿɔɔ nò ngie pɔ́ ee pà ntsẅì nkʉ̀ Ssé. Pɔ́ gwaa tóo 
lejʉ́ŋ pi ḿma’ ngùb njʉ̀njÿò tá nkwaŋá wɔ́b gwɔ́ pɔ́ we menɔ́ɔn ngẅi. 

16Pi ge zsé wɔ́b nà ngÿǒ menò mɔ́b. Mé e ntě ńkába shʉ́shÿó na tÿǒ shʉ́shÿó nè 
wɔ́, ndʉŋ ndʉŋ pá’ à lɔɔn ńgwɔ́ mé le káb lepfo á nà tÿǒ lengɔ́ɔn wɔ́. 

17Tÿǒ mbòŋo zém pɔ́ ntɔ̌ɔn mbòŋo, tá tÿǒ tepòŋ zém pɔ́ ntɔ̌ɔn tepòŋ, 

18ńgwɔ́ tÿǒ mbòŋo le zém ntɔ̌ɔn tepòŋ wɔ́, àtÿǒ tepòŋ ké le zém ntɔ̌ɔn mbòŋo wɔ́. 

19Àtÿǒ gie á té zém ntɔ̌ɔn mbòŋo wɔ́, mé kɔ́’ ńtuɔ mmɔ̌g. 

20Pú’u, pi ge gÿo gwaa zsé pʉ̀a pie é cÿɔɔ nò ngie pɔ̀ ee pà ntsẅì nkʉ̀ Ssé, é cʉa pɔ́ 
ná mà wɔ́b 

Legɔ́ɔn ḿbiŋ ńgÿo 
(Lukase 13.25-27) 

21Á gʉa ná pʉ̀a pie é tóŋo wɔ̀ɔn lê Cʉ̀apʉ̀a, pɔ́ metsèm zɔ̌ té lá’ jÿó pì lefùɔ Ssé wɔ́. 
Ndà’ pʉ̀a pie é gÿo mmó gie Tá wɔ̀ɔn gẅie aa tÿǒ lepwó ne ńkwoŋo ngie mé gÿo. 

22Á ge lá’ gwɔ́ lyɛ̌’ gie mèŋ n ge ńtsɔ́’te mentsaŋ, pʉ̀a tà ńgyɔ́ɔn gɔɔn ngie: Cʉ̀apʉ̀a! 
Cʉ̀apʉ̀a! Peg lɔ̌ɔn ntě ńdɔgɔ pɔ́ lezíŋ shú éshwóŋó nò Ssé gwaa? Peg lɔ̌ɔn ntě 
ńdɔgɔ pɔ́ lezíŋ shú ńjwoŋo messé tepòŋ gwaa? Peg lɔ̌ɔn ntě ńdɔgɔ pɔ́ lezíŋ shú 
ńgÿo ndaa gyá nò gwaa? 

23Mèŋ n deen ńké ńgɔɔn né pɔ́b ngie: Mèŋ tè gẅi zsé, pi ee pàfʉate menò, pi fó 
lejʉ́ŋ mèŋ ńtsíŋte nnɛ́ 

Lepwǒon ndá aa ntí pʉ́a 

24Nyìŋ lɔɔn ńtó ńtsɛ́ɛ wɔ̀ɔn, ńzẅí’te shwóŋò yɔ́ɔn, ńgÿo pá’ á ne ńzɛ́te, mbà ngàŋ 
gwá’a tsɔ̌ nzsè nò wá gẅie, à la cʉ́’ʉ lékwɛ́ ndá yé, ńtúŋo jʉ’ tà ńgyá máa tóon, 
ńtÿɔ́g ndá ndùm wɔ́. 

25Mbʉ̀ŋ gÿo ńdú, ngʉa ntse tó, fefà cʉ’ʉ, ńtéme nà ndá. Ndá tè gwe, mélà’mie mé 
la tÿɔ́g ndá ná tóon. 

26Tá nyìŋ gẅie à ju’ú shwóŋò yɔ́ɔn, à tè gÿo pá’ n gɔ̌ɔn wɔ́, mbà ngàŋ gwá’a gʉ̀gʉ̀ 
nyìŋ gẅie à la kwɛ́ ndá yé té túŋo cÿó. 

27Mbʉ̀ŋ gÿo ńdú, tsìtsyɛ̀ tó, fefà cʉ’ʉ ńtéme nà ndá ayɛ̌, é keme ḿbʉle ssé. 

Ntí gie Yěsô lɔg ńzí’i pʉ̀a mmó 
(Malékuse 1.22; Lukase 4.32) 

28Yěsô zí’i pʉ̀a mɔ̀ɔn menò tà ńtsẅé jʉ’, àlá’ pú mɔ̂ɔn ye ntí lézí’i pʉ̀a mmó, 

29mélà’mie à lɔ̌ɔn ntě ńgÿo pá’ pàkyagte lepʉ̌ Mǒsê wɔ́. À lɔ̌ɔn ńzí’i tà ńzsé mmó 
gie à gÿo yɛ̌. 

Matio 8 

Yěsô gÿǒ tsɔ̌ ngàŋ nkà’ páb zeŋe 
(Malékuse 1.40-45; Lukase 5.12-16) 

1Yěsô piŋ, ńgwaa fó ndùm lekwɔ’ɔ́ sẅɛ́’, menùɔ lá’ tà ńgyɔ́ɔn cʉ́me nzèm yé. 

2Àtsɔ̌ ngàŋ nkà’ páb tó ńkẅí’te mvfò yé, ńgɔɔn ngie: Cʉ̀apʉ̀a mèŋ n zsě ngie ɔ̀ lɔɔn 
ńkwoŋ, mbà ɔ̀ ku’u légÿo mèŋ n zeŋe. 

3Yěsô jú’, ńtsege pwó ńkíbe yé, ńgɔɔn né yé ngie: Mèŋ n kwǒŋ pú’u, zeŋe, nkà’ 
gwóon ḿmaga ná yé, á gwóon ńzeŋe. 

4Yěsô gɔɔn né yé ngie: Pɔ́ɔn lé ké ńkím tà nyìŋ jú’, tá’ ké ńgʉa ńnyɛ mbùm ɔ̀, á 
mbwó nùŋe pwɔ́’, ḿbiŋ ńnáa mmó gie lepʉ̌ Mǒsê ne ńzɛ́te mbwó nyìŋ gẅie nkà’ é 
magá ná yé, epʉ̀a metsèm lêen ńké ńzsé ngie ɔ̀ zeŋě. 

Yěsô gÿǒ mênkʉ́ tsɔ̌ tándá ncù pà Roma zeŋe 
(Lukase 7.1-10; Jâŋ 4.43-54) 

5Yěsô gʉa tà ńkúu tÿǒsoŋ Kapernawúm, àtsɔ̌ tándá ncù pà Roma zá’a yé, ésẅíŋte 
yé, 

6ńgɔɔn ngie: Cʉ̀apʉ̀a, mênkʉ́ wɔ̀ɔn nuŋe ndá, mbà kwʉ́’te gwǒon yé, à ne ńgyá 
ngɔ́’ tɛ’. 

7Yěsô gɔɔn né yé ngie: Mèŋ n ge gʉa gÿo à zeŋe. 

8Tá tándá ncù tsɔ́’ ngie: Cʉ̀apʉ̀a, mèŋ n tsẅíle nyìŋ gẅie à lɔɔn ńgwɔ́ ɔ̀ tɔ́g tà ńkúu 
ndá mèŋ. Tyé pɔ́ pɛ́’ɛ ńtsẅi lê ncwò gú mênkʉ́ wɔ̀ɔn zeŋe. 

9Mèŋ n gɔɔn pá’ɔɔn ńgwɔ́ yɔ́ɔn nzèm nyìŋ, ńjú’u ncwò wé, ńgíŋ ńgẅiin yɔ́ɔn pà 
lÿɔ́’ ncù nzèm mèŋ, pɔ́ ne ńjú’u wɔ̀ɔn. N dɔɔn ńgɔɔn né tsɔ̌ ngie gʉa, á gʉa, ńgɔɔn 
né tsɔ̌ ngie, too, á to, ḿbiŋ ńgɔɔn né nkwɔɔn yɔ̀ɔn ngie gÿo pá’ɔɔn, á gÿo. 

10Yěsô jú’u yɔ̀ɔn shwóŋò gie á kẅɛ̌ ncwò tándá ncù ńgɔ’te yé, ésele nnɛ́ ńgɔɔn 
mbwo lá’ gie aa nzèm yé ngie: Mèŋ shwóŋó gẅí, kwà’ nénʉ́, mbɔɔ tsɛ̀ɛ ngwòŋ pà 
Israel, mèŋ n kaa gyá tsɔ́ nyìŋ gẅie à zǎb ntʉ́m ná mèŋ pá’ yé wɔ́. 

11Mèŋ n ge zɔɔn gíŋe shwóŋó gẅie ngie: Pʉ̀a tà ńgyɔ́ɔn ge lá’ fó meshÿó meshÿó 
ndùmo tsetsá’, é tó kúu tsɛ̀ɛ ngwòŋ tÿǒ lepwó, pâ Ábalam, lê Esâg, mbɔɔ Yakwɔ́b 
temte ńjÿó línɔ́ɔn 

12Megʉ̀ gwaa gwɔ́ wó, mbà mé kẅilé púɔ ntɔ́’ ńnáa pǐ tsɛ̀ɛ mwòon nzém. Pɔ́ gwɔ́ 
wó ne ńdʉate, melóŋ pɔ́b ne ffó 

13Yěsô piŋ ńgɔɔn mbwó tándá ncù ngie: Piŋ nê mbʉ̀a gù! Pá’ ɔ̀ zǎb ntʉ́m ná mèŋ 
lá, àmmó gie ɔ̀ tsɔ̌ɔn ge gwɔ́ pú’u, ńgɔɔn pú’u, mênkʉ́ tándá ncù leen ńzeŋe pɔ́ 
fʉ̀’ó, pɔ́ fʉ̀’ó. 

Yěsô gÿǒ mákẅi’ Piɛ zeŋe 
(Mc 1.29-34; Lukase 4.38-41) 

14Yěsô fó jʉ’ó ńgʉa ndá piɛ, ńkúu wó ńgyá màkẅi’ Piɛ nuŋe, nnɛ́ ne ńkwɔ́’ɔ yé. 

15Yěsô kíbe pwó yé, nnɛ́ zá’a. Á nyɛte shúm ńdɔg ńdye yé. 

16Ncwò nzém gÿo ńgwɔ́, mé lɔg pʉ̀a tà ńgyɔ́ɔn pie messé tepòŋ ne ńgege wɔ́b ńtóo 
mvfò Yěsô, á gɔɔn nò tà’ legʉa messé tepòŋ fó ná pʉ̀a ńkẅɛ, megàŋa gûɔ pú 
ńzeŋe. 

17Á lɔgɔ pú’u, ḿbumte ná nò gie à ntsẅì nkʉ̀ Ssé Esǎya la gɔɔn ngie: «Yé zɔ la 
kaa melɔ̌’ mégè ḿbi’, ńgíŋe fó nà pège ńkẅile meguɔ mégè ḿbi’». 

Ntí lélɔg ńcʉ́me nzèm Yěsô 
(Lukase 9.57-62) 

18Yěsô gyá pá’ lá’ cú’te lejʉ́ŋ yé tà ńgyɔ́ɔn, ńtsẅi mbwo ngàŋa kwò yé ngie pâ pɔ́ 
túm né yetsɔ́ nzǐŋ ntse. 

19Àtsɔ̌ nkyàgte lepʉ̌ Mǒsê tóo lejʉ́ŋ yé ńgɔɔn né yé ngie: tsítsà, ɔ̀ ge gʉa nzɔ̌ wɔ́, 
mèŋ n ké ńgwɔ́ pɔ́ nzèm gù. 

20Yěsô tsɔ́’ɔ mbwó yé ngie: Meshʉ̀shʉ̀ gẅiin membÿé, meshʉ́ŋ piŋ ńgẅiin 
menkʉ̀a mɔ́b. Tá Míŋ Nyìŋ tè gẅiin jʉ’ gie à lɔɔn ńgwɔ́ á zẅɛte wó wɔ́. 

21Àtsɔ̌ tà’ ná pʉ̀a pie ee nzèm yé gɔɔn né yé ngie: Àndè cʉ́’ mèŋ n zɔɔn ńgʉa ńtúŋo 
tá wɔ̀ɔn. 

22Yěsô tsɔ́’ɔ mbwó yé ngie: Cʉ́m pɔ́ nzèm mèŋ, ńnyé mepfó pɔ́ túŋ mepfó pɔ́b. 

Yěsô gÿǒ fefà pɔ́ ntse láŋte 
(Malékuse 4.35-41; Lukase 8.22-25) 

23Yěsô kúu tsɛ̀ɛ kanú’, ngàŋa kwò yé kú yɔ́b tsɛ̀ɛ wó, 

24ńně ńgee, tsɔ̌ máamáa fóm gwe ndùm ntse, ńzye lécʉ’ ńkaa ntse kaa tà é cʉ́’ʉ 
fa’a pɔ́ lékábte kanú’. Á gwaa gwɔ́ Yěsô ne ńdyé. 

25Pɔ́ tóo lejʉ́ŋ yé, ńne ńzyeen yé, ńgɔɔn ngie: Cʉ̀apʉ̀a, kẅé wég mbwó legwé. Pège 
kwě tà ńdem. 

26Á gɔɔn né pɔ́b ngie: Pi pɔ́gɔ kɔ́? Pi tè záb ntʉ́m nà Ssé fʉ̀’ ntsèm wɔ́! Ńgɔɔn pú’u, 
ńdu ssé, ńcÿɔ́gɔ fóm pɔ́ ntse. Ejʉ’ láŋte lê kěm. 

27Pɔ́ métsèm pú ḿmɔɔn, ńgɔɔn tsetsɛ̀ɛ pɔ́b ngie: Yɔ̀ɔn ee yɛ̌ ntí nyìŋ tà mbɔɔ fóm 
pɔ́ ntse jú’u ncwò wé? 

Yěsô gÿǒ pʉ̀a mépʉ́a pie messé tepòŋ ee ná pɔ́b pú ńzeŋe 
(Malékuse 5.1-20; Lukase 8.26-39) 

28Yěsô gʉa tà ńkúu nà yetsɔ̌ nzǐŋ. É gwɔ́ ngwòŋ pà Garazania, etsɔ̌ pʉ̀a mépʉ́a 
pie messé tepòŋ leen ńkúu ná pɔ́b fó jʉ’e mé túŋo pʉ̀a wó ńkẅɛ ńzá’a yé, mbà pɔ́ 
leen fʉ̀’ nò fʉ̀’ tà nyìŋ tè gíŋe ḿpfó wɛ̌ shÿó wɔ́. 

29Pɔ́ ga’te ńgɔɔn né Yěsô ngie: Ɔ̀ fa’a légÿo lêkɔ́ ná peg, Míŋ Ssé? Ɔ̀ ka tóo jʉ’ɔɔn pɔ́ 
létʉ́ njÿó ńnéŋe wég tsɛ̀ɛ ngɔ́’ ka? 

30Á gwaa gwɔ́ àtsɔ́ nùɔ mekúnɔ́ɔn gwɔ́ ngʉ̀ŋe jʉ’ó ńne ńgwá ńkʉ́’ʉ ḿpfɛ́ɛ shúm. 

31Messé tepòŋ sẅíŋte Yěsô ngie: Ɔ̀ lɔɔn ńjwoŋo wég, ɔ̀ zẅíŋ peg gʉa ńkúu nà nùɔ 
mekúnɔ́ɔn pi. 

32Yěsô gɔɔn né pɔ́b ngie: Pi lò. Pɔ́ leen ńké fó nà pʉ̀a pá ńkẅɛ, ńgʉa ńkúu nà 
mekúnɔ́ɔn. Mé gwaa gyá, ànùɔ mekúnɔ́ɔn pá fóo kenkʉ́ŋe, ńtága, ńzẅɛ ḿbʉle tsɛ̀ɛ 
letʉŋ, ńnú ntse ńkwéte. 

33Epʉ̀a pie pɔ́ ké ne ḿbyɛ́bɛ mekúnɔ́ɔn gyá pú’u, ńtága ńkÿote, ńgʉa tÿǒsoŋ ḿbú 
ḿbíte kɔ́ɔkɔ́ wɔ́ gie á cʉ̌a, tà mbɔɔ ye pʉ̀a pie messé tepòŋ kěen ná pɔ́b la. 

34Àlá’ jú’, éfó tÿǒsoŋ ḿbú ńkẅɛ, ńtóo légyá Yěsô, ńgwɔ́ tà ńgyá yé, ésẅíŋte yé ngie 
à fó lá’ pɔ́b ńgʉa. 

Matio 9 

Yěsô gÿǒ ngàŋa kwʉ́’te zeŋe 
(Malékuse 2.1-12; Lukase 5. 17-26) 

1Pɔ́ gɔɔn pú’u, Yěsô kúu tsɛ̀ɛ kanú’, ńtúm ntse ḿbiŋ né tsɛ̀ɛ tÿǒsoŋ yɔ́b, 

2ńkúu wó, mé lɔgɔ tsɔ̌ ngàŋa kwʉ́’te ńtó, á nuŋe ná páŋte. Yěsô gyá ntí gie, mbàŋa 
gie é lɔgɔ́ yé ńtó, lɔg ńzab ntʉ́m ná yé, ńgɔɔn né ngàŋa kwʉ́’te ngie: Míŋ wɔ̀ɔn ɔ́ɔ 
shÿó mbòŋo! Mé legé menò tepòŋ mú ńnáa mbwó gù. 

3Etsɔ́ pàkyagte lepʉ̌ Mǒsê gwɔ́ jʉ’ó, ńjú’, ńne ńgɔɔn tsetsɛ̀ɛ pɔ́b ngie: Nyìŋ wɔ̀ɔn 
kaŋá lʉŋe Ssé mboo! 

4Yěsô zsé mmó gie pɔ́ ne ńkwaŋa, ńgɔɔn né pɔ́b ngie: Pi gÿo lêkɔ́ ńgẅiin yɛ̀ ntí 
mekwaŋá tepòŋ tsɛ̀ɛ ntʉ́m gẅí? 

5Pi gyǎ ngie á zeŋe pɔ́ légɔɔn né nyìŋ ngie: Mé legé menò tepòŋ mú, ka pɔ́ légɔɔn 
ngie lu ssé ńgiŋ? 

6Mèŋ n ge ké nyɛɛ gẅi ngie: Míŋ Nyìŋ aa ndùmo ssé tsetsá’, mbà mé la ná metʉ̀ né 
yé lélɔg ńdege menò tepòŋ pʉ̀a mesoŋ ńnáa mbwó pɔ́b, ńdeen ńké ńgɔɔn né 
ngàŋa kẅʉ́’te ngie: Lu ssé, ńkaa páŋte gù, ńdɔg ńgʉa né mbʉ̀a gù. 

7Nyìŋ ŋwɛ́ lu ssé, ńgʉa nê mbʉ̀a yé. 

8Àlá’ gyá yɔ̀ɔn nò á kʉ’ʉ wɔ́b, pɔ́ ne ńgu’te Ssé ná pá’ à nǎ yɔ̀ɔn ntí metʉ̀ mbwó 
pʉ̀a mesoŋ. 

Yěsô tsẅǐ né Matio ngie à cʉ́me nzèm yé 
(Malékuse 2.13-22; Lukase 5.27-39,15.1) 

9Yěsô fó jʉ’ó ńgʉa, ńgwaa cʉa jʉ’ gie mé kẅé ncùb pà Roma wó, atsɔ̌ nyìŋ ńnéŋe, 
lezíŋ sé gwɔ́ lê Matio. Yěsô gɔɔn né yé ngie: Tóo pɔ́gɔ zɔ cʉ́’ʉ ńgiŋe. Á lu ssé, 
ńcʉ́me nzèm yé. 

10Yěsô gÿo ńgwɔ́ ndá Matio ńne ḿpfɛ́ɛ mmó, petsɔ́ pà kẅé ncùb pà Roma tà 
ńgyɔ́ɔn, lâ tsɔ́ ngàŋa tsẅé tepòŋ, tó ńkẅɛ́te Yěsô pâ ngàŋa kwò yé, pâ pɔ́ ńnéŋe 
ssé ńne ḿpfɛ́ɛ mmó. 

11Pàfarisay gyá pú’u, ńzɛ́te ngàŋa kwò Yěsô ngie: Mélà’a kɔ́ tá gẅi pâ pà kẅé ncùb 
pà Roma lâ petsɔ́ pʉ̀a tepòŋ teme shúm ḿpfɛ́ɛ? 

12Yěsô jú’ pá’ pɔ́ gɔ̌ɔn, ésaga mbwó pɔ́b ngie: Ńgwɔ́ nyìŋ le gwɔ́ ńtentʉ́, ńgʉa fa’a 
ngÿo meffo wɔ́, nyìŋ guɔ tá fa’a yé. 

13Áa yɛ̌ tá mèŋ n ne ńgɔɔn né pi ngie: Pi gʉa nzí’i mmó gie yɔ̀ɔn nò gie mé la ŋwe’e 
lɔgɔ ńgɔɔn: «Mèŋ n kwoŋo tsɔ́ɔn mezìŋe, ńcʉa pwɔ́’ gẅie mé lɔgɔ ńgu’te wɔ̀ɔn». 
Yɔ̀ɔn aa mmó gie á gÿo, mèŋ n gɔɔn ngie: N ka te tó letóŋ pʉ̀a membóŋo wɔ́, mèŋ 
n kɔ̌ɔn ńtóo ntí pɔ́ megàŋ mefʉa ngie pɔ́ piŋe mbwó Ssé. 

Lekwoŋ kwoŋ ńnéŋe nzyè ńtí nò Ssé 

14Megàŋa kwò Jâŋ gÿo ńtó, ńzɛ́te Yěsô ngie: Peg lâ pà farisay neŋé ńkwoŋ kwoŋ 
ńnéŋe nzyè, epú ké tè pú’u, gÿo mélà’a kɔ́? 

15Yěsô tsɔ́’ɔ mbwó pɔ́b ngie: Tà à lɔɔn ńgwɔ́ mé gʉa leluŋó nyìŋ, á nyé ńnéŋe 
ńnéŋe meshǔ pie mé ně ńtóŋ ńnéŋe tsɛ̀ɛ lemÿɔg mélà’a kɔ́? Tá’ mé ge lá’ fó mbwó 
pɔ́b tsɔ́ lyɛ̌’ sa’a yé, pɔ́ leen ńké ńnéŋe nzyè fʉ̀’ó la. 

16Yěsô gíŋe ság ngie: À lɔɔn ńgwɔ́ nyìŋ le lɔgɔ mmó nzsǒ sẅé ńdɔg ńtsɛ́ lepÿé nà 
nzẅìŋe nzsǒ wɔ́. Nyìŋ gÿò pú’u, mbà mmó nzsǒ sẅé ge kẅi’i shʉa nzsǒ, lepÿé pú 
fáŋ. 

17Mé lɔɔn ne ńgee ńde’e melù’ tsɛ̀ɛ ntú’ngùb, mbà mé te néŋ melù’ mie mé nyé 
ńtsɔ́’ɔ á tsɛ̀ɛ nzẅìŋe ntú’ wɔ́. Mé lɔɔn ngÿo pú’u, mbà melù’ mesẅé ge fu’, éshʉ́a 
nzẅìŋe ntú’ ŋwɛ́, mé sɔ́ɔn melù’, ésɔ́ɔn ntú’. Á zɛ́te ngie mé néŋ melù’ mé sẅé pɔ́ 
tsɛ̀ɛ ntú’ yé sẅé, melù’ pɔ́ ntú’ pú ńtsẅɛ́. 

Yěsô gÿǒ tsɔ̌ manzwě zeŋe, ḿbiŋ ńgíŋe ńzíme tsɔ̌ múɔ manzwě 
(Malékuse 5. 211-43; Lukase 8. 40-56) 

18Yěsô ne ńgɔɔn nò mbwó pɔ́b pú’u, àtsɔ̌ ndÿò tó, ńnuŋe mekwò yé ńgɔɔn ngie: 
Míŋ wɔ̀ɔn we manzwě lěen ńkwé pɔ́ fʉ̀’ɔɔn, tá tóo ńzába pwó jú ná yé à gwɔ́ wó. 

19Yěsô lu ssé, pângàŋa kwò yé cʉ́me nzèm yé. 

20Pɔ́ né ńgee, àtsɔ̌ manzwě gwɔ́ nùɔ lá’, ńgẅiin guɔ máshúɔ, mbà á gegé yé gege 
ngù’ tsɔ́b pʉ́a nê legém. Á ná’te, éfó nzèm, ńtó ńkíbe tsɔ̌ɔn nzsǒ Yěsô, 

21mélà’mie à la ne ńgɔɔn ngie: N dɔɔn ńzé’e pwó yɔ́ɔn tà fó ńkíbe pɔ́ nzsǒ yé, mbà 
mèŋ n ge zeŋe! 

22Yěsô sele nnɛ́, ńgyá yé, ńgɔɔn né yé ngie: Míŋ wɔ̀ɔn, ɔ́ɔ shÿó mbòŋo, ntí gie ɔ̀ lɔ̌g 
ńzáb ntʉ́m gú ná mèŋ lɛ̂, gÿǒ ɔ̀ zeŋe. Á gwóon ńzeŋe pɔ́ fʉ̀’ó fʉ̀’ó. 

23Yěsô gʉa tà ńkúu mbʉ̀a ndÿò wá, ńgyá, mbà pàpú’ shúm ńdɔg ńtúŋo mpfó, ně 
ndá’ ńtó tà ńtyéte, àlá’ piŋ ne ńzẅɛɛ shwǒŋ. Yěsô gɔɔn né pɔ́b ngie: 

24Pi gʉate, múɔ manzwě kaa kwé, à lye lyě. Àlá’ jú’ ńgẅe yé gẅe. 

25Mé fó ndá ńkẅile pʉ̀a. Yěsô kúu ndà, ńkíbe pwó múɔ manzwě, á gwóon ńdu ssé. 

26Mé lɔgɔ yɔ̀ɔn nò ḿbú saa jʉ’ nà yɛ̌ pàga ngwòŋ. 

Yěsô gÿǒ pàfʉ̀ menÿɔ́g mépʉ́a zeŋe 

27Yěsô fó jʉ’ó ne ńgee, etsɔ́ pàfʉ̀ menÿɔ́g mépʉ́a cʉ́me nzèm yé, ńne ńga’te ńgɔɔn 
ngie: Nyìŋ na ngẅɛ fùɔ Ndavíd tsɔ́ɔn mezìŋe még. 

28Á gʉa tà ńkúu ndá, pàfʉ̀ menÿɔ́g pá tó ńkẅɛ́te yé, á zɛ́te wɔ́b ngie: Pi kwǎŋ ngie 
á lɔɔn ńgwɔ́ n gÿo mmó gie pi zɛ́te lɛ̂? Pɔ́ yé oon mé Cʉ̀apʉ̀a ɔ̀ ku’u légÿo. 

29Yěsô leen ńké ńzába pwó ná menÿɔ́g mɔ́b, ńgɔɔn ngie á poŋ ngie à kɔ́ɔkɔ́ à gwɔ́ 
pá’ pi zǎb ntʉ́m ná mèŋ ńkwaŋ ngie á ge gwɔ́. 

30Menÿɔ́g mɔ́b leen ńké ńgyá jʉ’. Yěsô tɔ’ɔ wɔ́b ngie: MÀbɔ́ɔn gẅi lé ké ńgÿo tà 
nyìŋ zsé pá’ á cʉ̌a pú’u. 

31Tá’ pɔ́ zyɛ́’ tà ńkúu pǐ ńdɔg lezíŋ Yěsô ḿbú saa jʉ’ ntsèm ná yɛ̌ pàga lá’. 

Yěsô gÿǒ tsɔ̌ mbu’ ncwò gɔɔn nò 

32Pàfʉ̀ menÿɔ́g gwaa fó ndá kẅɛ, mé lɔgɔ tsɔ̌ nyìŋ ńtóo mvfò Yěsô, mbà tsɔ́ ssé 
tepòŋ la gÿo á cʉ́’ʉ mbu’ ncwò. 

33Yěsô gwɔ́ tà ńjwoŋ yɛ̌ ssé tepòŋ, mbu’ ncwò ŋwɛ́ gwóon ńzye légɔɔn nò. Àlá’ gyá 
ḿbú ḿmɔ́ɔn, ńne ńgɔɔn ngie: Mé laa zɔɔn ńgyá yɛ̂ ntí nò á tsɛ̀ɛ ngwòŋ pà Israel 
wɔ́. 

34Tá’ pà farisay gɔɔn yɔ́b ngie: Tándá messé tepòŋ zɔ gÿo tá Yěsô ku’u 
léjwoŋmessé tepòŋ 

Yěsô tsɔ̌ɔn mezìŋe nùɔ lá’ 
(Malékuse 6.34; Lukase 10.2) 

35Yěsô ně ńcʉa tsɛ̀ɛ metÿǒsoŋ ntsèm mbɔɔ tsɛ̀ɛ melá’, ńkúu nzɔ̌ nzɔ̌ wɔ́ ńgee ndá 
cú’tè, ńzí’i pʉ̀a nò Ssé, ésá’a nkʉ̀ mbòŋo gẅie éshwóŋó pá’ lefùɔ Ssé ee pú’u, ńgÿo 
meguɔ ntí ntí maga nà pʉ̀a, melɔ̌’ ntí ntí maga mbùm pʉ̀a, 

36ńgyá menùɔ lá’, mezìŋe mɔ́b kúu yé, mélà’mie pɔ́ laa pá’ nùɔ menjʉ̀njÿò mie 
àmpfele tè wó wɔ́. Pɔ́ gwɔ́ mezìŋe mezìŋe, mbà pɔ́ pǔ ńtsáŋ 

37Á leen ńké ńgɔɔn mbwó ngàŋa kwò yé ngie: Eshúm sie mé gee nká’ ńdagá é 
gyɔ́ɔn tɛ’, nzẅìŋ ngàŋa fà’ piŋ ńkɔ́g. 

38Á poŋ ngie pi sẅíŋte ngàŋ nká’ à kẅi’i megàŋa fà’ pie pɔ́ ge ne laga shúm sé. 

Matio 10 

Megàŋ ntúm Yěsô ntsɔ̀b pʉ́a nê legém 
(Malékuse 3.13-19; Lukase 6.12-16) 

1Yěsô gÿo ńtóŋ ngàŋa kwò yé ntsɔ̀b pʉ́a nê legém, ńná metʉ̀ mbwó pɔ́b lélɔg 
ńjwoŋmessé tepòŋ, mbɔɔ lélɔg ńgÿo meguɔ ntí ntí maga ná pʉ̀a, mbɔɔ légÿo melɔ̌’ 
ntí ntí maga mbùm pʉ̀a. 

2Mezíŋ megàŋ ntúm Yěsô ntsɔ̀b pʉ́a nê legém ŋwɛ́ é mɔ̀ɔn: Ànduŋ mvfò aa Símo 
gẅie mé gíŋe ńtóŋo yé lê Piɛ. Wetsɔ̌ gwɔ́ Ndeléya ńgwɔ́ fɛ́ Piɛ. Petsɔ́ gwɔ́ Jâg míŋ 
Zebede pɔ́ fɛ́ we Jâŋ, 

3ńgÿo Filib pɔ́ Patelemî, ńgÿo Tomáse pɔ́ Matio, á nkẅè ncùb pà Roma, ńgÿo Jâg 
míŋ Alfe pɔ́ Tadé, 

4ńgÿo Símo múɔ ngwòŋ pɔ́ Jẅidas Iskariod gẅie à la gÿo sẅiŋe Yěsô 

Yěsô tǔm pʉ̀a pé ntsɔ́b pʉ́a nê legém 
(Mc 6.7-13; Lukase 9.1-6, 10.4) 

5Yěsô gwaa túm megàŋ ntúm pɔɔn ntsɔ̀b pʉ́a nê legém, ńtsẅi né pɔ́b ngie: Tà pi 
gʉa tsɛ̀ɛ melá’ pʉ̀a pie é té pà Yuda wɔ́, tà pi kúu tsɛ̀ɛ metÿǒsoŋ pà Samalîɛ. 

6Pi gʉa fa’ pɔ́menjʉ̀njÿò Ssé mie ée tsɛ̀ɛ mendá pà Israel, mbà é la pyé. 

7Pi gʉa sá’ éshwóŋ pʉ̀a ngie:Lefùɔ Ssé tsoté tà ne ḿbɔ́ɔnte. 

8Pi gʉa ńgÿo megàŋa guɔ zeŋe, ńgÿo mepfó zím, ńgÿo megàŋ nkà’ pǎb zeŋe, 
ńjwoŋ messé tepòŋ. Mé nǎ mbwó pi sẅɛɛ sẅɛɛ, pi gíŋe ńná gí sẅɛɛ sẅɛɛ. 

9Tà pi néŋ nkáb pɔ̀ɔn, tà mbɔɔ pá’ e gwɔ́ pɔ́ láa wɔ́. 

10Tà pi gwɔ́ cʉ́me mánzsè ńdyɛbe pɔ̀ɔn, tà pi píi kúbe nzsǒ, tà pi píi kúbe melɔ̌ɔn, 
tà pi tẅi’i tÿǒ. N gɔɔn pá’ɔɔn nue nyìŋ lɔɔn ne fa’a nzɔ̌ wɔ́, mbà mmó léjÿó yé ge fó 
jʉ’ó 

11Pi lɔɔn ńgʉa tà ńkúu tsɛ̀ɛ tÿǒsoŋ ka tsɛ̀ɛ mbʉ̀a wɔ́, pi túŋte lézsé ka nyìŋ gẅie à 
ge kúe gẅi ge kẅɛɛ jʉ’ó wɔ́, ńgwɔ́ tà ńgyá yé, pi ńnéŋe pɔ́ mbʉ̀a yé tà ńdá’ fó yɛ̌ lá’ 
ńgʉa. 

12Pi gʉa tà ńkúu ndá nyìŋ, pi gɔɔn ngie: E Ssé néŋ mbʉ́lè tsɛ̀ɛ yɔ̀ɔn ndá. 

13Pʉ̀a pie ee tsɛ̀ɛ yɛ̌ ndá lɔɔn ńkúe gẅí, mbà Ssé ge néŋ mbʉ́lè ná pɔ́b! Tá ńgwɔ́ gie 
pɔ́ lɔɔn tè gẅi kúe, mbà mbʉ́lè gi ge piŋe ná pi. 

14Pi kúu mbʉ̀a nyìŋ ka pɔ́ tsɔ́ tÿǒsoŋ wɔ́, mé lʉ’ʉ lékúe gẅí, ńdʉ’ʉ lé jú’u shwóŋó 
gí, pi fó wó ńgʉa, ńgwaa gʉa ḿbú’u pfepfɔ́b nà mekwò mí ńgwá’ 

15Mèŋ n ge shwóŋó gẅí, kwà’ nénʉ́, àlyɛ̌’ gie Ssé ge lá’ ne tsɔ́’te mentsaŋ pʉ̀a 
mesoŋ, ngʉ̀ngʉ̀ pɛ̌ pʉ̀a gyɔ́ɔn ńcʉa yé pʉ̀a Sodom pâ yé pʉ̀a Gomor 

Mé ge gÿo kʉ́e ngàŋa kwò Yěsô 
(Malékuse 13.9-13; Lukase 12.11, 21.12-19) 

16Mèŋ n túmo gẅi pé pá’ à lɔɔn ńgwɔ́ mé túm mvfó tsetsɛ̀ɛ menɔ̀ɔn ngẅi, pi ké 
ńgwaa giŋ ńdÿɔ́’ pá’ nnú, ḿbiŋ ńgwɔ́ pàteŋag ntsaŋ pá’ kàpʉŋ la 

17Pi laga twó gí, mélà’mie pʉ̀a mesoŋ ge gÿo sẅiŋe gẅi mé ŋaga gẅí, ńdɔ́g 
mengwɔ̀ɔn ńcuɔ gẅi á tsɛ̀ɛ mendá cú’tè mɔ́b 

18Mé ge lá’ ŋaga gẅi á mvfò pà ngumnɔ́ɔn lâ mefùɔ melá’ mɔ̀ɔn. Pi lɔg ńgẅiin shÿó 
lélɔg shwóŋó wɔ́b mbɔɔ pàte zsě Ssé, á nyìŋ gẅie méŋ n gee wɛ̌. 

19Mé gÿo ńgwɔ́ tà ne ńdɔgɔ gẅi ńgee, tà pi pú’ mbùm gi ngie pi ge tóo wó gɔɔn 
ngie kɔ́ wɔ́? Aa gÿo gwɔ́ fʉ̀’ó, e Ssé náa gẅi shwóŋó, 

20mélà’mie pi zɔ tě ge zɔɔn lá’ gɔɔn nò wɔ. Àzẅìge Tá gẅi zɔ̌ ge lá’ lɔgɔ gẅi gɔɔn 
nò. 

21Nyìŋ ge gwoon fɛ́ we ńná mé zẅé, tá múɔ gwoon míŋ we ńná mé zẅé, gubé ge 
lá’ lu ssé cʉ́’ megàŋ mbù metá pɔ́b, e gÿo mé zẅé wɔ́b. 

22Pʉ̀a metsèm ge lá’ pú pʉ̀a gẅi mélà’ mɔ́ɔn, tá’ nyìŋ gẅíe à shÿɔ̌g shÿɔg tè kʉ́a zɔ 
ge gÿo tsẅɛ́ 

23Mé lɔɔn ne ńkʉe gẅi a tsɛ̀ɛ yɔ̀ɔn tÿǒsoŋ, pi kÿo ńgee tsɛ̀ɛ yetsɔ́. Mèŋ n ge 
shwóŋó gẅí, kwà’ nénʉ́, pi tè lá’ kú metÿǒsoŋ Israel tà ḿmag té gwɔ́ gie Míŋ Nyìŋ 
tǒ wɔ́. 

24Nzì’i mmó tè tsítsà we cʉa, nkwɔɔn piŋ ńké tè tá we cʉa. 

25Mé lɔɔn ḿvɔg ńtóŋo ngàŋ ndá ngie: Bɛlzebùl, mbà mé ge kúu nà pʉ̀a ndá pé, tá 
nyé té tóŋo wɔ́b pú’u, keen? Á lɔɔn ńgwɔ́ gie kɔ́ la gÿo tsítsà wɔ́, mbà yɛ̌ mmó ge 
lá’ gÿo nyìŋ gẅie à ne ńzí’i nò yé, ńgwɔ́ gie kɔ́ la gÿo tá pà nkwɔɔn wɔ́, mbà yɛ̌ 
mmó ge gíŋe lá’ gÿo nkwɔɔn yé. 

Tà pi pɔ́g pʉ̀a mesoŋ, pi gÿo nò lefùɔ Ssé kẅɛɛ mángyɛ̌ 
(Lukase 12.2-9) 

26Pú’u, tà pi pɔ́g pʉ̀a pie é nyɛɛ gẅi ngɔ́’, mélà’mie ànò gie aa lyɛ̌’ɔɔn ńgwɔ́ 
lelyěen, á gẅiin le lá’ ńkẅɛɛ mángyɛ̌, tsɔ́ nò té gwɔ́ gie à lɔɔn ńgwɔ́ á lyeen tà mé 
lá’ le zsé wɔ́ 

27Ànò gie mèŋ n gɔ̌ɔn mbwó pi á tsɛ̀ɛ nzěm, ejʉ’ lɔɔn ńgÿo fɔ́g pi gɔɔn. Ànò gie n 
demté pɔ́ letuŋó pi, pi gÿo ńkwɔ́’ɔ gyɛ̌ tá sá’a yɛ̌ nò. 

28Tà pi pɔ́g pʉ̀a mesoŋ, pɔ́ ku’ pɔ́ ndà’ lézẅé nyìŋ, ḿbiŋ ńké tè ku’u légÿo tà ńtɔ́g 
pú’u wɔ́. Pi pɔ́g pɔ́ ndà’ Ssé, á nue ńgwɔ́ á zẅé nyìŋ, ḿbiŋ ńku’u léma’a yé tsɛ̀ɛ 
mmɔ̌g. 

29Mé ée lá’ɔɔn, ésẅiŋ mejʉŋé mémbʉ́a é té ku’u tsɔ́ mmó wɔ́. Tà mbɔɔ pú’u, ńgwɔ́ 
tsɔ̌ tà’ á le gwe ssé té gwɔ́ gie Tá gẅi Ssé à zẅǐŋ wɔ́. 

30Á gʉa nà pi, mbà Ssé ne ńzsé nzẅìŋ menoŋo twó mí. 

31Pú’u la, pi pɔ́ɔn légíŋe ḿbɔ́g, pi ee mbwó Ssé ńgwɔ́ mmó tʉ̀ nzẅìŋ ńcʉa mejʉŋé 
tà ńgyɔ́ɔn. 

32Nyìŋ lɔɔn ńgɔɔn mvfò lá’ ngie: Mèŋ n ge nyìŋ Yěsô. Mbà mèŋ n ge lá’ gɔɔn yɔ́ɔn 
mvfò Tá wɔ̀ɔn gẅie aa tÿǒ lepwó ngie: Nyìŋ wɛ̂ aa wɔ̀ɔn nyìŋ. 

33Tá nyìŋ piŋ ńgɔɔn mvfò lá’ ngie: Mèŋ n tè nyìŋ Yěsô wɔ́, mbà mèŋ Míŋ Nyìŋ ge 
lá’ gɔɔn yɔ́ɔn mvfò Tá wɔ̀ɔn mie aa tÿǒ lepwó ngie: Nyìŋ wɛ̂ tè wɔ̀ɔn nyìŋ wɔ́ 

34Tà pi kwaŋ ngie mèŋ n ka lɔg mbʉ́lè ńtóo ndùmo ssé tsetsá’. Mèŋ n ka tè lɔg 
mbʉ́lè ńtó wɔ́, ńka lɔg pɔ́ fagte ńtó. 

35Mèŋ n ka to ḿma’a fagte tsetsɛ̀ɛ nyìŋ pɔ́ tá we, á tsetsɛ̀ɛ múɔ manzwě pɔ́ má we, 
á tsetsɛ̀ɛ nzwě múɔ pɔ́ má ndǔm we. 

36Megàŋ mbù nyìŋ ge kẅɛ pɔ́ tsɛ̀ɛ tsìŋe ndá yɔ́b 

Àngàŋa kwò Yěsô zẅíŋe lékwé pá’ yé 
(Lukase 14.26-27) 

37Nyìŋ kwoŋo tá we ka pɔ́ má we wɔ́, tà ńtɔ́gɔ wɔ̀ɔn, mbà ngàŋ tè ku’u légwɔ́ wɔ̀ɔn 
nyìŋ wɔ́. Nyìŋ kwoŋo míŋ we we mbàŋa ka we manzwě wɔ́ tà ńtɔ́gɔ wɔ̀ɔn, mbà à 
tè ku’u légwɔ́ wɔ̀ɔn nyìŋ wɔ́. 

38Nyìŋ lɔɔn tè kaa yé tÿǒ nkǐ, ńdɔg ńzẅíŋe lékwé tá ńcʉ́me nzèm mèŋ wɔ́, mbà 
ńgwɔ́ á le ku’u légwɔ́ ngàŋa kwò wɔ̀ɔn mɔ́ 

39Nyìŋ lɔɔn ngie à ge pɔ́ɔn we légwɔ́ wó, mbà à ge pyé, tá nyìŋ gẅie à pǐŋ ńzẅíŋe 
lépyé mélà’ mɔ́ɔn zɔ gÿó ńgwɔ́ wó. 

Nyìŋ lɔɔn ńkúe gẅí, mbà à kúe pɔ́ wɔ̀ɔn 
(Malékuse 9.41) 

40Nyìŋ lɔɔn ńkúe gẅí, mbà à kúe pɔ́ wɔ̀ɔn, nyìŋ piŋ ńkúe wɔ̀ɔn, mbà à kúe pɔ́ nyìŋ 
gẅie à la túmo wɔ̀ɔn 

41Nyìŋ lɔɔn ńkúe tà’ ntsẅì nkʉ̀ Ssé pá’ ntsẅì nkʉ̀ Ssé, mbà mé ge lá’ ńná wé ńtsɔ’ɔ́ 
fà’ pá’ we ntsẅì nkʉ̀ Ssé. Nyìŋ piŋ ńkúe nyìŋ gẅie à kú’te lepʉ̌ Ssé pá’ nyìŋ gẅie à 
kú’te lepʉ̌ Ssé, mbà mé ge lá’ ná ntsɔ’ɔ́ fà’ wé pá’ we nyìŋ gẅie á kú’te lepʉ̌ Ssé. 

42Mèŋ n ge shwóŋó gẅí, kwà’ nénʉ́, nyìŋ lɔɔn ńná pɔ́ ndà’ galase ntse gẅie é ne 
sẅéte á mbwó múɔ mémúɔ, ńdɔgɔ pá’ wɛ̌ muɔ aa ngàŋa kwò wɔ̀ɔn ńnáa, mbà wé 
ntsɔ’ɔ́ fà’ téen ńdá’a ḿbyé wɔ́. 

Matio 11 

Ngàŋ ntúm Jâŋ Mbabtis 

1Yěsô la gɔɔn yɔ̀ɔn nò mbwó ngàŋa kwò yé ntsɔ̀b pʉ́a nê legém tà ńtsẅé jʉ’, éfo 
jʉ’ó ńgʉa, ńgiŋe ńzí’i pʉ̀a mmó ḿbiŋe ńtsẅì nkʉ̀ mbòŋo tsɛ̀ɛ metÿǒsoŋ na yɛ̌ 
pàga ngwòŋ. 

2Á gwɔ́ fʉ̀’o, Jâŋ Mbabtis gwɔ́ ndá ntsǎŋ, ńjú’ mé ne shwóŋó á na menò mie Yěsô 
gẅie aa Kristo ne ńgÿo. Á túm tsɔ́ ngàŋa kwò yé ngie pɔ́ gʉa ńzɛ́te yé ngie, 

3aa Nzà’nkÿo gẅie mé ne ńzẅí’te yé lá ka pɔ́ gíŋ ńzẅí’te pɔ́ tsɔ́ nyìŋ ndyɛ̀’ɛ wɔ́? 

4Pɔ́ gʉa ńgyá Yěsô, á tsɔ́’ɔ mbwó pɔ́b ngie: Pi gʉa ḿbíte mmó gie pi jǔ’ mbɔɔ gie pi 
gyǎ éshwóŋó Jâŋ, 

5éshwóŋó yé ngie: Mefʉ̀ menÿɔ́g ne ńgyá jʉ’, pà pwɔ́’te mekwò ne ńgiŋe mbóŋo, 
megàŋ nkà’ ne ńzeŋe, pà mbǔ’ metuŋó ne ńjú’u jʉ’, mepfó ne ńzyeen, mé ne sá’a 
nkʉ̀ mbòŋo nò Ssé mbwó mefÿɔ́g 

6Àshÿó mbòŋo aa nyìŋ gẅie à tè kwɔɔnte ná Míŋ Nyìŋ gwe ssé wɔ́! 

7Megàŋ ntúm Jâŋ gʉa, Yěsô cʉ́’ ńgɔɔn nò ńtí Jâŋ, á mbwó lá’ gie aa jʉ’ó, ńzɛ́te wɔ́b 
ngie: Á kaa fʉ̀’e Jâŋ pi gʉa nkwòŋo tsẅɛ ńgyá kɔ́? Á kekà’a gie fefà ne ńcʉ’te lá? 
Ngǎŋ. 

8Tà pi kɔ̌ɔn ńgee pɔ́ ńgyá kɔ́? Ányìŋ gẅie à ma’ menzsǒ nkáb lá? Tá pà ma’ yɛ̌ ntí 
menzsǒ ńnéŋe pɔ́ nɔ’? 

9Tà pi kɔ̌ɔn ńgee ńgyá pɔ́ wɔ́? Á ntsẅì nkʉ̀ Ssé lá? Oon tà mèŋ n ké shwóŋó gẅí, à 
kaa wɛ̌, tà ńcʉa mbɔɔ ntsẅì nkʉ̀ Ssé. 

10Jâŋ ŋwɛ́ zɔɔn ńgwɔ́ nyìŋ gẅie Ssé la cʉ́’ʉ le gɔɔn nò ná yé, ńtsẅi mé ŋwe’e ngie: 
Jú’u «mèŋ n ge túmo mântúm wɔ̀ɔn à vɔg ńtó, ńne ńnyɛte mánzsè gù tá ɔ̀ tó». 

11Yěsô gíŋe ńkẅi’i ńgɔɔn ngie: Mèŋ shwóŋó gẅí, kwà’ nénʉ́, àtsɔ̌ nyìŋ laa zɔɔn 
ńgwɔ́ wó tà ńtɔ́gɔ Jâŋ Mbabtis wɔ́. Tá á ké yɔ̀ɔn, mbà nyìŋ gẅie à pú ńkɔ́gɔ nà 
nò lefùɔ Ssé, mbà á pú fáŋ ńcʉa Jâŋ. 

12Tà fó nà fʉ̀’e Jâŋ Mbabtis, ńkú fʉ̀’ɔɔn, mé ne ńjwoŋo ńkúu nà nò lefùɔ Ssé. Pʉ̀a 
pie é lɔgɔ pɔ́ tʉ̀ ńgÿo menò mɔ́b ne fa’a lekàŋ lefùɔ Ssé ŋwɛ́ 

13Aa pá’ɔɔn, mélà’mie Mǒsê pâ pà Ntsẅì Nkʉ̀ Ssé metsèm la gɔɔn nò tà ńkúu ná 
fʉ̀’ yé Jâŋ. 

14Pi lɔɔn ḿbiŋ ne ńkwoŋo lézsé nyìŋ gẅie Jâŋ aa wɛ̌, mbà mèŋ n ge ké shwóŋó 
gẅi ngie à lɔgɔ ńgwɔ́ Elîɛ gẅie à lɔ̌ɔn ńge gíŋe tó 

15Nyìŋ lɔɔn ńgẅiin metuŋó lélɔg ńjú’u nò á jú’. 

16Yěsô gíŋe ńgɔɔn ngie: Tà mèŋ n ge lɔgɔ kɔ́ pí fʉ̀’ nà pʉ̀a pie ee tsɛ̀ɛ njÿó fʉ’ɔɔn? 
Pɔ́ leen ńgwá’a gubé gie pɔ́ ńnéŋe ndùmo gÿɛ̌, ńně ńzɔbɔ tsetsɛ̀ɛ pɔ́b, ńtúu ńkẅé 
ngie: 

17Peg ka pú’ leluŋó pi tè zíŋ, ńtú legwé pi tè lʉa. 

18Wɛ̂ kwà’ pá’ pɔ́ la gÿo nà Jâŋ. À la tó à tè mmó pfɛ́, à tè melù’ ńnú, pɔ́ gɔɔn ngie 
aa pʉ̀a. 

19Míŋ Nyìŋ keen ńtó yé fʉ̀’ɔɔn, ńne ḿpfɛ́ɛ mmó ḿbiŋe ńnúu melù’, pɔ́ gɔɔn ngie 
mé líe yé tà ńgyá, nyìŋ wɛ̂ à gwɔ́ pɔ́ mpfɛɛ mmó, ńgwɔ́ nú melù’, ńgwɔ́ sǒ pà kẅé 
ncùb pà Roma mbɔɔ we petsɔ́ pʉ̀a tepòŋ. Tá mé ké ne ńgyá ngie: Sɔ̀ɔn ee kwà’ 
legye Ssé ńcʉa pɔ́ nà mefà’ mie yɔ̀ɔn nò ne fa’a. 

Metÿǒsoŋ mie e lʉ’ʉ́ lé jú’u nò Ssé 
(Lukase 10.12-15) 

20Yěsô gɔɔn pú’u, ńzye léla’ pʉ̀a metÿǒsoŋ mie à la gʉa wó, ńgÿo menò mmɔɔn 
mmɔɔn tà é gyɔ́ɔn, pʉ̀a ŋwɛ́ ké tè sele nnɛ́ ńcʉ́me nzèm Ssé wɔ́. 

21Á gɔɔn né pɔ́b ngie: Ndoon ee twó pi pʉ̀a Kolazîŋ, mbɔɔ twó pi pʉ̀a Mbetsayida, 
menò mɔ̀ɔn mie mé la gÿo tsetsɛ̀ɛ pi, é laa pé’e ńgwɔ́ pɔ́ tsɛ̀ɛ tÿǒsoŋ Tir pɔ́ Sidoŋ, 
mbà pɔ́ leen ńdá’ ńkúbe mà, ḿmÿɔ́g, éshʉa mepɔ́ɔn ḿma’, ńzɔ́’ɔ pfó ńdɔg ńdúŋ 

22Aa mmó gie á gÿo mèŋ n gɔɔn ngie: Á ge lá’ gwɔ́ lyɛ̌’ gie e Ssé ŋaga pʉ̀a mesoŋ, 
egi ngʉ̀gʉ̀ cʉa yé pʉ̀a Tir lâ yé pʉ̀a Sidoŋ, 

23ńgʉ́a nà pi pʉ̀a Kapernawúm, pi kwǎŋ ngie Ssé ge kwé’e gẅi kwé’e tà pi kúu 
lefaŋ káa? Éshwóŋó gẅi ngie: Ngǎŋ, à ge sẅé’e gẅi sẅé’e pi gʉa tà ńkúu lá’ mepfó 

ssé. Á nue menò mmɔɔn mmɔɔn mie mé la gÿo lá’ pi, à laa pé’e ńgÿo pɔ́ Sodom, 
mbà Sodom aa yé pɔ́ wó tà ńkú lyɛ̌’ɔɔn 

24Aa mmó gie á gÿo mèŋ n gɔɔn ngie: Á ge lá’ gwɔ́ lyɛ̌’ gie e Ssé ŋaga pʉ̀a mesoŋ, 
égi ngʉ̀ngʉ̀ cʉa yé pʉ̀a Sodom. 

Àpi’i Yěsô zéŋe zeŋe 
(Lukase 10.21-22) 

25Yěsô gÿo ńgɔɔn ngie: Tá wɔ̀ɔn, Cʉ̀apʉ̀a, gù gẅie ɔ̀ sá’a tÿǒ lepwó mbɔɔ tsetsá’, 
mèŋ sǐe gú pá’ ɔ̀ keen ńnyɛ mɔɔn menò á mbwó mecʉ̀cʉ̀ŋ, ńdÿoon mbwó mengye 
pâ pʉ̀a pie é la zí’i. 

26Oon me Tá wɔ̀ɔn, ɔ̀ la gyá ngie ɔ̀ ge gÿo yɔ̀ɔn nò pɔ́ pú’u. 

27Yěsô gíŋe ńgɔɔn ngie: Tá wɔ̀ɔn leen ńnyé kɔ́ɔkɔ́ nà mbwó mɔ́ɔn, ńgwɔ́ tsɔ̌ nyìŋ le 
zsé múɔ wɔ́, ndà’ Tá zɔ zsé yé. Nyìŋ ké le zsé Tá wɔ́, ndà’ míŋ we zɔ zsé yé, ḿbiŋ 
ńgÿo nyìŋ gẅie múɔ kwoŋó lényɛɛ Tá we á mbwó yé 

28Pi metsèm pie pi kǎ pì’ á zɛɛ gẅi tà pi kʉ́a, pi tó ńtsɛ́ɛ wɔ̀ɔn, n gÿo pi zẅɛte. 

29Pi píi kɔ̌’ yɔ́ɔn ńjÿɔ́gɔ lóŋ pi, ḿbiŋ ńzẅíŋ ngie mèŋ n zí’i gẅi pá’ pi ge gÿo, á nue 
m bʉlé, ntʉ́m wɔ̀ɔn piŋ ńké tè cÿɔ́gte. Mèŋ n ge náa jʉ’ gie pi ge sẅéte ntʉ́m gẅi 
wó 

30Àyɔ́ɔn kɔ̌’ pʉ́le, àpì’ gie mèŋ n gee gÿo pi kaa, á zéŋe zeŋe lékaa. 

Matio 12 

Yěsô zɔ póŋo nò ná lyɛ’ɛ́ nzse pa Yuda 
(Malékuse 2.23-28; Lukase 6.1-5) 

1Á gÿo ńgwɔ́ tsɔ́ lyɛ’ɛ́ nzse pa Yuda, Yěsô ne ńcʉa tsɛ̀ɛ nká’a ngesáŋ ntsíŋ, ngàŋa 
kwò yé, pá’ nzyè la ne ńgyáŋa wɔ́b lá, pɔ́ giŋe sẅe ngesáŋ ḿpfɛ́ɛ. 

2Tsɔ́ pʉ̀a nà pà farisay gyá pú’u, ńgɔɔn né Yěsô ngie: Líe tá ńgyá pá’ ngàŋa kwò jú 
gÿo mmó gie lepʉ̌ té ne ńzɛ́te, ngie mé gÿo lyɛ’ɛ́ nzse pa Yuda wɔ́. 

3Yěsô tsɔ́’ɔ mbwó pɔ́b ngie: Pi laa fó ńtóŋo jʉ’e ŋwà’ne Ssé gie á la’te mmó gie fùɔ 
Ndavíd la gÿo wɔ́ ka? Pá’ á laa tsɔ̌ lyɛ̌’, nzyè gyáŋa wɔ́b lâ pʉ̀a pé. 

4Á kúu tsɛ̀ɛ jʉ’ʉ Ssé, ḿbí mbelég gie mé nǎ mbwó Ssé, ḿpfɛ́ tà ńná yé ngàŋa kwò 
yé, tá lepʉ̌ gɔɔn ngie ndà’ pànùŋe pwɔ́’ zɔ̌ gẅiin lépfɛ́! 

5Ka pi laa fó ńtóŋo tsɛ̀ɛ ŋwà’ne Mǒsê, ngie aa lyɛ’ɛ́ nzse pa Yuda, pànùŋe pwɔ́’ pie 
pɔ́ gẅiin fà’ jʉ’ʉ Ssé ké tè zẅɛte, tá á téen ńdɔgɔ ńgwɔ́ ngie pɔ́ fʉa lepʉ̌ wɔ́. 

6Tà mèŋ n ké shwóŋó gẅí, tsɔ̌ nyìŋ aa jʉ’ɔɔn ḿbú ńcʉa jʉ’ʉ Ssé. 

7Pi gwé’e ńzsé mmó gie jʉ’e ŋwà’ne gie á gɔɔn ngie: «Mèŋ n kwoŋo tsɔ́ɔn mezìŋe, 
ńcʉa pwɔ́’ gẅie mé lɔgɔ ńgu’te wɔ̀ɔn» lɔgɔ ńgɔɔn, mbà pi te zába nò twó pʉ̀a pɛ̂, 
pie pɔ́ kaa nò fʉa wɔ́. 

8Yěsô gíŋe ńgɔɔn né pɔ́b ngie: Míŋ Nyìŋ zɔ zɔɔn ńgẅiin légɔɔn mmó gie à lɔɔn 
ńgwɔ́ mé gÿo nà lyɛ’ɛ́ nzse pa Yuda. 

Yěsô gÿǒ nyìŋ gẅie pwó yé la kwé zeŋe 
(Malékuse 3.1-6; Lukase 6.6-11) 

9Yěsô fó jʉ’ó, ńgʉa ńkúu tsɛ̀ɛ ndá cú’tè pɔ́b. 

10Àtsɔ̌ mámbàŋa gwɔ́ yé ndá ŋwɛ́, mbà pwó yé leen ńkwé. Pʉ̀a pie é laa ndá ne 
fa’a mmó gie pɔ́ ge fó mǒ lɔg sẅiŋe Yěsô, zɛ́te yé ngie: Áa nà lepʉ̌ ségè pé’e ńgwaa 
we mé gÿo nyìŋ zeŋe lyɛ’ɛ́ nzse ka ngǎŋ? 

11Yěsô tsɔ́’ɔ mbwó pɔ́b ngie: Àwɔ̌ aa tsetsɛ̀ɛ pi pɛ́’ɛ, ńgwɔ́ gie à lɔɔn ńgẅiin 
mûɔ njʉ̀njÿò pɔ́ wémɔ’ɔ́, á gwe tsɛ̀ɛ tɔ́ɔn lyɛ’ɛ́ nzse, á nyé té fó tsɛ̀ɛ wó ńgwóon 
ńkẅile yé? 

12Nyìŋ mesoŋ aa mmó tʉ̀ nzẅìŋ ńcʉanjʉ̀njÿò, pú’u lá, mé lɔɔn ńgÿo nò mbòŋo á 
ná nyìŋ mesoŋ lyɛ’ɛ́ nzse, mbà mé kaa lepʉ̌ fʉa 

13Yěsô leen ńké ńgɔɔn mbwó kwé pwó ngie: Siŋe pwó jú, á siŋ, mé gyá á gíŋe 
ńtʉte pá’ yetsɔ́. 

14Á cʉa pà farisay, pɔ́ fó ndá cú’tè ńkẅɛ, ńcú’te fa’ shÿó pá’ pɔ́ ge gÿo tá zẅé Yěsô 

Ngàŋa fà’ gẅie Ssé la tsɔ́’ 

15Tá Yěsô gwɔ́ tà ńzsé, éfó jʉ’ó ńgʉa. Àlá’ cʉ́me nzèm yé tà ńgyɔ́ɔn. Á gÿo megàŋa 
guɔ ntsèm pie é laa tsɛ̀ɛ nùɔ lá’ zeŋe. 

16Á piŋ ńtɔ’ɔ wɔ́b tà ḿbʉ́, ngie pɔ́ pɔ́ɔn légÿo tà mé zsé nyìŋ gẅie aa wɛ̌. 

17Pú’u, ànò gie Ssé la lɔg ncwò Ntsẅì Nkʉ̀ we Esǎya ńgɔɔn, á lɔgɔ ḿbumte 

18À la gɔɔn ngie: «Wɔ̀ɔn aa ngàŋa fà’ wɔ̀ɔn mie n deen ńtsɔ́’. N kwoŋo yé tɛ’, yé zɔ 
gÿo ntʉ́m wɔ̀ɔn kág. Mèŋ n ge gÿo ńnéŋe Zẅìge yɔ́ɔn ná yé, à gÿo ńnyɛ ntí lesá’a 
lá’ gie ee ndʉŋ ndʉŋ mbwó melá’ mie e té pà Israel wɔ́. 

19À tè gÿo fa’ ntsaŋ wɔ́, é ké le gɔɔn nò tà ngyè yé kwɔ́’ɔ tÿǒ wɔ́. Mé ké le jú’ á tyé 
metwó nzsè ńnáa shwóŋò wɔ́. 

20À tě ńdá’a ḿbwɔ́’ɔ kekà’a gie á tʉ́ŋe wɔ́, é ké le pyág mmɔ̌g nà lâm gẅie à gee 
ḿbyě wɔ́, é ké lá’ gÿo pɔ́ pú’u, tà ntí lesá’a lá’ gie ee ndʉŋ ndʉŋ e jÿó mânyìŋ 
ntsèm. 

21Mengwòŋ ntsèm tsɛ̀ɛ njÿó cʉ́’ʉ ńdɔgɔ pɔ́ yé ńnéŋe». 

Yěsô ne fóo ná pʉ̀a, ńjwoŋo messé tepòŋ 
(Malékuse 3.20-30; Lukase 11.14-23; 12.10) 

22Mé lɔgɔ tsɔ̌ nyìŋ ńtóo mvfò Yěsô, mbà ssé tepòŋ leen ńgÿo á fʉ, ńgíŋ ńcʉ́’ʉ 
támbǎ’. Yěsô gÿo nyìŋ ŋwɛ́ zeŋe, ńgwóon ńzye leshwóŋe, mbɔɔ légyá jʉ’ mboŋó. 

23Àlá’ ntsèm pú ńgyá ḿmɔɔn tɛ’, ńgɔɔn ngie: Ndyɛ̀’ tsɔ́ aa nyìŋ na ngẅɛ fùɔ 
Ndavíd wɛ̌. 

24Tá’ pʉ̀a farisay, jú’ pú’u, ńgɔɔn ngie: Bɛlzebùl, tándá messé tepòŋ zɔ́ gÿo tá Yěsô 
ku’u léjwoŋ messé tepòŋ. 

25Yěsô zsé nkwaŋá wɔ́b, ńgɔɔn né pɔ́b ngie: Epʉ̀a tà’a lá’ lɔɔn sele ńdÿɔ́’ ncù 
tsetsɛ̀ɛ pɔ́b, mbà yɛ̌ lá’ ge pyé. Epʉ̀a tà’a tÿǒsoŋ ka tà’a tsìŋe ndá wɔ́ piŋ sele ńdÿɔ́’ 
ncù tsetsɛ̀ɛ pɔ́b, mbà yɛ̌ tÿǒsoŋ ka yɛ̌ tsìŋe ndá wɔ́ ge pyé. 

26Lefùɔ se Sátà gíŋe ńgwɔ́ pɔ́ kwà’ pú’u, epʉ̀a pé lɔɔn fagte, ńzye lesele ńdÿɔ́’ ncù 
tsetsɛ̀ɛ pɔ́b, mbà lefùɔ sé ge pyé. 

27Pi gɔ̌ɔn ngie n dɔgɔ pɔ́ metʉ̀ Bɛlzebùl tá ńdɔgɔ ńjwoŋo messé tepòŋ, tà pá’ pí 
pʉ̀a gíŋe ńjwoŋo yɔ́b messé tepòŋ li, pɔ́ piŋe ńdɔgɔ yɔ́b metʉ̀ nzɔ̌ tá ńjwoŋo? Kwà’ 
pʉ̀a pí ŋwɛ́ nyɛɛ gẅi ngie pi gɔɔn pɛ́’ɛ éfʉa fʉa. 

28Tá ńgʉa nà mèŋ, mbà mèŋ n dɔgɔ pɔ́ metʉ̀ Zẅìge Ssé tá ńjwoŋo. Á lɔgɔ ńnyɛɛ 
ngie e Ssé ně ńdá’ ńtó, tà ńgwɔ́ fùɔ á tsɛ̀ɛ yɔɔn njÿó. 

29Tà à lɔɔn ńgwɔ́ nyìŋ gÿo lêkɔ́ tá ḿbwɔ́’ ndá tántʉ̀, ńkaa shúm sé té gwɔ́ gie à vɔg 
ńkwɛ́ɛ yé? À vɔg tà ńkwɛ́ɛ yé, á ku’u lékúu ndá ḿbú ńkaa shúm sé ntsèm. 

30Nyìŋ lɔɔn ńdʉ’ pá’ peg yé ge gwɔ́ lê nò, mbà à lɔgɔ ńcʉŋe nò yɔ́ɔn, nyìŋ piŋ 
ńdʉ’ʉ lékẅéte wɔ̀ɔn, peg yé cú’te pʉ̀a pɔ́ɔn, mbà à cʉ́’ʉ ńtága wɔ́b ésaa sa. 

31Pú’u, tá mèŋ n gɔɔn né pi ngie à lɔɔn ńgwɔ́ Ssé lá’ ḿbú ńdege meno tepoŋ pʉ̀a 
mesoŋ ntsèm, ńnáa mbwó pɔ́b, tà mbɔɔ meshwóŋe ntsèm mie pɔ́ lɔgɔ ńzoonte yé. 
Tá nyìŋ ké ńzoonte Zẅìge Ssé, mbà mé téen ńdá’a ńdege ńnáa mbwó yé wɔ́. 

32Nyìŋ lɔɔn shwóŋó tepòŋ ná Míŋ Nyìŋ, mbà Ssé ge lá’ lege ńnáa mbwó yé. Tá 
nyìŋ ké shwóŋó tepòŋ á nà Zẅìge Ndʉalʉ̌a, mbà á gwɔ́ pɔ́ ná yɔɔn kème njÿó, mé 
le lege ńnáa mbwó yé wɔ́, e ké le lá’a nà tsɔ́ kème njÿó ńdege ńnáa mbwó yé wɔ́. 

Mé zsé tÿǒ nà mentɔ̌ɔn mé 
(Lukase 6.43-45) 

33Yěsô gíŋe ngie: Àtÿǒ lɔɔn ńgwɔ́ tÿǒ mbòŋo, mbà á ge zém pɔ́ ntɔ̌ɔn mbòŋo. Àtÿǒ 
ké ńgwɔ́ yé tepòŋ, mbà á ge zém pɔ́ ntɔ̌ɔn tepòŋ. Mé zɔ́ɔn ńzsé yɛ̌ tÿǒ wɔ́ pɔ́ nà 
mentɔ̌ɔn mé. 

34Ngẅɛ̀ mennú, ńgwɔ́ pi gwɔ́ pʉ̀a tepòŋ pɛ́’ɛ, ńgɔɔn nò mbòŋo lêkɔ́? Nyìŋ gɔɔn pɔ́ 
nò gie áa tsɛ̀ɛ ntʉ́m yé. 

35Pi zsé ngie: Nyìŋ lɔɔn ńgẅiin ntʉ́m mbòŋo, mbà á ge gẅiin ncwò mbòŋo, ńgẅiin 
ntʉ́m tepòŋ, mbà shwóŋó tepòŋ zɔ̌ ge kẅɛɛ ncwò ye 

36Mèŋ shwóŋó gẅí: Á ge la’a lyɛ̌’ gie e Ssé tsɔ́’te metsaŋ pʉ̀a mesoŋ, wɛ̌ nyìŋ wɔ́ 
gẅiin lépíte megʉ̀gʉ̀ shwóŋè mie é lǎ kẅɛɛ ncwò yé. 

37E Ssé ge lá’ lɔg pɔ́ nò gie á lǎ kẅɛɛ ncwò wɔ̌wɔɔ, ézá’ ntsaŋ yé, à tè gwe, á tsẅɛ́. 

Yěsô lʉ’ʉ́ légÿo nò mmɔɔn mmɔɔn 
(Mc 8.11-12; Lukase 11.29-32) 

38Yěsô gɔɔn yɔɔn nò tà ńtsẅé jʉ’, etsɔ́ pàkyagte lepʉ̌ Mǒsê lâ tsɔ́ pà farisay gɔɔn 
né yé ngie: tsítsà, peg ne ntsɔ́ɔn ngie ɔ̀ gÿo tà’a nò mmɔɔn mmɔɔn. 

39Yěsô tsɔ́’ ngie: Pʉ̀a pie ee tsɛ̀ɛ njÿo fʉ’ɔɔn ee pʉ̀a tepòŋ, ḿbiŋ ńké ńtʉ pɔ́ twó 
mbwó Ssé ne ńzɛ́te ngie mé gÿo tà’a nò mmɔɔn mmɔɔn pɔ́ gyá. Tá mé téen ńge 
ńnyɛɛ wɔ́b tsɔ́ mmó wɔ́, tà ńdí ndà’ nò gie á la gÿo Jonase ntsẅì nkʉ̀ Ssé. 

40Ndʉŋ ndʉŋ pá’ Jonase la ńnéŋe tsɛ̀ɛ lepfòm máamáa ssó é lyɛ̌’ tá la; Míŋ Nyìŋ ge 
lá’ gÿo yé lyɛ̌’ tá tsɛ̀ɛ tsetsá’. 

41Tà mèŋ shwóŋó gẅí, á ge lá’a lyɛ̌’ gie e Ssé ŋaga pʉ̀a mesoŋ, epʉ̀a Ninive lu ssé 
ńtó ńtyé, ńzába nò twó pʉ̀a pie ee tsɛ̀ɛ njÿó fʉ’ɔɔn. Á nue Jonase la gɔɔn nò mbwó 
pɔ́b, pɔ́ jú’, ńkúbe mà wɔb. Nyìŋ gẅie à piŋe shwóŋó gẅi nò lyɛ̌’ɔɔn pi tě ńzẅíŋe 
wɔ́, à cʉa Jonase. 

42Á ge lá’a lyɛ̌’ gie e Ssé ŋaga pʉ̀a mesoŋ, máfùɔ pà Shéba lu ssé ńtó ńtyé, ńzába 
nò twó pʉ̀a pie ee tsɛ̀ɛ njÿó fʉ’ɔɔn, á nue a lá jú’ ngie legye fùɔ Salomo pú ńcʉa se 
mânyìŋ ntsèm, éfó táa lá’ yé ńdu ssé ńtó, ńdɔg nÿɔ́g mé ńgyá yé. Nyìŋ gẅie a piŋe 
shwóŋó gẅi nò lyɛ̌’ɔɔn pi tě ńzẅíŋe wɔ́, esé legye cʉa se fùɔ Salomo. 

Menò nyìŋ gẅie à tʉʉ twó mbwó Ssé gwá’a menò nyìŋ gẅie e ssé tepòŋ kẅɛ̌ ná yé 
ńgíŋe ḿbiŋ 

(Lukase 11.24-26) 

43E ssé tepòŋ ńnéŋe ná nyìŋ tà ńgÿo ńkẅɛ, ńgwá ńgwó ná jʉ’ sie é júbe jubé, éfa’a 
jʉ’ gie e ge pʉle ńnéŋe wó, ḿbiŋ ńké tè gyá, 

44ńdeen ńké ńgɔɔn ngie, á poŋ ngie m biŋ nzèm á tsɛ̀ɛ ndá yɔ̀ɔn mie n ka zɔɔn 
ńgwɔ́ wó, à lɔɔn ḿbiŋ nzèm ńgyá é tyé sẅɛ̀ɛ, mbà mé keen ńjÿɔg, ńtáŋte shúm 
tsòló, 

45mbà à ge gʉa gú tsɔ́ messé tepòŋ sɔɔn mbʉ́a, e gwɔ́ mie pú ńgyɔ́ɔn sóon tà ńcʉa 
yé, pâ pɔ́ piŋ nzèm ńkúu ná nyìŋ wa, ńdɔgɔ yé ńgÿo ndá yɔ́b. Ngɔ́’ ngàŋ pú ńgyɔ́ɔn 
ńcʉa pá’ e ka zɔɔn ńgwɔ́. Á ge lá’ gíŋe gwɔ́ pɔ́ pú’u, nà pʉ̀a pie ee tsɛ̀ɛ njÿó fʉ’ɔɔn 
pie e tepòŋ. 

Má pà Yěsô pâ mefɛ́ pé ee pà wɔ̌? 
(Malékuse 3.31-35; Lukase 8.19-21) 

46Yěsô lá nyé shwóŋó mbwó lá’ shwoŋó, má we pâ mefɛ́ pé tó, ńtyé pǐ ne fa’a 
légyá yé. 

47Nyìŋ tó ńgɔɔn né Yěsô ngie: Má gù pâ mefɛ́ pú ee pǐ ńne ńtsɔ́ɔn légyá gú. 

48Yěsô tsɔ́’ɔ mbwó pɔ́b ngie: Àwɔ̌ aa má wɔ̀ɔn, pàwɔ̌ gwɔ́ mefɛ́ pɔ́ɔn? 

49Ńgɔɔn pú’u, ńdɔgɔ pwó ńnyɛngàŋa kwò yé, ńgɔɔn ngie: Má wɔ̀ɔn pâ mefɛ́ pɔ́ɔn 
pɛ̀. 

50Nyìŋ lɔɔn ńgÿo mmó gie Tá wɔ̀ɔn gẅie aa tÿǒ lepwó ne ńkwoŋo, mbà wɛ̌ nyìŋ aa 
fɛ́ wɔ̀ɔn we mámbàŋa, ńgwɔ́ we manzwě, ńgwɔ́ má wɔ̀ɔn. 

Matio 13 

Esagá nò ná nyìŋ gẅie a pye mmó 
(Malékuse 4.1-9; Lukase 8.4-8) 

1Yěsô piŋ ńkẅɛɛ ndá lyɛ̌’o, ńgʉa ńnéŋe ngʉ́ŋe letʉŋ. 

2Menùɔ lá’ cú’tè lejʉ́ŋ yé tà ńgyɔ́ɔn tɛ’, tà á kúu tsɛ̀ɛ kanú’, ńnéŋe. Menùɔ lá’ tyé 
ngʉ̀ŋe ntse. 

3Á lɔg mesagá nò éshwóŋó wɔ́b menò tà é gyɔ́ɔn gyɔ̌ɔn, ńgɔɔn né pɔ́b ngie: Tsɔ̌ 
nyìŋ lǎ’ ńgʉa ḿmá’ mbyè mmó, 

4ńtóo ḿma’á, tsɔ́ memvòm gwe mánzsè, meshʉ́ŋ tó ńdagte ḿpfɛ́. 

5Etsɔ́ memvòm gwe ná jʉ’e metóon, á jʉ’ gie tsetsá’ té wó tɛ’ wɔ́, ńtɔ́g sá’, ńtí nue é 
la zébe zebé. 

6Nèm gÿo ńtʉ́a mboŋó, ńtuɔ é júm ńtí nue menŋaŋ la tè lyɛɛ ssé wɔ́. 

7Etsɔ́ memvòm gwe tsɛ̀ɛ legǐ tepòŋ, legǐ tepóŋ gÿo ńdu sse éfóme mɛ̌. 

8Etsɔ́ memvòm gwe ná jʉ’e tsetsá’ mbòŋo, ésá’ ńgú’, ńzém. Etsɔ́ letsiŋe gwɔ́ ná 
mvòm nkÿo, etsɔ́ ná mvòm móm ntɔgɔ́, setsɔ́ ná mvòm móm ntá. 

9Nyìŋ lɔɔn ńgẅiin metuŋó lélɔg ńjú’u nò á jú’. 

Kɔ́ gÿo tá Yěsô lɔg pɔ́ sagá nò shwóŋó? 
(Malékuse 4.110-12; Lukase 8.9-10) 

10Ngàŋa kwò Yěsô tóo lejʉ́ŋ yé ńzɛ́te yé ngie: Mélà’a kɔ́ ɔ̀ lɔg pɔ́ sagá nò ńgɔɔn nò 
mbwó lá’? 

11Yěsô tsɔ́’ɔ mbwó pɔ́b ngie: E Ssé lá gÿó ngie pi pɛ zɔ zsé nó nénʉ́ na lefùɔ sé sie 
ée lelyěen, ńgʉa nà petsɔ́ pʉ̀a à tè gÿo ngie pɔ́ zsé wɔ́. 

12Nyìŋ lɔɔn ńgẅiin mmó, mbà mé ge kẅi’i tsɔ́ né yé à lɔg ńgẅiin tà á gyɔ́ɔn. Tá ńké 
ńgʉ́a ná nyìŋ gẅie à tè mmó gẅiin, mbà mé ge kẅé méjʉ’ gẅie à zɔɔn ńgẅiin 

13Áa mmó gie á gÿo tá mèŋ n dɔg pɔ́ sagá nò ńgɔɔn nò né pɔ́b, mélà’mie pɔ́ líe jʉ’, 
ńké tè gyá, ńjú’ jʉ’ ńké tè jú’ tà ńjú’ wɔ́. 

14Á lɔgɔ ḿbumte pá’ ntsẅì nkʉ̀ Ssé Esǎya la gɔɔn ngie: «Pi ge gÿo ne jú’u jʉ’ é ké 
le jú’ tà ńjú’ wɔ́, ńne líe jʉ’ é ké le mmó gyá 

15Á nue ntʉ́m pà lá’ pɛ̂ leen shÿɔg pɔ́ leen ńziŋe metuŋó mɔ́b, ńkábte menÿɔ́g 
mɔ́b, ńdɔgɔ tě ńkwoŋo lélɔg menÿɔ́g mɔ́b ńgyá jʉ’ wɔ́, lélɔg metuŋó mɔ́b ńjú’u nò 
wɔ́, lélɔg legye sɔ́b ńkwaŋa nò wɔ́. Pɔ́ té kwoŋo lékube mà wɔ́b gwɔ́, ńdɔgɔ tě 
ńkwoŋo ngie n gÿo pɔ́ zeŋe wɔ́». 

16Tá á gʉa ná pi, mbà pi ee pàshÿó mbòŋo, á nue nÿɔ́g mí ne ńgyá jʉ’, metuŋó mí 
ne ńjú’u jʉ’. 

17Tà mèŋ n ké shwóŋó gẅí, kwà’ nénʉ́, pàntsẅì nkʉ̀ Ssé tà ńgyɔ́ɔn, mbàa 
pàkú’te lepʉ̌ la tsɔ́ɔn légyá menò mie pi gyá lɛ̂ tɛ’, pɔ́ té gyá, ńtsɔ́ɔn lé jú’ menò 
mie pi jú’u lɛ̂, pɔ́ té jú’ 

Yěsô kyagté sagá nò ná mbyè mmó 
(Malékuse 4.13-20; Lukase 8.11-15) 

18Pi zẅí’te nò gie sagá nò ná nyìŋ gẅie à pye mmó lɔgɔ ńgɔɔn: 

19Ngʉ̀ŋe mánzsè gẅie tsɔ́ memvòm gwě wó, ée pʉ̀a pie pɔ́ jú’u nò lefùɔ Ssé, pɔ́ té 
jú’ tà ńjú’ wɔ́. Sátà tó, éfó tsɛ̀ɛ ntʉ́m wɔ́b ńkẅile. 

20Àjʉ’e metóon ée pʉ̀a pie pɔ́ jú’u nò Ssé, ésẅɛte ńzẅíŋ nê lekág, 

21tá pɔ́ té nyé á lyɛ menŋaŋ ntʉ́m pɔ́b wɔ́, á nue pɔ́ gwɔ́ pɔ́ pʉ̀a lyɛ’ɛ́ lá’. Mé gwɔ́ tà 
ńzye lékʉ́e wɔ́b, ńnyɛɛ wɔ́b ngɔ́’ mélà’ nò Ssé pɔ́ gwóon ńgwá’. 

22Mbyè mmó gie e gwě tsɛ̀ɛ megǐ tepòŋ, lɔgɔ ńgwɔ́ pʉ̀a pie é jú’u shwóŋò Ssé, 
ńgÿo ńzye lémÿɔg menò njÿó, ńzye lézáb ntʉ́m wɔ́b nà nkáb. Sɛ̌ shúm gÿo shwóŋò 
Ssé maga ntʉ́m pɔ́b té zém ntɔ̌ɔn. 

23Mbyè mmó gie gwě nà tsetsá’a mbòŋo lɔgɔ ńgwɔ́ pʉ̀a pie pɔ́ jú’u shwóŋò Ssé tà 
nkwà’ ńjú’. Pɔ́ ée pá’ metsìŋe shúm mie setsɔ́ gwɔ́ ná memvòm nkÿo, setsɔ́ ná 
móm ntɔgɔ́, setsɔ́ ná móm ntá. 

Esagá nò ná mbyè mmó mbòŋo pɔ́ yé tepòŋ 

24Yěsô gíŋe shwóŋó wɔ́b tsɔ́ sagá nò ngie: Nò lefùɔ Ssé gwá’a nò nyìŋ gẅie á la 
pye mbyè mmó mbòŋo nká’ yé. 

25Tá’ mé gwɔ́ tà ńdyé, ngàŋ mbù we tó ḿbye legǐ tepòŋ gẅie à sẅé mmó mbòŋo 
yá, ńgʉa. 

26Shúm gÿo sá’, ńgú’ tà ńná metsɔ̀’. Mé gyá mmó tepòŋ gwɔ́ tsetsolo. 

27Megàŋa fà’ ngàŋ nká’ wá tó ńgɔɔn né yé ngie: Ànde, ɔ̀ la tè pye pɔ́ mbyè mmó 
mbòŋo tsɛ̀ɛ nká’ gù wɔ́ lê? Legǐ tepòŋ piŋe fóo nzɔ̌ wɔ́? 

28Á tsɔ́’ɔ mbwó pɔ́b ngie: Áa fà’a tsɔ́ ngàŋ mbù. Megàŋa fà’ pé zɛ́te yé ngie: Tà ɔ̀ 
zẅǐŋ ngie peg gʉa ńtsɔ́’ɔ mmó tepòŋ ŋwɛ́? 

29Á yé ngǎŋ, ńgwɔ́ pi tóo ńtsɔ́’ɔ mmó tepòŋ ŋwɛ́, ḿbú ńtsɔ́’ wɔ́b lâ shùm mbòŋo. 

30Pi nyé pâ shúm mbòŋo pú ngú’ tà ńkú fʉ̀’e lelag shúm. Á gwɔ́ fʉ̀’ó mèŋ n tsẅii 
mbwó pàlag shúm ngie pɔ́ vɔg ńtsɔ́’ɔ mmó tepòŋ, ńkwɛ́te meka’á meka’á pá’ mé 
ge tuɔ mmɔ̌g, ńgʉa nà shúm mbòŋo pɔ́ lag ńnéŋe tsɛ̀ɛ nkìŋ yɔ̀ɔn. 

Esagá nò ná tsɔ̌ ntí lesɔ́ɔn sésɔg pɔ́ nò mvòŋ 
(Malékuse 4.30-32; Lukase 13.18-19) 

31Yěsô gíŋe ńgɔɔn tsɔ̌ sagá nò mbwó pɔ́b ngie: Ànò lefùɔ Ssé leen ńgwá’a tsɔ̌ ntí 
lesɔ́ɔn sésɔg sie nyìŋ la pí ḿbye nká’ yé. 

32Yɛ̌ ntí lesɔ́ɔn sésɔg é pú ńkɔ́g ńcʉa memvòm shúm ntsèm, tá’ é la gÿo sá’, ńgú’, 
ńgʉa tÿǒ ńcʉa shúm léjÿó sie ée nká’ ntsèm, ńcʉ́’ʉ tÿǒ, ńtɔ́g mbwó, meshʉ́ŋ tó 
ḿbá’ menkʉ̀a mɔ́b tsɛ̀ɛ wó. 

33Yěsô gíŋe ńgɔɔn yɔɔn sagá nò ngie: Ànò lefùɔ Ssé gwɔ́ pɔ́ pá’ méjʉ’ʉ mvòŋ gẅie 
manzwě lɔg ḿvoŋo faline gie à fʉ̌’ ngʉ̀a sétá ńtsab, ḿbú ḿbú’ pú’ tà méjʉ’ʉ mvòŋ 
ŋwɛ́ gÿo, faline ye ntsab ŋwɛ́ pú ńkwɔ́’. 

Mélà’a kɔ́ Yěsô lɔgɔ sagá nò ńgɔɔn nò? 

(Malékuse 4.33-34) 

34Yěsô ké ńdɔg pɔ́ sagá nò ńgɔɔn mɔɔn menò mbwó lá’. Á lɔ̌ɔn tě ńgɔɔn tsɔ́ nò lê 
pɔ̌b té sagá nò ńcʉa mǒ wɔ́. 

35Á lɔ̌ɔn ńgÿo pú’u, légwɔ́ gie nò yɔɔn gie ntsẅì nkʉ̀ Ssé la gɔɔn lɔɔn ge pumte. À la 
gɔɔn ngie: «Mèŋ n ge gÿo lɔg mesagá nò éshwóŋó wɔ́b nò. Mèŋ n ge gÿo shwóŋó 
wɔ́b menò mie ée lelyěen tà fó fʉ̀’ gie mé la nyɛte njÿó». 

Yěsô ne ńkyagte nò ná mbyè mmó gie ee ye tepòŋ 

36Yěsô leen ńké ńnyé lá’ ńkúu ndá, ngàŋa kwò yé kẅɛ́te yé, ńzɛ́te yé ngie: À 
kyagte sagá nò ná mbyè mmó ye tepòŋ yá éshwóŋó wɔ́b. 

37Á gɔɔn né pɔ́b ngie: Nyìŋ gẅie à pye mmó mbòŋo aa Míŋ Nyìŋ. 

38Nká’ é gwɔ́ njÿó, mbyè mmó mbòŋo é gwɔ́ pʉ̀a pie e Ssé zɔ sá’a wɔ́b, mbyè mmó 
ye tepòŋ gwɔ́ pʉ̀a pie Sátà ne sá’a wɔ́b. 

39Ngàŋ mbù gẅie à pye mbyè mmó ye tepòŋ, á gwɔ́ Sátà. Lelag shúm á gwɔ́ lyɛ̌’ɛ 
nzsònzèm, Megàŋa fà’ gwɔ́ mecÿɔ́’ Ssé. 

40Ndʉŋ ndʉŋ pá’ mé tsɔ́’ shúm tepòŋ ńtúɔ mmɔ̌g lá, á ge là’ gíŋe gwɔ́ pɔ́ pú’u, ná 
nzsònzèm lyɛ’ɛ́ lá’. 

41Míŋ Nyìŋ ge lá’ túm mecÿɔ́’ pé, pɔ́ fó nùɔ pʉ̀a pé ńkẅile ngàŋ nkwà’te mbɔɔ pʉ̀a 
tepòŋ, 

42é ma’a wɔ́b tsɛ̀ɛ máamáa mmɔ̌g, pɔ́ gwɔ́ jʉ’ó ne ńdʉa, melóŋ pɔ́b ne ffó. 

43Á gwɔ gwɔ́ pú’u, pʉ̀a pie é kú’te lepʉ̌ Ssé gwɔ́ tsɛ̀ɛ ngwòŋ gẅie Tá wɔ́b Ssé sá’a, 
ńně ńŋwʉŋe pá’ nèm la. Nyìŋ lɔɔn ńgẅiin metuŋó lélɔg ńjú’u nò á jú’. 

Esagá nò ná mmó tʉ̀ nzẅìŋ pɔ́ tɔgɔ́ tsye 

44Yěsô gíŋe ńgɔɔn ngie: Ànò lefùɔ Ssé gíŋe ńgwɔ́ pɔ́ pá’ tsɔ́ mmó tʉ̀ nzẅìŋ gie á 
lyeen tsɛ̀ɛ tsɔ́ nká’, nyìŋ gwɔ́ tá ńgyá, ńgíŋe ńde’e, ńdɔgɔ lékág ńkÿote ńgʉa sẅiŋ 
shúm sé ntsèm, ńdɔg nkáb ńtó njú wɛ̌ nká’. 

45Ànò lefùɔ Ssé gíŋe ńgwɔ́ pɔ́ pá’ nò ntàŋ metʉ̌a gẅie à fa’a tɔgɔ́ tsye mbòŋo. 

46À gwɔ̌ tà ńgyá tsɔ́ tɔgɔ́ tsye gie á jÿó nkáb tɛ’, ńgʉa sẅiŋ shúm sé ntsèm ntsèm, 
ńdɔg nkáb ńtó ńjúu yɛ̌ ŋwɛ́. 

Esagá nò ná lekÿo messó 

47Yěsô gíŋe ngie: Àno lefùɔ Ssé gíŋe ńgwɔ́ pɔ́ pà’ nò lekÿo sie mé ma’a tsɛ̀ɛ letʉŋ, 
messó kúu tsɛ̀ɛ wó ntí ntí. 

48Lekÿo gwɔ́ tà ńdúe, mé shwoŋ ńdɔg ńgee ngʉ̀ŋe ntse, ḿbʉ́le ńnéŋe ssé, ńtyɛ́te 
messó me mbòŋo, ńnéŋe tsɛ̀ɛ metúŋ, ńgwá’ metsɔ́ mie ńgwɔ́ é le kẅéte. 

49Á ge lá’ gwɔ́ pɔ́ pú’u, ná nzsònzèm lyɛ’ɛ́ lá’. Mecÿɔ́’ Ssé ge lá’ tó, éfó nùɔ ngàŋa nò 
nénʉ́, éfag pʉ̀a tepòŋ, 

50é ma’a wɔ́b tsɛ̀ɛ mejʉŋ mmɔ̌g. Pɔ́ gwɔ́ jʉ’ó ne ńdʉa, melóŋ pɔ́b ne ffó. 

Eshúm tʉ̀ nzẅìŋ se ngù’ mbɔɔ se ngù’ɔɔn 

51Yěsô zɛ́te ngàŋa kwò yé ngie: Tà pi jǔ’ mɔɔn menò ntsèm? Pɔ́ tsɔ́’ ngie: Oon, peg 
jǔ’. 

52Á gɔɔn ngie: Pi ké ńzsé ngie nkyàgte lepʉ̌ Mǒsé gẅie à zẅiŋé nò lefùɔ Ssé à 
gwá’a tsɔ̌ ndÿò gẅie eshúm ngù’ lâ se ngù’ɔɔn ée tsɛ̀ɛ ntaŋ yé. À néŋe tà mbùm ye 
poŋ, á gʉa mǒ ńkẅile ntí gie à kwǒŋ. 

Pʉ̀a Nǎzarɛd kaa zẅíŋe nò Yěsô wɔ́ 
(Malékuse 6.1-6; Lukase 4.16-30) 

53Yěsô lɔg mesagá nò ńgɔɔn nò mbwó pʉ̀a tà ńtsẅé jʉ’, éfó jʉ’ó ńgʉa 

54né lá’ pɔb, ńkúu wó, ńně ńzí’i pʉ̀a nò Ssé tsɛ̀ɛ ndá cú’tè pà Yuda. Pʉ̀a pie ée wó 
jú’u shwóŋò yé, ḿmɔɔn ńgɔɔn ngie: À lɔgɔ sɛ̂ legye lê metʉ̀ lɔg ńgÿo menò mmɔɔn 
mmɔɔn fóo nzɔ̌? 

55À tè gwɔ́ pɔ́ míŋ kápíndɔ́ɔn wɔ́ lê? Lezíŋ má we té lê Malîɛ wɔ́ lê? À tè fɛ́ Jâg, lê 
Yesyɛ̂b, mbɔɔ Símo lê Jẅide wɔ́ lê? 

56Mefɛ́ pé pe pànzwě metsèm té gwɔ́ pɔ́ tsetsɛ̀ɛ pege wɔ́ lê? À lɔgɔ yɔɔn ntí menò 
fóo pɔ́ nzɔ̌? 

57Pɔ́ gɔɔn pá’ɔɔn, ńdʉ’ʉ lé jú’u nò yé. Yěsô leen ńké ńgɔɔn né pɔ́b ngie: Mé ná 
mekù’ ntsẅì nkʉ̀ Ssé jʉ’ ntsèm, tà é cʉ́’ ndà’ lá’ pɔ́b, ńgÿo pʉ̀a tsìŋe ndá yɔ́b 

58Yěsô gɔɔn pú’u, à tè gÿo menò mmɔɔn mmɔɔn wó tà é gyɔ́ɔn wɔ́, mélà’mie pɔ́ la 
tè záb ntʉ́m ná yé wɔ́. 

Matio 14 

Mé ge zẅé Jâŋ Mbabtis 
(Malékuse 6.14-29; Lukase 9.7-9; 3.19-20) 

1Á gwɔ́ fʉ̀’ ayɛ̌, Herôd gẅie à lɔ̌ɔn sá’a pàga ngwòŋ Galilea jú’ pá’ mé kíme Yěsô ńtí 
menò mie à ne ńgÿo, 

2ńdeen ńké ńgɔɔn mbwó mentsìndá pé ngie: Nyìŋ gẅie mé gɔɔn aa Jâŋ Mbabtis, 
mbà à zǐm. Áa mmó gie á gÿo, tá á ku’u légÿo menò mmɔɔn mmɔɔn. 

3Herôd gɔɔn pú’u, mélà’mie à la gÿo mé gwoon Jâŋ, ńkwɛ́ɛ yé ńnéŋe yé ndá tsǎŋ, 
mélà’ Herôdiad gẅie à laa nzwě Filib, fɛ́ Herôd ŋwɛ́. 

4Á gwaa gwɔ́, mbà Jâŋ ka ne ńgwá ńkaga yé ngie: Lepʉ̌ té ne ńzẅíŋe ngie à 
zɔ́’ɔ Herôdiad wɔ́. 

5Herôd jú’, ńzye léfa’ shÿó lézẅé Jâŋ, tá nně ḿbɔ́gɔ nÿɔ́g pà Yuda. Á nue pɔ́b 
metsèm la ne ńzsé ngie Jâŋ aa ntsẅì nkʉ̀ Ssé. 

6Á gÿo ńgwɔ́ lyɛ’ɛ́ línɔ́ɔn, lélɔg ńkímte lyɛ̌’ gie mé la zyé fùɔ Herôd. Míŋ Herôdiad 
we manzwě zíŋe mvfò lá’. Ànò pú ḿboŋo fùɔ Herôd, 

7tà á gɔɔn tà ńkʉa ngie: À lɔɔn ńdúɔ pɔ́ kɔ́ mbwó yé wɔ́, mbà á ge ná. 

8Má pà múɔ manzwě tsóte múɔ manzwě ŋwɛ́, ngie à gʉa ńgɔɔn ngie à ne ńkwoŋo 
twó Jâŋ Mbabtis á tsɛ̀ɛ káŋ pɔ́ fʉ̀’ɔɔn. 

9Àfùɔ jú’ ḿbú ḿmÿɔg tɛ’. Tá le gwɔ́ gie à ně ńgɔɔn mvfò megʉ̀ pé tà ńkʉa gÿo, á 
tsẅi ngie mé náa twó Jâŋ mbwó múɔ manzwě ŋwɛ́, 

10ńdeen ńké ńtúmo nyìŋ, á gʉa ndá tsǎŋ, ńzá’a twó Jâŋ, 

11ńnéŋe tsɛ̀ɛ káŋ ńdɔg ńtó ńnáa mbwó múɔ manzwě ŋwɛ́, á kẅé, ńgʉa ńnáa 
mbwó má we. 

12Ngàŋa kwò Jâŋ jú’, ńgʉa ndá tsǎŋ ńkaa pfó yé ńdɔg ńgʉa ńtúŋ. Tà á ku’, pɔ́ gʉa 
shwóŋó Yěsô nò gie á cʉ̌a. 

Yěsô ne ńjÿɔ́gɔ pʉ̀a ntsá’ tʉ̀a 
(Malékuse 6.30-44; Lukase 9.10-17; Jâŋ 6.1-15) 

13Yěsô jú’u yɔɔn nò, ńkúu tsɛ̀ɛ kanú’ ne ńgee né jʉ’ gie nyìŋ tè wó wɔ́. Àlá’ zsé, éfó 
tsɛ̀ɛ metÿǒsoŋ ńkẅɛ, ńgiŋe mekʉ̀ŋ ntse ḿvɔg ńzá’a yé. 

14Á kúu jʉ’ó, éfó tsɛ̀ɛ kanú’ ńkẅɛ, ńgyá nùɔ lá’, mezìŋe mɔ́b kúu yé. Á zye légÿo 
megàŋa guɔ pie ée tsetsɛ̀ɛ pɔ́b zeŋe. 

15Á gÿo ńgwɔ́ ncwò nzèm, ngàŋa kwò Yěsô tóo lejʉ́ŋ yé ńgɔɔn ngie: Pege ee jʉ’ɔɔn 
nkwòŋo tsẅɛ, mbà za’ pǐŋ ńcʉa. Tsẅi né pʉ̀a, pɔ́ gʉa jʉ’ gie membʉ̀a ée wó, éfa’ 
shúm léjÿó ńjú. 

16Yěsô tsɔ́’ɔ mbwó pɔ́b ngie: Á té gwɔ́ pɔ́ ngie pɔ́ ge gʉa tsɔ́ jʉ’ wɔ́. Pi zɔ náa mmó 
pɔ́ pfɛ́. 

17Pɔ́ tsɔ́’ɔ mbwó yé ngie: Peg gẅiin pé ndà’ mbelég mbu’ú ntʉ̀a jʉ’ɔɔn ńgÿo mbaŋ 
ssó yépʉ́a. 

18Yěsô gɔɔn né pɔ́b ngie: Pi lɔg ńtó, ńná né mèŋ jʉ’ɔɔn, 

19ńgɔɔn pú’u, ńtsẅii mbwó lá’ ngie: Pɔ́ pwɔ́’ɔ legǐ ńnéŋe mǒ, ḿbí mbelég ayɛ̌ 
mbu’ú ntʉ̀a, nê messó mɛ̌ mbaŋ pʉ́a, ḿbʉ’ʉ twó ńdíe tÿǒ, ésíe Ssé, ḿbwɔ́’te ńnáa 
mbwó ngàŋa kwò yé, pɔ́ gaba mbwó lá’. 

20Àlá’ pfɛ́, ńzẅɛ́. Mé cú’te mepfwɔ’, é lúe tsɛ̀ɛ metúŋ ntsɔ̀b pʉ́a nê legém. 

21Pʉ̀a pie é la pfɛ́ɛ mmó laa mbàŋa mmó ntsá’ tʉ̀a, té sáŋ pànzwě paa gubé. 

Yěsô ne ńgiŋe ndùm ntse 
( Malékuse 6.45-52; Jâŋ 6.16-21) 

22Yěsô gwóon ńtsẅii mbwó ngàŋa kwò yé ngie: Pɔ́ kúu tsɛ̀ɛ kanú’ ḿvɔg ńgwɔ́ 
mvfò, ńtúm né yetsɔ́ nzǐŋ, à cʉ́’ nzèm ńde’e menùɔ lá’ e gʉa. 

23Yěsô cʉ́’ ńde’e menùɔ lá’, ńkwɔ́’ɔ ndùm lekwɔ’ɔ́ lésẅíŋte Ssé. Nzěm gÿo ńgwaa 
síŋ, á cʉ́’ ńgwɔ́ jʉ’ó pɔ́ gíle yé, 

24mbà kanú’ zyě ńgiŋ tà ńgwɔ́ soŋ ntse. Ntse ne ńgege pʉ̀a pé, mélà’mie fefà la ne 
ńtóo pɔ́ mvfò mvfò. 



34 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

25Á gÿo ńgwɔ́ nkwɔ̀’ njÿó, Yěsô gwɔ́ jwoŋte wɔ́b, ńně ńgiŋe ndùm ntse. 

26Ngàŋa kwò yé, gyá pá’ à ne ńgiŋe ndùm ntse, ńzye lépɔ́g, ńkwaŋ ngie áa gʉgÿɛ́ 
nyìŋ, ńne ńga’te. 

27Tá Yěsô gwóon ńgɔɔn né pɔ́b ngie: Pi pʉ́le ńnéŋe, à gwɔ́ pɔ́ mèŋ, tà pi pɔ́g. 

28Piɛ leen ńké ńgɔɔn né yé ngie: Cʉ̀apʉ̀a à lɔɔn ńgwɔ́ kwà’ gú, ɔ̀ gÿo mèŋ n giŋe 
ndùm ntse ńtó ńzá’a ɔ́. 

29Yěsô gɔɔn né ye ngie: Tóo! Piɛ kẅɛɛ tsɛ̀ɛ kanú’, ńne ńgiŋe ndùm ntse légʉa 
ńzá’a yé. 

30Tá ńgyá fefà ne ńcʉ’ʉ tɛ’, á pɔ́g, ńzye léme’e tsɛ̀ɛ ntse, ńdeen ńké ńga’te ngie: 
Cʉ̀apʉ̀a, n kwě le. 

31Yěsô gwóon ńtsege pwó yé ńkwɔ́bɔ yé, ńgɔɔn né yé ngie: ɔ̀ záb ntʉ́m ná mèŋ pɔ́ 
mejʉ’! Ɔ̀ gwǎ mʉ́’te ńgaa? 

32Pɔ́ yé kúu tsɛ̀ɛ kanú’, fefà zá’a. 

33Pʉ̀a pie ée tsɛ̀ɛ kanú’ kẅí’te mvfò Yěsô ńgɔɔn ngie: Áa kwà’ nénʉ́, ɔ́ɔ Míŋ Ssé. 

Yěsô ne ńgÿo meguɔ pie ée nzǐŋ Jenezared é zeŋe 
(Malékuse 6.53-56) 

34Pɔ́ túm ntse tà ńkúu nà nzǐŋ ye Jenezared, 

35ńgwaa sẅɛ́’ tà tyé ssé, mé liŋe Yěsô, ńgwóon ńkÿote, ńgʉa tsɛ̀ɛ membʉ̀a ńgÿo 
mé lɔg megàŋa guɔ ńtó. 

36Esẅíŋte yé ngie à fó ńzẅíŋ, pɔ́ kíbe pɔ́ ndà’ tsɔ̌ɔn nzsǒ yé. Epʉ̀a metsèm pie pɔ́ 
la kíbe tsɔ̌ɔn nzsǒ ŋwɛ́ pú ńzeŋe. 

Matio 15 

Nùŋe ngwòŋ pà Israel 
(Malékuse 7.1-23) 

1Á gwɔ́ tsɔ́ lyɛ̌’, etsɔ́ pà farisay pâ pàkyagte lepʉ̌ Mǒsê fó Yerósalem ńtóo lejʉ́ŋ 
Yěsô, ńzɛ́te yé ngie: 

2Mélà’a kɔ́ ngàŋa kwò jú té giŋe ná nùŋe pà mvfò wɔ́ɔ? Pɔ́ gaa ḿpfɛ́ shúm té sɔg 
mbwó mɔ́b nà ntí gie mà là’ wege ne ńzɛ́te? 

3Yěsô tsɔ́’ɔ mbwó pɔ́b ngie: Á gʉa ná pi, pi lɔgɔ tsẅé lá’ gí ńgwága Ssé mélà’a kɔ́? 

4E Ssé la gɔɔn ngie: «Gÿo mekù’ tá gù pɔ́ má gù, ńgíŋe ńgɔɔn ngie: Nyìŋ lɔɔn 
ńzoonte tá we ka má we wɔ́, mé zẅé ngàŋ». 

5Á gʉa ná pi, pi gɔɔn gí ngie: Ńgwɔ́ nyìŋ gɔɔn mbwó tá we ka má we wɔ́ ngie, á 
kɔ́ɔkɔ́ gie à lɔɔn ńgwɔ́ á lɔg ńkẅéte yé cʉ’ʉ́ ye Ssé. 

6Nyìŋ vɔg tà ńgɔɔn pú’u, mbà mé tè gíŋe zɛ́te yé ngie: Tà ɔ̀ gÿǒ mekù’ tá gù wɔ́? 
Pú’u, pi lɔgɔ mà lá’ gẅi ńgwága shwóŋó Ssé. 

7Pi ee pà nkwòŋ menÿɔ́g! Esǎya á ntsẅì nkʉ̀ Ssé, lɔ̌ɔn fɔ́ɔn ńgɔɔn pá’a shwóŋó nò, 
pá’ à la gɔɔn ná mà lá’ gẅi ngie e Ssé gɔ̌ɔn ngie: 

8«Pʉ̀a pɛ̂ lɔgɔ pɔ́ ndà’ ncwò wɔ́b ńgu’te wɔ̀ɔn, ntʉ́m wɔ́b té ná mèŋ wɔ́. 

9Pɔ́ ne ńgu’te wɔ̀ɔn tá ànò té mǒ wɔ́, ńtí nò gie pɔ́ ńnéŋe twó ńzí’i pʉ̀a mmó tɛ’ tá’, 
á gwɔ́ pɔ́ ye pʉ̀a mesoŋ». 

Àmmó gie á cʉŋte nyìŋ mvfò Ssé 

10Yěsô tóŋo lá’, ńgɔɔn né pɔ́b ngie: Pi zẅí’te, ńcwoŋo ńjú’, 

11àmmó gie á fó ncwò nyìŋ ńkúu lepfòm yé, té cʉŋte yé wɔ́, àgie á kẅɛɛ ncwò yé 
zɔ̌ cʉŋte yé. 

12Ngàŋa kwò Yěsô leen ńké sẅɛ’te nnɛ́ ńto ńzɛ́te yé ngie: Tà ɔ̀ ne ńzsé ngie: Ànò 
gie ɔ̀ gɔ̌ɔn la gegé pà farisay tɛ’? 

13Yěsô tsɔ́’ɔ mbwó pɔ́b ngie: Mé ge gÿo pú tsɔ́’ɔ kɔ́ɔkɔ́ gie Tá wɔ̀ɔn mie aa tÿǒ 
lepwó zɔ la tè pye. 

14Pi nyé wɔ́b! Pɔ́ ée pàfʉ̀ menÿɔ́g pie é kíbe pwó petsɔ́. Àfʉ̀ menÿɔ́g lɔɔn ńkíbe 
pwó wetsɔ́, mbà pɔ́b yé mépʉ́a ge cʉ́me tsɛ̀ɛ gem. 

15Piɛ leen ńké ńgɔɔn né Yěsô ngie: Kyagte sagá nò yɛ̂ shwóŋó wég. 

16Yěsô tsɔ́’ɔ mbwó yé ngie: Ńzsé ngie sí legye nyé ḿvɔ́g vɔ́g pá’ se petsɔ́ pʉ̀a 
gwaa? 

17Àmmó fó ncwò nyìŋ ńcʉa, ńkúu lepfòm yé, ḿbiŋ fó lepfòm yé ńkẅɛ, ńkúu tsɛ̀ɛ 
kwɛ. 

18Tá’, àmmó gie á fó ncwò nyìŋ ńkẅɛ, a fóo tsɛ̀ɛ ntʉ́m yé, yɛ̌ zɔ̌ ńnéŋe lɔ̌’ ná ngàŋ. 

19Á nue menkwaŋá tepòŋ zɔɔn ńkẅɛ pɔ́ tsɛ̀ɛ ntʉ́m nyìŋ, mɛ̌ zɔ̌ tsóte nyìŋ á zẅé 
wetsɔ̌, á gÿo gÿɛ́, mbàŋa fa’ pànzwě, pànzwě fa’ mbàŋa, á jʉ, ńcÿɔ nò á jʉ’ gie mé 
ŋaga mentsaŋ wó, ńtÿɔ́g sóon twó nyìŋ. 

20Gyá shúm sie é ńnéŋe lɔ̌’ á ná nyìŋ, tá ńgwɔ́ gie nyìŋ lɔɔn ńjÿó shúm té sɔg 
mbwó pá’ mà lá’ wege ne ńzɛ́te, á le ńnéŋe lɔ̌’ ná yé wɔ́. 

Àtsɔ̌ manzwě we túm zǎb ntʉ́m ná Yěsô 
(Malékuse 7.24-30) 

21Yěsô gÿo fó jʉ’ó ńgʉa ná tsɔ́ pàga ngwòŋ, á shÿó tÿǒsoŋ Tir pɔ́ Sidoŋ, 

22ńkúu wó, àtsɔ̌ manzwě Kanaan fó wó ńtó, ńzye léga’te, ńgɔɔn ngie: Cʉ̀apʉ̀a, nyìŋ 
na ngẅɛ fùɔ Ndavíd! ESsé tepòŋ pǔ ne ńgege míŋ wɔ̀ɔn we manzwě tɛ’. 

23Tá’ Yěsô jú’, ḿbú tè pÿɛ. Ngàŋa kwò yé tóo lejʉ́ŋ ye, ésẅíŋte yé, ḿbú’ mbwó 
ngie: Gÿo manzwě wɛ̂ gʉa, à ne ńcu’u twó yégè. 

24Yěsô tsɔ́’ ngie: E Ssé la túmo wɔ̀ɔn pɔ́ ndà’ mbwó menjʉ̀njÿò mie é la pyé tsɛ̀ɛ 
ngẅɛ̀ ndá pà Israel. 

25Tá’ manzwě awɛ̌ tó, ńkẅí’te mvfò yé, ńgɔɔn ngie: Cʉ̀apʉ̀a kẅéte wɔ̀ɔn! 

26Yěsô tsɔ́’ ngie: Á té poŋo lekẅé shúm léjÿó penkʉ́, ḿma’a mbwó ngwé wɔ́. 

27Manzwě ŋwɛ́ tsɔ́’ ngie: À Nde, ɔ̀ gɔɔn shwóŋó nò tá’, ngwé ké ńdagte mesɔ́ɔn 
shúm mie éfóo ndùm tápele tá wɔb ńgwete ssé. 

28Yěsô leen ńké ńtsɔ́’ ngie: Má wɔ̀ɔn! Ɔ̀ záb ntʉ́m ná mèŋ tɛ’. Á poŋ ngie àmmó gie 
ɔ̀ ne ńtsɔ́ɔn á pumte! Yěsô gɔɔn pú’u, míŋ manzwě wá gwóon ńzeŋe pɔ́ kwà’ fʉ̀’ó. 

Yěsô gÿǒ megàŋa guɔ tà ńgyɔ́ɔn zeŋe 
(Malékuse 7.31) 

29Yěsô gÿo fó jʉ’ó, ńgʉa né ngʉ̀ŋe letʉŋ sie ée Galilea, ńkwɔ́’ tà ńkúu ndùm 
lekwɔ’ɔ́, ńnéŋe ssé. 

30Menùɔ lá’ tó, ńgwaa tó, ńdɔg pàpwɔ́’te mekwò, pâ pàfʉ̀ menÿɔ́g, pâ megàŋ melɔ̌’, 
pâ pàtámbǎ’, mbɔɔ tsɔ́ megàŋa guɔ tà ńgyɔ́ɔn. Pɔ́ lɔgɔ wɔ́b ńtóo mvfò Yěsô pú’u, á 
gÿo pɔ́ zeŋe metsèm. 

31Pàtámbǎ’ gɔɔn nò, mekÿǒon zeŋe, pàpwɔ́’te mekwò giŋ mboŋó, pàfʉ̀ menÿɔ́g 
gyá jʉ’ mboŋó. Àlá’ gyá ḿmɔɔn tɛ’, ńgu’te Ssé pà Israel. 

Yěsô giŋé ne ńjÿɔ́gɔ máamáa nùɔ lá’ 
(Malékuse 8.1-10) 

32Yěsô tóŋ ngàŋa kwò yé, ńgɔɔn né pɔ́b ngie: Mezìŋe lá’ yɔɔn pǔ ńkúu wɔ̀ɔn tɛ’, 
mélà’ mie ée fʉ̀’ɔɔn ńgwɔ́ lyɛ̌’ tá, pá’ pɔ́ ké ńgwɔ́ pɔ́ lejʉ́ŋ mèŋ, ńké tè nyé ńgẅiin 
tsɔ́ mmó gie à lɔɔn ńgwɔ́ pɔ́ pfɛ́ wɔ́, ńgwɔ́ gie n dɔɔn nyé wɔ́b pɔ́ gʉa nzyè, mbà pɔ́ 
té gẅiin metʉ̀ lélɔg ńgʉa tà ńkú wɔ́. 

33Ngàŋa kwò yé gɔɔn mbwó yé ngie: Ńgwɔ́ peg lɔg mbelég nzɔ̌, á nkwòŋo tsẅɛ 
wɔɔn, ńdɔg ńjÿɔ́g nzẅìŋ lá’ yɔɔn tà pɔ́ zẅɛ́? 

34Yěsô zɛ́te wɔ́b ngie: Pi gẅiin mbelég jʉ’ɛ mbu’ú shÿɔ́’ɔ? Pɔ́ tsɔ́’ ngie: Peg gẅiin 
mbelég mbu’ú sɔɔn mbʉ́a, ńgíŋe ńgÿo mbɔɔ ntá’ membaŋ ssó. 

35Yěsô tsẅi ngie àlá’ ńnéŋe ssé, 

36ńdeen ńké ńkẅé mbelég ŋwɛ́ mbu’ú sɔɔn mbʉ́a lê messó má, ńná ndǎg mbwó 
Ssé, ḿbwɔ́’te ńnáa mbwó ngàŋa kwò yé, pɔ́ gaba mbwó lá’. 

37Mânyìŋ ntsèm pú ḿpfɛ́ tà ńzẅɛ́, mé piŋ ńcú’te pfwɔ’ á lúe metúŋ sɔɔn mbʉ́a. 

38Pʉ̀a pie é la pfɛ́ɛ mmó lâ mbàŋa ntsá’ lekùɔ, té sáŋ penkʉ́ lâ pànzwě. 

39Yěsô tsẅi lá’ gʉa, á kúu tsɛ̀ɛ kanú’, ńgʉa né tsɛ̀ɛ pàga ngwòŋ Magadaŋ. 

Matio 16 

Pà farisay lâ pà sadukay ne ńzɛ́te tà’a nò mmɔɔn mmɔɔn 
(Malékuse 8.11-13; Lukase 12.54-56) 

1Pà farisay lâ pà sadukay tó ńzẅí’ ncwò Yěsô, ńzɛ́te yé ngie à nyɛɛ wɔ́b liŋé gie á 
la’te ngie Ssé zɔ túmo yé. 

2Yěsô tsɔ́’ɔ mbwó pɔ́b ngie: Á gʉa ncwò nzém gẅie lefaŋ é selé ḿbaŋ pi gɔɔn ngie: 
Njÿó ge lʉ́a àlyɛ’ɛ́ lá’ zɔ́g ḿboŋ. 

3Á gwɔ́ mba’ámba’ gẅie lefaŋ é pǎŋ sîŋ sǐŋ pi gɔɔn ngie: Àlyɛ’ɛ́ lá’ té ge zɔ́g poŋ 
wɔ́. Pi gwɔ́ tà ńdíe lefaŋ, ńgwóon ńzsé pá’ àlyɛ’ɛ́ lá’ ge gÿo gwɔ́ pú’u, tá ńgʉa nà 
shúm sie e Ssé ne ńnyɛɛ fʉ̀’ɔɔn pi tè zsé mmó gie sɛ̌ shúm lɔgɔ ńgɔɔn wɔ́ mélà’a 
kɔ́? 

4Pʉ̀a pie ee tsɛ̀ɛ njyó fʉ’ɔɔn pie ée pʉ̀a tepòŋ, ḿbiŋ ńké ne ńtʉʉ twó mbwó Ssé tʉ 
ne ńzɛ́te ngie: Mèŋ n nyɛɛ liŋé. Tá mé té ge nyɛɛ wɔ́b tsɔ́ mmó wɔ́, tà ńdí ndà’ nò 
gie á la gÿo Jonase. Yěsô gɔɔn pú’u, ńnyé wɔ́b jʉ’ó ńgʉa. 

Mvòŋ pà farisay lâ pà sadukay 
(Malékuse 8.14-21) 

5Ngàŋa kwò Yěsô gÿo ńtúm letʉŋ yɔ́b, ńgwaa túm, ńdege té pí mbelég. 

6Yěsô gÿo ne ńgɔɔn né pɔ́b ngie: Pi laga twó gí, ḿbɔ́ɔn mvòŋ pʉ̀a farisay lâ 
pʉ̀a sadukay. 

7Ngàŋa kwò yé jú’, ńdeen ńké ne ńgɔɔn tsetsɛ̀ɛ pɔ́b ngie, ndyɛ̌’ à gɔɔn pɛ́’ɛ, 
mélà’mie pege ně ńdege té pí mbelég. 

8Yěsô zsé pá’ pɔ́ ne ńkwaŋa pú’u, ńgɔɔn né pɔ́b ngie: Pi tè záb ntʉ́m ná mèŋ 
mboŋó wɔ́. Pi kwaŋa pɔ́ nò mbelég gie pi tè gẅiin mélà’a kɔ́? 

9Pi lɔgɔ ḿbú ńnyé pɔ́ tè zsě nò gwáa? Ńzsé ngie pi kaa kímte mbelég yá mbu’ú 
ntʉ̀a, pá’ mèŋ n ka lɔg ńjÿɔ́g mbàŋa ntsá’ tʉ̀a la wɔ́ kěen? Pi laa lyɛ̌’ó pá’a ńdag 
mekèm, é kẅɛ metúŋ meshÿɔ́’ɔ léen, 

10ńzsé ngie pi kaa kímte mbelég yá mbu’ú sɔɔn mbʉ́a, pá’ mèŋ n ka lɔg ńjÿɔ́g 
mbàŋa ntsá’ lekùɔ la wɔ́ keen? Pi laa lyɛ̌’ó pá’a ńdág mekèm, é kẅɛ metúŋ 
meshÿɔ́’ɔ léen. 

11Á piŋ ńgÿo lêkɔ́, pi tè jú’ ngie mèŋ n tě ńgɔɔn nò nà mbelég wɔ́? Mèŋ n giŋé 
ńgɔɔn ngie: Pi pɔ́ɔn mvòŋ pà farisay lâ pàsadukay. 

12Ngàŋa kwò Yěsô leen ńké ńjú’ ngie, á kě tě ńgɔɔn ngie pɔ́ pɔ́ɔn mvòŋ lɔg 
ńcwoŋte mbelég wɔ́. Á kě ńgɔɔn pɔ́ ngie pɔ́ pɔ́ɔn mmó gie pà farisay lâ pà sadukay 
zí’i pʉ̀a. 

Piɛ kyǎg ngie Yěsô aa Nzà’nkÿo 
(Malékuse 8.27-30; Lukase 9.18-21) 

13Yěsô gʉa tà ńkúu Sezare gẅie Filib lɔ̌ɔn sá’a, ńzɛ́te ngàŋa kwò yé ngie: Àlá’ áa 
pá’ɔɔn ńne ńgɔɔn ngie: Míŋ Nyìŋ aa wɔ̌? 

14Pɔ́ pÿɛ ngie: Etsɔ́ pʉ̀a ne ńgɔɔn ngie: Ɔ̀ɔ Jâŋ Mbabtis, petsɔ́ ne ńgɔɔn ngie: 
Ɔ̀ɔ Elîɛ, petsɔ́ ne ńgɔɔn yɔ́b ngie: Ɔ̀ɔ Yeremi, petsɔ́ ne ńgɔɔn yɔ́b ngie: Ɔ̀ɔ tsɔ̌ tà’ nà 
pà ntsẅì nkʉ̀ Ssé. 

15Yěsô zɛ́te wɔ́b ngie: Kwà’ pi gí gɔɔn ngie mèŋ n gee wɔ̌? 

16Símo Piɛ tsɔ́’ ngie: Ɔ̀ɔ Nzà’nkÿo, Míŋ Ssé gie ee wó. 

17Yěsô leen ńké ńgɔɔn né yé ngie: Símo míŋ Jâŋ, ɔ́ɔ shÿó mbòŋo, á nue nyìŋ mesoŋ 
zɔ kaa gÿo, tá ɔ̀ zsé yɔɔn nò nénʉ́ wɔ́. Tá wɔ̀ɔn gẅie aa tÿǒ lepwó zɔ nyɛ̌ gú. 

18N ge ké gíŋe shwóŋó ɔ́, kwà’ nénʉ́, ngie: Ɔ̀ɔ Piɛ, ńdɔgɔ ngie tóon, mèŋ n ge gÿo 
tÿɔ́gɔ cú’te pʉ̀a pɔ́ɔn ndùm tóon ŋwɛ́. Tà mbɔɔ legwé lelá’ ńku’u lénʉ’te yɛ̌ cú’tè 
wɔ́. 

19Mèŋ n ge gÿo ná metsɔ́’ɔ lélɔg ńtsɔ́’ nzsè lefùɔ Ssé á mbwó gù. Àmmó gie ɔ̀ ge 
gÿo lʉ’ʉ ndùmo ssé tsetsá’, mé gÿo ńdʉ’ʉ tÿǒ lepwó. Àmmó gie ɔ̀ ge zẅíŋe á 
ndùmo ssé tsetsá’ mé ge gÿo zẅíŋe tÿǒ lepwó. 

20Yěsô gɔɔn pú’u, ńdeen ńké ńtsẅiŋe ngàŋa kwò yé ngie, tà pɔ́ kím tà nyìŋ ndyɛ̀’ɛ 
zsé ngie aa Nzà’nkÿo. 

Yěsô ne mbÿe pá’ á ge gÿo kwe piŋ zím 
(Malékuse 8.31 à 9.1; Lukase 9.22-27) 

21Á fó fʉ̀’ ayɛ̌, Yěsô Kristo shʉashʉa ḿbÿe mbwó ngàŋa kwò yé ngie: Á ne ńzɛ́te 
ngie à gʉa Yerósalem. À ge kúu wó gyá ngɔ́’ tɛ’ mbwó mekěme lá’, pâ metándá 
pànùŋe pwɔ́’, mbɔɔpàkyagte lepʉ̌ Mǒsê, pɔ́ gÿo mé zẅé yé. A piŋ nzime na legwé 
na ḿbɔ́ɔnte lyɛ̌’ tá. 

22Piɛ leen ńké ńtóŋo yé ntsem, ńzye lékaga yé, ńgɔɔn né yé ngie: Cʉ̀apʉ̀a, tà Ssé 
zẅíŋ yɛ̌ ntí nò gÿo gú! Ńgwɔ́ á le gwɔ́ pú’u wɔ́. 

23Yěsô sele nnɛ́, ńgɔɔn né Piɛ ngie: Fó nzèm mèŋ ńtsíŋte nnɛ́ me Sátà! Ɔ̀ cʉ’ʉ́ ńtate 
wɔ̀ɔn taté. Ɔ̀ tě ńkwaŋa pɛ́’ɛ, á gwɔ́ pá’ Ssé ne ńkwaŋa wɔ́, wɛ̂ gwɔ́ pɔ́ nkwaŋá pʉ̀a 
mesoŋ. 

Á poŋ ngàŋa kwò Yěsô zẅíŋe lékwé pá’ yé 

24Yěsô gíŋe ńgɔɔn mbwó ngàŋa kwò yé ngie: Nyìŋ lɔɔn nge gwɔ́ wɔ̀ɔn nyìŋ, á 
gwága twó mbùm yé, ńkaa yé tÿǒ nkǐ ńdɔg ńzẅíŋe lékwé, tá ńcʉ́me nzèm mèŋ. 

25Nyìŋ gẅie á ge zɔɔn fa’a lépɔ́ɔn we le gwɔ́, zɔɔ nyìŋ gẅie à ge pyé we le gwɔ́ wó 
ŋwɛ́. Tá’ nyìŋ gẅie à kě ḿbyé we le gwɔ́ wó mélà’ mɔ́ɔn, mbà wɛ̌ nyìŋ ge lá’ gwɔ́ 
wɔ́. 

26Mé lɔɔn ńzɔɔn ḿbú ńkaa njÿó yɔɔn ntsèm ńná né nyìŋ, tá’ á ké ńgwɔ́ gie e ge lɔg 
pɔ́ twó yé, mbà á ge kẅéte yé nà kɔ́? À lɔɔn ńgwɔ́ nyìŋ lɔgɔ kɔ́ ńdɔg ńkúbe twó yé? 

27Pi zsé ngie: Míŋ Nyìŋ pâ mecÿɔ́’ pé ge gÿo tó, á tsɛ̀ɛ legú’ Tá we, à leen ńké ńtsɔ́’ɔ 
fà’a wɔwɔ́, pɔ́ nà ngÿǒ menò mé. 

28Mèŋ shwóŋó gẅí, kwà’ nénʉ́, etsɔ́ ntá’ ná pʉ̀a pie ée jʉ’ɔɔn fʉ̀’ɔɔn té gÿo kwé, té 
gwɔ́ gie pɔ́ gyǎ pá’ Míŋ Nyìŋ tǒ pá’ fùɔ wɔ́. 

Matio 17 

Yěsô ne ńnyɛɛ shʉ́shÿɔ́g we mbwó tsɔ̌ ngàŋa kwò yé 
(Malékuse 9.2-9; Lukase 9.28-36) 

1É cʉa lyɛ̌’ ntɔgɔ́, Yěsô faga Piɛ, ńgÿo Jâg, ńgÿo Jâŋ á gwɔ́ fɛ́ Jâg, ńdɔgɔ wɔ́b ńgʉa 
ńkwɔ́’ɔ nà tsɔ̌ mâ lekwɛ́. Pâ pɔ́ gwɔ́ jʉ’ó gíle pɔ́b. 

2Pɔ́ gyá àliŋé Yěsô pú sele mvfò pɔ́b, eshÿó wé ŋwʉŋe pá’ nèm la. Menzsǒ mé pú 
fɔ́g tà ńkyɛ’ jʉ’. 

3Pɔ́ gyá, mbà Mǒsê pɔ́ Elîɛ vegé vege ńkẅɛ, pâ Yěsô ne shwóŋe. 

4Piɛ leen ḿvege vege, ńgɔɔn mbwó Yěsô ngie: Cʉ̀apʉ̀a, á pǒŋ pá’ pege ee jʉ’ɔɔn 
lɔɔn. Zẅíŋe mèŋ n juŋ mentàb méntá, tà’ gwɔ́ jù, tà’ gwɔ́ ye Mǒsê, yetsɔ́ gwɔ́ 
ye Elîɛ. 

5Á nyé ńgɔɔn gɔɔn, etsɔ́ melɔ́ɔn, mie é ŋwʉŋe ŋwʉŋe sẅɛ́’ ńkábte wɔ́b, ngyè nyìŋ 
fó tsɛ̀ɛ wó ńgɔɔn ngie: Wɔɔn aa Míŋ wɔ̀ɔn, mèŋ n kwoŋo yé tɛ’, aa wɔ̀ɔn lekág, pi 
jú’ ncwò wé. 

6Ngàŋa kwò Yěsô gwóon ńjú’u yɔɔn nò, ńgwe ssé, ésɔb shÿó wɔ́b ssé, ḿbú ne 
ḿbɔ́gɔ tɛ’. 

7Yěsô tó, ńzába pwó ná pɔ́b, ńgɔɔn ngie: Pi lute ssé, tà pi gíŋe ḿbɔ́g. 

8Pɔ́ pʉ’ʉ twó yɔ́b ńnáŋte, ńcʉ́’ ńgyá pɔ́ Yěsô gíle yé. 

9Pâ pɔ́ gÿo ne fóo ndùm lekwɛ́ ńcwóŋo, á tsẅiŋe wɔ́b ngie, tà pɔ́ kím tà nyìŋ 
ndyɛ̀’ɛ lwo ńzsé mmó gie pɔ́ gyǎ, tà ndá’ ńkú fʉ̀’ gie Míŋ Nyìŋ zimé nà legwé. 

10Pɔ́ jú’ pú’u, ńzɛ́te Yěsô ngie: Tà mélà’a kɔ́ pàkyagte lepʉ̌ Mǒsê gɔɔn ngie Elîɛ ge 
lá’ vɔg tó?. 

11Yěsô tsɔ́’ ngie: Pi shwóŋó nò, à ntsẅì nkʉ̀ Ssé Elîɛ vɔgɔ ńtóo, lézába kɔ́ɔkɔ́ nà yé 
jʉ’. 

12Tá’ tà mèŋ n ké shwóŋó gẅí, Elîɛ kěen ńtó, epʉ̀a té yé zẅíŋ, ńnyɛɛ yé ngɔ́’ pá’ pɔ́ 
kwǒŋ, pɔ́ ge gÿo gíŋe nyɛɛ Míŋ Nyìŋ ngɔ́’ pɔ́ pú’u, 

13ńgɔ́ɔn pú’u, ngàŋa kwò yé leen ńké ńjú’ ngie à gɔɔn pá’a pɔ́ Jâŋ Mbabtis. 

Yěsô gÿǒ tsɔ̌ múɔ gẅie aa ngwègwá’ zeŋe 
(Malékuse 9.14-29; Lukase 9.37-43) 

14Pɔ́ gʉa tà ńkúu jʉ’ gie lá’ laa wó, àtsɔ̌ nyìŋ tó ńkẅí’te mvfò Yěsô, 

15ńgɔɔn né yé ngie: A nde, tsétsɔ’, tsɔ́ɔn mezìŋe míŋ wɔ̀ɔn mɔɔn, aa ngwègwá’. À 
gyá ngɔ́’ tɛ’, à gwǎ ńgwe tsɛ̀ɛ mmɔ̌g, tà mbɔɔ tsɛ̀ɛ ntse. 

16Mèŋ n ně ńdɔgɔ yé ńtóo mvfò ngàŋa kwò jú, tá’ pɔ́ té ku’u légÿo á zeŋe wɔ́. 

17Yěsô jú’ pú’u, ngie: Yee! Pi pʉ̀a ngù’ɔɔn, pi tè záb ntʉ́m nà Ssé wɔ́, ńgÿo pɔ́ nò 
tepòŋ, aa pá’ɔɔn pege lá’ ńnéŋe tà ńkú pɔ́ síŋe? Mèŋ n ge lá’ shÿɔgɔ ná menò mí tà 
kú pɔ́ síŋe? Pi lɔgɔ múɔ ŋwɛ́ ńtóo jʉ’ɔɔn ńná né mèŋ. 

18Pɔ́ lɔgɔ yé ńtó, Yěsô cÿɔ́g ssé tepòŋ, é kẅɛɛ ná múɔ ŋwɛ́, á gwóon sẅéte pɔ́ fʉ̀’ó. 

19Pâ ngàŋa kwò yé gÿo ńgwɔ́ gíle pɔ́b, pɔ́ zɛ́te yé ngie: Àkɔ́ ně ńgÿo, peg tè ku’u 
léjwoŋssé tepòŋ ŋwɛ́ wɔ́? 

20Á tsɔ́’ɔ mbwó pɔ́b ngie: Ee, mélà’mie pi záb ntʉ́m nà Ssé pɔ́ méjʉ’ lepile. Pi lɔɔn 
fó ńzáb ntʉ́m gẅi nà Ssé pɔ́ méjʉ’ pá’ lesɔ́ɔn sésɔg, mbà à lɔɔn ńgwɔ́ pi gɔɔn né 
lekwɛ́ sɛ̂ ngie: Tsɔ́’ɔ ńgʉa ńtyé jʉ’ʉ, é gʉa ńtyé jʉ’ó. Mbà à lɔɔn ńgwɔ́ tsɔ́ nò á le lá’ 
ńcʉa gẅi wɔ.  

[21Á gʉa nà yɛ̂ ntí ssé tepòŋ, mbà nyìŋ lɔɔn tè zɔ́g nzyè, ńké sẅíŋte pɔ́ Ssé, tá 
ńjwoŋ wɔ́ é le kẅɛ.] 

Yěsô giŋé ne ḿbÿé ngie à ge gÿo kwé é piŋ zím 
(Malékuse 9.30-32; Lukase 9.43-45) 

22Á gwɔ́ tsɔ́ lyɛ̌’, ngàŋa kwò Yěsô pú ńcú’te Galilea, Yěsô gɔɔn né pɔb ngie: Mé ge 
sẅiŋeMíŋ Nyìŋ mbwó pʉ̀a mesoŋ. 

23Pɔ́ gÿo à kwé, a piŋ ngwɔ́ ḿbɔ́ɔnte lyɛ̌’ tá á zíme na le gwe.Ngàŋa kwò yé jú’, 
ḿbú ḿmÿɔg tɛ’. 

Ànò ncùb jʉ’ʉ Ssé 

24Yěsô pâ ngàŋa kwò yé gʉa tà ńkúu Kapernawúm, pàkẅé ncùb jʉ’ʉ Ssé tó ńzɛ́te 
Piɛ ngie: Tá gẅi aa ntě ńnáa yé ncùb jʉ’ʉ Ssé wɔ́ ka?. 

25Piɛ tsɔ́’ ngie: Aa nâ nǎ, ńgɔɔn pú’u, ńkúu ndá, ńnyé pɔ́ tè ŋǎ’ ncwò wé, Yěsô gɔɔn 
né yé ngie: Símo, ɔ̀ kwǎŋ jú ngie kɔ́. Áa tsɛ̀ɛ njÿó yɔɔn pé’e, pàwɔ̌ ma’ ncùb ntÿɔ́’ lâ 
tsɔ́ mencùb, ńná né mefùɔ? Pàlá’ pé ka pàlá’a ntÿɔ́’ɔ? 

26Piɛ tsɔ́’ ngie: Pʉ̀a lá’a ntÿɔ́’ zɔ̌ ná. Yěsô gɔɔn né yé ngie: Pʉ̀a lá’ té ńdɔgɔ ńgẅiin 
lénáa tsɔ́ mmó wɔ́, á té pú’u wɔ́ ka? 

27Tá’ tà pɔgɔ gÿo nò pÿɔ́g pàkẅé ncùb. Gʉa ntse ḿma’ lezɔ́b. Ɔ̀ ge gwoon ndùŋ 
mvfò mbab ssó, é nyɛ́’ ncwò we, é gyá pàga nkáb, é kẅile lɔg gʉa ma’ yɔgɔ ncùb. 

Matio 18 

Àwɔ̌ aa pɛ́’ɛ ńgwɔ́ nyìŋ ndÿò tsɛ̀ɛ lefùɔ Ssé 
(Malékuse 9.33-37; Lukase 9.46-48) 

1Á gwɔ́ fʉ̀’ó, ngàŋa kwò Yěsô tó ńzɛ́te yé ngie: Àwɔ̌ aa nyìŋ ndÿò tsɛ̀ɛ nò lefùɔ Ssé. 

2Yěsô tóŋo mùɔ memúɔ, ńtÿɔ́gɔ yé mvfò pɔ́b, 

3ńgɔɔn ngie: Tà mèŋ shwóŋó gẅí, kwà’ nénʉ́, pi lɔɔn tè kúbe mà gẅí, tà ńcʉ́’ ńgwɔ́ 
pɔ́ pá’ gubé wɔ́, mbà pi tě ndá’a ńkúu tsɛ̀ɛ nò lefùɔ Ssé wɔ́. 

4Nyìŋ gẅie à sẅe’é mbùm yé ńnáa ssé tà ńcʉ́’ pá’ cʉ̀cʉ̀ŋ yɔɔn la, aa nyìŋ gẅie aa 
ndÿò tsɛ̀ɛlefùɔ Ssé. 

5Nyìŋ lɔg lezíŋ sɔ́ɔn ńkúe mùɔ memúɔ pá’ wɔɔn lɔɔn, mbà ngàŋ kúe pɔ́ wɔ̀ɔn. 

Nyìŋ laga twó yé légÿo tsɔ̌ nyìŋ fʉa mánzsè 
(Malékuse 9.42-48; LK 17.1-2) 

6Tá nyìŋ gẅie à kě ńtsóte tsɔ̌ tà’ nà mecʉ̀cʉ̀ŋ pɔɔn pie pɔ́ záb ntʉ́m ná mèŋ, ńtsóte 
wɔ́b légwɔ́ gie pɔ́ ge fʉa nò, mbà mvfò áa pá’ ngwɔ́ me cʉŋé máamáa tóon lóŋ 
ngàŋ, ńtsó yé, ḿma’a tsɛ̀ɛ mí á jʉ’ʉ zème. 

7Ndoon ee two pʉa pie pɔ ee tsɛ yɔɔn njÿo, ńgÿo pʉa fʉate meno! Aa nenʉ meno 
mie é lɔɔn ńgwɔ́ é gÿo nyìŋ fʉa manzse, ée tsɛ̀ɛ njÿó tà ńgyɔ́ɔn. Mɛ̌ menò téen 
ndá’a ńzága wɔ́. Tá’ àshÿó tepòŋ ké ńgwɔ́ nyìŋ gẅie a ge gÿo nyìŋ fʉa manzse! 

8Á lɔɔn ńcʉ́’ gie apwó ɔ́ ka kwò ɔ́ wɔ́, à tsóte ɔ́, ɔ̀ fʉ́a nò, ɔ̀ zá’ ńgwá’ á taataa ngʉ́a 
shʉ̀shʉ̀a. Mvfò aa gú légwɔ́ kème pwó ka kème kwò wɔ́, ndá’ ńgwɔ́ wó, ńcʉa pá’ à 
lɔɔn ńgwɔ́, ɔ̀ gẅiin mbwó mú mémbʉ́a ka mekwò mú mémbʉ́a wɔ́, ndá’ ńkúu tsɛ̀ɛ 
mmɔ̌g gẅie e tě ndá’a ḿbyé wɔ́. 

9Á lɔɔn ńcʉ́’ gie lejÿɔ́g shú tsóte ɔ́, ɔ̀ fʉa nò, ɔ̀ tsɔ́’ ńgwá’ á ngʉa shʉ̀shʉ̀a. Mvfò aa 
gú légwɔ́ pyé lejÿɔ́g ndá’ ńgwɔ́ wó, ńcʉa gú légẅiin menÿɔ́g mémbʉ́a, ndá’ ńkúu 
tsɛ̀ɛ mmɔ̌g. 

Nyìŋ gẅiin léfa’a fɛ́ we gẅie à fʉ̌a mánzsè 
(Lukase 15.1-7) 

10Pi laga twó gí légwága tsɔ̌ tà’ ná gígyé penkʉ́ pɔɔn. Tà mèŋ shwóŋó gẅí, mecÿɔ́’ 
Ssé pie é lie wɔ́b tyé mvfo Ssé fʉ’ ntsem.  

[11Á nue Míŋ Nyìŋ la tó pɔ́ léfa’ pʉ̀a pie pɔ́ la kúu pyé é gÿo pɔ́ tsẅɛ́] 

12Pi cʉ́’ m bíge gẅi yɔɔn nò: Nyìŋ lɔɔn ngwe’e ńgẅiin menjʉ̀njÿò mé nkÿo, tà’ pyé, 
mbà à ge gaa? Mbà à tè nyé metsɔ́ ntsɔ́b lepfwɔ’ɔ́ lê móm lepfwɔ’ɔ́ ndùm lekwɔ’ɔ́, 
é gʉa fa’ gie pyě wɔ́? 

13Tà mèŋ shwóŋó gẅí, kwà’ nénʉ́, à fa’ yɛ̌ tà ńgyá, mbà à ge pú kága ná yɛ̌, é cʉa 
petsɔ́ ntsɔ̀b lepfwɔ’ɔ́ lê móm lepfwɔ’ɔ́ pie é kaa pyé. 

14Áa mmó gie á gÿo tá, Tá gẅi gẅie aa tÿǒ lepwó tè kwoŋ ngie tsɔ̌ tà’ nà gubé yé 
pyé wɔ́. 

Ntí lélɔg siŋte melɔ̌’ tsɛ̀ɛ cú’tè pʉ̀a Ssé 

15Àfɛ́ gù lɔɔn gÿo no tepoŋ na gù, ɔ̀ gʉa ńgyá yé, pi yé tyé jʉ’ mépʉ́a, ɔ̀ shwóŋó yé. 
Á jú’, tà ńzẅíŋe mefʉa, mbà ɔ̀ kẅilé yé ná mánzsè tepòŋ 

16Tá’ ńké tè jù’ ɔ̀ fa’a tà’ nyìŋ ka pʉ̀a mépʉ́a wɔ́, ńzsé «ngie mé ge gwɔ shwóŋó 
yɔɔn nò pànjÿò ngyá é gwɔ́ ssé mépʉ́a ka métá wɔ́». 

17Tá’ á ké ńdʉ’ʉ lé jú’u nò gie pɔ́ gɔ̌ɔn, ɔ̀ lɔgɔ yɔɔn nò ńgʉa ndá cú’tè pʉ̀a Ssé. Á piŋ 
ńdʉ’ʉ lé jú’u nò gie cú’tè á gɔ̌ɔn, ɔ̀ cʉ́’ ńdíe yé pɔ́ pá’ nyìŋ gẅie à tè Ssé zsé, ka pɔ́ 
pá’ mé líe nkẅè ncùb pàRoma wɔ́. 

18Mèŋ n ge shwóŋó gẅí, kwà’ nénʉ́, ngie: Pi lɔɔn ńgyá nò tà ńdʉ’ʉ yɛ̌ nò ndùmo 
ssé tsétsa’, mbà mé ge gíŋe lʉ’ʉ tÿǒ lepwó. Pi ké ńgyá nò tà ńzẅíŋe ndùmo ssé 
tsetsá’, mbà mé ge gíŋe zẅíŋe yɛ̌ nò tÿǒ lepwó 

19Kwà’ nénʉ́, mèŋ n giŋé shwóŋó gẅi ngie: Epʉ̀a mépʉ́a tsetsɛ̀ɛ pi lɔɔn ńgwɔ́ tà’ 
ncwò á ndùmo ssé tsetsá’ jʉ’ɔɔn, ńdúɔ pɔ́ kɔ́ wɔ́ mbwó Tá wɔ̀ɔn gẅie aa tÿǒ lepwó 
wɔ́, mbà à ge ná á mbwó pɔ́b. 

20Àjʉ’ gie pʉ̀a mépʉ́a ka pʉ̀a métá wɔ́, cu’té wó nà lezíŋ sɔ́ɔn, mbà mèŋ n ge gwɔ́ 
tsetsɛ̀ɛ pɔ́b. 

Esagá nò nà nkʉa njǔ tè tsɔ̌ɔn mezìŋe 

21Piɛ leen ńké ńtó ńzɛ́te Yěsô ngie: À Nde, àfɛ́ wɔ̀ɔn lɔɔn fʉa nò mbwó mèŋ, mèŋ n 
dege ńnáa mbwó yé ngʉ̀a shÿɔ́’ɔ? Ngʉ̀a sɔɔn mbʉ́a kêen 

22Yěsô gɔɔn ngie ngǎŋ, mèŋ tè gɔɔn ngie ngʉ̀a sɔɔn mbʉ́a ndà’ wɔ́, mèŋ n ge gɔɔn 
ngie ngʉ̀a móm sɔɔn mbʉ́a ngʉ̀a sɔɔn mbʉ́a. 

23Áa yɛ̌ tá nò lefùɔ Ssé sẅé nò tsɔ̌ fùɔ gẅie, à la ne ńkwoŋo ngie pafa’a fa’ yé tó pâ 
pɔ́ sáŋ shúm sé sie ée mbwó pɔ́b pɔ́ tsɔ́’ ńná, 

24ńgwɔ́ tà ńzye, mé lɔgɔ tsɔ̌ tà’ ńtóo mvfò yé, pɔ́ yé gẅiin nkáb ta é gwɔ́ 
memileyoŋ. 

25À tè gẅiin nkáb lélɔg ńtoŋ njǔ yé wɔ́, àfùɔ tsẅi ngie mé sẅiŋe yé, ésẅiŋe nzwě 
we, pâ penkʉ́ pé, tà mbɔɔ kɔ́ɔkɔ́ gie à gẅiin, ńdɔg ńtoŋ njǔ ye. 

26Tá ngàŋ jú’ ńgwe ssé mvfò fùɔ, ńgɔɔn ngie: Ànkwɔbɔ́, mé ná’a shÿɔg ńzẅi’te 
wɔ̀ɔn, mèŋ n ge gÿo toŋ tà e mag! 

27Mezìŋe mé kúu fùɔ, á nyé nkab ye mbwo, ńnyé ye á gʉa. 

28Tá ngàŋa fà’ wa fó mvfò fùɔ ńgʉa ńkúu mánzsè, ḿbumte tsɔ̌ shǔ we ngàŋa fà’, 
mbà wɛ̌ ngàŋa fà’ la tó ńkẅé nkáb yé ta é gwɔ́ mmo ntsá’ sɔɔn mbʉ́a. Á pumte yé 
pú’u, ńgwoon yé, ńtÿɔ́g ngàg lóŋ yé, ńgɔɔn ngie: Ná nkáb yɔ̀ɔn ma pɔ́ fʉ̀’ɔɔn. 

29Nyìŋ wa gwe mvfò yé, ésẅíŋte yé ńgɔɔn ngie: Ná’a shÿɔg ńzẅí’te wɔ̀ɔn, mèŋ n 
ge gÿo ná nkáb jù. 

30A te lʉ’ lʉ’ nda’ wɔ́, efó ngiŋe ńdɔgɔ ye ngʉa ma’a nda tsǎŋ. 

31Petsɔ́ megàŋa fà’ fùɔ gyá, á pÿɔ́gɔ wɔ́b, tà pɔ́ gʉa ḿbú ḿbíte mmó gie á cʉ̌a 
éshwóŋó fùɔ. 

32Àfùɔ tsẅi mé gʉa ńgwoon wɛ̌ nyìŋ ndɔg ńtó, á gɔɔn né yé ngie: Tè tsɔ̌ɔn mezìŋe, 
mèŋ n ně ńtsɔ́ɔn mezìŋe mú, ńnyé nkáb yɔ̀ɔn mbwó gù, mélà’mie ɔ̀ ně sẅíŋte 
wɔ̀ɔn. 

33Mélà’a kɔ́ ɔ̀ kaa tsɔ́ɔn mezìŋe shǔ gù, pá’ n ně ńtsɔ́ɔn mú jú wɔ́? 

34Yɔɔn nò pú ńgyáŋa fùɔ, á túm mé gʉa ńnéŋe yé tsǎŋ, lényɛɛ yé ngɔ́’ tà ńkú fʉ̀’ gie 
à pǔ ńtoŋ ye njǔ. 

35Yěsô cʉ́me ńgɔɔn ngie: Áa ndʉŋ ndʉŋ pá’ Tá wɔ̀ɔn gẅie aa tÿǒ lepwó, à ge gÿo 
nà wɔ̌wɔɔ tsetsɛ̀ɛ pi, pá’ à lɔɔn tè lege mefʉa fɛ́ we nê ngwòŋ ntʉ́m we ntsèm wɔ́. 

Matio 19 

No gie Yěsô ne ńgɔɔn ná nò lɔɔn ndá 
(Malékuse 10.1-12) 

1Yěsô la ná mɔɔn mentÿɔgɔ́ mbwó pʉ̀a tà ńtsẅé jʉ’, éfó Galilea ńkẅɛ, ńdɔg shÿó 
Jẅidea ńgʉa, á nà yetsɔ̌ nzǐŋ ntse Jurdeŋ. 

2Àlá’ cʉ́me nzèm yé tà ńgyɔ́ɔn. Á kúu wó ńgÿo megàŋa guɔ nùɔ pɔ́b zeŋe. 

3Epʉ̀a ná nùɔ pà farisay tó yɔ́b, ńkwa’te Yěsô, ńzɛ́te yé ngie: Tà áa pé’e lepʉ̌ sége 
zẅíŋ ngie nyìŋ jwoŋo nzwě we tà mbɔɔ ná yɛ̌ nò wɔ́ gie à fʉ̌a? 

4Yěsô zɛ́te wɔ́b ngie: Pi tè tóŋo ŋwà’ne Ssé ńjú’ wɔ́ ka? Mé la ŋwe’e ngie: «E Ssé la 
fó nùŋe ngwòŋ ḿbwóon mámbàŋa pɔ́ manzwě». 

5Áa mmó gie á gÿo nyìŋ ńnéŋe tà fag nnɛ́ ye ná tá we pɔ́ má we, ńgʉa ńda nnɛ́ ná 
we manzwě, pɔ́ yé temte ńcʉ́’ʉ tà’ nyìŋ 

6Á fó ná fʉ̀’ó pɔ́ té gíŋe ńgwɔ́ pʉ̀a mépʉ́a wɔ́, pɔ́ cʉ́’ ńgwɔ́ pɔ́ tà’ nyìŋ. Pú’u la, nyìŋ 
mesoŋ pɔ́ɔn léfege mmó gie Ssé temté. 

7Pà farisay zɛ́te yé ngie: Tà mélà’a kɔ́, Mǒsê la gɔɔn ngie: «Mé náa ŋwà’ne á mbwó 
manzwě lélɔg ńjwoŋo yé». 

8Yěsô tsɔ́’ɔ mbwó pɔ́b ngie: Mǒsê lɔ̌ɔn ńgɔɔn pú’u, mélà’mie à la gyá ngie pi tʉʉ 
twó mbwó Ssé tà á cʉa. Tá á zẅíŋ ngie pi jwóŋ mezwě pí, mbà á la fó nùŋe ngwòŋ 
ńké tè pú’u, wɔ́. 

9Mèŋ shwóŋó gẅí, nyìŋ lɔɔn ńjwoŋo nzwě we té gwɔ́ pɔ́ ngie à gÿǒ gÿɛ́, ńzɔ́’ɔ tsɔ̌, 
mbà ngàŋ gÿo pɔ́ gÿɛ́ 

10Ngàŋa kwò Yěsô gÿo ńgɔɔn né yé ngie: Àlɔ́ɔn ndá lɔɔn ńgwɔ́ pɔ́ pɛ́’ɛ, ḿba mvfò 
nyìŋ léńnéŋe té zɔ́’. 

11Yěsô tsɔ́’ɔ mbwó pɔ́b ngie: Pʉ̀a metsèm zɔ̌ té ku’u lézẅíŋe yɔɔn nò wɔ́. Tá e Ssé 
kě ńne ńgÿo, étsɔ́ ntá’ pʉ̀a ku’u mǒ. 

12Eshúm sie é gÿo pʉ̀a té zɔ́’, gwɔ́ tà ńgyɔ́ɔn: Á gʉa nà tsɔ́ pʉ̀a, pɔ́ té ku’u lézɔ́’ wɔ́ 
tà fó pɔ́ lyɛ’ɛ́ nzye, ńgʉa nà petsɔ́, mbà pʉ̀a mesoŋ zɔ̌ la gÿo, ḿbiŋ ńgʉa nà petsɔ́, 
mbà pɔ́ la zẅíŋe légwɔ́ pú’u, ntíi nò lefùɔ Ssé. Nyìŋ gẅie à gyǎ lézẅíŋe yɔɔn nò à 
zẅíŋ. 

Yěsô pâ gígyé penkʉ́ 
(Malékuse 10.13-16; Lukase 18.18-30) 

13Epʉ̀a gÿo ne ńdɔgɔ gubé ńtóo mvfò Yěsô légwɔ́ gie à ge gwɔ záb mbwó ná pɔ́b, é 
ne sẅíŋte Ssé. Tá ngàŋa kwò yé ne ńtɔ’ɔ wɔ́b. 

14Yěsô gɔɔn ngie: Pi nyé gubé pɔ́ tó ńkẅɛ́te wɔ̀ɔn, tà pi táte wɔ́b, èpʉ̀a pie ée pá’ 
gubé zɔ̌ gẅiin nò ná lefùɔ Ssé, 

15ńgɔɔn pú’u, ńzáb mbwó mé ná pɔ́b, tà á ku’ á fó jʉ’ó ńgʉa. 

Mûɔ shùm ngàŋa mmó 
(Malékuse 10.17-31; Lukase 18.18-30) 

16Àtsɔ̌ nyìŋ gÿo ńtóo lejʉ́ŋ Yěsô, ńzɛ́te yé ngie: Tsítsà, à lɔɔn ńgwɔ́ mèŋ n gÿo kɔ́ 
nò mbòŋo tà ńgẅiin le gwɔ́ tèmí? 

17Yěsô zɛ́te yé ngie: Mélà’a kɔ́ ɔ̀ zɛ́te wɔ̀ɔn nò ná mmó gie áa mbòŋ? Nyìŋ mbòŋo 
gwɔ́ pɔ́ wémɔ’ɔ́. Ɔ̀ lɔɔn ne ńkwoŋo ngie pi Ssé gwɔ́, ɔ̀ kú’te mbʉ̌ mé. 

18Nyìŋ ŋwɛ́ zɛ́te ngie: É mɛ̌ mbʉ̌? Yěsô tsɔ́’ ngie: «Tè zẅé nyìŋ, tè gÿo gÿɛ́, tè jʉ́, tè 
tÿɔ́g sóon twó nyìŋ 

19Ná mekù’ tá gù, pɔ́ má gù, kwoŋo fɛ́ gù nyìŋ mesoŋ pá’ ɔ̀ kwoŋo twó mbùm jú». 

20Mûɔ shùm ŋwɛ́ gɔɔn né yé ngie: Mèŋ, n gee ńké ńtsẅé ńkú’te mbʉ̌ mɛ̂ ku’té 
ntsèm, àkɔ́ nyé ńzága wɔ̀ɔn? 

21Yěsô tsɔ́’ɔ mbwó yé ngie: Ɔ̀ lɔɔn ne fa’a lémege ńcʉ́me, ɔ̀ gʉa sẅiŋ shúm sie ɔ̀ 
gẅiin ntsèm, ńná nkáb mbwó pàtèmmó, ńdeen ńké ndá’ ńgẅiin shúm tʉ̀ nzẅìŋ 
tÿǒ lepwó. Gʉa ńgÿo pú’u, ḿbiŋ ńtó ńcʉ́me nzèm mèŋ. 

22Mûɔ shùm jú’u yɔɔn shwóŋó, eshÿó wé sẅɛ́’, á tém nzèm ńgʉa, mélà’mie à la 
gẅiin shúm tʉ̀ nzẅìŋ tɛ’. 

23Yěsô gɔɔn mbwó ngàŋa kwò yé ngie: Mèŋ shwóŋó gẅí, kwà’ nénʉ́, ngie: Á tʉʉ 
mbwó ngàŋa mmó lézẅíŋ ngie e Ssé zɔ cʉ́’ʉ sá’a yé. 

24Mèŋ, n ge gíŋ ńnyɛte shwóŋó gẅi ngie, á zeŋe mbwó shÿɔ́ɔ léshúu tsɛ̀ɛ njwòŋ 
lesyɛ’ɛ́, ńcʉa ngàŋa mmó lézẅíŋ ngie Ssé zɔ cʉ́’ʉ sá’a yé. 

25Ngàŋa kwò yé jú’u yɔɔn nò, á pú ńkʉ’ʉ wɔ́b tɛ’, pɔ́ gɔɔn ngie tà á lɔɔn ńgwɔ́ pɛ́’ɛ, 
mbà wɔ̌ ge lá’ tsẅɛ́? 

26Yěsô líe wɔ́b tà ńgɔɔn ngie: Á cʉa pɔ́ pʉ̀a mesoŋ, e Ssé ku’u légÿo kɔ́ɔkɔ́. 

27Piɛ gɔɔn mbwó Yěsô ngie: Tà peg leen nyé shúm ntsèm, ńcʉ́me nzèm gù pá’ɔɔn, 
tà yég nò ge lá’ gwɔ́ lêkɔ? 

28Yěsô tsɔ́’ ngie: Tà mèŋ shwóŋó gẅí, kwà’ nénʉ́, mé ge lá’ kúu tsɛ̀ɛ ngwòŋ 
sẅé, Míŋ Nyìŋ ńnéŋe nà lʉŋe lefùɔ yé gie á gẅiin shʉ́shÿɔ́g, pi pʉ̀a ntsɔ̀b pʉ́a nê 
legém pie pi la cʉ́me nzèm mèŋ, gíŋe ńnéŋe gí nà melʉŋ ntsɔ̀b pʉ́a nê legém, ńŋag 
pʉ̀a Israel, ngẅɛ̀ ntsɔ̀b pʉ́a nê legém 

29Àwɔ̌wɔɔ gẅie à la nyé mendá, ńnyé mefɛ́ pé pe mbàŋa mbɔɔ pe pànzwě, ka pɔ́ 
tá we, ka pɔ́ má we, ka pɔ́ penkʉ́ pé, ka pɔ́ menká’ mé wɔ́, ntí lezíŋ sɔ́ɔn, à ge lá’ 
gíŋe gẅiin sɛ̌ shúm ngʉ̀a nkÿo, é gíŋe gẅiin le gwɔ́ tèmi. 

30Tá’ lelÿò pàgwɔ́ mvfò fʉ̀’ɔɔn, ge lá’ cʉ́’ pàgwɔ́ nzèm, lelÿò pàgwɔ́ nzèm fʉ̀’ɔɔn e 
lá’ ńgwɔ́ pàgwɔ́ mvfó 

Matio 20 

Esag legʉa nà megaŋa fà’ pie mé toŋó wɔ́b nà fà’ mekwò mekwò 

1Yěsô gíŋe ngie: Ànò lefùɔ Ssé leen ńgwɔ́ pɔ́ pá’ nò tsɔ̌ nyìŋ gẅie à la mʉ́ 
mba’ámba’, ńgʉa fa’ megàŋa fà’ pie à ge ńnéŋe nká’ yé. 

2Pâ megàŋa fà’ lʉ’te pá’ à ge náa tà’a pàga nkába mbwó tà’ nyìŋ ná lyɛ’ɛ́ lá’. Á leen 
ńké ńtsẅi pɔ́ gʉa né nká’ yé. 

3Nèm lepfwɔ’ɔ́ piŋ ńku’, á gíŋe ńkẅɛɛ mbʉ̀a yé, ńgyá tsɔ́ ngàŋa fà’ gíŋe ńtyé 
mefagá nzsè, pɔ́ té ne ńgÿo tsɔ́ mmó wɔ́. 

4Á gɔɔn né pɔ́b ngie: Pi gʉa gí nká’ mèŋ fa’a fà’. Mèŋ n ge gÿo lʉŋte gẅi ntsɔ’ɔ́ fà’ 
ná fà’a gí. 

5Pɛ̌ pʉ̀a gʉa né nká’. Àngàŋ nká’ gÿo ńgwɔ́ tsɛ̀ɛ zsǒ, ńgíŋe ńkẅɛɛ mbʉ̀a yé, ńgÿo 
ńgwɔ́ mbÿɛ̀ njÿó ná nèm tá, ńgíŋe ńkẅɛ, ńgyá megàŋa fà’ fʉ̀’ʉ kɔ́ wɔ́, ńgɔɔn pɔ́ 
pú’u. 

6Á gÿo ńgwɔ́ ncwò nzèm ná nèm tʉ̀a, ńkẅɛ, ńgyá tsɔ́ megàŋa fà’ tyé, á zɛ́te wɔ́b 
ngie: Mélà’a kɔ́ pi tyé jʉ’ yɛ tà fó mba’ámba’ té ne ńgÿo tsɔ́ mmó? 

7Pɔ́ tsɔ́’ ngie: Á gwǎ gwɔ́, mbà tsɔ̌ nyìŋ kaa tóŋo wég nà fà’ wɔ́. Á gɔɔn né pɔ́b ngie: 
Pí gʉa gí nká’ mèŋ fa’a fà’. 

8Àfʉ̀’ ye létsɔ́’ɔ fà’ ku’, àngàŋ nká’ tsẅii mbwó nyìŋ gẅie à líe shúm sé ngie: Tóŋ 
megàŋa fà’, ńná nkáb yɔb, zye ná pʉ̀a pie mèŋ n toŋó wɔ́b nà fà’ pɔ́ nzèm la, ńgʉa 
ńkúu ná pʉ̀a pie mèŋ n ně ńzye ná pɔ́b 

9Pʉ̀a pie pɔ́ zyě yɔ́b fà’ ná nèm tʉ̀a ncwò nzém tó, mé náa tà’a pàga nkáb mbwó 
wɔ̌wɔɔ ná pɔ́b. 

10Pʉ̀a pie pɔ́ ně ḿvɔg ńzye fà’ gwɔ tó yɔ́b, ńně ńkwaŋa ngie yɔb nkáb ge ná’a 
gyɔ́ɔn, tá mé gíŋe ńná pɔ́ tà’a pàga nkáb mbwó wɔ̌wɔɔ ná pɔ́b. 

11Pɔ́ gwaa kẅé lóŋ wɔb ne ńgyáŋa ńtí ngàŋ nká’. 

12Pɔ́ ne ńgɔɔn ngie: Pʉ̀a pɛ̂ tǒ pɔ́ nzèm, pɔ́ fǎ’ pɔ́ ndà’ ná tà’ nèm, ɔ̀ kě ńgíŋe ḿbéen 
wɔ́b pɔ́ pá’ peg lá, tá mbà peg ně ńzye fà’ tsɛ̀ɛ mba’ámba’, peg kě ńzɔ́g fa’ pɔ́ tè 
zẅɛte, nèm ne ńtuɔ wég. 

13Ngàŋ nká’ tsɔ́’ɔ mbwó tsɔ̌ tà’ nyìŋ ná pɔ́b ngie: Àshǔ wɔ̀ɔn, mèŋ n kaa tsɔ́ nò 
mbwó gù fʉa. Pɔgɔ ně ńdʉ’te tà ńgwɔ́ tà’ nyìŋ, pá’ ɔ̀ ge kẅé tà’a pàga nkáb nà lyɛ’ɛ́ 
lá’. 

14Kɔ̀ nkáb jù, éfó lejʉ́ŋ mèŋ ńtsíŋte nnɛ́. Á gʉa ná nyìŋ gẅie à tǒ pɔ́ nzèm, mbà 
mèŋ n gyǎ ngie mèŋ n ge ná ndʉŋ ndʉŋ mmó gie mèŋ n nǎ mbwó gù á mbwó yé. 

15Mèŋ n gẅiin lélɔg nkáb yɔ̀ɔn ńgÿo mmó gie mèŋ n kwǒŋ, á té pú’u, wɔ́ ka? Ka ɔ̀ 
gyáŋa lóŋ ńtí pɔ́ nò gie ɔ̀ gyǎ n gwɔ́ ngàŋa pòŋo ntʉ́m? 

16Yěsô gíŋe ńgɔɔn ngie: Áa pú’u tá pàgwɔ́ nzèm ge lá’ cʉ́’ pàgwɔ́ mvfò, pàgwɔ́ 
mvfò e cʉ́’ pàgwɔ́ nzèm 

Yěsô giŋé ne ḿbÿé pá’ à ge kwé piŋ zím 
(Malékuse 10.32-34; Lukase 18.31-34) 

17Yěsô ne ḿbʉʉ né Yerósalem, éfag ngàŋa kwò yé ntsɔ̀b pʉ́a nê legém, pâ pɔ́ ne 
ńgiŋe, á gɔɔn né pɔ́b ngie: 

18Pi cwoŋo ńjú’ mboŋó, pege ee mánzsè ne ḿbʉʉ né Yerósalem pá’ɔɔn, é kúu wó, 
mé sẅiŋe Míŋ Nyìŋ á mbwó metándá pànùŋe pwɔ́’ paa pàkyagte lepʉ̌ Mǒsê. Pɔ́ 
ŋaga yé, ńzáb ngie à ge kwé, 

19ńnáa yé mbwó pàtèzsé Ssé, pɔ́ zoonte yé, ńdɔg ngwɔɔn ńcúɔ yé, ńkime yé nà tÿǒ 
nkǐ. A piŋ ńzíme nà legwé na ḿbɔ́ɔnte lyɛ̌’ tá. 

Má pà Jâg pɔ́ Jâŋ ne ńdúɔ jʉ’ʉ lÿò ńtí wɔ́b 
(Malékuse 10.35-45; Lukase 22.25-27) 

20Má pà Jâg pɔ́ Jâŋ, é gubé Zebede, leen ńké ńdɔgɔ wɔ́b ńtóo mvfò Yěsô, ńkẅí’te 
ssé lélúɔ tsɔ́ mmó mbwó yé. 

21Yěsô zɛ́te yé ngie: Ɔ̀ tsɔɔn ngie n gÿo lêkɔ́? Á tsɔ́’ ngie: Mèŋ n ne ńtsɔ́ɔn ngie ɔ̀ 
zẅíŋe mbwó mèŋ ngie, ɔ̀ ge gÿo gwɔ́ fùɔ, egubé yɔ́ɔn mɔɔn yépʉ́a ńnéŋe lejʉ́ŋ gù, 
tà’ gwɔ́ nà gwoŋó pwó jú ye tʉ̀, wetsɔ̌ gwɔ́ nà gwoŋó pwó jú ye kyɛ̀bɛ. 

22Yěsô tsɔ́’ ngie: Pi kaa zsé mmó gie pi ee pɛ́’ɛ ńdúɔ yɛ̌ wɔ́. Pi ku’u lénú ntú’ ngɔ́’ 
gie mèŋ n ge lénǔ? Pɔ́ tsɔ́’ ngie: Peg ku’u lénú. 

23Yěsô gɔɔn né pɔb ngie: Pi ge gÿo nú ntú’ yɔ̀ɔn. Tá, ńgʉa nà leneŋé nyìŋ nà gwoŋó 
pwó yɔ́ɔn ye tʉ̀ ka pɔ́ ye kyɛ̀bɛ wɔ́, mbà mèŋ n zɔ tè gẅiin léná né nyìŋ wɔ́. Tá 
wɔ̀ɔn zɔ ne ńzsé pʉ̀a pie à la nyɛte sɛ̌ jʉ’ ńdɔgɔ ḿbyɛ́bɛ wɔ́b. 

24Yetsɔ́ ngàŋa kwò Yěsô legém gwɔ́ tà ńjú’u nò gie pɔ́ gɔ̌ɔn, ńgyáŋa lóŋ ńtí wɔ́b 
mépʉ́a. 

25Yěsô tóŋo wɔ́b metsèm, ńgɔɔn né pɔ́b ngie: Pi ne ńzsé ngie mefùɔ pàtèzsé Ssé ne 
sá’a lá’, ńnɔ’ pʉ̀a nɔ’, memáa pʉ̀a ne sẅɛ́ɛ lá’ sẅɛ́ 

26Tá á ké te poŋ ngie á gwɔ́ tsetsɛ̀ɛ pi ńgwɔ́ pú’u wɔ́. Nyìŋ lɔɔn ne ńkwoŋo légwɔ́ 
ndÿò tsetsɛ̀ɛ pi, mbà á póŋ ngie à cʉ́’ʉ menkʉ́ gẅie. 

27Nyìŋ ná pi lɔɔn ne ńkwoŋo légwɔ́ ndÿò tsetsɛ̀ɛ pi, mbà á poŋ ngie á zẅíŋe légwɔ́ 
nkwɔɔn gi 

28Ndʉŋ ndʉŋ pá’ Míŋ Nyìŋ la te tóo ndùmo ssé tsetsá’, pɔ́ pá’ epʉ̀a mesoŋ gee fa’a 
mbwó yé wɔ́, á la tó pɔ́ lefa’a mbwó pʉ̀a mesoŋ, éfa’ fa’ tà gíŋe náa twó yé lélɔg 
ncu’ pʉ̀a tà ńgyɔ́ɔn. 

Yěsô gÿǒ pàfʉ́ menÿɔ́g mépʉ́a gyá jʉ’ 
(Malékuse 10.46-52; Lukase 18.35-43) 

29Yěsô paa ngàŋa kwò yé gÿo ne foo tsɛ̀ɛ tÿǒsoŋ Yériko nkẅɛɛ, anùɔ lá’ cʉ́me 
nzèm yé. 

30Etsɔ́ pàfʉ́ menÿɔ́g mépʉ́a pie e ńnéŋe ngʉ̀ŋe mánzsè, jú’ ngie Yěsô ne ncʉà jʉ’ó, 
ńzye lega’te, ńgɔɔn ngie: Cʉ̀apʉ̀a nyìŋ na ngẅɛ fùɔ Ndavíd tsɔ́ɔn mezìŋe meg. 

31Epʉ̀a tà ńgyɔ́ɔn kaga wɔ́b ngie pɔ́ láŋte, tá pɔ́ fó mege nga’a lega’te ńgɔɔn ngie: 
Cʉ̀apʉ̀a, nyìŋ na ngẅɛ fùɔ Ndavíd tsɔ́ɔn mezìŋe még. 

32Yěsô tyé ńtóŋo wɔ́b, ńzɛ́te wɔ́b ngie: Pi tsɔ́ɔn ngie mèŋ n gÿo lêkɔ́ ná pi? 

33Pɔ́ tsɔ́’ ngie: Cʉ̀apʉ̀a, gÿo ngie menÿɔ́g még gyá jʉ’. 

34Yěsô tsɔ́ɔn mezìŋe mɔ́b, ńzab mbwó mé ná menÿɔ́g mɔ́b, e gwoon nzyé légyá jʉ’, 
pɔ́ cʉ́me nzèm yé. 

Matio 21 

Yěsô ne ńkúu Yerósalem pá’ fùɔ 
(Malékuse 11.1-11; Lukase 19.28-28; Jâŋ 12.12-12) 

1Yěsô pâ ngàŋa kwò yé gʉa tà ne ńkúu Yerósalem, ńnyé ńgwɔ́ shÿó Mbedfajé, á 
jʉ’ʉ lekwɔ’ɔ́ metÿǒ mèvɛ olive. Á leen ńké ńtúm ngàŋa kwò yé yépʉ́a, 

2ńgɔɔn né pɔ́b ngie: Pi gʉa tsɛ̀ɛ lá’ yɛ̂ gie áa mvfò pi lɛ, pi ge leen kúu wó é gyá 
nzìkásè, mbà mé ně ńcʉŋ, míŋ we gwɔ lejʉ́ŋ yé, pi kyɛ́’ɛ wɔ́b, ńdɔgɔ wɔ́b ńtó, ńná 
né mèŋ. 

3Pi lɔɔn ne ńkyɛ́’ɛ, nyìŋ gɔɔn nò, pi tsɔ́’ ngie: A Ndè zɔ ne ńtsɔ́ɔn. Mbà à ge gwóon 
nyé pi lɔg ńgʉa. 

4Mɔɔn menò gwɔ́ pá’ɔɔn ńdɔgɔ ḿbumte ná nò gie à ntsẅì nkʉ̀ Ssé la lá’ ńgɔɔn 
ngie: 

5«Pi tsẅii mbwó pʉ̀a pie ée tsɛ̀ɛ tÿǒsoŋo Sioŋ ngie: Pɔ́ líe ńgyá pá’ fùɔ wɔ́b ne 
ńtóo né lejʉ́ŋ pɔ́b, ńgwɔ́ ngàŋ mbʉ́lè, ńnéŋe ndùm nzìkásè, á gwɔ́ mùɔ nzìkásè». 

6Ngàŋa kwò Yěsô gʉa ńkúu wó, ńgÿo kɔ́ɔkɔ́ wɔ́ pɔ́ pá’ Yěsô ně ńtsẅi, 

7ńdɔg nzìkásè pɔ́ múɔ ńtó, ńzáb menzsǒ fÿɔg mɔ́b nkà’ menzìkásè, Yěsô ńnéŋe nà 
tsɔ̌. 

8Lelÿò pʉ̀a saŋte menzsǒ mɔ́b ndùm mánzsè, petsɔ́ pʉ̀a fag mbwó tÿǒ ńtó saŋte 
mánzsè yɔ́b. 

9Àlá’ gwɔ́ mvfò, yetsɔ́ gwɔ́ nzèm, ńgiŋe ńgɔɔn ngie: “Gugẅî”! Mbwó nyìŋ na ngẅɛ 
fùɔ Ndavíd Mbʉ́lè gwɔ́ né nyìŋ gẅie à tóo ná lezíŋ Cʉ̀apʉ̀a. Gugẅî mbwó Ssé tàa 
tÿǒ lepwó 

10Yěsô gʉa tà ńkúu Yerósalem, àtÿǒsoŋ pú ńcʉ́’ʉ, èpʉ̀a ne ńzɛ́te ngie: Wɔɔn nyìŋ 
gwɔ́ pɔ́ wɔ̌? 

11Àlá’ tsɔ́’ ngie: Aa Yěsô á ntsẅì nkʉ̀ Ssé, à fóo tÿǒsoŋo Nǎzarɛd nà pàga ngwòŋ 
Galilea. 

Yěsô jwǒŋ pàsẅiŋ shúm tsɛ̀ɛ jʉ’ʉ Ssé 
(Malékuse 11.15-19; Lukase 19.45-48; Jâŋ 2.13-16) 

12Yěsô gʉa tà ńkúu tsɛ̀ɛ jʉ’ʉ Ssé, ńtág pàsẅiŋ shúm pâ pàjúu, ńtsó mekǔ metʉ̌a 
pàkube nkáb ḿma’a ssé, ńgíŋe ńtág melʉŋ pàsẅiŋ mekàpʉ̀ŋ ńgwá’, 

13ńdeen ńgɔɔn né pɔ́b ngie: Áa tsɛ̀ɛ ŋwà’ne Ssé, e Ssé gɔɔn ngie: «Mé ge lá’a tóŋo 
ndá yɔ̀ɔn ngie: Ndá sẅíŋtè Tá pi ne ńdɔgɔ ńgÿo nkʉ̀a metsǒŋ» 

14Pàfʉ̀ menÿɔ́g mbɔɔ pàpwɔ́’te mekwò piŋ tóo lejʉ́ŋ Yěsô tsɛ̀ɛ jʉ’ʉ Ssé, á gÿo pɔ́ 
zeŋe. 

15Metándá pànùŋe pwɔ́’ pâ pàkyagte lepʉ̌ Mǒsê, gyá menò mmɔɔn mmɔɔn mie 
Yěsô gÿǒ, ńgíŋ ńjú’ pá’ penkʉ́ ée tsɛ̀ɛ jʉ’ʉ Ssé ńzɔbɔ ńgɔɔn ngie: Gugẅî, àgù’te áa 
mbwó nyìŋ na ngẅɛ fùɔ Ndavíd, ńgyáŋa lóŋ, 

16ńdeen ńké ńzɛ́te Yěsô ngie: Tá ɔ̀ ne ńjú’u mmó gie penkʉ́ ne ńgɔɔn lɛ? Yěsô tsɔ́’ɔ 
mbwó pɔ́b ngie: N ne ńjú’u! MÀbiŋ ngie: Pi laa fó ńtóŋ nkàŋ ŋwà’ne Ssé gẅie é 
gɔɔn ngie: «Penkʉ́ tà mbɔɔ pûɔ mepÿɛ́, ńne ńdɔgɔ ncwò wɔ́b ńgu’te gú pá’ ɔ̀ ka 
tsɔ̌ɔn» wɔ ka? 

17Ńgɔɔn pú’u, ńnyé wɔ́b, éfó tÿǒsoŋ ńkẅɛ ńgʉa né Mbetáni, ńkúu wó ńdá’. 

Yěsô něŋ ndòon ná tsɔ́ tÿǒ mbÿě ngem 

18Njÿó gÿo ńdʉ́a pɔ́ gwaa piŋ né tÿǒsoŋ, nzyè gyáŋa Yěsô. 

19Á gyá tÿǒ mbÿě ngem ngʉ̀ŋe mánzsè, ńgʉa tsìŋe wó, ńgyá pɔ́ ndà’ meffo mǒ, 
ńgɔɔn né tÿǒ ayɛ̌ ngie: Ɔ̀ tě ńdá’a ńgíŋe ńzéme ntɔ̌ɔn wɔ́! Àtÿǒ ayɛ̌ gwóon ńjúm. 

20Ngàŋa kwò yé gyá pá’ á jǔm, á pú ńcʉa wɔ́b, pɔ́ gɔɔn ngie: Á gÿo lêkɔ́ tá tÿǒ yɔɔn 
tyé pɔ́ fʉ̀’ yɔɔn ńjúm? 

21Yěsô tsɔ́’ɔ mbwó pɔ́b ngie: Mèŋ shwóŋó gẅí, kwà’ nénʉ́, pi lɔɔn ńzáb ntʉ́m nà 
Ssé, tà pi tè mʉ́’te, mbà pi ge ku’u légÿo mmó gie mèŋ n gÿǒ nà tÿǒ mbÿě ngem 
lɔɔn. Mbà à lɔɔn ńgwɔ́ pi gɔɔn né lekwɛ́ sɛ̂ ngie: Fó jʉ’ɛ ńgʉa ńtyé tsɛ̀ɛ ntse té pàa! 
É jú’ ncwò gẅí 

22Pi lɔɔn ńzáb ntʉ́m nà Ssé, ésẅíŋte yé ńdúɔ kɔ́ɔkɔ́ wɔ́, mbà à ge ná. 

Yěsô lɔgɔ lezíŋ wɔ́ fa’a? 
(Malékuse 11.27-33; Lukase 20.1-8) 

23Yěsô gíŋe ḿbiŋe tsɛ̀ɛ jʉ’ʉ Ssé tà ńzye lézí’i pʉ̀a nò Ssé, metándá pànùŋe pwɔ́’ pâ 
melÿò tsɛ̀ɛ lá’ tó ńzɛ́te yé ngie: Ɔ̀ lɔgɔ lezíŋ wɔ́ ńgÿo mɔɔn menò? Kwà’ wɔ̌ zɔ túmo 
ɔ́ ngie ɔ̀ gÿo pú’u? 

24Yěsô tsɔ́’ɔ mbwó pɔ́b ngie: Mbɔɔ mèŋ yɔ́ɔn n ge zɛ́te gẅi tà’a nò. Pi tsɔ́’ɔ mbwó 
mèŋ, mèŋ n deen ńké shwóŋó gẅi kwà’ nyìŋ gẅie à ka túmo wɔ̀ɔn ńgÿo mɔɔn 
menò. 

25Àwɔ̌ la túmo Jâŋ lénu’ pʉ̀a ntse? E Ssé ka nyìŋ mesoŋ? Pɔ́ jú’, ńkwaŋte tsetsɛ̀ɛ 
pɔ́b ngie: Pege lɔɔn ngie e Ssé zɔ la túmo yé, mbà à ge zɛ́te wégè ngie tà mélà’a kɔ́ 
pege la tè zẅíŋe nò gie Jâŋ lɔ̌ɔn ńgɔɔn wɔ́? 

26MÀbiŋ ngie pʉ̀a mesoŋ, mbà lá’ té ge nyé wégè wɔ́, mélà’mie pʉ̀a metsèm ne 
ńzsé ngie Jâŋ laa ntsẅì nkʉ̀ Ssé. 

27Pɔ́ kwaŋ pú’u, ńcʉ́’ ńtsɔ́’ pɔ́ ngie: Peg kaa zsé. Yěsô gɔɔn né pɔ́b ngie: Mbɔɔ mèŋ 
yɔ́ɔn n te shwóŋó gẅi nyìŋ gẅie n dɔgɔ lezíŋ sé ńgÿo mɔɔn menò wɔ́. 

Sagá nò ná penkʉ́ nyìŋ mépʉ́a 

28Yěsô gíŋe ńgɔɔn ngie: Pi jú’u yɔɔn nò, éshwóŋó wɔ̀ɔn gí nò gie pi kwaŋá mǒ. 
Àtsɔ̌ nyìŋ lǎ’ ńgẅiin penkʉ́ pé mépʉ́a, ńgɔɔn mbwó mvɔ́g mvfò ngie: Míŋ wɔ̀ɔn, 
gʉa nká’ lyɛ̌’ yɔɔn ńzɔ́gɔ wó fa’. 

29Á tsɔ́’ ngie: Mèŋ n dʉ̌’. Mbiŋ ńnéŋe, ńdʉa mmó gie á ně ńgÿo á gɔɔn pú’u, ńgʉa 
né nká’. 

30Tá wɔb gíŋe ńgɔɔn pɔ tà’a nò mbwó wetsɔ́ múɔ, wɛ̌ múɔ tsɔ́’ ngie: Oon, mèŋ n ge 
gʉa, tá’, ńgɔɔn pú’u, ńké tè wó gʉa. 

31Àwɔ̌ nà penkʉ́ pɔɔn mépʉ́a la gÿo mmó gie tá wɔ́b ne ńkwoŋo? Mentándá 
pànùŋe pwɔ́’ pâ melÿò tsɛ̀ɛ lá’ tsɔ́’ ngie: Aa ndùŋ mvfò. Yěsô leen ńké ńgɔɔn né 
pɔ́b ngie: Mèŋ shwóŋó gẅí, kwà’ nénʉ́, pàkẅé ncùb pà Roma pâ pàkáa tÿǒ 
pànzwě ne njÿó pì lefùɔ Ssé ńcʉa gẅí, 

32ńti pá’ Jâŋ la tó ńnyɛɛ gẅi mánzsè gẅie e Ssé ne ńkwoŋo ngie pi giŋe mǒ, tá pi 
lʉ’ʉ nò gie à gɔ̌ɔn lʉ’. Pàkẅé ncùb mbɔɔ pàkáa tÿǒ pànzwě ké ńzẅíŋ, pi piŋ ńké tè 
gyá pú’u, ńkúbe mà gẅi, ńzẅíŋ gí wɔ́ 

Sagá nò ná pʉ̀a pie mé la cʉ́me nká’ mbwó pɔ́b 
(Malékuse 12.1-12; Lukase 20.9-19) 

33Yěsô gɔɔn ngie: Pi gíŋe ńjú’ tsɔ̌ sagá nò. Àtsɔ̌ ndÿò lǎ’ ńgẅiin jʉ’ʉ nká’ yé, ńgʉa 
wó ḿbye metÿǒ mie mé kyéen mentɔ̌ɔn ńdɔg ńnyɛte melù’, ḿbwóon nkàŋ nká’ 
ńdɔg ḿbú ńkíle, ńgʉa tsɛ̀ɛ nká’ ńtúŋo jʉ’ gie mé ge kyéen mentɔ̌ɔn wó, ḿbwóon 
tà’ shʉ̀a ndá gẅie mé ge kwɔ́’ɔ tyé tsɛ̀ɛ wó tá pyɛ́bɛ nká’, ńgÿo pú’u, ńcʉ́me nká’ 
mbwó pànyɛte melù’, ńdeen ńké ńgʉa lé túm 

34Àfʉ̀’ʉ lékáb ntɔ̌ɔn tÿǒ gÿo ńku’, á túm megàŋa fà’ pé mbwó pʉ̀a pie ée nká’ ngie 
pɔ́ gʉa ńkẅé mé mentɔ̌ɔn tÿǒ ńdɔg ńtó. 

35Pɔ́ gʉa tà ńkúu wó, pʉ̀a pie ée nká’ yé la gwe ná mvɔ́g mvfò ńcúɔ yé, ńzẅé 
mbɔ́ɔntè, ḿbiŋ ńdɔg metóon ńtémte mbɔ́ɔntè yétá ńzẅé. 

36Àndÿò wa gíŋe ńtúm petsɔ́ megàŋa fà’ tà pɔ́ gyɔ́ɔn ńcʉa pe mvfò. Tá pʉ̀a pa gíŋe 
ńgÿo pé pá’ pɔ́ zɔ̌ɔn ńgÿo ná petsɔ́ megàŋa fà’ la. 

37Àndÿò leen ńké ńtúmo kwà’ míŋ we, ńne ńkwaŋa ngie á ge gǎ wɔ́, pɔ́ gÿo mekù’ 
mé. 

38Tá pʉ̀a pa gyá míŋ ndÿò wa, ńgɔɔn tsetsɛ̀ɛ pɔ́b ngie: Ànjÿò ndá we wɛ̂ gẅie à tóo 
lɛ̂. Pi tó pege zẅé yé ńjÿó nká’, 

39ńgɔɔn pú’u, ńgwoon yé, éshwoŋo yé ńdɔg fó nká’ ńkẅɛ, ńgʉa ńzẅé! 

40Yěsô zɛ́te ngie: Tà ndÿò wɔɔn ge gÿo tó, é gÿo lêkɔ́ ná pʉ̀a pie à la cʉ́me nká’ né 
pɔ́b? 

41Mé tsɔ́’ ngie: À ge tó gÿo mé zẅéte mefÿɛ́ apɛ̌, é piŋ cʉ́me nká’ mbwó petsɔ́ pʉ̀a 
mendyɛ̀’ɛ, pie á ge gÿo ku’ fʉ̀’ gie mé kyéen melù’, pɔ́ ná mé. 

42Yěsô gɔɔn né pɔ́b ngie: Á lɔɔn tè kɔ́ wɔ́, mbà pi leen ńtóŋo jʉ’ʉ ŋwà’ne Ssé gie á 
gɔɔn ngie: «Tóon gẅie pàpwóon ndá la gwá’, leen ńcʉ́’ʉ tóon gẅie yé zɔ pi’ ndá. 
Cʉ̀apʉ̀a zɔ la gÿo pú’u, á gwɔ́ máa nò mbòŋo á menÿɔ́g pege»? 

43Áa pú’u, tá mèŋ shwóŋó gẅi ngie mé ge kẅé jʉ’ʉ gí tsɛ̀ɛ lefùɔ Ssé, é náa mbwó 
tsɔ́ túm gie á ge gÿo mmó gie e Ssé ne ńkwoŋo.  

[44Tóon ŋwɛ́ aa gẅie nyìŋ lɔɔn ńgwe mǒ, mbà ngàŋ ge pwɔ́’te, á piŋ ńgwe ná nyìŋ, 
mbà à ge pú gwɔ’ɔ ngàŋ.] 

45Metándá pànùŋe pwɔ́’ pâ pàfarisay jú’ yɔɔn sagá nò, ńdiŋ ngie à gɔɔn né pɔ́b, 

46éfa’ shÿó légwoon yé, tá ḿbɔ́g nÿɔ́g lá’, á nue lá’ la ne ńzsé ngie Yěsô aa ntsẅì 
nkʉ̀ Ssé. 

Matio 22 

Esagá nò ná línɔ́ɔn lɔ́ɔn ndá 
(Lukase 14.15-24) 

1Yěsô gíŋe ńdɔg pɔ́ sagá nò, ńgɔɔn mbwó lá’ gie á ne ńzẅí’te shwóŋó yé ngie: 

2Pi gyá pá’lefùɔ Ssé ée pú’u. Àtsɔ̌ fùɔ lǎ’ ńtáŋte máamáa línɔ́ɔn ná nò lɔ́ɔn ndá míŋ 
we we mbàŋa. 

3Àfʉ̀’ʉ léjÿó shúm gÿo ńku’, á túm mentsìndá pé, ngie pɔ́ gʉa fa’ pʉ̀a pie à ka tsẅii 
mbwó pɔ́b pá’ pɔ́ ge tó pâ pɔ́ pfɛ́ shúm. Tá’ mentsìndá pé gʉa ńgyá wɛ̌ nyìŋ wɔ́ ná 
pɔ́b wɔ́, á lʉ’ lʉ’ létó. 

4Á gíŋe túm petsɔ́ mentsìndá pé, ńtsẅi né pɔ́b ngie: Pi gɔɔn né pʉ̀a pie mèŋ n ka 
tóŋo wɔ́b ngie mé cwoŋte shúm léjÿó tà ńtÿɔ́gɔ ssé, ngie mèŋ n tsẅi mé zẅé 
mefòŋ pɔ́ɔn, ńzẅé menɔ̀ɔn pɔ́ɔn pie e fáŋ tɛ’, ngie shúm ně ndá’ ńtyé ssé, pɔ́ tó mé 
jÿó línɔ́ɔn lɔ́ɔn ndá. 

5Pʉ̀a pie mé ka tóŋo wɔ́b ná línɔ́ɔn lɔ́ɔn ndá té lɔgɔ nò gie pɔ́ gɔɔn ńtóŋo tsɔ́ nò 
wɔ́, wɛ̌ nyìŋ wɔ́ pfó pɔ́ ye nzsè. Wetsɔ́ nyìŋ gʉa né nká’ yé, wetsɔ̌ gee ńtaŋ metʉ̌a 
we. 

6Petsɔ́ gwoon mentsìndá fùɔ ŋwɛ́, ńgege wɔ́b, ńzẅéte wɔ́b. 

7Ànò pú ḿbÿɔ́gɔ fùɔ. Á túm pàlÿɔ́’ ncù pé, ngie pɔ́ gʉa ńzẅéte mefÿɛ́ apɛ̌, ńtuɔ 
tÿǒsoŋ yɔ́b, 

8ńgíŋe ńtsẅi né mentsìndá pé ngie: Mé ně ńdá’ ńtÿɔ́g shúm léjÿó lɔ́ɔn ndá ssé. 
Epʉ̀a pie mèŋ n ka zɔɔn ńtóŋo wɔ́b é ka tè pie é ku’u lépfɛ́ wɔ́. 

9Pi leen ńké ńgʉa fʉ̀’ɔɔn ná metwó nzsè, ńgyá mbaa wɔ̌ nyìŋ wɔ́, pi tóŋo yé tóŋ. 

10Mentsìndá pé pà gʉa ńtyé ná metwó nzsè, ńgyá wɔ̌wɔɔ, ńtóŋo yé, ka à gwɔ́ pɔ́ 
nyìŋ mbòŋo wɔ́, ka nyìŋ tepòŋ wɔ́. Mé pú ńnéŋe wɔ́b pɔ́ tsɛ̀ɛ lemù, tà é lúe. 

11Fùɔ gÿo ńkúu tsɛ̀ɛ lemù légyá lá’ gie á tǒ nà lɔ́ɔn ndá, ńkúu wó, ńgyá tsɔ̌ 
mámbàŋa, mbà à kaa nzsǒ lɔ́ɔn ndá ma’à 

12Á gɔɔn né yé ngie: Àshǔ wɔ̀ɔn, ɔ̀ gÿǒ lêkɔ́ ńkúu jʉ’ɔɔn té ma’ nzsǒ lɔ́ɔn ndá? Nyìŋ 
awɛ̌ tè zsé nò gie à ge gɔɔn wɔ́. 

13Fùɔ leen ńké gɔɔn mbwó mentsìndá pé ngie: Pi kwɛ́ mekwò mé, ńkwɛ́ mbwó 
mé, ḿma’a yé pí, á tsɛ̀ɛ nzěm. À ge ńnéŋe jʉ’ó ne lʉa, lóŋ we ne ffó 

14Yěsô cʉ́me ngie: Áa pú’u, nue e Ssé ne ńtóŋo pʉ̀a tà ńgyɔ́ɔn tá pàgʉa tà ńkú té 
gyɔ́ɔn. 

Mé zẅǐ’ ncwò Yěsô ná nò ncùb Kása 

(Malékuse 12.13-17; Lukase 20.20-26) 

15Pʉ̀a farisay gwɔ́ lyɛ̌’, ńgÿo cú’tè, éfa’ pá’ à lɔɔn ńgwɔ́ pɔ́ fó ná nò gie Yěsô gɔ̌ɔn 
ńgwoon yé, 

16ńtúm tsɔ́ ntá’ pʉ̀a ná ngàŋa kwò yɔ́b, mbɔɔ tsɔ́ ntá’ pʉ̀a ná kwò pʉ̀a Herôd ngie: 
Pɔ́ gʉa ńgɔɔn né Yěsô ngie: Tsítsa, peg ne ńzsé ngie ɔ̀ gɔɔn nò, ḿbiŋ ńda’te pɔ́ nò 
gie á tyé ndʉŋ ndʉŋ, ńgɔɔn té pɔ́gɔ nyìŋ, ḿbiŋ ńké tè líe nyìŋ mesoŋ pɔ́ ná shÿó 
wɔ́, ńda’te nò nénʉ́ pɔ́ pá’ Ssé ne ńzɛ́te ngie mé gÿó pú’u. 

17Shwóŋo weg pá’ ɔ̀ kwǎŋ jú ná yɔɔn nò: Lepʉ̌ ségè ée pé’e ńzẅíŋ ngie pege ma’ 
ncùb Kása pà Roma ka ngǎŋ? 

18Tá Yěsô zsé nkwaŋá tepòŋ wɔ́b, ńgɔɔn né pɔ́b ngie: Pànkwòŋ menÿɔ́g, pi kwa’te 
wɔ̀ɔn mélà’a kɔ́? 

19Pi nyɛɛ wɔ̀ɔn nkáb gie mé lɔgɔ ńnáa ncùb. Pɔ́ lɔgɔ pàga nkáb ńtó, ńnyɛɛ yé. 

20Á zɛ́te wɔ́b ngie: Wɔɔn ée shÿó wɔ́ gẅie ée ná nkáb? Sɔɔn gwɔ́ lezíŋ wɔ́ sie ée 
mǒ? 

21Pɔ́ tsɔ́’ɔ mbwó yé ngie: Ée we Kása, lezíŋ gíŋ ńgwɔ́ pɔ́ sé. Yěsô leen ńké ńgɔɔn né 
pɔ́b ngie: Á lɔɔn ńgwɔ́ pú’u, pi náa mmó gie áa yé Kása á mbwó Kása, ńnáa yé Ssé 
á mbwó Ssé. 

22Pɔ́ jú’ pá’ à tsɔ̌’ pú’u, á cʉa wɔ́b. Pɔ́ nyé yé jʉ’ó, ńgʉa. 

Mé zẅǐ’ ncwò Yěsô ná lezimé nà legwé 
(Malékuse 12.18-27; Lukase 20.27-40) 

23Á gíŋe ńgwɔ́ pɔ́ lyɛ̌’o, tsɔ́ ntá’ pʉ̀a ná nùɔ pà sadukay leen ńké tóo lejʉ́ŋ Yěsô. 
Pàsadukay ée pʉ̀a pie pɔ́ té zẅíŋ ngie mepfó ge gÿo zíme nà legwé wɔ́. Pɔ́ zɛ́te 
mbwó Yěsô ngie: 

24Tsítsà, Mǒsê la gɔɔn ngie: «Nyìŋ lɔɔn ńzɔ́’ɔ manzwě, ńkwé té cʉa mmó, mbà fɛ́ 
we gẅiin lesɔgɔ mpfɔ́g, pɔ́ yé zyé penkʉ́, ńdɔg ńnuŋe ngẅɛ̀ fɛ́ we». 

25Pú’u, etsɔ́ mefɛ́ laa wɔ́, ńgwɔ́ mbàŋa sɔɔn mbʉ́a, ndùŋ mvfò zɔ́’, ńkwé té cʉa 
mmó, mbɔ́ɔntè sɔgɔ mpfɔ̌g, ńgíŋe ńkwé yé té cʉ́a mmó, 

26mbɔ́ɔntè yétá gíŋe sɔgɔ mpfɔ̌g wa, ńkwé pɔ́ tè cʉa mmó, pɔ́ pú’u, tà pɔ́b sɔɔn 
mbʉ́a pú ńzɔ́’ɔ wɛ̌ manzwě, ńké ńkwé pɔ́ tè cʉa mmó. 

27Á gwaa zso, manzwě kwé yé. 

28Pá’ pʉ̀a pɔɔn sɔɔn mbʉ́a la pú ńzɔ́’ɔ manzwě wɔɔn ŋwɛ́ lɔɔn, mé ge lá’ zíme ná 
legwé, à gwɔ́ nzwě wɔ́? 

29Yěsô tsɔ́’ɔ mbwó pɔ́b ngie: Legye sí ne fʉʉ gẅi á nue pi tè mmó gie áa tsɛ̀ɛ 
ŋwà’né Ssé zsé, ḿbiŋ ńké tè zsé pá’ metʉ̀ Ssé ée pú’u, wɔ́. 

30Pi zɔɔn ńzsé ngie: Àfʉ̀’ gie mepfó ge gÿo zím la, mbàŋa nê pànzwě le gíŋe ńzɔ́’ 
wɔ́. Pɔ́ ge gÿo cʉ́’ ńnéŋe yɔ́b pɔ́ pá’ mecÿɔ́’ Ssé tÿǒ lepwó, 

31ńgʉa ná mepfó pá’ pɔ́ ge gÿo zím, mbà pi laa fó ńtóŋo mmó gie Ssé la gɔɔn wɔ́ 
ka, à la te gɔɔn ngie: 

32«Mèŋ n gee Ssé Ábalam, ńgwɔ́ Ssé Esâg, ńgwɔ́ Ssé Yakwɔ́b wa? E Ssé ee Ssé pʉ̀a 
metʉ̀». Yěsô gíŋe ńgɔɔn ngie: E Ssé e tè Ssé mepfó pʉ̀a wɔ́, e Ssé ee Ssé pʉ̀a metʉ̀. 

33Menùɔ lá’ mie é laa jʉ’ó la ne ńgɔ’te ntí gie Yěsô lɔgɔ ńzí’i pʉ̀a mmó pú’u. 

Lepʉ̌ se lÿò 
(Malékuse 12.28-34) 

34Pʉ̀a farisay gwɔ́ tà ńjú’ pà’ Yěsô jÿɔ̌’ ncwò pʉ̀a sadukay, ḿbú ńcú’te lejʉ́ŋ Yěsô. 

35Àtsɔ̌ nyìŋ tsetsɛ̀ɛ pɔ́b, ńgwɔ́ nkyàgte mbʉ̌ Ssé tà ńgwɔ́ wɛ̌, á tó ńkwa’te Yěsô, 
ńzɛ́te yé ngie: 

36Tsítsà, áa nà mbʉ̌ pé’e sɛ̌ gwɔ́ sé lyò. 

37Yěsô tsɔ́’ɔ mbwó yé ngie: «Kwoŋo Cʉ̀apʉ̀a Ssé ɔ̀, nê ngwòŋ ntʉ́m ɔ̀ ntsèm, ńtÿɔ́g 
pɔ́ yé mvfò ná jú kɔ́ɔkɔ́, ńzába kwàŋte gu ndà’ ná ye», 

38éelepʉ̌ sé lÿò ńdɔgɔ ńgwɔ́ ndùŋ mvfò. 

39Lepʉ̌ mbɔ́ɔntè yépʉ́a sie é sẅé sɔɔn gwɔ́ ngie: «Á ne ńzɛ́te ngie ɔ̀ Kwoŋo nyìŋ 
mesoŋ pá’ twó mbùm jú». 

40Mbʉ̌ Mǒsê ntsèm mbɔɔ menò mie pàntsẅì nkʉ̀ Ssé la gɔɔn éfóo pɔ́ ná mbʉ̌ mɔɔn 
mémbʉ́a. 

Nò nzà’nkÿo pɔ́ fùɔ Ndavíd 
(Malékuse 12.35-37; Lukase 20.41-44) 

41Pʉ̀a farisay gwɔ́ tà ńcú’te, Yěsô zɛ́te wɔ́b ngie: 

42Pi kwǎŋ gí ngie nzà’nkÿo aa wɔ̌? Ngie aa míŋ wɔ̌? Pɔ́ tsɔ́’ɔ mbwó yé ngie: Aa 
nyìŋ na ngẅɛ fùɔ Ndavíd. 

43Á piŋ ngǎ, mbà Zẅìge Ndʉalʉ̌a la jÿó fùɔ Ndavíd á tóŋo yé lê Ndè, 

44tà ńgɔɔn ngie: «Cʉ̀apʉ̀a Ssé gɔ̌ɔn mbwó wɔ̀ɔn Ndè ngie: Tó ńnéŋe ná gwǒŋo 
pwó yɔ́ɔn yé tʉ̀, tà á lá’ ńkú fʉ̀’ gie mèŋ n gÿǒ ɔ̀ neŋte megàŋ mbù pú». 

45Tà fùɔ Ndavíd lɔ̌ɔn ńtóŋo yé lê we Ndè pá’ɔɔn, á piŋ ńgwɔ́ míŋ we lêkɔ́? 

46Á gʉa tsetsɛ̀ɛ pà farisay, nyìŋ tè ku’u léfó ńtsɔ́’ pɔ́ tà’a nò ná nò gie Yěsô zɛ́te wɔ́. 
Á fó lyɛ̌’ ŋwɛ́ nyìŋ tè gíŋe, ńgẅiin shÿɔg, lézɛ́te yé tsɔ́ nò wɔ́. 

Matio 23 

Yěsô gɔ̌ɔn ngie tà mé gÿo pá’ pʉ̀a farisay lâ pàkyagte ŋwà’ne Ssé 
(Malékuse 12.38-40; Lukase 11.39-52; 20.45-47) 

1Yěsô gÿo ńgɔɔn mbwó menùɔ lá’ tà mbɔɔ mbwó ngàŋa kwò yé ngie: 

2pàkyagte lepʉ̌ Mǒsê pâ pà farisay gẅiin lékyagte lepʉ̌ Mǒsê. 

3Pú’u, á ne ńzɛ́te ngie pi jú’ ncwò wɔ́b, ńgÿo kɔ́ɔkɔ́ gie pɔ́ ne ńgɔɔn né pi. Tá’ tà pi 
fʉ̀’e tsẅé yɔ́b. Á nue mmó gie pɔ́ zí’i pʉ̀a pɔ́ té yɛ̌ gÿo. 

4Pɔ́ kâ pi’ gie á zɛ tɛ’, ńzába mekẅi pʉ̀a mesoŋ, tá ńdʉ’ʉ légwɔ́ gie kwà’ pɔ́b ge fó 
lɔgɔ mentsě tepwó e tsẅi’te mbɔɔ tsẅi’tě. 

5Pɔ́ gwɔ́ gÿo kɔ́ wɔ́ nně ńtsɔ́ɔn ngie mé gyá wɔ́b. Áa mmó gie á gÿo, pɔ́ gʉa ná 
shwóŋó Ssé gie mé ŋwe’e ńnéŋe tsɛ̀ɛ tétɔ́’, á gie mé kwɛ́ɛ ná zǐ ka ná pwó wɔ́ la, 
pɔ́ gÿo pɔ́b metétɔ́’ é gú’ pɔ́ nà ntí yé ndyɛ̀’ɛ. Pɔ́ gíŋe ńgÿo yɔb nzsǒ gie mé ma’a 
ńdɔgɔ ńtsyɛ’te Ssé, metsɔ̌ɔn sag tɛ’ 

6Pɔ́ kúu jʉ’e melínɔ́ɔn, ńnéŋe pɔ́ nà jʉ’e melÿò, ńkúumendá cú’tè ńkaŋa yɔ́b jʉ’ pɔ́ 
mvfò. 

7Pɔ́ kwoŋ ngie mé tyé mangǐɛ, ńtsyɛ’te wɔ́b lê mekù’, epʉ̀a piŋ ńnéŋe ńtóŋo wɔ́b 
lê tsítsà. 

8Tá ńgʉa ná pi, tà pi gÿo ngie mé tóŋo gẅi ngie tsítsà, á nue pi gwɔ́ pɔ́ mefɛ́ mefɛ́, 
ḿbiŋ ńgẅiin pɔ́ tà’ tsítsà wémɔ’ɔ́. 

9Tà pi tóŋo tsɔ́ nyìŋ ndùmo ssé tsetsá’ lê tá gẅi, á nue pi gẅiin pɔ́ tà’ tá wémɔ’ɔ́ á 
gwɔ́ tÿǒ lepwó. 

10Tà pi zẅíŋ mé tóŋo gẅi ngie pàtyé mvfò, á nue nyìŋ gẅie à tyé mvfò à gwɔ́ pɔ́ 
wémɔ’ɔ́, ńgwɔ́ nzá’nkÿo gẅie Ssé la ka’. 

11Á poŋ ngie nyìŋ ndÿò tsetsɛ̀ɛ pi lɔg mbùm ye pɔ́ pá’ nkwɔɔn gi la 

12Nyìŋ lɔɔn ńŋá’te nnɛ́, mbà Ssé ge sẅé’e yé náa ssé, ésẅé’e mbùm yé ńnáa ssé, 
mbà Ssé ge kwé’e yé 

Yěsô ne ńgɔɔn ngie àtsẅé pàkyagte lepʉ̌ Mǒsê lâ ye pà farisay té poŋ 

13Pi ee pàshÿó tepòŋ, pi pàkyagte lepʉ̌ Mǒsê lâ pi pà farisay. Pi ee pànkwòŋ 
menÿɔ́g, pi ne ńkíle ncwò ndá gẅie pʉ̀a mesoŋ pfó mǒ tá ńkúu tsɛ̀ɛ nò lefùɔ Ssé, 
pú’u, pi tè tsɛ̀ɛ wó kú, ńké tè nyé pʉ̀a pie é ne ńkwoŋo lékúu tsɛ̀ɛ wó kúu wó wɔ́. 

14Pi ee pàshÿó tepòŋ, pi pà farisay lâ pi pàkyagte lepʉ̌ Mǒsê, pi ee ngàŋ mepàb, pi 
zɔ gwoon mepfɔ̌g ńkẅé mendá mɔ́b, ńcʉ́’ʉ lésẅíŋte Ssé, ńgɔɔn nò á sag, lélɔg 
ḿbab menÿɔ́g pʉ̀a, pɔ́ kwaŋ ngie pi ee pʉ̀a membòŋo. Á ge cʉa pú’u, pi lá’ ńkúu 
tsɛ̀ɛ ngʉ̀ngʉ̀ ye lÿò. 

15Pi ee pàshÿó tepòŋ, pi pà farisay lâ pi pàkyagte lepʉ̌ Mǒsê, pi ee ngàŋ mepàb, pi 
kag tʉ̀ tɛ’ légÿo nyìŋ gẅie à tè Ssé zsé cʉ́me nzèm pi, tá á ké ńgwɔ́ tà ké cʉ́me 
nzèm pi, pi zɔ̌ gÿo á cʉ́’ʉ nyìŋ gẅie à ge kú pɔ́ tsɛ̀ɛ tsɛ̀ɛ mmɔ̌g tà cʉa gẅí. 

16Pi ee pàshÿó tepòŋ, pi pie pi ee mefʉ̀ menÿɔ́g, ḿbiŋ ne ńkíbe pwó petsɔ́ pʉ̀a, 
ńnyɛɛ wɔ́b mánzsè. Pi gɔɔn ngie nyìŋ lɔɔn ńdɔgɔ jʉ’ʉ Ssé ńkʉa nò, mbà e tsɔ̌ ntsaŋ 
tè gwɔ́ wɔ. Tá ńké ńdɔg pɔ́ tʉ̌ ngɔl gie áa tsɛ̀ɛ jʉ’ʉ Ssé ńkʉa nò, mbà à kwǎ’ ńkʉa 
nénʉ́. 

17Pi tè mecʉ̀cʉ̀ŋ ńgwɔ́ mefʉ̀ menÿɔ́g wɔ́ pé’e, á gʉa ná tʉ̌ ngɔl pɔ́ jʉ’ʉ Ssé àkɔ́ cʉa 
kɔ́? Jʉ’ʉ Ssé zɔ̌ té gÿo tá tʉ̌ ngɔl cʉ́’ʉ yé Ssé wɔ́ le? 

18Pi gɔɔn ngie nyìŋ lɔɔn ńdɔgɔ jʉ’ gie mé nuŋe pwɔ́’ wó, ńkʉa nò, mbà e tsɔ̌ ntsaŋ 
tè gwɔ́ wɔ́. Tá ńké ńdɔg pwɔ́’ gẅie ée ndùm wó ńkʉa nò, mbà à kwǎ’ ńkʉa nénʉ́. 

19Pàfʉ̀ menÿɔ́g, á gʉa ná jʉ’ gie mé nuŋe pwɔ́’ wó, pɔ́ pwɔ́’, àkɔ́ cʉa kɔ́? Àjʉ’ gie mé 
nuŋe pwɔ́’ wó zɔ̌ té gÿo e pwɔ́’ cʉ́’ we Ssé wɔ́ le? 

20Pú’u, nyìŋ lɔɔn ńdɔgɔ jʉ’e mé nuŋe pwɔ́’ wó ńkʉa nò, mbà à lɔgɔ yɛ̌ jʉ’ mbɔɔ 
mmó gie áa ndùm wó ńkʉa. 

21Nyìŋ gẅie à lɔgɔ́ jʉ’ʉ Ssé ńkʉa nò, à lɔgɔ jʉ’ʉ Ssé mbɔɔ Ssé gẅie aa jʉ’ wó ńkʉa. 

22Nyìŋ lɔɔn ńdɔgɔ tÿǒ lepwó ńkʉa nò, mbà à lɔgɔ lʉŋe Ssé, mbɔɔ Ssé gẅie à ńnéŋe 
mǒ ńkʉa. 

23Pi ee pàshÿó tepòŋ, pi pàkyagte lepʉ̌ Mǒsê lâ pi pà farisay, pi ee megàŋ mepàb, 
pi gabte shúm nná’ sí tà mbɔɔ nzab gi, nzsè legém, ńnáa tà’ nzsè mbwó Ssé, tá’, 
ńgwágte nò ná menò mie mé zí’i ná mbʉ̌, é gwɔ́ kwà’ menò mie é kẅéte. Ànò pá’ 
leshwoŋó nò nénʉ́, letsɔ̌ɔn mezìŋe, legù’te pɔ́ ndà’ Ssé, tá yɛ̌ zɔ gwɔ́ mmó gie á 
kɔ’ɔ́ ne ńzɛ́te ngie pi gÿo. Pi gÿo pú’u, tá ńké le wetsɔ̌ gígyé shúm lege. 

24Pi pie pi ee mefʉ̀ menÿɔ́g, ḿbiŋ ne ńkíbe pwó petsɔ̌ pʉ̀a, ńnyɛɛ wɔ́b mánzsè, pi 
pɔ́gɔ lémi nzeenzse á ná mmó gie pi gee núu, ḿbiŋ ḿmii nɔ̀ɔn nnɛ́. 

25Pi ee pàshÿó tepòŋ, pi pàkyagte lepʉ̌ Mǒsê lâ pi pà farisay, pi ee megàŋ mepàb. 
Pi tsí’i mbùm ntú’ lɔg ńnú melù’ mbɔɔ ye káŋ, tá shúm sie pi lɔg tsóŋ lâ ngáte 
ńgẅiin zɔ̌ gwɔ́ tsɛ̀ɛ wó. 

26Nyìŋ farisay, ɔ́ɔ fʉ̀ menÿɔ́g, ɔ̀ lɔɔn ḿvɔg ńtsí’i tsɛ̀ɛ ntú’, tà é lʉ́a, mbà nzème pǐ ge 
pɔ́ɔnte lʉ́a. 

27Pi ee pàshÿó tepòŋ, pi pàkyagte lepʉ̌ Mǒsê lâ pi pà farisay, pi ee megàŋ mepàb, 
pi gwɔ́ pɔ́ pá’ mesyè me mbwǒon, mie mé lɔgɔ mbwǒon ńzɔ́’ tà e ne fɔ́gɔ. Ee nzèm 
pǐ ésí tɛ’, tá’ mekẅǐ mepfó lâ melʉ̀ʉ shúm zɔ̌ gwɔ́ tsɛ̀ɛ wó. 

28Á gíŋe ńgwɔ́ pɔ́ ndʉŋ ndʉŋ pá’ mé líe gẅi gí, ńgyá pi gwɔ́ mvfò pʉ̀a mesoŋ, ńgwɔ́ 
pʉ̀a Ssé tɛ’, tá ńgwɔ́ megàŋ mepàb, nkwaŋá tepòŋ gwɔ́ ntʉ́m pi tá ńdúe. 

Yěsô ne ńda’te ngɔ́’ gie e ge tóo nà pàkyagte lepʉ̌ Mǒsê lâ pà farisay 

29Pi ee pàshÿó tepòŋ, pi pàkyagte lepʉ̌ Mǒsê lâ pi pà farisay, pi ee megàŋ mepàb, 
pi ne nyɛte ḿbwóon mesyè á na mejʉ’ mie mé la tuŋ pà ntsẅì nkʉ̀ Ssé wó, pi ne 
nkẅiŋe mesyè pʉ̀a pie pɔ́ la gwaa kwé nně ńkíbe lepʉ̌ mbòŋo. 

30Tà á ku’ pi gɔɔn ngie: Peg laa pé’e ńgwɔ́ yég wɔ́ nà fʉ̀’ ye pàmangʉa njʉ’ pég, 
mbà peg la tè zẅíŋ ngie mé zẅé pà ntsẅì nkʉ̀ Ssé wɔ́. 

31Pi lɔgɔ pú’u, ńzẅíŋe ngie pi ee púɔ pʉ̀a pie é la zẅéte pà ntsẅì nkʉ̀ Ssé. 

32Pú’u la, pi lɔgɔ fà’a pàmangʉa njʉ’ pí, ńgʉa lê mvfò. 

33Pi ee ngẅɛ̀ mennú, ńgwɔ pà másèm nnú, ńgwɔ́ pí gǎ ńdá’ ńtsó té kúu tsɛ̀ɛ 
mmɔ̌g? 

34Pi ké ńjú’, mèŋ n ge gÿo túm pà ntsẅì nkʉ̀ Ssé, pâ pàzsé nò, pâ pàkyagte lepʉ̌ 
Mǒsê. Pi zẅéte petsɔ̌, ńkim petsɔ̌ ná tÿǒ nkǐ, ńcúɔ petsɔ́ nê mengwɔɔn á 
tsɛ̀ɛ mendá cú’tè mí, éfó metÿǒsoŋ metÿǒsoŋ ńnɔ́ɔn wɔ́b. 

35Pú’u, metse pàteŋag metsèm mie mé lǎ pfɛte ndùmo ssé tsetsá’ e pú sẅɛ́’ɛ ndù 
pi. Léfó ná metse Abe gẅie à lɔ̌ɔn ńkú’te lepʉ̌ Ssé, ńgʉa ńkúu nà me Sakarîɛ, míŋ 
Mbarashi, gẅie pi la zẅé yé á na shʉa gie ee na lekye mɔ́g pwɔ́’ pɔ kwà’ tsɛ̀ɛ jʉ’ 
gie e Ssé ee wó 

36Mèŋ shwóŋó gẅí, kwà’ nénʉ́, mé ge lá’ tsɔ́’ ndu ndú menò ámɛ̌, é ná né pʉ̀a pie 
ee tsɛ̀ɛ njÿó fʉ’ɔɔn. 

Ànò gie Yěsô la gɔɔn ná Yerósalem 
(Lukase 13.34-35) 

37Àfʉ̀’ ku’ Yěsô gɔɔn ngie: Pà Yerósalem, pà Yerósalem, pi pie pii ńzẅé pà ntsẅì 
nkʉ̀ Ssé zẅé, ńdɔgɔ metóon ńtéme pʉ̀a pie Ssé túmo wɔ́b mbwó pí ńzẅéte, ée 
ngʉ̀a shÿɔ́’ɔ pá’ mèŋ fa’á lécú’te gẅí, pá’ mêngáb cú’te púɔ pé lepàb yé, pi ké 
ńdʉ’ʉ lʉ’? 

38Áa fʉ̀’ɔɔn pá’ɔɔn jʉ’ gie pi la kwɛ́ légu’te Ssé tsɛ̀ɛ wó, yé Ssé ge kyé a tyé sẅɛ̀ɛ 

39Áa yɛ̌ tá mèŋ n ge shwóŋó gẅi ngie: Tà fó fʉ̀’ɔɔn, pi tè gíŋe gyá wɔ̀ɔn mɔ́, tà lá’ 
kú lyɛ̌’ gie pi ge gɔɔn ngie: «E Ssé gwɔ́ né nyìŋ gẅie à tóo ná lezíŋ sé». 

Matio 24 

Yěsô gɔ̌ɔn ngie mé ge táa tága jʉ’ʉ Ssé 
(Malékuse 13.1-13; Lukase 21.5-19) 

1Yěsô fó jʉ’ʉ Ssé ńkẅɛ ne ńgee, ngàŋa kwò yé tóo lejʉ́ŋ yé, ńgɔɔn ngie à líe ntí gie 
mé la kwɛ́ jʉ’ʉ Ssé tá ńgyá. 

2Tá Yěsô gɔɔn né pɔb ngie: Pi kaa gyá jʉ’ yɛ̂ wa? Tà mèŋ n ké shwóŋó gẅí, kwà’ 
nénʉ́, àtsɔ́ lyɛ̌’ ge gÿo gwɔ́, mé pú ńtág tà tóon le gíŋe ńzébe nà tsɔ̌ wɔ́. 

Ànò ngʉ̀ngʉ̀ gie e ge lá’ vɔg tó tá Míŋ Nyìŋ tó 

3Yěsô gʉa tà ńnéŋe ndùm lekwɔ’ɔ́ metÿǒ mèvɛ olive, ngàŋa kwò yé fag nnɛ́ ńtó 
ńzɛ́te yé ngie: Shwóŋo wég fʉ̀’ gie yɔɔn nò ge lá’ gÿo. Shwóŋo wég liŋé gie mé ge 
lá’ lɔg zsé ngie ɔ̀ ne ńtóo, mbɔɔ gie á ge gyo mé zsé ngie lyɛ̌’ gie njÿó ge mag kǔ’. 

4Yěsô tsɔ́’ɔ mbwó pɔ́b ngie: Pi laga twó gí, ḿbɔ́ɔn nyìŋ léfʉ gẅí. 

5Á nue pʉ̀a tà ńgyɔ́ɔn ge gÿo tÿɔ́g lezíŋ sɔ́ɔn mvfò, wɔ̌wɔɔ ná pɔ́b wɔ́ gɔɔn ngie: 
Aa Nzà’nkÿo, é gɔɔn pú’u lɔg fʉte pʉ̀a tà ńgyɔ́ɔn. 

6Pi ge lá’ jú’ mé ne ńgɔɔn nò ná mencù mie é kẅɛ̌ nà gẅi shÿó ka ngʉ̀a shʉ̀shʉ̀a 
wɔ́, tá’ tà pi ké ńdá’ ńcÿɔ’. Á ne ńzɛ́te ngie sɛ̌ shúm vɔg ńcʉate, tá á lěen ńdɔgɔ 
ńgwɔ́ ngie njÿó mǎg wɔ́. 

7«Àlá’ ge lá’ lu ssé, é lÿɔ́’ɔ yetsɔ́, àfùɔ túm lu ssé, ńdÿɔ́’ɔ wetsɔ̌», tsetsá’ ge là’ pú 
cʉ’e ná mejʉ’ ta ńgyɔ́ɔn, gwáŋá gíŋe ngwe ná mejʉ’ ta ńgyɔ́ɔn. 

8Mɔɔn menò ge lá’ lɔgɔ gwɔ́ pá’ manzwě gẅie à zyete lélúme la. 

9Mé gwoon gẅi ńná mé nyɛɛ gẅi ngɔ́’, é gÿo mé zẅé gẅí. Melá’ ntsèm ge lá’ pú 
pʉ̀a gẅi mélà’ mɔ́ɔn 

10Á ge lá’ gwɔ́ gwɔ́ tà pʉ̀a tà ńgyɔ́ɔn tsetsɛ̀ɛ pi le gíŋe ńzáb ntʉ́m ná mèŋ wɔ́, pɔ́ 
sele sẅiŋ mennɛ́ mɔ́b, ésele ḿbʉa mennɛ́ mɔ́b. 

11Pà ntsẅì nkʉ̀ Ssé pe cÿɔ’ nò kẅɛte tà ńgyɔ́ɔn, éfʉte lelÿò pʉ̀a. 

12Menò tepòŋ kẅi’i ńgyɔ́ɔn, tà lelÿò pʉ̀a le gíŋe ńkwoŋe tà ńkwoŋe wɔ́. 

13Tá, nyìŋ gẅie à shÿɔg shÿɔg té kʉa zɔ́ gÿo ńtsẅɛ́. 

14Mé ge lá’ tsẅi wɔɔn nkʉ̀ mbòŋo we nò lefùɔ Ssé á nzɔ̌ nzɔ̌ ndùmo ssé tsetsá’, 
légwɔ́ gie melá’ melá’ ntsèm ge jú’, njÿó leen ńké ḿmag. 

Ànò ná ngʉ̀ngʉ̀ yé lÿò 
(Malékuse 13.1-13; Lukase 21.5-19) 

15Á ge lá’ gwɔ́ fʉ̀’ó, pi gyá nyìŋ gẅie ntsẅì nkʉ̀ Ssé Ndaniɛ la tóŋo yé lê «nkʉ̀’ʉ 
ntàgte jʉ’». Á tó ńtyé kwà’ tsɛ̀ɛ jʉ’ gie e Ssé ee wo. Nyìŋ tóŋo jʉ’ʉ ŋwà’né yɔɔn, á 
kag tʉ lenyɛte ńjú’. 

16Á poŋ ngie, mé lɔɔn ńdá’ ńgwɔ́ tà ńgyá yé, pʉ̀a pie ee Jẅidea kÿo ńdɔg ye 
mekwɔ’ɔ́ ńgʉa ńdyeen. 

17Nyìŋ gẅie à ge lá’ gwɔ́ nà tetʉ́a gie aa ntsɔ̀’ ndá, á pɔ́ɔn lésẅɛ́’ ngie à ge píi mmó 
ndá tá lɔg kÿo. 

18Nyìŋ gẅie à ge lá’ gwɔ́ nká’, à pɔ́ɔn le gɔɔn ngie à ge piŋe ndá pí nzsǒ fÿɔ́g ye. 

19Yee ngɔ́’ pànzwě pie é ge lá’ gwɔ́ shwoŋ, mbɔɔ pie é ge là’ ne nóŋe pûɔ mepÿɛ́ nà 
mɛ̌ melyɛ̌’ le! 

20Pi sẅíŋte Ssé ngie tà lekÿo ŋwɛ́ lá’ ńgwɔ́ fʉ̀’e tyɛb tyɛb mbʉ̀ŋ, ka pɔ́ lyɛ’ɛ́ nzsè 
wɔ́. 

21«Á nue ngʉ̀ngʉ̀ gie e ge lá’ kú pʉ̀a, ge lá’ gyɔ́ɔn tɛ’, tà mbà mé laa zɔɔn ńgyá tsɔ̌ 
pú’u wɔ́, tà fó pá’ Ssé la nuŋe njÿó, ńgʉa kú fʉ̀’ɔɔn», mé ké le la’ ngíŋe ńgyá tsɔ̌ 
pú’u, wɔ́. 

22Tá ńgwɔ́ gie e Ssé laa pé’e, ńzɔɔn tè gyá ngie à ge tsẅɛ́te mɛ̌ melyɛ̌’ wɔ́, mbà à 
gwe tsɔ́ nyìŋ lá’ le tsẅɛ́. Tá à la lɔgɔ nò pʉ̀a pie à la tsɔ́’, tá ńtsẅɛ́te melyɛ’ɛ́ lá’ amɛ̌. 

23Pú’u la, nyìŋ ké ńdá’ ńgɔɔn né pi ngie: À Nzà’nkÿo wɔɔn jʉ’ɔɔn, ka pɔ́ ngie à gẅi 
jʉ’e wɔ́ tà pi zẅíŋ, 

24mélà’mie pà nzà’ nkÿo pe cÿɔ̌ nò, lâ pà ntsẅì nkʉ̀ Ssé pe cÿɔ̌ nò ge lá’ kẅɛ, é nyɛ 
memáa meliŋé, é gÿo menò mmɔɔn mmɔɔn lélɔg fʉte pʉ̀a tà ńgyɔ́ɔn, tà ńgwáa we 
pɔ́ gwe’e ńku’, mbà à lɔɔn ńgwɔ́ pɔ́ fʉte mbɔɔ pʉ̀a pie Ssé la tsɔ́’. 

25Á yɔɔn, mbà mèŋ n kě ńtʉ́ njÿó shwóŋó gẅí. 

26Pú’u la, mé lɔɔn ńgɔɔn né pi ngie: Pi gyá, Nzà’nkÿo gẅi nkwòŋo tsẅɛ, tà pi gʉa 
wó, ńgɔɔn né pi ngie: Pi gyá, à wɔɔn ńdyeen jʉ’ɔɔn, tà pi zẅíŋ. 

27Pi zsé ngie á lɔɔn ńgwɔ́ gie nně mbʉ̀ŋ gÿo lê ŋwaŋ, éfó sǎ’ nèm, ńgʉa ńkú mbyě 
nèm mé pú ńgyá lêkɔ́ wɔ́, mbà Míŋ Nyìŋ ge lá’ tó pɔ́ pú’u. 

28«Àpfó mmó ge gÿo gwɔ́ nzɔ̌ wɔ́, megúm cú’te jʉ’ó». 

Míŋ Nyìŋ ge gÿo tó 

29Mɛ̌ melyɛ̌’ɛ ngʉ̀ngʉ̀ ge lá’ gwóon tɔ́g, «nèm sele síŋ, saŋ á le gíŋe ńtʉ́a wɔ́, 
mecÿɔ́’ saŋ fó tÿǒ lefaŋ ńgwete ssé, àkɔ́ɔkɔ́ gie áa lefaŋ wɔ́ à pú ńtága». 

30Àliŋé Míŋ Nyìŋ leen ńké ńkẅɛɛ lefaŋ. «Mengwòŋo mengwòŋ mie ée ndùmo ssé 
tsetsá’ kɔ́’ legwé ńdʉa, mé leen ńké ńgyáMíŋ Nyìŋ gwɔ́ tsɛ̀ɛ melɔ́ɔn tÿǒ lefaŋ ne 
ńtóo, ńgẅiin shʉ́shÿɔ́g mbɔɔ máamáa metʉ́», 

31é túm mecÿɔ́’ pé, pɔ́ tóŋo máamáa ntaŋ, ńdɔg ńcú’te pʉ̀a pé pie à la tsɔ́’ɔ tsɛ̀ɛ 
njÿó mesǎg lekùɔ, pɔ́ fó meshÿó meshÿó ńtó. 

Ánò nà tÿǒ mbÿě ngem 

32Pi pí fʉ̀’ ná tÿǒ mbÿě ngem, pi gwɔ́ tà ńgyá meffo kwo tà á gíŋe ńzye létáb, pi zsé 
ngie, àfʉ̀’e lùm ne ńtóo. 

33Ndʉŋ ndʉŋ pú’u, pi la’ ńgwɔ́ tà ńgyá mɔɔn menò, pi zsé ngie: Míŋ Nyìŋ tǒ tà 
ńgwɔ́ ncwò ndá. 

34Mèŋ shwóŋó gẅí, kwà’ nénʉ́, pʉ̀a pie ee tsɛ̀ɛ njÿó fʉ’ɔɔn té ńge lá’ kwéte tà mag 
té gwɔ́ gie mɔɔn menò ntsèm é tǒ wɔ́. 

35Lefaŋ pɔ́ tsetsá’ ge gÿo mag tá shwóŋó yɔ́ɔn lá’ le pyé. 

E Ssé gile yé zɔ zsé lyɛ’ɛ́ nzsònzèm 
(Malékuse 13.32-37; Lukase 17.26-30,34-35) 

36Tá’, á ké ńgʉa ná lyɛ̌’ ayɛ̌, pɔ́ fʉ̀’ gie mɔɔn menò ge gÿo cʉa, mbà sɔɔn nyìŋ tè zsé 
tà mbɔɔmecÿɔ́’ Ssé pie ée tÿǒ lepwó, tà mbɔɔ Míŋ Ssé, ńda’ Tá gíle yé zɔ zsé. 

37Míŋ Nyìŋ ge lá’ gwaa tó, menò mie é la gÿo fʉ̀’e Nóa gíŋe ńgÿo. 

38Ntse la gwaa kwɔ́’ jÿó jʉ’, epʉ̀a mesoŋ ne ḿpfɛ́ɛ shúm, ńně ńnúu melù’, ńně 
ńdɔ́ɔn ndá, ńnáa púɔ pɔ́b lɔ́ɔn ndá, tà ńkú lyɛ̌’ gie Nóa lá kúu tsɛ̀ɛ páŋ, 

39àlá’ zɔɔn tè ne ńgû’u tsɔ́ nò wɔ́, tà ntse gÿo ńkwɔ́’, ḿbú ḿbyága wɔ́b 
metsèm.Míŋ Nyìŋ ge là’ gwaa tó à gíŋe ńgwɔ́ pɔ́ pú’u. 

40Mbàŋa yépʉ́a ge lá’ gwɔ́ nká’, mé lɔgɔ tà’ ńgʉa, ńnyé wetsɔ̌. 

41Pànzwě mépʉ́a ne ńgwɔ’ɔ mmó lùŋo, mé lɔgɔ tà’ ńgʉa, ńnyé wetsɔ̌. 

42Áa yɛ̌ tá pi pɔ́ɔn légwá’a lÿɔ̀g, á nue pi tè ne ńzsé lyɛ̌’ gie Cʉ̀apʉ̀a gẅi ge tó wɔ́. 

43Pi gíŋe ńzsé mbòŋo ngie, nyìŋ laa pé’e ńgwɔ́ gie à ńgwɔ́ á ńnéŋe mbʉ̀a yé, ńzsé 
fʉ̀’ gie ntsǒŋ ge tó, mbà à lɔɔn ńgwɔ́ á lá’ té lyé, ḿbyɛ́b tà ntsǒŋ le kúu mbʉ̀a yé 
wɔ́. 

44Pú’u, mbaa pi gí, pi cwoŋte mbùm gi ḿbyɛ́b, mélà’mie Míŋ Nyìŋ ge gÿo vege 
vege tó. 

Ànò ngàŋa fà’ we mbòŋo pɔ́ we tepòŋ 
(Lukase 12.41-48) 

45Ngàŋa fà’ gẅie à jǔ’, ḿbiŋ ńgẅiin legye à gwá’a la? Aa gẅie tá fà’ we la cʉ́me 
pʉ̀a pé mbwó yé, pá’ à ge cʉ́’ ná shúm léjÿó mbwó pɔ́b á nà fʉ̀’ gie á ne ńzɛ́te. 

46Àa shÿó mbòŋo pá’ tá fà’ we lɔɔn ńgwaa piŋ nzèm, ńgyá á ne fa’a yɛ̌ fà’. 

47Mèŋ shwóŋó gẅí, kwà’ nénʉ́, tá fà’ we ge cʉ́me shúm sé ntsèm ntsèm mbwó yé. 

48Tá’ ńké ńgwɔ́ gie à lɔɔn ńgwɔ́ ngàŋa fà’ we tepòŋ, ńgɔɔn lóŋ yé ngie: Tá fà’ wɔ̀ɔn 
tè lwo tó wɔ́, 

49ńzye lécúɔ pʉ̀a pie pâ pɔ́ fa’a, pâ mepʉ̀a melù’ cú’te ḿpfɛ́ shúm, ḿbiŋ ńnú melù’. 

50Mbà tá fà’ we ge vege vege tó, á nà fʉ̀’ gie à tè ne ńzsé wɔ́, 

51é tó, é néŋ ngʉ̀ngʉ̀ twó yé tɛ’, é jwoŋo yé, à gʉa né jʉ’ gie mé jwoŋo pʉ̀a tepòŋ 
ńnáa wó, é ńnéŋe jʉ’ó ne lʉa, lóŋ we ne ffó. 

Matio 25 

Sagá nò pûɔ ngùɔ legém 

1Yěsô gíŋe ńgɔɔn ngie: Pú’u la, nò lefùɔ Ssé ge lá’ sẅé nò pûɔ ngùɔ legém pie pɔ́ la 
kaa melâm pɔ́b, ńgʉa ńzá’ mámbàŋa gẅie à gee ńzɔ́’ɔ. 

2Epe métʉ̀a gwɔ́ tsetsɛ̀ɛ pɔ́b pɔ́ té legye gẅiin, epe metʉ̀a gẅiin legye. 

3Pie é la tè legye gẅiin la gwaa kaa melâm mɔ́b, pɔ́ té gẅiin tsɔ́ mèvɛ tsɛ̀ɛ tsɔ́ 
mmó ndyɛ̀’ɛ wɔ́. 

4Epie é la gẅiin legye la gwaa kaa melâm pɔ́b, ńgíŋe ńnéŋ tsɔ́ mèvɛ tsɛ̀ɛ tsɔ́ mmó 
ndyɛ̀’ɛ ńgẅiin. 

5Nyìŋ gẅie à gee ńzɔ́’ɔ, à tè tɔ́g ńtó wɔ́, pɔ́ ńnéŋe tà lelɔ́g gwoon wɔ́b pɔ́ lyéte. 

6Tsɛ̀ɛ tsẅɛ́’ ku’, mé jú’ nyìŋ lɔg ngyè tetʉ̀ ngie: Nyìŋ gẅie à ge ńzɔ́’ɔ wɔɔn gẅie à 
tóo lɔɔn, pi kẅɛ ńgʉa ńzá’a yé. 

7Epûɔ ngùɔ pà metsèm leen ńzyeen, wɔ̌wɔɔ kwé’e nkÿo lâm wé. 

8Epie é té legye gẅiin la, gɔɔn mbwó pie é gẅiin legye ngie: Epég melâm ne ḿbyé, 
pi náa wég mejʉ’ ná mèvɛ mí. 

9Epie é gẅiin legye tsɔ́’ ngie: Peg tè ná wɔ́, peg lɔɔn ńná, mbà még ge zág. Pi gʉa 
pɔ́ ndá sɔ̌ɔn ńjú mí. 

10Pɔ́ gʉa ńjúu, nyìŋ gẅie à zɔ́’ɔ cʉ́’ ńtó, pâ pûɔ ngùɔ pie tsɔ́ mmó la tè ne ńzága 
wɔ́b gwɔ́ kúu ndá línɔ́ɔn lɔ́ɔn ndá, mé jÿɔ́’ ncwò ndá. 

11Mé ńnéŋe tà ńjú’ pá’ petsɔ́ pûɔ ngùɔ pie pɔ́ ně ńgʉa ńjú mèvɛ la pú’te ncwò ndá, 
ńně ńgɔɔn ngie: À Ndè, à Ndè, mé tsɔ́’ ncwò ndá ńná né peg. 

12Tá á gɔɔn né pɔ́b ngie: Tá mèŋ shwóŋó gẅí, kwà’ nénʉ́, mèŋ n tě ne ńzsé gẅi wɔ́. 

13Yěsô ma’a twó ngie: Áa yɛ̌ tá pi pɔ́ɔn légwá’a lÿɔ̀g, á nue pi tè ne ńzsé lyɛ̌’ wɔ́, 
ńké tè ne ńzsé fʉ̀’ gie Míŋ Nyìŋ ge lá’ tó wɔ́. 

Esagá nò ná megàŋa fà’ méntá 
(Lukase 19.11-27) 

14Á ge lá’ gwɔ́ pɔ́ pá’ nò nyìŋ gẅie à la cʉ́’ʉ légʉa legiŋ, ńtóŋ megàŋa fà’ pé, ńnyé 
nkáb ye mbwó pɔ́b, 

15ńdʉŋte ye wɔ̌wɔɔ pɔ́ ná yé, ńnyé nkáb pàg nkÿo tʉ̀a mbwó ndùŋ mvfò, ńnyé 
nkáb pàg nkÿo pʉ́a mbwó mbɔ́ɔntè, ńnyé pàg nkÿo mbwó mbɔ́ɔntè yétá, ńdeen 
ńké ńgʉa. 

16Ngàŋa fà’ gẅie mé la nyé nkáb pàg nkÿo tʉ̀a né ye, cʉ́’ ńgwóon ńdwo ńtáŋ ye, tà 
ńjÿó tsɔ̌ pàg nkÿo tʉ̀a. 

17Nyìŋ gẅie mé la nyé ye pàg nkÿo pʉ́a, gíŋe ńjÿó yé tsɔ̌ pàg nkÿo pʉ́a. 

18Tá’, nyìŋ gẅie mé la nyé pàg nkÿo né yé la, gʉa ńtúŋo gem tsɛ̀ɛ tsetsá’, ńde’e 
nkáb tá we tsɛ̀ɛ wó. 

19Ntyě ná’a sag, tá pà megàŋa fà’ pɔɔn méntá piŋ nzèm, ńtóŋo wɔ́b ńzɛ́te pá’ pɔ́ ka 
cʉ̌’ ńgÿo ná nkáb pú’u. 

20Nyìŋ gẅie à la nyé nkáb pàg nkÿo tʉ̀a né yé tó, ńnyɛɛ yé tsɔ̌ pàg nkÿo tʉ̀a, ńgɔɔn 
ngie: À Ndè ɔ̀ la nyé nkáb pàg nkÿo tʉ̀a né mèŋ, n gÿǒ pàg nkÿo tʉ̀a zébe mǒ. 

21Tá we gɔɔn né yé ngie: Áa mboŋ, ɔ́ɔ ngàŋa fà’ we mbòŋo, ɔ̀ ka gÿo mmó gie n ka 
ne ńzẅí’te mbwó gù, pá’ ɔ̀ ka pɔ́ɔn mûɔ mémmó mboŋó la, mèŋ n ge cʉ́me shúm 
mbwó gù tɛ’. Tóo pɔgɔ pú ńkág. 

22Nyìŋ gẅie à la nyé nkáb pàg nkÿo pʉ́a né yé lá tó yé, ńgɔɔn ngie: À nde, ɔ̀ la nyé 
nkáb né mèŋ pàg nkÿo pʉ́a, gyá yetsɔ̌ pàg nkÿo pʉ́a gie e zebé mǒ. 

23Tá we gɔɔn né yé ngie: Áa mboŋ, ɔ́ɔ ngàŋa fà’ we mbòŋo, ɔ̀ ka gÿo mmó gie n ka 
ne ńzẅí’te mbwó gù, pá’ ɔ̀ ka pɔ́ɔn mûɔ mémmó mboŋó la, mèŋ n ge cʉ́me shúm 
mbwó gù tɛ’. Tóo pɔgɔ pú ńkág. 

24Tá nyìŋ gẅie à la nyé nkáb pàg nkÿo né yé la tó yé, ńgɔɔn ngie: À nde, n ka ne 
ńzsé ngie ɔ́ɔ nyìŋ ńtiŋ tɛ’, ńkába mmó jʉ’ gie ɔ̀ ka tè wó ma’, ḿbwɔ́’ɔ mmó jʉ’ gie ɔ̀ 
ka tè wó pye. 

25N ka ne ḿbɔ́gɔ gú, ńgʉa ńde’e mepàg nkáb mú tsɛ̀ɛ tsetsá’, é mɔɔn! Nkáb jù yɛ̂. 

26Tá’, tá we tsɔ́’ɔ mbwó yé ngie: Ɔ̀ɔ ngàŋa fà’ we tepòŋ, ńgwɔ́ ndóŋ, ɔ̀ ka ne ńzsé 
ngie mèŋ n gee ńkába mmó jʉ’ gie mèŋ n ka tè wó ma’, ḿbwɔ́’ɔ mmó jʉ’ gie mèŋ n 
ka tè wó pye. 

27Ɔ̀ ka ne ńzsé pú’u, àkɔ́ gÿo, ɔ̀ tè gʉa ńná nkáb yɔ̀ɔn mbwó pàtáŋ nkáb pá’ mèŋ n 
ge gÿo gwɔ tó kẅé, àpì zébe mǒ wɔ́? 

28Pi kẅé nkáb mɛ́ pàg nkÿo mbwó yé, ńnáa mbwó nyìŋ gẅie à gẅiin pàg ntsá’, 

29mélà’mie nyìŋ lɔɔn ńkag tʉ̀ tá ńgẅiin mmó, mbà mé ge kẅi’i, à gẅiin à gyɔ́ɔn, tá 
nyìŋ ké tè kag tʉ̀ wɔ́, mbà mé ge fó mbwó yé kẅé mbàa mejʉ’ gẅie à gẅiin. 

30Pi gwoon ngàŋa fà’ we tè ku’u ná tsɔ́ nò wɛ̂, ḿma’a yé pí tsɛ̀ɛ mwòon nzém. À 
ńnéŋe wó ńdʉa, lóŋ we ne ffó 

Míŋ Nyìŋ ge gÿo tó ŋág pʉ̀a tsɛ̀ɛ njÿó 

31Míŋ Nyìŋ ge gwɔ́ tà tóo tsɛ̀ɛ legú’ we, tà pâ mecÿɔ́’ pé gwɔ́, à ńnéŋe ná lʉŋ yé, 
ńgwɔ́ fùɔ gẅie tsɔ̌ tè yé cʉa. 

32Melá’ ntsèm cú’te mvfò yé, à tyɛ́te pʉ̀a, éfag pá’ mbyɛ̀b mvfó fagamenjʉ̀njÿò á nà 
mvfó ntʉ̀ la, 

33é tÿɔ́g menjʉ̀njÿò ná gwǒŋo pwó yé ye tʉ̀, é tÿɔ́g mvfó ntʉ̀ ná gwǒŋo pwó yé ye 
kyɛ̀bɛ. 

34Fùɔ leen ńké ńgɔɔn né pʉ̀a pie ée nà gwǒŋo pwó yé ye tʉ̀ ngie: Pi pie tá wɔ̀ɔn 
kěen ńnéŋ mbʉ́lè ná pi, pi tó ńkúu tsɛ̀ɛ lefùɔ sie e Ssé la lá’ nyɛte ńdɔg ńzẅí’te gẅi 
tà fó lénuŋe ngwòŋ. 

35Á nue, nzyè la ne ńgyáŋa wɔ̀ɔn, pi náa mmó m pfɛ́, àgág yɔ́ɔn ne shÿó, pi ná ntse 
n nú, n daa ngʉ̀ pie kúe wɔ̀ɔn. 

36N daa tè nzsǒ pi ná nzsǒ, m ma’. N da ne ńguɔ, pi tó fóŋo wɔ̀ɔn. N daa ndá tsǎŋ, 
pi tó ńdíe wɔ̀ɔn. 

37Pʉ̀a ápɛ̌ pie pɔ́ la gÿo mmó gie Ssé ne ńkwoŋo jú’ pú’u, ńzɛ́te ngie: Cʉ̀apʉ̀a, nzyè 
la gyáŋa gú síŋe, tà peg gyá gú ńnáa mmó ɔ̀ pfɛ́? Ágág jú shÿó síŋe, tà peg gyá gú 
ńnáa ntse, ɔ̀ núu? 

38Ɔ̀ laa ngʉ̀ pá’ɔɔn síŋe, tà peg kúe gú? Ɔ̀ laa tè nzsǒ síŋe tà peg ná nzsǒ ɔ̀ ma’? 

39Ɔ̀ laa síŋe ne ńguɔ, ńgwɔ́ ndá tsǎŋ síŋe tà peg tó ńdíe gú? 

40Àfùɔ tsɔ́’ɔ mbwó pɔ́b ngie: Mèŋ shwóŋó gẅí, kwà’ nénʉ́, mbàa yɛ̌ fʉ̀’ wɔ́ gie pi la 
gÿo mɔɔn menò, ná wɛ̌ mûɔ ményìŋ gẅie aa fɛ́ wɔ̀ɔn mɔ́, mbà pi lɔ̌ɔn ńgÿo pɔ́ ná 
mèŋ. 

41É leen ké gíŋe gɔɔn mbwó pʉ̀a pie ée ná gwǒŋo pwó yé ye kyɛ̀bɛ, é ye: Pi ee 
megàŋ ndòon, pi fó lejʉ́ŋ mèŋ ńgʉa tà ngʉ̀a sag, ńkúu tsɛ̀ɛ mmɔ̌g gẅie é té ńdá’a 
ḿbyé wɔ́, é gẅie mé la nyɛte ńtí Sátà paa mecÿɔ́’ pé. 

42Á nue nzyè la gyáŋa wɔ̀ɔn, pi tè náa mmó m pfɛ́ wɔ́, àgág yɔ́ɔn shÿó, pi tè ná ntse 
mèŋ n nú wɔ́. 

43N daa ngʉ̀, pi tè wɔ̀ɔn kúe. N daa tè nzsǒ, pi tè ná nzsǒ mèŋ m ma’ wɔ́. N da ne 
ńguɔ, ńgíŋe ńgÿo ńgwɔ́ ndá tsǎŋ, pi tè wɔ̀ɔn líe. 

44Pɔ́b yɔ́b e gíŋe ńgɔɔn ngie: Cʉ̀apʉ̀a, peg la gyá gú síŋe, nzyè ne ńgyáŋa gú, ńgyá 
gú síŋe, àgág jú ne shÿó, ńgyá gú síŋe, ɔ̀ gwɔ́ ngʉ̀, ńgyá gú síŋe ɔ̀ gwɔ́ tè nzsǒ, ńgyá 
gú síŋe, ɔ̀ ne ńguɔ, ńjú’ síŋe ɔ̀ gwɔ́ ndá tsǎŋ, peg tè gú kẅéte? 

45Fùɔ tsɔ́’ɔ mbwó pɔ́b ngie: Mèŋ shwóŋó gẅí, kwà’ nénʉ́, mbàa yɛ̌ fʉ̀’ wɔ́ gie pi la 
tè gÿó mɔɔn menò á ná wɛ̌ mûɔ ményìŋ gẅie aa fɛ́ wɔ̀ɔn mɔ́, mbà pi la gíŋe tè 
mmó ná mèŋ gÿo. 

46Pɔɔn pʉ̀a leen ńké ńgʉa lê jʉ’ gie pɔ́ ge lá’a tsẅé wó, é gyá pɔ́ ngɔ́’ tèmi. Pʉ̀a pie 
é la gÿo mmó gie e Ssé ne ńkwoŋo, pɔ́ gẅiin le gwɔ́ tèmi 

Matio 26 

Mé ne fa’a lézẅé Yěsô 
(Malékuse 14.1-2; Lukase 22.1-2; Jâŋ 11.47-53) 

1Yěsô la zí’i nò Ssé mbwó pʉ̀a tà ńcÿé jʉ’, ńgɔɔn mbwó ngàŋa kwò yé ngie: 

2Pi zsé ngie, é cʉ́’ʉ ńzága pɔ́ lyɛ̌’ sépʉ́a mé jÿó línɔ́ɔn Páskà. Mé ge sẅiŋe Míŋ 
Nyìŋ, mé kime yé ná tÿǒ nkǐ. 

3Á gwɔ́ pɔ́ ná melyɛ̌’ amɛ̌, mentándá pànùŋe pwɔ́’ pâ mekěm lá’ cú’te nɔ’ Kaifa, á 
gwɔ́nùŋe pwɔ́’ we lÿò, 

4ńcú’te pú’u, ńzáb ngie pɔ́ ge shúte gwoon Yěsô, é zẅé yé. 

5Tá tà mé ké ńgwoon yé lyɛ’ɛ́ línɔ́ɔn, ḿbɔ́gɔ lá’ létág jʉ’. 

Àtsɔ̌ manzwě lɔgɔ làméndɔ́ɔn ńzɔ́’ɔ twó Yěsô 
(Malékuse 14.3-9; Jâŋ 12.1-8) 

6Yěsô gÿo ńgwɔ́ Mbetáni, á ndá Símo, ngàŋ nkà’ pǎb, 

7ńnéŋe ssé ne ḿpfɛ́ɛ mmó, àtsɔ̌ manzwě kú yé ndá, ńgwɔ́ tóo lejʉ́ŋ Yěsô ńgẅiin 
tsɔ̌ tʉ nzẅiŋ ndoŋ, tsɔ́ lèméndɔ́ɔn gie á cÿɔ́g nkáb tɛ’ gwɔ́ tsolo, á pfɛte twó Yěsô. 

8Ngàŋa kwò Yěsô gyá, á pÿɔ́gɔ wɔ́b tɛ’, pɔ́ zẅɛ́te ngie: À sěen ńcʉŋte yɔɔn 
làméndɔ́ɔn mélà’a kɔ́? 

9Á ké ńgwɔ́ mé sẅiŋ, ńkẅé máa nkáb, ńnáa mbwó mepóŋ. 

10Yěsô zsé nkwaŋá wɔ́b, ńgɔɔn mbwó pɔ́b ngie: Pi zẅɛ́te mélà’a kɔ́? À gÿǒ pɔ́ nò 
mbòŋo ná mèŋ. 

11Pi ge ne gyá mepóŋ pɔ́ fʉ̀’ ntsèm, tá ńgʉa ná mèŋ, mbà pege tè gwɔ́ pɔ́ fʉ̀’ ntsèm 
wɔ́. 

12Manzwě wɔɔn lɔgɔ yɔɔn làméndɔ́ɔn ńzɔ́’ɔ mbùm yɔ̀ɔn, ńdɔgɔ ńtʉ́ʉ njÿó ńzɔ́’ɔ 
wɔ̀ɔn tá mé taa ńnéŋe wɔ̀ɔn lesyè. 

13Mèŋ shwóŋó gẅí, kwà’ nénʉ́, nzɔ̌ nzɔ̌ wɔ́ gie mé ge lá’ tsẅi nkʉ mbòŋo wɔɔn wó 
tsɛ̀ɛ njÿó wɔ́ɔ, mé ge lá’ gíŋe ne gɔɔn mmó gie manzwě wɛ̂ gÿǒ, é lɔgɔ kímte yé. 

Jẅidas ge sẅiŋe Yěsô mbwó metándá pànùŋe pwɔ́’ 
(Malékuse 14.12-16; Lukase 22.7-13) 

14Àtsɔ̌ tà’ nyìŋ ná pʉ̀a ntsɔ̀b pʉ́a nê legém, lezíŋ sé gwɔ́ Jẅidas Iskariod, a gʉa 
ńgyámetándá pànùŋe pwɔ́’, 

15ńgɔɔn né pɔ́b ngie: N dɔɔn ńnyɛɛ gẅi pá’ pi ge gÿo tá gwoon Yěsô, pi náa kɔ́ né 
mèŋ? Pɔ́ ná nkáb pàg móm ntá né yé. 

16Á kẅé, ńzye léfa’ shÿó pá’ à ge sẅiŋe Yěsô mbwó pɔ́b. 

Yěsô tǔm ngàŋa kwò yé lényɛte shúm Páskà 

17Á gÿo ńgwɔ́ ndùŋ mvfò lyɛ’ɛ́ lá’ ná ngàb gie mé lɔɔn ḿpfɛ́ɛ mbelég té mvòŋ, 
ńdɔgɔ ńjÿó línɔ́ɔn Páskà, ngàŋa kwò Yěsô tó ńzɛ́te yé ngie: ɔ̀ kwǒŋ ngie peg gʉa 
nzɔ̌, ńcwoŋte jʉ’ gie ɔ̀ ge jÿó Páskà wó? 

18Yěsô gɔɔn né pɔ́b ngie: Pi gʉa tÿǒsoŋ, ńgyá mákyè, ńgɔɔn né ye ngie: Tsítsà tsẅǐ 
ngie peg shwóŋó ɔ̀ ngie e ye njÿó ee pá’ɔɔn ne ńku’u, a ne ńkwoŋo ngie pângàŋa 
kwò yé jÿó yɔ́b línɔ́ɔn Páskà pɔ́ mbʉ̀a gù. 

19Ngàŋa kwò yé gÿo pɔ́ ndʉŋ ndʉŋ pá’ à tsẅǐ, ńcwoŋte shúm léjÿó Páskà jʉ’ó. 

20Á gÿo ńgwɔ́ ncwò nzém, Yěsô pâ ngàŋa kwò yé ntsɔ̀b pʉ́a nê legém ńnéŋe ssé 
lépfɛ́ɛ mmó. 

21Pɔ́ ne ḿpfɛ́ɛ mmó, Yěsô gɔɔn ngie: Mèŋ shwóŋó gẅí, kwà’ nénʉ́, àtsɔ̌ tà’ nyìŋ 
tsetsɛ̀ɛ pi gee sẅiŋ mèŋ. 

22Pɔ́ jú’, ḿbú ḿmÿɔg, àwɔ̌wɔɔ ná pɔ́b wɔ́ zɛ́te ngie: À Ndè, ńgwɔ́ á gwɔ́ wɔ̀ɔn? 

23Yěsô tsɔ́’ɔ mbwó pɔ́b ngie: Nyìŋ gẅie pwó yég yé fóo lépumte tsɛ̀ɛ ngwʉ̌ŋ, aa 
nyìŋ gẅie à ge sẅiŋe wɔ̀ɔn. 

24Míŋ Nyìŋ ge kwé, à gwɔ́ pá’ mé la gɔɔn tsɛ̀ɛ ŋwà’ne Ssé, tá’, àndù té poŋ aa nyìŋ 
gẅie à sẅiŋé yé. Mbòŋo laa pá’ mé lɔɔn tè zyé yé wɔ́. 

25Jẅidas, ngàŋ menáŋ wɛ̌, zɛ́te yé Yěsô ngie: Tsítsà ɔ̀ gɔɔn wɔ̀ɔn ka? Yěsô tsɔ́’ɔ 
mbwó yé ngie: Gù zɔ kě ńgɔɔn! 

Eshúm léjÿó Cʉ̀apʉ̀a 
(Malékuse 14.22-25; Lukase 22.15-20; 1Kor 11.23-25) 

26Pâ pɔ́ ne njÿó shúm léjÿó, Yěsô pí mbelég, ńná ndǎg mbwó Ssé, ḿbwɔ́’te ńgwaa 
náa mbwó ngàŋa kwò yé, ńgɔɔn ngie: Pi kɔ̀ ḿpfɛ́, yɔɔn ee mbùm nnɛ́ yɔ̀ɔn, 

27ńgíŋe ńkaa ntú’ melù’, ńná ndǎg mbwó Ssé, ńgwaa náa mbwó ngàŋa kwò yé, 
ńgɔɔn ngie: Pi kɔ̀ ḿbú ńnú metsèm. 

28Á nue mɔɔn ée metse mɔ́ɔn, é metse mie Ssé lɔgɔ ńgwaa kʉa, é mie é pfɛte ná 
twó pʉ̀a tà ńgyɔ́ɔn, pá’ e Ssé ge lɔg lege meno tepoŋ mɔ́b. 

29Mèŋ shwóŋó gẅí, mèŋ n tě ńdá’a ńgíŋe ńnúu mɔɔn melù’ wɔ́, tà lá’ cʉ́’ʉ núu pɔ́ 
me sẅé fʉ̀’ gie pege cʉ̌’ ńgwɔ́ pɔ́ tsɛ̀ɛ lefùɔ Tá wɔ̀ɔn. 



63 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

30Pâ pɔ́ leen ńké ńzɔb mentse ńdɔg ńgu’te Ssé, àfʉ̀’ ku’ pɔ́ kẅɛ, ńgʉa né ndùm 
lekwɔ’ɔ́ metÿǒ mèvɛ olive. 

Yěsô gɔ̌ɔn ngie Piɛ ge gÿo moŋe yé 

31Pɔ́ ne ńgee, Yěsô gɔɔn né pɔ́b ngie: Á ge gÿo gwɔ́ letsẅɛ́’ lyɛ̌’ yɔɔn, pi metsèm pú 
ńgwá’a wɔ̀ɔn ńkÿo, á pumte pá’ mé la ŋwe’e tsɛ̀ɛ ŋwà’ne Ssé ngie: «Mèŋ n ge lá’ 
zẅé mbyɛ̀b mvfó,menjʉ̀njÿò mé saa tsẅɛ». 

32Yěsô gíŋe ńgɔɔn ngie: Mèŋ n ge gÿo gwɔ́ tà zíme nà legwé, e vɔgɔ Galilea zẅí’te 
gẅí. 

33Piɛ gɔɔn né yé ngie: Petsɔ́ pʉ̀a lɔɔn ńgwá’a gú ńkÿo metsèm, mbà à lɔɔn ńgwɔ́ 
mèŋ n de gú gwá’. 

34Yěsô tsɔ́’ɔ mbwó yé ngie: Tà mèŋ n ké shwóŋó gú, kwà’ nénʉ́, mênkɔ́’ ge gÿo 
gwaa tóŋ letsẅɛ́’ lyɛ̌’ yɔɔn, mbà ɔ̀ moŋé wɔ̀ɔn ngʉ̀a ntá. 

35Piɛ gɔɔn né yé ngie: Mé lɔɔn fó ḿbúte wɔ́gɔ́ ne ńdɔgɔ ńge pɔ́ nzẅě, mbà à lɔɔn 
ńgwɔ́ n de gú moŋe! Yetsɔ́ngàŋa kwò yé metsèm gíŋe ńgɔɔn yɔ́b pɔ́ pú’u. 

Yěsô ne sẅíŋte Ssé á Getsémane 
(Malékuse 14.32-42; Lukase 22.39-46) 

36Yěsô pâ ngàŋa kwò yé gʉa tà ńkúu tsɔ́ jʉ’ gie mé tóŋo lê Getsemane, á gɔɔn né 
pɔ́b ngie: Pi ńnéŋe jʉ’ɔɔn, mèŋ n gʉa jʉ’ʉ sẅíŋte Ssé, 

37éfaga piɛ pâ penkʉ́ Zebede mépʉ́a, pâ pɔ̌ gʉa, á zye lé jú’ kekáŋ ntʉm ye, legwé 
pfɛ́ɛ yé, 

38ńdeen ńké ńgɔɔn né pɔ́b ngie: Ntʉ́m wɔ̀ɔn ée pá’ɔɔn ne ḿmÿɔgɔ pɔ́ nà ntí gie 
ńgwɔ́ mèŋ n kwé kwě. Pi ńnéŋe jʉ’ɔɔn, ḿbɔ́ɔn nyìŋ wege légwá’a lÿɔ̀g ńdyé, 

39ńgɔɔn pú’u, ńná’a ńgʉa mvfò, e sẅɛ’ nuŋe ssé, ésɔb shÿó wé ssé, ńne sẅíŋte Ssé 
ńgɔɔn ngie: Tá wɔ̀ɔn, á lɔɔn ńgwɔ́ gie ńgwɔ́ á gwɔ́ pú’u, ɔ̀ gÿo yɔɔn ntú’ ngʉ̀ngʉ̀ fó 
lejʉ́ŋ mèŋ ńtsíŋte! Tá’, tè gÿo wɔ̀ɔn lekwoŋ, gÿo pɔ́ gù lekwoŋ. 

40Yěsô sẅíŋte Ssé pú’u, ḿbiŋ nzèm né lejʉ́ŋ ngàŋa kwò yé, ńgyá pɔ́ ne ńdyé. Á 
gɔɔn né Piɛ ngie: Pi fǒ kaa ku’ pá’ ńgwɔ́ pege pú shÿɔgɔ lelɔ́g mbɔɔ ná tá’ ném wɔ́ 
la! 

41Tà pi gíŋe ńdyé, pi sẅíŋte Ssé, ḿbɔ́g menò njÿó lékwà’te gẅí, pi fʉa nò. Ntʉ́m 
nyìŋ tʉte tɛ’ tá’, mbùm nnɛ́ pÿɛ́ pÿɛ̌. 

42Yěsô gíŋe fó lejʉ́ŋ pɔ́b ńgʉa nà mbɔ́ɔntè yépʉ́a, ésẅíŋte Ssé ńgɔɔn ngie: 
Tɔ́ɔnme, á lɔɔn ńgwɔ́ gie tsɔ̌ légÿo tà sẅɛ’te yɔɔn ntú’ lejʉ́ŋ mèŋ à tè gwɔ́ wɔ́, ńke 
ńgwɔ́ gie mèŋ n ké ńnú nú, ɔ̀ gÿo pá’ ɔ̀ kwǒŋ, 

43ńgɔɔn pú’u, ńgíŋ ḿbiŋ nzèm, ńgyá pɔ́ ne ńdyé lyě, mélà’mie á la gwaa gwɔ́, mbà 
lelɔ́g pǔ ńgwoon wɔ́b tɛ’. 

44Yěsô nyé wɔ́b, ńgíŋe ńgʉa nà mbɔ́ɔntè yétá sẅíŋte Ssé, ńgíŋe ńgɔɔn pɔ́ nò gie à 
zɔ̌ɔn ńgɔɔn, 

45ńgÿo pú’u, ńgíŋe fó jʉ’ó ḿbiŋ nzèm, ńkẅɛ́te ngàŋa kwò yé, ńgɔɔn né pɔb ngie: Pi 
cwoŋo ńdyé, ńzẅɛte mboŋó. Pi leen ńké ńgyá, áfʉ̀’ ku’ú! Mé ge sẅiŋe Míŋ Nyìŋ á 
mbwó pʉ̀a tepòŋ. 

46Pi lu ssé pege gʉa! Nyìŋ gẅie à sẅiŋé wɔ̀ɔn mbwó pɔb wɛ̂ gẅie à tóo lɛ̂! 

Mé gwǒon Yěsô 
(Malékuse 14.43-50; Lukase 22.47-53; Jâŋ 18.2-11) 

47Yěsô nyé ńgɔɔn gɔɔn, Jẅidas, gẅie aa tsɔ̌ tà’ ná ngàŋa kwò yé ntsɔ̀b pʉ́a nê 
legém tó, àlá’ gwɔ́ nzèm yé tà ńgyɔ́ɔn, ńgẅiin menně ncù lâ mekésiŋ, ńgwɔ́ pʉ̀a 
pie mentándá pànùŋe pwɔ́’ pâ mekěme lá’ é tumó wɔ́b. 

48Á gwaa gwɔ́, mbà Jẅidas la shwóŋó wɔ́b pá’ à ge gÿo tá pɔ́ liŋe Yěsô, yɛ̌ liŋé gwɔ́ 
ngie yé lɔɔn ńtsyɛ’te nyìŋ, ńtáŋte yé pɔ́ zsé ngie aa yé ḿbiŋ ńgwoon yé. 

49Jẅidas gwóon ńtsíŋte nnɛ́, ńtóo lejʉ́ŋ Yěsô, ńgɔɔn ngie: À Ndè, n tsyɛ’té, ńdeen 
ńgwóon ńtáŋte yé. 

50Yěsô tsɔ́’ɔ mbwó yé ngie: À shǔ wɔ̀ɔn, gÿo pɔ́ mmó gie ɔ̀ tǒ ngÿǒ. Àlá’ leen ńké 
ńtó ńgwoon Yěsô. 

51Àtsɔ̌ tà’ nyìŋ ná pʉ̀a pie pâ Yěsô kě ńgwɔ́, soŋ nně ncù á tsɛ̀ɛ mbʉ́a lélɔg ńkɔ́’ɔ 
ngàŋa fà’ we nùŋe pwɔ́’ we lÿò, é kẅɛ́te letwoŋó sé, ńjúɔ. 

52Yěsô gɔɔn né yé ngie: Néŋ nně jù tsɛ̀ɛ mbʉ́a, nyìŋ gẅie à soŋo nně ge lá’ kwé pɔ́ 
nně. 

53Ɔ̀ tè ne ńzsé ngie á kě ńgwe’e ńgwɔ́ nò ncù, mbà mèŋ n ně ńtóŋo Tá wɔ̀ɔn á 
gwóon ńtúm mecÿɔ́’ pé, tà e tɔ́g ntsɔ̀b pʉ́a nê legém pɔ́ tág nzèm yɔ̀ɔn mɔ́ keen. 

54N dɔɔn ńké ńgÿo pú’u, àmmó gie mé la ŋwe’e tsɛ̀ɛ ŋwà’ne Ssé gǎ tà ḿbumte? Á 
nue mé la ŋwe’e tsɛ̀ɛ wó ngie: Menò ge lá’ cʉate pɔ́ pá’ é cʉate fʉ̀’ɔɔn lɔɔn. 

55Yěsô leen ńké ńgɔɔn mbwó lá’ ngie: Pi gwǎ tó légwoon wɔ̀ɔn, ńgẅiin menně ncù 
lâ mekésiŋ pá’ fʉ̀’ gie pi ge ńgwoon ntsǒŋ pá’ɔɔn lêkɔ́? Mèŋ n kaa lyɛ̌’ ntsèm ńgwɔ́ 
pɔ́ tsetsɛ̀ɛ pi jʉ’ʉ Ssé, ńne ńzí’i pʉ̀a nò Ssé! Pi ké tè wɔ̀ɔn gwoon. 

56Tá menò mie é cʉate lɔɔn lɔgɔ ḿbumte ná nò gie pà ntsẅì nkʉ̀ Ssé la ŋwe’e. Mé 
gwoon Yěsô pá’ɔɔn,ngàŋa kwò yé metsèm pú ńgwá’a yé ńkÿo. 

Yěsô aa mvfò pàsá’a lá’ 
(Malékuse 14.53-65; Lukase 22.54-55,63-71; Jâŋ 18.12-14,19-23) 

57Pʉ̀a pie é gwǒon Yěsô lɔgɔ yé ńgʉa né nɔ’ɔ Kaifa. Á gwɔ́ nùŋe pwɔ́’ we lÿò. 
Mbàpàkyagte lepʉ̌ Mǒsê pâ mekěme lá’ pǔ ńcú’te wó. 

58Piɛ zse nzèm ye tá ńké ńgwɔ́ pɔ́ ngʉ̀a shʉ̀shʉ̀a, ńgʉa tà ńtɔ́g ńkú tetʉ́a nùŋe 
pwɔ́’ we lÿò, ńgʉa ńnéŋe ssé á tsetsɛ̀ɛ megàŋa fà’, ńně fa’a légyá pá’ yɔɔn nò ge 
zsote pú’u. 

59Mentándá pànùŋe pwɔ́’ lâ pàsá’a lá’, é ne fa’a cÿɔ̌ nò gẅie pɔ́ ge zába twó Yěsô tá 
lɔg gÿo mé zẅé yé. 

60Ńké tè ne ńgyá wɔ́. Tà mbɔɔ pá’ megàŋa cÿɔ̌ nò la tó tà ńgyɔ́ɔn ne ńzába menò 
twó Yěsô. Á cʉ́’ nzsotě, etsɔ́ pʉ̀a mépʉ́a tó ńgɔɔn ngie: 

61Nyìŋ wɛ̂ ka gɔɔn ngie: À ku’u lékeme jʉ’ʉ Ssé, ńdɔg lyɛ̌’ sétá ńkwɛ́. 

62Nùŋe pwɔ́’ we lÿò leen ńké ńdu ssé ńzɛ́te Yěsô ngie: Ɔ̀ laŋte laŋté ka? Ɔ̀ tè ne 
ńjú’u menò mie mé gɔɔn ná gù lɛ wɔ́ ka? 

63Tá Yěsô pú tè tsɔ́b. Nùŋe pwɔ́’ we lÿò gɔɔn né yé ngie: Lɔg lezíŋ Ssé gẅie aa 
ntentʉ́, ńkʉa ngie ɔ́ɔ Nzà’nkÿo gẅie aa Míŋ Ssé ka ɔ̀ tè wɛ̌ wɔ́? 

64Yěsô tsɔ́’ɔ mbwó yé ngie: Ɔ̀ gɔ̌ɔn, tà mèŋ n ké nyɛte shwóŋó gẅí, tà fó fʉ̀’ɔɔn, pi 
ge gÿo gyá «Míŋ Nyìŋ ńnéŋe nà gwǒŋo pwó tʉ̀ ye Ngàŋa tʉ̀ ntsem, é gíŋe gyá à ne 
fóo tsɛ̀ɛ melɔ́ɔn tÿǒ lepwó ńtóo». 

65Nùŋe pwɔ́’ we lÿò jú’ pú’u, ésele shʉate menzsǒ mé, ńgɔɔn ngie: À zoonté Ssé, 
pege giŋé fa’a pɔ́ yɛ̌ ntí pàjÿò ngyá. Kwà’ pi gí jǔ’ pá’ à zoonté Ssé. 

66Pi Kwǎŋ gí ngie kɔ́? Àlá’ tsɔ́’ ngie: Aa nyìŋ gẅie ńgwɔ́ mé zẅé yé zẅé. 

67Pɔ́ leen ńké ńtsɔg metyé shÿó Yěsô, ńtsẅiŋe yé, petsɔ́ pʉ̀a ne ńtéme mbwó 
letuŋó yé, 

68ńgɔɔn ngie: À Nzà’nkÿo, keme nyìŋ gẅie à cúɔ gú. 

Piɛ moŋé Yěsô ngʉ̀a ntá 
(Malékuse 14.66-72; Lukase 22.56-62; Jâŋ 18.15-18,25-27) 

69Á gwaa gwɔ́ pú’u, Piɛ ńnéŋe tetʉ́a. Àtsɔ̌ ngàŋa fà’ we manzwě tó, ńgɔɔn né yé 
ngie: Mbɔɔ gù jú pi lâ Yěsô nyìŋ Galilea wɛ̂ kaa nùɔ. 

70Piɛ tyé mvfò mânyìŋ ntsèm, ḿmoŋe ńgɔɔn ngie: N kaa zsé nò gie ɔ̀ fa’a légɔɔn 
wɔ́! 

71Ńdeen ńké ńgʉa ńnéŋe né ncwò nká’. Wetsɔ̌ ngàŋa fà’ we manzwě gyá yé, ńgɔɔn 
né pʉ̀a pie é laa jʉ’ó ngie: Nyìŋ wɔɔn pɔ́ Yěsô nyìŋ Nǎzarɛd ka gwɔ̌. 

72Piɛ gíŋe ḿmoŋe, ńgɔɔn tà ńkʉa ngie: Mèŋ n te nyìŋ wɛ̂ zsé. 

73Mé ná’a ńnéŋe, pʉ̀a pie kě ńgwɔ́ jʉ’ó tóo lejʉ́ŋ Piɛ, ńgɔɔn ngie: Á té nò fa’ fa’ wɔ́, 
ɔ́ɔ tsɔ̌ nyìŋ wɔb. E jù ntí leshwóŋe zɔ gÿo tà peg gɔɔn pú’u. 

74Á leen ńké ńzye lé ye: E Ssé zẅé wɔ̀ɔn, à zeŋe yɔ́ɔn me, mèŋ n te ne ńzsé nyìŋ 
wɛ̂ wɔ́. Mênkɔ́’ gwóon ńtóŋ. 

75Piɛ leen ńkímte pá’ Yěsô ně ńgɔɔn né yé ngie mênkɔ́’ ge gÿo gwaa tóŋ, mbà ɔ̀ 
moŋé wɔ̀ɔn ngʉ̀a ntá, éfó tetʉ́a ńkẅɛ, ḿbú ńdʉa tɛ’. 

Matio 27 

Mé lɔgɔ́ Yěsô ńgee mvfò Pilato 
(Malékuse 15.1; Lukase 23.1; Jâŋ 18.28) 

1Njÿó gÿo ńdʉ́a, mentándá pànùŋe pwɔ́’, pâ mekěme lá’ mʉ́ mba’ámba’, ńzáb ngie 
pɔ́ ge gÿo mé zẅé Yěsô, 

2ńgÿo mé kwɛ́ɛ yé, ńdɔgɔ yé ńgʉa ńnáa mbwó ngúmnɔ́ɔn Pilato. 

Jẅidas cʉŋé 

3Jẅidas gẅie à la sẅíŋe Yěsô jú’ pá’ mé zǎ’ ntsaŋ ngie mé ge zẅé Yěsô, ńdeen ńké 
ńzye lémÿɔgɔ mmó gie à ka gÿo, ḿbí nkáb gie à ka kẅě pàg móm ntá ná yɔɔn nò 
la, ńdɔg ńgʉa ńgyá mentándá pànùŋe pwɔ́’ lâ mekěme lá’, 

4ńgɔɔn né pɔ́b ngie: Mèŋ n ka gÿo no tepoŋ pá’ n ka náa tèfʉa ngie mé zẅé yé. Pɔ́ 
jú’ ńtsɔ́’ ngie: Peg tè nò mǒ gẅiin, á jú’u lé gù. 

5Jẅidas ma’ nkáb á jʉ’ʉ Ssé, éfó jʉ’ó ńgʉa, ńdeen ńké ńgʉa ńcʉŋe. 

6Mentándá pànùŋe pwɔ́’ lagte nkáb, ńgɔɔn ngie: Ńgwɔ́ pege ké le néŋ yɔɔn nkáb 
nà nkáb jʉ’ʉ Ssé wɔ́, mélà’mie ee nkáb metse nyìŋ. 

7Pɔ́ kwaŋ tà ńgwɔ́ tà’ ncwò, ńdɔg nkáb ńgʉa ńjú tsɔ́ nká’ gẅie mé lɔ́ɔn ńtóŋo lê 
nká’ mbwòon mekʉŋe tsá’, ńjú pú’u, ńdɔg ńgÿo jʉ’ gie mé túŋo megʉ̀ wó. 

8Tà fó fʉ̀’ó, mé ée ńcʉ́’ʉ ńtóŋo wɛ̌ nká’, pɔ́ ngie nká’a metse tà ńkú lyɛ̌’ɔɔn. 

9Yɛ̌ nò gÿo pú’u, ḿbumte ná pá’ntsẅì nkʉ̀ Ssé Yeremi la gɔɔn ngie: «Pɔ́ kěen ńkẅé 
nkáb pàg móm ntá, é gwɔ́ nzẅìŋ gẅie pà Israel ka zǎb ngie mé lɔg ńjúu yé». 

10Pɔ́ ka ná yɛ̌ nkáb ńdɔg ńjú nká’ mbwòon mekʉŋ tsá’a, á gwɔ́ mmó gie Cʉ̀apʉ̀a la 
lá’ ńtsẅi ngie mé gÿo 

Yěsô aa mvfò Pilato 
(Malékuse 15.2-15; Lukase 23.2-5,13-25; Jâŋ 18.29-40; 19.4-16) 

11Yěsô kúu mvfò Ngúmnɔ́ɔn Pilato, á zɛ́te yé ngie: Ɔ̀ɔ fùɔ pà Yuda lá? Yěsô tsɔ́’ɔ 
mbwó yé ngie: Ɔ̀ gɔ̌ɔn pú’u. 

12Mentándá pànùŋe pwɔ́’ pâ mekěme lá’ ne ńtÿɔ́gɔ menò twó Yěsô tà é gyɔ́ɔn 
gyɔ̌ɔn, á ké tè ne ḿbÿɛɛ wɔ́. 

13Pilato, gɔɔn né yé ngie: Ɔ̀ tè ne ńjú’u nzẅìŋ menò mie mé gɔɔn ná gù wɔ́ ka? 

14Tá Yěsô pú tè pÿɛ. Ngúmnɔ́ɔn gyá á pú ńkʉ’ʉ yé tɛ’. 

Mé zǎ’ ntsaŋ ngie mé ge zẅé Yěsô 

15Á lɔ́ɔn ńgwɔ́ lyɛ’ɛ́ línɔ́ɔn Páskà, Ngúmnɔ́ɔn tsɔ́’ɔ ngàŋa tsǎŋ gẅie àlá’ zɛté. 

16Á gwaa gwɔ́ fʉ̀’ó, àtsɔ̌ ntʉ̀ ngàŋa tsǎŋ gwɔ́ tsɛ̀ɛ ndá tsǎŋ, mé tóŋo yé lê Yěsô 
Panepâse. 

17Àlá’ tó ńcú’te.Pilato zɛ́te ngie: Pi kwǒŋ ngie n gʉa ná pʉ̀a pɔɔn ńnyé pɔ́ Yěsô 
Panepâse ka pɔ́ Yěsô gẅie mé tóŋo ngie Kristo? 

18Pilato lɔ̌ɔn ńgɔɔn pú’u, mélà’mie à cwoŋo ne ńzsé ngie mé kwɔ́’ɔ pɔ́ lóŋ ná Yěsô 
tá sẅiŋe ye. 

19Pilato la ne ńŋaga nò Yěsô, ànzwě we túmo nyìŋ ngie à gʉa, ńgɔɔn né yé ngie à 
laga twó yé ná ntsaŋ nyìŋ wɛ̂, ńgie aa pɛ́’ɛ ńgwɔ́ tèfʉa, ńgie ngàŋ shwóŋó yé ngie 
yé ně ńdá’a lá’, ńdyé njÿòon ná yé é gege yé tɛ’. 

20Mentándá pànùŋe pwɔ́’ pâ mekěme lá’ ne ńtsóte lá’ ngie á zɛ́te ngie Pilato tsɔ́’ 
pɔ́ Panepâse ńgÿo mé zẅé Yěsô. 

21Ngúmnɔ́ɔn gíŋe ńgɔɔn mbwó lá’ ngie: Mèŋ n ge nyé tà’ ngàŋa tsǎŋ né pi. Pi kwǒŋ 
ngie mèŋ n gʉa ná pʉ̀a pɔɔn mépʉ́a, ńnyé wɔ́? Pɔ́ yé á Panepâse! 

22Pilato gíŋe ńzɛ́te ngie: Tà mèŋ n gee pá’ɔɔn gÿo pɔ́ lêkɔ́ ná Yěsô gẅie mé tóŋo lê 
Kristo? Mânyìŋ ntsèm tsɔ́’ ngie: Kime yé nà tÿǒ nkǐ! 

23Pilato zɛ́te wɔ́b ngie: Kwà’ nò tepòŋ gie à gÿǒ gwɔ́ pɔ́ kɔ́? Tá àlá’ kẅi’i ńnáa gwá, 
ńgɔɔn pé ngie: Ké ńkime yé kim! 

24Pilato gyá ngie mé té ne ńjú’u nò gie à gɔɔn wɔ́, ńně ńgyá ngie ńgwɔ́ á sele pʉ̀a 
tág jʉ’, ńdeen ńké ńkaa ntse, ésɔg mbwó mé á mvfò lá’, ńgɔɔn ngie: Mèŋ n te nò ná 
nò nyìŋ wɛ̂ gẅiin, á ne ńdíe pɔ́ gẅí 

25Mânyìŋ ntsèm tsɔ́’ ngie: Metse nyìŋ wɛ̂ sẅɛ́’ɛ ndù peg tà mbɔɔ ndù penkʉ́ peg. 

26Pilato leen ńké ńkẅile Panepâse ndá tsǎŋ, ńgÿo mé lɔg ngwɔɔn ńcúɔ Yěsô, ḿbiŋ 
ńná yé ngie mé lɔgɔ yé ńgʉa, ńkime yé nà tÿǒ nkǐ. 

Pàlÿɔ́’ ncù ne ńzoonte Yěsô 
(Malékuse 15.16-20; Lukase 23.11; Jâŋ 19.2-3) 

27Pàlÿɔ́’ ncù pà Roma leen ńké ńdɔgɔ Yěsô ńgʉa mbʉ̀a Ngúmnɔ́ɔn, pɔ́b metsèm 
cú’te ńkéle yé ńnéŋe soŋ, 

28ḿbú sẅɛ menzsǒ mé, ńcʉ́’ mma’ pɔ́ nzsǒ lefùɔ ná yé, 

29ḿbiŋ ńdɔg menzóŋ ḿbá’a cÿɔ̀’ shuu twó yé, ńnéŋe kekà’a ná pwó yé ye tʉ̀, ńně 
ńkẅí’te mvfò yé, ńzoonte yé ńgɔɔn ngie: Zɔɔn múɔ, àfùɔ pà Yuda! 

30Ńně ńtsɔgɔ metyé ná yé, ńkẅé kekà’a, ńcúɔ twó yé, 

31ńzoonte yé tà ńkʉ́a, éfó ná yé sẅɛ nzsǒ lefùɔ, ńgíŋe ḿma’ kwà’ mé menzsǒ ná 
yé. Á ku’ pɔ́ lɔgɔ yé fó wó ńkẅɛ, légʉa ńkime ná tÿǒ nkǐ. 

Mé kimé Yěsô nà tÿǒ nkǐ 
( Malékuse 15.21-32; Lukase 23.26-43; Jâŋ 19.17-22) 

32Pàlÿɔ́’ ncù lɔgɔ yé fó tÿǒsoŋ ńkẅɛ, ńgiŋ tà ḿbumte tsɔ̌ nyìŋ Sirɛne, mé tóŋo yé lê 
Símo, mé sẅɛ́ɛ yé ngie à kaa tÿǒ nkǐ Yěsô. 

33Pɔ́ gʉa tà ńkúu tsɔ́ jʉ’ gie mé tóŋo lê Golgota, ńdɔgɔ ńgɔɔn ngie: Àjʉ’ʉ kẅǐ twó. 

34Pɔ́ kúu jʉ’ó, ńdɔgɔ tsɔ́ mmó gie á lẅe lẅe ḿvoŋ melù’, ńná ngie Yěsô nú. Yěsô 
zẅí’ à tè kwoŋo lénú wɔ́. 

35Pàlÿɔ́’ ncù leen ńké ńkime yé ná tÿǒ nkǐ, ḿma’a tyéente ńdɔg ńgab menzsǒ mé, 
ńná ye wɔ̌wɔɔ tsetsɛ̀ɛ pɔ́b 

36Á ku’, pɔ́ ńnéŋe ssé ńne ḿbyɛ́bɛ Yěsô. 

37Mé ŋwe’e mmó gie à fʉa ńkime tÿǒ á jʉ’ gie twó yé la wó ńgie: Wɔɔn aa Yěsô, fùɔ 
pà Yuda. 

38Pɔ́ la gíŋe ńkim metsǒŋ mépʉ́a nâ metÿǒ nkǐ, tà’ gwɔ́ nà gwǒŋo pwó Yěsô ye tʉ̀, 
wetsɔ̌ gwɔ́ ná gwǒŋo pwó kyɛ̀bɛ. 

39Pàcʉa mánzsè la ne ńnyime yé yɔ́b, ńzoonte Yěsô, 

40ńgɔɔn ngie: Ɔ̀ ka ne fa’a lékeme jʉ’ʉ Ssé, ńdɔg lyɛ’ɛ́ lá’ sétá ńkwɛ́. Kwà’ gù zɔ 
kẅé twó ɔ̀, pá’ ɔ̀ lɔɔn ńgwɔ́ Míŋ Ssé, éfó ná tÿǒ nkǐ ésẅɛ́. 

41Metándá pànùŋe pwɔ́’, pâ pàkyagte lepʉ̌ Mǒsê, pâ mekěme lá’ ne ńzoonte yɔ́b 
Yěsô ńgɔɔn ngie: 

42À ka gÿo tsɔ́ pʉ̀a tsẅɛ́, tá’ à kâ ku’u lékẅé yé twó á mbwó legwé wɔ́! À lɔɔn ńgwɔ́ 
fùɔ pà Israel, á fó ná tÿǒ nkǐ fʉ̀’ɔɔn ésẅɛ́’ peg gyá, ńzáb ntʉ́m wég ná yé. 

43À la záb ntʉ́m wé nà Ssé, e Ssé lɔɔn ne ńkwoŋo yé tà shwóŋó nò, á gÿo á tsẅɛ́ 
fʉ̀’ɔɔn! Nyìŋ wɛ̂ la zɔɔn ńgɔɔn ngie: Mèŋ n ge Míŋ Ssé. 

44Tà mbɔɔ metsǒŋ pie mé la kime wɔ́b nà metÿǒ nkǐ á lejʉ́ŋ Yěsô gíŋe ne ńzoonte 
yé yɔ́b pɔ́ pú’u. 

Yěsô kwě 
(Malékuse 15.33-41; Lukase 23.44-49; Jâŋ 19.25-30) 

45Tsɛ̀ɛ zsǒ la gwɔ́ tà ńku’, ejʉ’ ntsèm tsɛ̀ɛ ngwòŋ pú síŋ, tà ńdá’ ńkúu ná nèm tá 
mbÿɛ̀ njÿó. 

46Á gwɔ́ ná nèm tá ŋwɛ́, Yěsô ga’te nê ngyè tetʉ̀ ńgɔɔn ngie: Eloï, Eloï lama 
sabatani, ńdɔgɔ ńgɔɔn ngie: «E Ssé yɔ̀ɔn, e Ssé yɔ̀ɔn, ɔ̀ gwá’a wɔ̀ɔn mélà’a kɔ́»? 

47Petsɔ́ pʉ̀a pie é laa jʉ’ó jú’, ńgɔɔn ngie: À wɛ̂ gẅie à ne ńtóŋo Elîɛ lɛ̂! 

48Àtsɔ̌ tà’ nyìŋ ná pɔ́b gwóon ńkÿote, ńgʉa fa’a kùsáa, ńtsaba tsɛ̀ɛ kikii melù’, 
éshÿɔ́gɔ nà twó kekà’a, ńtsege ńnéŋe ncwò Yěsô ngie à sẅíte. 

49Petsɔ́ pʉ̀a ne ńgɔɔn ngie: Pi cʉ́’ pege gyá ka Elîɛ ge tó fó nà tÿǒ nkǐ ésẅi’i yé wɔ́! 

50Yěsô gíŋe ńga’te nê ngyè tetʉ̀ ndeen ńcʉ́m. 

51Yěsô cʉ́m pú’u, nzsǒ gie mé la lɔg ńkʉŋe tsɔ́ jʉ’ tsɛ̀ɛjʉ’ʉ Ssé fó tÿǒ shʉa pàg pʉ́a 
tá ńkúu ssé. Tsetsá’ cʉ’ʉ, metóon shʉ́ate, 

52metwó mesyè tsɔ́’ɔ ńtyé, mepfó pie pɔ́ la záb ntʉ́m ná Ssé zyeente tà ńgyɔ́ɔn, 

53éfó tsɛ̀ɛ mesyè ńkẅɛte. Yěsô gÿo ńgwɔ́ tà ńzíme nà legwé, pɔ́ kúu Yerósalem, á 
tÿǒsoŋo ndʉalʉ̌a, epʉ̀a tà ńgyɔ́ɔn gyá wɔ́b. 

54Yěsô lá kwé pá’ɔɔn, tándá pàlÿɔ́’ ncù pâ pàlÿɔ́’ ncù pie é la ne ḿbyɛ́be Yěsô gyá 
pá’ tsetsá’ pǔ ńcʉ’ʉ, ńgíŋe ńgyá kɔ́ɔkɔ́ wɔ́ gie á ne ńcʉa, ḿbú ńcÿɔ’ tɛ’, ńgɔɔn ngie 
Yěsô kaa kwà’ Míŋ Ssé. 

55Pànzwě tá ńgyɔ́ɔn tyé ngʉ̀a shʉ̀shʉ̀a ne ńdíe, mbà pɔ́ la zsê nzèm Yěsô tà fó 
Galilea, ńgiŋe ńkẅéte yé. 

56Á laa tsetsɛ̀ɛ pɔ́b, wɔɔn gwɔ́ Malîɛ Magdala, ńgÿo Malîɛ má pà Jâg pɔ́ Yesyɛ̂b, 
ńgíŋ ńgÿo má pà gubé Zebede. 

Yesyɛ̂b neŋé Yěsô tsɛ̀ɛ lesyè 
(Malékuse 15.42-47; Lukase 23.50-56; Jâŋ 19.38-42) 

57Á gÿo ńgwɔ́ ncwò nzèm àtsɔ̌ ngàŋa mmó tó, lezíŋ sé gwɔ́ lê Yesyɛ̂b, á gwɔ́ nyìŋ 
tÿǒsoŋo Arimaté, ńgwɔ́ yé tsɔ̌ ngàŋa kwò Yěsô. 

58Á gʉa ńgyá pilato, ńdúɔ pfó Yěsô légʉa ńde’e.Pilato zẅíŋ, ńtsẅi ngie mé ńná né 
yé. 

59Mé kyɛ́’, Yesyɛ̂b kẅé, ńdɔgɔ pwó nzsǒ sẅé ńzémte pfó ye, 

60ńkaa yé ńdɔg ńgʉa ńnéŋe tsɛ̀ɛ lesyè sie à ka nyě shʉ’ʉ ná tóon, é gwɔ́ sé Yesyɛ̂b. 
Á ńnéŋe Yěsô tsɛ̀ɛ wó, ńtsóte máamáa tóon ńdɔg ńjÿɔ́’ ncwò ńgʉa. 

61À la gwɔ́ ńnéŋe pfó Yěsô jʉ’ó Malîɛ Magdala pɔ́ wetsɔ̌ Malîɛ ńnéŋe ssé á ngʉ̀ŋe 
lesyè, ńne ńgyá. 

Pàlÿɔ́’ ncù ne ḿbyɛ́bɛ lesyè Yěsô 

62Njÿó gÿo ńdʉ́a, á gwɔ́ lyɛ’ɛ́ nzsè Ssé gie mé kaa yetsɔ́ lyɛ̌’ ne ńnyɛte la. Metándá 
pànùŋe pwɔ́’ lâ pà farisay pú ńcú’te mbʉ̀a Pilato, 

63ńgɔɔn né yé ngie: Ànkwɔbɔ́, peg ne ńkímte tsɔ́ nò. Àngàŋa cÿɔ̌ nò wɛ̌ ka nyé 
ntentʉ́, ńgɔɔn ngie: Meŋ n ge lá’ zime nà legwé na mbɔɔnte lyɛ̌’ tá 

64Áa pú’u, tá peg ne ńzɛ́te ngie ɔ̀ tsẅi pàlÿɔ́’ ncù pyɛ́b lesyè tà kúu na ḿbɔ́ɔnte lyɛ̌’ 
tá. Tà á té pú’u wɔ́, mbà ńgwɔ́ ngáŋa kwò yé tó ńjʉʉ pfó yé, ńdeen ńké ńgʉa 
shwóŋó lá’ ngie à zimé nà legwé! Wɛ̌ cÿɔ̌ nò e mege ḿbÿɔ́g tà ńcʉa we mvfò. 

65Pilato gɔɔn né pɔ́b ngie: Pàlÿɔ́’ ncù é pɛ̂. Pi gʉa ńgÿo mé pyɛ́b lesyè pá’ pi kwǒŋ! 

66Pɔ́ gʉa ńdɔgɔ tsɔ́ mmó ńcÿɔ’ɔ liŋé ná tóon gẅie mé ně ńdɔg ńjÿɔ́’ lesyè, ńcÿɔ’ɔ 
pú’u, ńdɔgɔ ńgɔɔn ngie lesyè ée se njÿɔ̌’, ńdeen ńtÿɔ́g pàlÿɔ́’ ncù, pɔ́ ne ḿbyɛ́bɛ, 
ḿbɔ́gɔ mmó légÿo ná lesyè. 

Matio 28 

Yěsô zimé nà legwé 
(Malékuse 16.1-8; Lukase 24.1-12; Jâŋ 20.1-2) 

1Àlyɛ’ɛ́ nzse pa Yuda gÿo ńtɔ́g, á gwɔ́ mba’ámba’ ná ndùŋ mvfò lyɛ̌’ nà ngàba lá’, 
Malîɛ Magdala pɔ́ wetsɔ̌ Malîɛ gʉa légyá lesyè, 

2ńdeen ńkúu wó ńjú’ tsetsá’ pú ńcʉ’ʉ tɛ’. Cÿɔ́’ Cʉ̀apʉ̀a fó tÿǒ lepwó sẅɛ́’, ńtó ńkite 
tóon gẅie mé ka lɔg ńjÿɔ́’ ncwò lesyè, ńkwɔ́’ ńnéŋe ná tóon ŋwɛ́. 

3À la ne ńkyɛ’ɛ jʉ’ pá’ nně mbʉ̀ŋ la, menzsǒ mé piŋ ne fɔ́gɔ tà ńŋwʉŋe. 

4Pàpyɛ́b lesyè gyá pú’u, ḿvɛ, ḿbɔ́g, ńgwete ńnuŋte ssé pá’ mepfó la. 

5Tá cÿɔ́’ Ssé gɔɔn né pànzwě ngie: Tà pi pɔ́g, n zsě ngie pi tóo fa’ Yěsô gẅie mé ka 
kime yé ná tÿǒ kǐ la. 

6À tè gíŋe ńgwɔ́ jʉ’ɔɔn wɔ́, à zimé nà legwé pá’ à la gɔɔn la. Pi tó ńdíe jʉ’ gie pfó yé 
kaa wó tá ńgyá. 

7Pi gwóon ńgʉa shwóŋ ngàŋa kwò yé ngie à zimé nà legwé, ńgie à vɔgɔ́ Galilea 
ńně ńzẅí’te gẅi lâ pɔ́, pi ge kúu wó tá gyá yé. Yɔɔn aa nò gie mèŋ n kɔ’ɔ́ ńgẅiin 
léshwóŋó gẅí. 

8Pànzwě gwóon fó ngʉ̀ŋe lesyè ńgʉa létsẅii yɔɔn nò mbwó ngàŋa kwò Yěsô. 
Ecÿɔ’ nyé ńgwɔ́ pɔ́ ná pɔ́b, tá pɔ́ ne ńkága kǎg, 

9ńtóo légiŋ, ḿbumte Yěsô. Á gɔɔn né pɔ́b ngie. N tsyɛ’té gẅí! Pɔ́ kẅí’te mvfò yé, 
ńkíbe mekwò mé, ńgu’te yé. 

10Yěsô leen ńké ńgɔɔn né pɔ́b ngie: Tà pi pɔ́g. Pi gʉa ńtsẅi né mefɛ́ pɔ́ɔn, ńgie pɔ́ 
gʉa né Galilea, ńgie pɔ́ ge gyá wɔ̀ɔn pɔ́ wó. 

Shwóŋte pàpyɛ́b lesyè 

11Pànzwě gwɔ́ mánzsè ne ńgee, etsɔ́ pàlÿɔ́’ ncù ná pie é la ne ḿbyɛ́bɛ lesyè gʉa 
tÿǒsoŋ, ḿbú ḿbíte kɔ́ɔkɔ́ gie á cʉ̌a, éshwóŋ mentándá pànùŋe pwɔ́’. 

12Mentándá pànùŋe pwɔ́’, tóŋ mekěme lá’, pâ pɔ̌ cú’te ńnéŋe ssé, ńkwaŋte, ńná 
ḿbwɔ́’ nkáb mbwó pàlÿɔ́’ ncù, 

13ńgɔɔn né pɔ́b ngie: Pi gɔɔn pé ngie pi ně ne ńdyé letsẅɛ́’, ngàŋa kwò Yěsô tó 
ńjʉʉ pfó yé ńdɔg ńgʉa. 

14Ngúmnɔ́ɔn lɔɔn ńké ńjú’, mbà peg ge zsé nò gie peg ge shwóŋó yé, ḿbɔ́gɔ gẅi 
légyá ngɔ́’. 

15Pàlÿɔ́’ ncù kẅé nkáb, ńgÿo pá’ mé tsẅǐ né pɔ́b. Áa yɛ̌ tá yɔɔn nò leen sá jʉ’, pà 
Yuda zsé yɔ́b pɔ́ yɛ̌ nò tà ńkú lyɛ̌’ɔɔn. 

Yěsô ne ńtúmo pʉ̀a pé tsɛ̀ɛ njÿó 

16Ngàŋa kwò Yěsô ntsɔ̀b yémɔ’ɔ́ nê legém la jú’u nò gie Pànzwě pá gɔ̌ɔn, ńgʉa né 
Galilea, ńkwɔ́’ɔ ndùm lekwɔ’ɔ́ sie Yěsô la gwɔ gwɔ́, mbà à la la’te mbwó pɔ́b, ngie 
pâ pɔ́ ge lá’ pumte wó 

17Pɔ́ gwɔ́ tá ńgyá Yěsô, ńkwí’te ssé, ńgu’te yé, tá tsɔ́ pʉ̀a gwɔ́ tsetsɛ̀ɛ pɔ́b, ńně 
ḿmʉ́’te mʉ’té. 

18Yěsô tóo lejʉ́ŋ pɔ́b, ńgɔɔn né pɔ́b ngie: E Ssé leen ńná tʉ̀ ntsèm né mèŋ lélɔg sá’ 
shúm sie ée tÿǒ lepwó mbɔɔ sie ée ndùmo ssé tsetsá’. 

19Pú’u la, pi gʉa ngwòŋo ngwòŋ, ńdɔg pʉ̀a mesoŋ ńgÿo ngàŋa kwò yɔ́ɔn, ńnu’u 
wɔ́b ntse ná lezíŋ Tá, mbɔɔ Múɔ, mbɔɔ Zẅìge Ndʉalʉ̌a, 

20ńzí’i wɔ́b létÿɔ́gɔ kwò ná menò ntsèm mie mèŋ n da zí’i gẅí. Pi zsé ngie, kwà’ 
mèŋ n ge lá’a gwɔ́ pɔ́ tsetsɛ̀ɛ pi tà njÿó lá’ ḿmag. 

Malékuse 

Malékuse 1 

Anò Jâŋ Mbabtist 
(Matio 3.1-12; Lukase 3.16, 15-18; Jâŋ 1.19-28) 

1Nzyetè Nkʉ̀ Mbòŋo Yěsô Kristo gẅie aa Míŋ Ssé, e yɔɔn 

2E la zye pá’ Ssé la gɔɔn tsɛ̀ɛ ŋwà’ne ntsẅì nkʉ̀ we Esǎya ngie: «Jú’u, mèŋ n ge 
túmo mántúm wɔ̀ɔn à gwɔ́ mvfò ńně ńkɔ́’ɔ nzsè jù, ɔ ne ńtóo. 

3Ngyè nyìŋ kwɔ̌’ fó nkwòŋo tsẅɛ, ńgɔɔn ngie: Pi nyɛte mánzsè Cʉ̀apʉ̀a, ńgÿo 
melyěen nzsè mé e tyé ndʉŋ ndʉŋ»! 

4Jâŋ gÿo ńnéŋe tà ńkẅɛɛ nkwòŋo tsẅɛ, ńně sá’a mbwo lá’ ngie pɔ́ kúbe mà wɔ́b, 
ńgÿo à nú’u wɔ́b ntse, e Ssé lege menò tepòŋ mɔ́b ńnáa mbwo pɔ́b. 

5Pʉ̀a tà ńgyɔ́ɔn leen ńké fóo tsɛ̀ɛ pàga ngwòŋ Jẅidea ńtóo, lelÿò fóo Yerósalem 
ńtóo ńgyá Jâŋ, ńzẅíŋe menò tepòŋ mɔ́b, á nú’u wɔ́b tsɛ̀ɛ ntse Jurdeŋ. 

6Jâŋ laa nkwòŋo tsẅɛ, ḿma’ nzsǒ, mbà mé la lɔg menòŋ kamel ḿbá’, ńdɔgɔ ngùb 
nɔ̀ɔn ńtʉ́me zẅɛ̌’ yé. À lɔ̌ɔn ḿpfɛ́ɛ ngǐm ḿbiŋe ńjÿó nŋwá’a tsẅɛ. 

7À lɔ̌ɔn ńgɔɔn mbwo lá’ ngie: Atsɔ̌ nyìŋ aa nzèm mèŋ ńně ńtóo, à cʉa wɔ̀ɔn, mèŋ fó 
tè ku’u mbɔɔ léŋwé’e Ssé, ńkyɛ́’ menkÿo melɔ̌ɔn mé wɔ́. 

8Mèŋ n deen ńgẅiin yɔ́ɔn pɔ́ ndà’ lénu’u gẅi tsɛ̀ɛ ntse. Tá’ á ké ńgʉa ná yé, mbà à 
ge tó ńnéŋe gẅi pɔ́ mbwo Zẅìge Ndʉalʉ̌a. 

Yěsô zyě fà’ yé 
(Matio 3.13-17; Lukase 3.21-22) 

9Á laa nà lyɛ̌’ ásɛ̌, Yěsô leen ńké fó Nǎzarɛd, á tsɛ̀ɛ pàga ngwòŋ Galilea ńtó, ńgyá 
Jâŋ, á nu’u yé tsɛ̀ɛ ntse Jurdeŋ. 

10Yěsô ně fóo ntse ńkẅɛɛ, ńgyá ncwò tÿǒ lepwó gwóon ńtsɔ́’ɔ ńtyé, Zẅìge 
Ndʉalʉ̌a sẅɛ́’, ńgwɔ́ pá’ kàpʉ̀ŋ lá, ńtó ńtyé ná yé. 

11Ngyè fó tÿǒ lepwó ngie: Ɔɔ míŋ wɔ̀ɔn, mèŋ n kwoŋo ɔ́ tɛ’, n záb ntʉ́m wɔ̀ɔn ná 
gù. 

12À Zẅìge tóo ná Yěsô pá’ɔɔn, ńtsó yé, á gʉa lê nkwòŋo tsẅɛ. 

13Pâ menɔ̀ɔn zɔ̌ gwɔ́ wó, ńnéŋe ńnéŋe lyɛ’ɛ́ lá’ móm lekùa, Sátà gwáa ńtóo ńtsóte 
yé ngie à fʉa nò. Mecÿɔ́’ Ssé ne ńdíe yé. 

Anò gie Yěsô lɔ̌ɔn ńzí’i pʉ̀a 
(Matio 4.12-17; Lukase 4.14-15) 

14Mé la gwɔ́ tà ńgwoon Jâŋ ńnéŋe ndá tsǎŋ, Yěsô gʉa nê Galilea. À lɔ̌ɔn ńtsẅii nkʉ̀ 
mbòŋo gẅie é fóo mbwo Ssé ńgɔɔn ngie: 

15Afʉ̀’ áa pá’ɔɔn, mbà á kǔ’ tà Ssé ge zye lényɛ Lefùɔ sé. Pi kúbe mà gẅí, ḿbiŋ 
ńzẅíŋ nkʉ̀ mbòŋo wɔɔn ŋwɛ́. 

16Yěsô gÿo ne ńgiŋe ngʉ̀ŋe máa ntse gẅie ée Galilea, ńgyá mbàŋa yépʉ́a, á gwɔ́ 
Símo pɔ́ fɛ́ we Ndeléya. Pɔ́ ne ḿmá’a lekÿo ntse, á nue yɔ́b fà’ laa léfa’ messó. 

17Yěsô gɔɔn né pɔ́b ngie: Pi tó pege zɔ cʉ́’ʉ ńgiŋe, mèŋ n gÿo pi cʉ́’ʉ fa’a pɔ́ pʉ̀a 
mesoŋ. 

18Pɔ́ gwóon ńnyé menkÿo mɔ́b, ńcʉ́me nzèm yé. 

19Yěsô ná’a ńgiŋ, ńgyá tsɔ́ pʉ̀a mépʉ́a, á Jâg pɔ́ fɛ́ we Jâŋ, é gubé Zebede, pɔ́ gwɔ́ 
tsɛ̀ɛ kanú’ ne nyɛ́te menkÿo mɔ́b. 

20Yěsô gwóon ńtóŋo wɔ́b yɔ́b, pɔ́ leen ńnyé tá wɔ́b Zebede pâ ngàŋa fà’, á tsɛ̀ɛ 
kanú’, ńcʉ́me nzèm yé. 

Nyìŋ gẅie tsɔ̌ Ssé tepòŋ la gwoon yé, ńně ḿbue yé 

21Pâ pɔ́ gÿo ńgʉa Kapernawúm, á gwɔ́ lyɛ’ɛ́ nzsè pà Yuda, Yěsô gʉa ndá cú’tè, 
ńzye lézí’i pʉ̀a nò Ssé. 

22Alá’ jú’u shwóŋè yé, ḿbu ḿmɔɔn ye ntí lézí’i pʉ̀a mmó, mélà’mie à lɔ̌ɔn tě ńgÿo 
pá’ pàkyàgte lepʉ̌ Mǒsê wɔ́, à lɔ̌ɔn ńzí’i tà ńzse mmó gie à gÿo yɛ̌. 

23Á ne shwóŋe, tsɔ̌ nyìŋ gwɔ́ yé ndá ŋwɛ́, mbà tsɔ̌ Ssé tepòŋ léen ńgwoon yé, á 
ńnéŋe tà ḿvege vege ńgá’te ngie: 

24Yěsô, mûɔ Nǎzarɛd, pege gẅiin kɔ́? Ɔ ka fɔ̌ɔn ńtó pɔ́ lépyága wég ka? Mèŋ n ne 
ńzsé gú. Ɔ fóo lejʉ́ŋ Ssé, ńgwɔ́ Míŋ we. 

25Yěsô cÿɔ́g yɛ̌ Ssé tepòŋ ńgɔɔn né yé ngie: Láŋte, éfó ná nyìŋ wɛ̂ ńkẅɛ! 

26E Ssé tepòŋ ŋwɛ́ gwóon ńtɔ́ɔn ngàŋ ńcʉ́’ʉ yé lê tʉ̀, ńgwɔ fó ná yé kẅɛ, ńgá’te tɛ’. 

27Á pú ńkʉ’ʉ lá’, pɔ́ mɔɔn, ńzɛ́te tsetsɛ̀ɛ pɔ́b ngie: Yɔɔn áa lêkɔ́? Áa pá’ɔɔn ńgwɔ́ pɔ́ 
tsɔ́ nò sẅé gie á giŋé ńkẅɛ la? À gwɔ̌ tà ńdɔgɔ tʉ̀, ńtsẅii nò mbwomessé tepòŋ, pɔ́ 
jú’u ncwó we. 

28Lezíŋ Yěsô gwóon saa lá’ tsɛ̀ɛ pàga ngwòŋ Galilea ŋwɛ́ ntsèm. 

Yěsô ne ńzoŋo meguɔ tà ńgyɔ́ɔn 
(Matio 8.14-15; Lukase 4.38-39) 

29Yěsô pâ ngàŋa kwò yé gÿo fó ndá cú’tè ńkẅɛ, ńgʉa nê ndá pà Símo pɔ́ Ndeléya. 
Pâ Jâg pɔ́ Jâŋ pú ńgwɔ́. 

30Mákẅì’ Símo la nuŋe, nnɛ́ ne ńkwɔ́’ɔ yé. Yěsô kúu wó mé gwóon shwóŋó yé. 

31Á sẅɛ’te nnɛ́ ńtyé lejʉ́ŋ yé, ńkíbe pwó yé, ńgÿo á lu ssé. Nnɛ́ zá’a, á gʉa ńnyɛte 
shúm ńdɔg ńdye wɔ́b. 

32Ncwò nzém gÿo ńgwɔ́, tà mbà nèm pyě, pʉ̀a jʉ’ó kaa megàŋa guɔ ntsèm, mbɔɔ 
pʉ̀a pie tsɔ́ messé tepòŋ la ne ḿbue wɔ́b, ńdɔg ńtó ńgyá Yěsô. 

33Pʉ̀a tÿǒsoŋ ŋwɛ́ metsèm cú’te ncwò ndá. 

34Yěsô gÿo meguɔ ntí ntí ná pʉ̀a tà ńgyɔ́ɔn mag, ńgíŋe ńjwoŋ messé tepòŋ, éfóo ná 
pʉ̀a ńkẅɛɛ. À lɔ̌ɔn tě ńzẅíŋe tà tsɔ̌ Ssé tepòŋ ŋwɛ́ gɔɔn nò wɔ́, mélà’mie pɔ́ la ne 
ńzsé nyìŋ gẅie aa wɛ̌. 

Yěsô shwoŋó nò Ssé á Galilea 
(Lukase 4.42-44) 

35Njÿó la gÿo ne ńdʉ́a, tà jʉ’ nyé síŋe sǐŋ, Yěsô lu ssé, éfó ndá ńkẅɛ, ńgʉa lê 
nkwòŋo tsẅɛ, ńzye lésẅíŋte Ssé. 

36Símo pâ yetsɔ́ ngàŋa kwò Yěsô cʉ́’ nzèm ne fa’a yé, 

37ńgwɔ́ tà ńgyá yé, ńgɔɔn né yé ngie: Pʉ̀a metsèm ne fa’a gú. 

38Yěsô tsɔ́’ɔ mbwo pɔ́b ngie: Pege gíŋe ńgʉa jʉ’ʉ ndyɛ̀’ɛ, á tsɛ̀ɛ metsɔ́ melá’ mie ée 
shÿó jʉ’ó, mèŋ shwóŋó nò Ssé mbɔɔ wó, ée nkẅɛ̌ ndá wɔ̀ɔn. 

39Á gɔɔn pú’u, ńgwá ńgiŋe jʉ’ ntsèm tsɛ̀ɛ pàga ngwòŋ Galilea ntsèm, ńkúu 
tsɛ̀ɛ mendá cú’tè, éshwóŋó nò Ssé, ńkúu ńjwóŋo messé tepòŋ mie é pue pʉ̀a. 

Yěsô gÿǒ tsɔ́ ngàŋ nkà’ zeŋe 
(Matio 8.1-4; Lukase 5.12-16) 

40Atsɔ̌ ngàŋ nkà’ gÿo ńtó ńkẅí’te mvfò Yěsô, ésẅíŋte yé, ńgɔɔn ngie: Ɔ lɔɔn 
ńkwoŋ, mbà ɔ ku’u légÿo n zeŋe. 

41Mezìŋe mé kúu Yěsô, á tsege pwó ńkíbe yé, ńgɔɔn ngie: Mèŋ n kwǒŋ pú’u, zeŋe. 

42Nkà’ gwóon ḿmaga ná yé, á zeŋe. 

43Yěsô leen ngie, à gʉa, ńně ńtɔ́’ɔ yé tɛ’, 

44ńgɔɔn ngie: Pɔ́ɔn léshwóŋó nyìŋ tsɔ́ nò. Gʉa ńnyɛ pɔ́ mbùm ɔ mbwo nùŋe pwɔ́’, 
ḿbiŋ ńnuŋe pwɔ́’ gẅie lepʉ̌ Mǒsê ne ńzɛ́te mbwo nyìŋ gẅie nkà’ é magá ná yé, 
gÿo pú’u, pʉ̀a metsèm leen ńké ńzsé ngie ɔ zeŋe. 

45Tá á gʉa, ńdeen ńgwá ńdɔgɔ nò ŋwɛ́ sá jʉ’. Á gwɔ gwɔ́ tà Yěsô tě ńgíŋe shʉ̀a 
shʉ̀a, ńkúu tsɔ́ tÿǒsoŋ wɔ́, ńcʉ́’ʉ ńzso pɔ́ mánzsè, á jʉ’ gie pʉ̀a té wó wɔ́. Mé ké 
ńně fóo jʉ’ ntsèm, ńtóo tǒ, ńgyá yé. 

Malékuse 2 

Yěsô gÿǒ ngàŋa kwʉ́’te zeŋe 
(Matio 9.1-8; Lukase 5.17-26) 

1É cʉa lyɛ̌’ shÿɔ́’ɔ tsɔ́ wɔ́, Yěsô gíŋ ḿbiŋe Kapernawúm. Mé jú’ ngie aa ndá, 

2alá’ pú ńcú’te wó tà ntÿɔgɔ́ kwò tè gíŋe ńgwɔ́ wó wɔ́, tà mbɔɔ ncwò ndá, Yěsô zye 
léshwóŋó wɔ́b nò Ssé. 

3Tsɔ́ pʉ̀a tó, ńgẅiin ngàŋa kwʉ́’te, mbà mbàŋa lekùa tsetsɛ̀ɛ pɔ́b leŋé yé, lélɔg ńtó 
ńgyá Yěsô. 

4Alá’ piŋ ńgyɔ́ɔn gyɔ́ɔn, tà pɔ́ té ku’u lényɛɛ yé mbwo Yěsô wɔ́, ńgyá kékáŋ, ńcʉ́’ 
ḿpfó pɔ́ nzsè gie e gee tÿǒ ndá, ńdeŋte ńtsɔ́’ɔ jʉ’, á gwɔ́ jʉ’ gie Yěsô aa wó, éfó wó 
sẅé’e nguɔ wɔ́b nê kǔ wé, ńtÿɔ́gɔ mvfò yé. 

5Yěsô gyá ntí gie mbàŋa ŋwɛ́ lɔ̌g ńzáb ntʉ́m ná yé, ńgɔɔn né ngàŋa kwʉ́’te ngie: 
Míŋ wɔ̀ɔn, mé legé menò tepòŋ mú ńnáa mbwo gù. 

6Etsɔ́ pàkyàgte lepʉ̌ Mǒsê gwɔ́ jʉ’ó, ńjú’, ńkwaŋte lóŋ pɔ́b ngie: 

7Nyìŋ wɔɔn shwóŋó lêkɔ́ lɛ? À zoonté Ssé. E Ssé gílé yé zɔ ku’u lélege menò tepòŋ 
nyìŋ. 

8Yěsô gwóon ńzsé mmó gie pɔ́ ne ńkwaŋa, ńzɛ́te wɔ́b ngie: Pi gǎ ńgẅiin yɛ̂ ntí 
nkwaŋá ntʉ́m pi? 

9Pi gyǎ gí ngie á zeŋe pɔ́ légɔɔn né ngàŋa kwʉ́’te ngie mé legé menò tepòŋ mé, kà 
pɔ́ légɔɔn ngie à lu ssé ńkaa kǔ wé ńdɔg ńgʉa? 

10Mèŋ n ge ké nyɛɛ gẅi ngie, áa ndùmo Ssé tsetsá’, mbà mé la ná tʉ̀ né Míŋ Nyìŋ, 
lélɔg ńdege menò tepòŋ pʉ̀a mesoŋ ńnáa mbwó pɔ́b. Yěsô zɛ́te pɛ́’ɛ̀, ńdeen ńké 
ńgɔɔn né ngàŋa kwʉ́’te ngie: 

11Lu ssé, ńkaa páŋte gù ńdɔg ńgʉa né mbʉ̀a gù. 

12Á gwóon ńdu ssé, ńkaa páŋte we, ńdɔg ńně ńgee, alá’ ne ńdíe, á pú ńně ńkʉ’ʉ 
wɔ̌ɔwɔ́ɔ. Pɔ́ ne ńgu’te Ssé ńgɔɔn ngie: Peg laa zɔɔn ńgyá yɔɔn ntí nò wɔ́! 

Yěsô toŋó Lěvi 
(Matio 9.9-3; Lukase 5.27-32) 

13Yěsô la gíŋe ḿbiŋ nzèm nkwɔ’ɔ́ ntse Galilea. Alá’ ne ńtóo ńkẅɛ́te yé, á ne ńzí’i 
wɔ́b nò Ssé. 

14Á ne ńgiŋe, ńgyá Lěvi míŋ Alfe, á ńnéŋe jʉ’ gie mé kẅé ncùb pà Roma wó. Yěsô 
gɔɔn né yé ngie: Tóo pɔgɔ zɔ cʉ́’ʉ ńgiŋe. Lěvi lu ssé ńcʉ́me nzèm yé. 

15Yěsô pâ ngàŋa kwò yé gÿo ńgʉa mbʉ̀a Lěvi léjÿó mmó, pâ pʉ̀a tà ńgyɔ́ɔn ne ńjÿó 
mmó, lelÿò gwɔ́ pàkẅé ncùb, tà mbɔɔ pʉ̀a pie pà Yuda lɔ́ɔn ńtóŋo wɔ́b lé pʉ̀a 
tepòŋ, ńtí pʉ̀a ápɛ̌ laa nzèm Yěsô tɛ’. 

16Pàkyàgte lepʉ̌ Mǒsê pie é laa nà nùɔ pà farisay, gyá pá’ Yěsô pâ pʉ̀a ápɛ̌ ne ńjÿó 
mmó, ńzɛ́te ngàŋa kwò yé ngie: Á gÿo lêkɔ́ tá gẅi pâ ńtí pʉ̀a pɛ̂ tem ngwʉ̌ŋ? 

17Yěsô jú’, ésaga mbwo pɔ́b ngie: Ńgwɔ́ nyìŋ le gwɔ́ ntentʉ́, ńgʉa fa’a ngÿo meffò 
wɔ́. Nyìŋ guɔ tá fa’a yé. Mèŋ n ka tè tó pɔ́ létóŋ pʉ̀a pie pɔ́ kwaŋ ngie pɔ́ ée pʉ̀a 
membòŋo ngie pɔ́ piŋe mbwo Ssé wɔ́. Mèŋ n ka tǒ ńtí pɔ́ megàŋ mefʉ̀a. 

Mé zɛté Yěsô nò nà lekwoŋ kwoŋ ńnéŋe nzyè, ésẅíŋte Ssé 
(Matio 9.14-17; Lukase 5.33-39) 

18Á láa tsɔ́ lyɛ̌’, ngàŋa kwò Jâŋ Mbabtis pâ pà farisay ne ńkwoŋo kwoŋ ńnéŋe 
nzyè, ésẅíŋte Ssé. Etsɔ́ pʉ̀a tó ńzɛ́te Yěsô ngie: Ngàŋa kwò Jâŋ pâ pé pà farisay 
kwoŋ kwoŋ ńnéŋe nzyè, ésẅíŋte Ssé. E pú piŋ ńké tè gÿo yɔ́b pú’u wɔ́, mélà’a kɔ́? 

19Yěsô tsɔ́’ɔ mbwo pɔ́b ngie: Tà à lɔɔn ńgwɔ́ mé gʉa ńzíŋ leluŋó nyìŋ, á nyé ńnéŋe 
ńnéŋe, pʉ̀a pie mé ně ńtóŋ ńnéŋe nzyè lêkɔ́? Pâ pɔ̌ lɔɔn ńnyé ńnéŋe ńnéŋe, mbà 
pɔ́ ge ké pfɛ́ pɔ́ mmó. 

20Tá’, mé ge lá’ fó mbwo pɔ́b tsɔ́ lyɛ̌’, ésa’a yé, pɔ́ leen ńké ńnéŋe nzyè fʉ̀’ó. 

21À lɔɔn ńgwɔ́ nyìŋ le lɔgɔ mmó nzsǒ sẅé, ńdɔg ńtsɛ́ lepÿé ná nzẅìŋe nzsǒ wɔ́. 
Nyìŋ gÿo pú’u, mbà mmó nzsǒ sẅé ge kẅi’i shʉa nzsǒ, lepÿé pú fáŋ. 

22Mé lɔɔn ne ńgee ńde’e melù’ tsɛ̀ɛ ntú’ ngùb, mbà mé té néŋ melù’ mie mé nyé 
ńtsɔ́’ɔ tsɛ̀ɛ nzẅìŋe ntú’ wɔ́. Mé lɔɔn ńgÿo pú’u, mbà melù’ sẅé ge fu’, éshʉ́a 
nzẅìŋe ntú’, mé sɔ́ɔn melù’, ésɔ́ɔn ntú’. Á ne ńzɛ́te ngie mé néŋ mélù’ me sẅé pɔ́ 
tsɛ̀ɛ ntú’ ye sẅé. 

Yěsô zɔ póŋo nò nà lyɛ’ɛ́ nzsè pà Yuda 
(Matio 12.1-8; Lukase 6.1-5) 

23Á gÿo ńgwɔ́ lyɛ’ɛ́ nzsè pà Yuda, Yěsô pâ ngàŋa kwò yé ne ńcʉa tsɛ̀ɛ nká’a ngesáŋ 
ntsíŋ,ngàŋa kwò yé zye lésẅe ngesáŋ. 

24Tsɔ́ pà farisay gyá, ńgɔɔn né Yěsô ngie: Líe jú tá ńgyá!Ngàŋa kwò ɔ́ gÿo mmó 
gie lepʉ̌ ségè tɔ’ɔ légÿo nà lyɛ’ɛ́ nzsè mélà’a kɔ́? 

25Yěsô tsɔ́’ɔ mbwo pɔ́b ngie: Pi laa fó ńtóŋo jʉ’ʉ ŋwà’ne Ssé gie á la’te mmó gie 
fùɔ Ndavíd la gÿo wɔ́ kà? Mèŋ n gɔɔn fʉ̀’ gie nzyè la gyáŋa yé, anò cʉa wɔ́ba pʉ̀a 
pé. 

26Á laa fʉ̀’ó, Abiatar gwɔ́ tándá pànùŋe pwɔ́’, Ndavíd kúu jʉ’ gie mé nuŋo pwɔ́’ wó, 
ḿbí mbelég gie mé náa mbwó Ssé, ḿpfɛ́ tà ńná ye pʉ̀a pé, tá lepʉ̌ ségè zɛ́te ngie 
ndà’ pànùŋe pwɔ́’ zɔ pfɛ́. Tá’, fùɔ Ndavíd la pí ḿpfɛ́ tà ńná yé ngàŋa kwò yé. 

27Yěsô gíŋe ńgɔɔn né pɔ́b ngie: E Ssé la gÿo lyɛ’ɛ́ nzsè ńnáa mbwo nyìŋ mesoŋ, à 
lɔ̌ɔn tě ńgÿo nyìŋ mesoŋ ńnáa mbwo lyɛ’ɛ́ nzsè wɔ́. 

28Áa pú’u, tá Míŋ Nyìŋ zɔ zɔɔn ńgẅiin légɔɔn mmó gie à lɔɔn ńgwɔ́ mé gÿo tà mbɔɔ 
ná lyɛ’ɛ́ nzsè pà Yuda. 

Malékuse 3 

Yěsô gÿǒ nyìŋ zeŋe lyɛ’ɛ́ nzsè pà Yudas 
(Matio 12.9-14; Lukase 6.6-11) 

1Yěsô gÿo ńgíŋe ńgʉa tsɛ̀ɛ tsɔ́ ndá cú’tè pà Yuda, atsɔ̌ nyìŋ gwɔ́ yé ndá ŋwɛ́, mbà 
pwó yé léen ńkwé. 

2Epʉ̀a gwɔ́ jʉ’ó, ńně ńdeŋe yé légyá kà à ge gÿo nyìŋ ŋwɛ́ zeŋe lyɛ’ɛ́ nzsè wɔ́, pɔ́ fó 
mǒ, ésẅiŋe yé. 

3Yěsô gɔɔn mbwo kwè pwó ŋwɛ́ ngie: Lu ssé ńtó ńtyé mvfò, 

4ńdeen ńké ńgɔɔn mbwo pʉ̀a ŋwɛ́ ngie: Lepʉ̌ ségè ée pé’e ńtsẅi ngie mé gÿo kɔ́ 
lyɛ’ɛ́ nzsè? Ńgie mé gÿo nò mbòŋo kà nò tepòŋ? Ńgie mé gÿo nyìŋ tsẅɛ́ kà pɔ́ ngie 
mé zẅé yé? Tsoon nyìŋ wɔ́b tè tsɔ́b. 

5Yěsô paŋ lejÿɔ́g ńdɔg ńdíe wɔ́b, mbùm yé ne ńtsyɛte ńtí tʉʉ twó yɔ́b, á leen ńké 
ńgɔɔn mbwo mámbàŋa ŋwɛ́ ngie: Siŋe pwó ɔ, á siŋ. Mé gyá á tʉte. 

6Pà farisay leen fó ndá cú’tè ńkẅɛ, pâ pʉ̀a Herôd gwóon ńcú’te léfa’ shÿó pá’ pɔ́ ge 
gÿo tá zẅé Yěsô. 

Alá’ ne fóo shÿó shÿó ńtóo, ńgyá Yěsô 

7Yěsô pâ ngàŋa kwò yé gÿo ńgʉa lê ngʉ̀ŋe máamáa letʉ̀ŋ Galilea. Menùɔ lá’ tà 
ńgyɔ́ɔn cʉ́me nzèm yé, éfóo ngwòŋ Galilea mbɔɔ ngwòŋ Jẅidea, 

8tà mbɔɔ tÿǒsoŋo Yerósalem. Petsɔ́ fóo gwoŋó Idẅime, etsɔ́ fóo tà mbɔɔ nzǐŋ ntse 
Jurdeŋ, ńgÿo pʉ̀a pie é ńnéŋe ḿbɔ́ɔnte Tir pɔ́ Sidoŋ. Pɔ́ tóo pú’u, légyá Yěsô, 
mélà’mie pɔ́ la ne ńjú’u kɔ̀ɔkɔ́ɔ gie à ne ńgÿo. 

9Yěsô gyá pú’u, ńgɔɔn mbwo ngàŋa kwò yé ngie, pɔ́ cwoŋte mûɔ mékanú’, à kúu 
tsoló, ḿbɔ́gɔ lá’ lésẅɛ́ɛ yé. 

10Á gwaa gwɔ́, mbà à pǔ ńgÿo pʉ̀a tà ńgyɔ́ɔn sẅéte, tà pʉ̀a metsèm pie guɔ laa ná 
pɔ́b nɔ́ɔnte yé, ńzába pwó nà yé, mélà’mie à la ne gÿo pʉ̀a tà ńgyɔ́ɔn zeŋe. 

11Epʉ̀a pie messé tepòŋ la ne ḿbue wɔ́b lɔ́ɔn ńgwɔ́ tà ńgyá Yěsô, ńnuŋe mekwò 
yé, ńdɔgɔ ngyè tetʉʉ ńgɔɔn ngie: «Ɔɔ Míŋ Ssé». 

12Tá’ Yěsô ne ńtɔ’ɔ wɔ́b tà ḿbʉ́ʉ tɛ’ ngie pɔ́ pɔ́ɔn légÿo mé zsé nyìŋ gẅie aa wɛ̌. 

Yěsô tsɔ̌’ ngàŋ ntúm yé ntsɔ́b pʉ́a lê legém 
(Matio 10.1-4; Lukase 6.12-16) 

13Yěsô gÿo ńkwɔ́’ɔ ndùm lekwɔ’ɔ́, ńtóŋ pʉ̀a pie à tsɔ’ɔ́ wɔ́b. Pɔ́ tó, 

14á gʉa tsetsɛ̀ɛ pɔ́b ńdɔg pʉ̀a ntsɔ́b pʉ́a nê legém, légwɔ́ gie pâ pɔ́ ge gwɔ́, ḿbiŋ 
ńtsẅi lezíŋ sɔ́b lé ngàŋ ntúm, léneŋe ńtúmo wɔ́b pɔ́ shwóŋó nò Ssé, 

15ḿbiŋ ńku’u léjwoŋ messé tepòŋ mie é pue pʉ̀a. 

16Pʉ̀a pie à la tsɔ́’ɔ wɔ́b, e pɔɔn: Wɔɔn laa Símo, á tsẅi lezíŋ sé lé Piɛ, 

17wɔɔn gwɔ́ Jâg pɔ́ fɛ́ we Jâŋ, é gwɔ́ gubé zebede. Yěsô tsẅi lezíŋ sɔ́b lé 
Mboanergès, é lɔgɔ ńgɔɔn ngie, epúɔ lefàŋ sie é vɛ́te. 

18Yěsô gíŋe ńtsɔ́’ɔ Ndeléya, pɔ́ Filib, ńgÿo Patelemî nê Matio, pɔ́ Tomáse, ńgÿo Jâg 
míŋ Alfe, ńgÿo Tadé nê Símo mûɔ ngwòŋ, 

19ḿbiŋ ńgÿo Jẅidas Iskariod gẅie à la táa sẅiŋe Yěsô. 

Epʉ̀a é zoonté Yěsô ngie aa ngàŋa kwò Sátà 
(Matio 12.22-32; Lukase 11.15-23; 12.10) 

20Yěsô kúu ndá, alá’ gíŋe ńcú’te ńgyɔ́ɔn gyɔ́ɔn tà pâ ngàŋa kwò yé té gyá fʉ̀’ tà 
ḿpfɛ́ɛ mmó wɔ́. 

21Epʉ̀a tsìŋe ndá pà Yěsô jú’u yɔɔn nò, ńdu ssé, ńcʉ́me mánzsè pá’ pɔ́ ge gʉa 
gwoon yé, ńně ńkwaŋa ngie twó yé cʉŋté. 

22Mbà tsɔ́ pàkyàgte lepʉ̌ Mǒsê ně fó Yerósalem ńcwóŋ ńtó, ńgɔɔn yɔ́b ngie: E Ssé 
tepòŋ gie mé tóŋo lé Mbelzebùl zɔɔ ná yé. À lɔgɔ pɔ́ metʉ̀ tándá messé tepòŋ. 

23Yěsô tóŋo wɔ́b pɔ́ tó, á saga mbwo pɔ́b ngie: Tà áa nénʉ́ ngie à lɔɔn ńgwɔ́ Sátà 
sele ńjwoŋo twó mbùm yé lá? 

24Epʉ̀a tà’a lá’ lɔɔn sele ńdÿɔ́’ ncù tsetsɛ̀ɛ pɔ́b, mbà yɛ̌ lá’ ge pyé. 

25Epʉ̀a tà’a tsìŋe ndá piŋ sele ńtág mélà’ tsetsɛ̀ɛ pɔ́b, mbà yɛ̌ tsìŋe ndá ge tága. 

26Sátà lɔɔn sele ńdÿɔ́’ɔ twó mbùm yé, kà fagte zɔ̌ gwɔ́ tsɛ̀ɛ sé lefùɔ wɔ́, mbà lefùɔ 
sé ŋwɛ́ té ge tyé wɔ́, mbà à yé nò ge mag. 

27Atsɔ̌ nyìŋ té wó gẅie à lɔɔn ńgwɔ́, á pwɔ́’ ndá tántʉ̀, ńkaa shúm sé té gwɔ́ gie à 
vɔg ńkwɛ́ɛ yé wɔ́. À vɔg tà ńkwɛ́ɛ yé, á ku’u lékúu ndá, ḿbú ńkaa shúm sé ntsèm. 

28Tà mèŋ ńke shwóŋó gẅí, kwà’ nénʉ́, à lɔɔn ńgwɔ́ Ssé lá’ ḿbú ńdege menò tepòŋ 
pʉ̀a mesoŋ ntsèm ńnáa mbwo pɔ́b, tà mbɔɔ meshwóŋè ntsèm mie pɔ́ lɔgɔ 
ńzoonte yé. 

29Tá’, nyìŋ lɔɔn ńzoonte Zẅìge Ndʉalʉ̌a, mbà tsɔ̌ lélá’ ńdege ńnáa mbwo ngàŋ à tè 
gíŋe ńgwɔ́ wó wɔ́, mélà’mie à gẅiin menò tepòŋ mie é téen ńdá’a ḿmaga wɔ́. 

30Yěsô lɔ̌ɔn ńgɔɔn mbwo pɔ́b pú’u, mélà’mie pɔ́ la ne ńgɔɔn ngie metʉ̀ mé fóo pɔ́ 
mbwo Ssé tepòŋ. 

Kwà’ tsìŋe ndá pà Yěsô aa Yɛ̌ 
(Matio 12.46-50; Lukase 8.19-21) 

31Má pà Yěsô pâ mefɛ́ pé leen ńke ńtó, ńtyé ncwò ndá, ńtúmo nyìŋ ngie à gʉa 
ńtóŋo yé ńná né pɔ́b. 

32Alá’ pú ńnéŋe Ssé, ńtÿɔ́’te Yěsô ńnéŋe soŋ, mé gɔɔn mbwo yé ngie: Mé gɔ̌ɔn ngie 
má ɔ pâ mefɛ́ pú ée pi ńně fa’a ɔ. 

33Á tsɔ́’ ngie, má wɔ̀ɔn aa wɔ̌, mefɛ́ pɔ́ɔn gwɔ́ pàwɔ̌? 

34Ńgɔɔn pú’u, ésele ńdíe pʉ̀a pie é tÿɔ́’te yé ńnéŋe soŋ, ńgɔɔn ngie: Má wɔ̀ɔn pâ 
mefɛ́ pɔ́ɔn pɔ̀ɔn pie pɔ́ ńnéŋe lɔɔn. 

35Pi zsé ngie nyìŋ lɔɔn ńgÿo mmó gie Ssé ne ńkwoŋo, mbà ngàŋ aa má wɔ̀ɔn, mbà 
aa fɛ́ wɔ̀ɔn, we mámbàŋa mbɔɔ we manzwě. 

Malékuse 4 

Esagá nò nà mbyè mmó 
(Matio 13.1-15; Lukase 8.4-10) 

1Yěsô la gíŋe ńzye lézí’i pʉ̀a nò Ssé á ngʉ̀ŋe ntse Galilea, anùɔ lá’ tóo lejʉ́ŋ yé tà 
ńgyɔ́ɔn tɛ’, tà á kúu tsɛ̀ɛ kanú’ gie áa tsɛ̀ɛ ntse, ńnéŋe. Alá’ tyé ngʉ̀ŋe ntse. 

2Á la lɔg sagá nò ńzí’i wɔ́b menò tà é gyɔ́ɔn gyɔ̌ɔn, ńne ńzí’i wɔ́b ńgɔɔn ngie: 

3Pi zẅí’te ńjú’, atsɔ̌ nyìŋ lǎ’ ńgʉa ḿma’ mbyè mmó, 

4ńtóo mma’á, etsɔ́ memvòm gwe ngʉ̀ŋe mánzsè, meshʉ́ŋ tó ńdagte ḿpfɛ́. 

5Etsɔ́ memvòm gwe nà jʉ’ʉ metóon, á jʉ’ gie tsetsá’ té wó tɛ’ wɔ́, ńtɔ́g sá’ á nue é 
la zébe zebé. 

6Nèm gÿo ńtʉ́a mboŋó, ńtuɔ, é júm, á nue menŋàŋ la tè lyɛɛ ssé wɔ́. 

7Metsɔ́ memvòm gwe tsɛ̀ɛ legǐ tepòŋ. Legǐ tepòŋ gÿo ńdu ssé, éfóme mɛ̌, é té zém. 

8Metsɔ́ memvòm gwe nà jʉ’ʉ tsetsá’a mbòŋo, ńgú’, éshʉ́a mboŋó. Metsɔ́ metsiŋe 
gwɔ́ ná mvòm móm ntá, metsɔ́ ná móm ntɔgɔ́, metsɔ́ ná nkÿo. 

9Yěsô cʉ́me ngie: Nyìŋ lɔɔn ńgẅiin metuŋó lélɔg ńjú’u nò, á jú’. 

Yěsô lɔgɔ sagá nò shwóŋó mélà’a kɔ́? 

10Alá’ gÿo ńgʉa, pʉ̀a pie pɔ́ la zɔɔn ńgwɔ́ lejʉ́ŋ Yěsô pâ ngàŋa kwò yé ntsɔ̀b pʉ́a nê 
legém cʉ́’ nzèm, ńzɛ́te yé ngie à kyagte mesagá nò éshwóŋó wɔ́b. 

11Á gɔɔn mbwo pɔ́b ngie: E Ssé lá gÿo ngie pi pɛ̂ zɔ zsé nò nénʉ́ nà lefùɔ sé gie áa 
lelyěen. Tá á gʉa ná petsɔ́ pʉ̀a pie pɔ́ té nà gí nùɔ wɔ́, pɔ́ jú’ yɔ́b pɔ́ ndà’ ngie mé 
lɔg sagá nò ńgɔɔn nò. 

12Á gwɔ́ pú’u, tá ńgwɔ́ pá’ mé la ŋwe’e ngie: pɔ́ ge ne líe jʉ’, é ké le mmó gyá é ne 
jú’u jʉ’, pɔ́ le jú’ tà ńjú’ wɔ́ Á gwe’e pé’e á té pú’u wɔ́, mbà pɔ́ piŋe mbwo Ssé, á 
lege menò tepòŋ mɔ́b. 

Anò gie esagá nò nà mbyè mmó lɔgɔ ńgɔɔn. 

13Yěsô piŋ ńgɔɔn né pɔ́b ngie: Pi tě ńjú’u yɔɔn sagá nò wɔ́ pá’ɔɔn, tà piŋ jú’ metsɔ́ 
pɔ́ lêkɔ́? 

14Nyìŋ gẅie à pyě mmó, à pye shwóŋè Ssé 

15Mbyè mmó gie e gwě ngʉ̀ŋe mánzsè, lɔgɔ ńgwɔ́ pʉ̀a pie pɔ́ jú’u shwóŋè Ssé, Sátà 
gwóon ńtó, éfó tsɛ̀ɛ ntʉ́m wɔ́b ńkẅile. 

16Mbyè mmó gie e gwě jʉ’ʉ metóon lɔgɔ ńgwɔ́ pʉ̀a pie pɔ́ jú’u shwóŋè Ssé, ésẅɛte 
ńzẅíŋ nê lekág. 

17Tá’, á té lyɛ menŋaŋ tsɛ̀ɛ ntʉ́m pɔ́b wɔ́, á nue pɔ́ gwɔ́ pɔ́ pʉ̀a lyɛ’ɛ́ lá’, mé gwɔ́ tà 
ńzye lékʉ́e wɔ́b, ńnyɛɛ wɔ́b ngɔ́’ mélà’ nò Ssé, pɔ́ gwóon ńgwá’. 

18Mbyè mmó gie e gwě tsɛ̀ɛ megǐ tepòŋ, lɔgɔ ńgwɔ́ pʉ̀a pie é jú’u shwóŋè Ssé, 

19ńgÿo ńzye lémÿɔg menò njÿó, nkáb zye léfʉte wɔ́b, pɔ́ ne ńtsɔ́ɔn setsɔ́ shúm tà 
ńgyɔ́ɔn, sɛ̌ shúm gÿo shwóŋè Ssé maga ntʉ́m pɔ́b té zém ntɔ̌ɔn. 

20Mbyè mmó gie e gwě nà tsetsá’a mbòŋo, lɔgɔ ńgwɔ́ pʉ̀a pie pɔ́ jú’u shwóŋè Ssé, 
ńzẅíŋ, ḿbiŋ ńně ńgÿo pá’ nò Ssé ne ńzɛ́te, ńdɔgɔ ńgee mvfò, pɔ́ lɔgɔ ńgwɔ́ pá’ 
mbyè mmó gie tsɔ̌ mvòm gwɔ̌ sá’ tó ńná memvòm móm ntá, yetsɔ̌ ná móm ntɔgɔ́, 
yetsɔ̌ ná nkÿo. 

Esagá nò ná lâm 
Pi laga twó gí nà ntí gie pi lɔgɔ ńjú’u nò Ssé. 

(Lukase 8.16-18) 

21Yěsô gíŋe ńgɔɔn mbwo pɔ́b ngie: Tà a lɔɔn ńgwɔ́ nyìŋ lɔgɔ lâm ńtó, ḿbiŋ ńdɔg 
ngwʉ̌ŋ ńkábte, kà ńtÿɔ́g pɔ́ kesse kǔ wɔ́? Mé té tÿɔ́g pɔ́ nà jʉ’ gie mé pú ńgyá wɔ́ 
leen? 

22Akɔ́ɔkɔ́ɔ gie áa lélyěen fʉ̀’ɔɔn wɔ́, á gwɔ́ pɔ́ gie mé ge nyɛ mé gyá, anò gie áa 
fʉ̀’ɔɔn ńgwɔ́ ntsèm, mé ge kyɛ́’ shwóŋó mángyɛ̌. 

23Nyìŋ lɔɔn ńgẅiin metuŋó lélɔg ńjú’u nò, á jú’. 

24Yěsô gíŋe ńgɔɔn né pɔ́b ngie: Pi lɔɔn ńzẅí’te nò Ssé pi jú’ tà ńjú’. Anò gie pi nyɛté 
ńjú’ mboŋó, nzẅìŋ gẅie nyìŋ lɔ̌g ńnéŋe twó ńjú’u nò Ssé, ée wɛ̌ tá à gÿo ńdɔg náa 
zsé nò mbwo ngàŋ, tà ńgíŋe ńkẅi’i. 

25Nyìŋ gẅie à gẅiin mmó, mé ge gÿo kẅi’i, nyìŋ gẅie à tè gẅiin, mé kẅé méjʉ’ 
gẅie à zɔɔn ńgẅiin. 

Esagá nò nà mbyè mmó gie e ne ńgú’u. 

26Yěsô gíŋe ńgɔɔn ngie: Lefùɔ Ssé gwá’a mbyè mmó gie nyìŋ ma’á nɔ̀ɔn yé la, 

27à gwɔ̌ tà ḿma’, ńgʉa, kà à ne ńdyé lyě wɔ́, kà à tè ne ńdyé wɔ́ wɔ́, mbà shúm ne 
ńgú’u zsǒ pɔ́ tsẅɛ́’, à tè zsé mmó gie á gÿo tá é gú’ wɔ́. 

28Tsetsá’ gílé yé zɔ gÿo mbyè mmó sá’, ńgú’, éshʉ́a metsɔ̀’, ḿmú’te. 

29Metsɔ̀’ gÿo ńtʉ, angàŋa nɔ̀ɔn cʉ́’ ńtúm pɔ́ pʉ̀a nká’ ńdag shúm, mélà’mie afʉ̀’ʉ 
lélag shúm kǔ’. 

Esagá nò nà mélesɔɔn mbyè mmó 
(Matio 13.31-32; Lukase 13.18-19) 

30Yěsô gíŋe ńgɔɔn ngie: À lɔɔn ńgwɔ́ pege lɔgɔ kɔ́ ḿbí fʉ̀’ pá’ Lefùɔ Ssé ée pú’u, 
ńgwɔ́ pege lɔgɔ yɛ̌ sagá nò ńtyɛ’te? 

31É leen sẅé mbyè mmó gie e kɔ̌g pá’ tsɔ̌ ntí lesɔ́ɔn sésɔ́g. Mé gwaa ma’, é pú ńkɔ́g 
ńcʉa metsɔ́ membyè shúm léjÿó sie mé pye nká’. 

32Tá mé ké ńgwɔ́ tà ḿbye, ésá’, ḿbú ńgú’ ńcʉa setsɔ́ shúm léjÿó ntsèm sie ée tsɛ̀ɛ 
nká’, éshʉ́a memáa mbwó, ḿbú ńgú’, éshú’ tà ńgwɔ́ gie à lɔɔn ńgwɔ́ meshʉ́ŋ ně 
ńtóo ḿbá’a menkʉ̀a mɔ́b tsoló. 

33Wɔɔn aa pá’ Yěsô lɔ̌ɔn ńzí’i pʉ̀a mmó pú’u, ńdɔgɔ pɔ́ mesagá nò pá’ mɔɔn, tá 
shwóŋó nò Ssé, éshwóŋó nà ntí gie ńgwɔ́ lá’ á ku’u lé jú’. 

34À lɔ̌ɔn tě shwóŋó wɔ́b nò té lɔg pé sagá nò wɔ́, ńgwɔ́ fʉ̀’ gie pâ ngàŋa kwò yé zɔ̌ 
cʉ́’ ńgwɔ́, á pú ńkyagte shwóŋó wɔ́b pá’ é lɔgɔ ńgɔɔn. 

Yěsô gÿǒ fóm zá’a 
(Matio 8.23-27; Lukase 8.22-25) 

35Á gÿo ńgwɔ́ ncwò nzém lyɛ’ó, Yěsô gɔɔn mbwo ngàŋa kwò yé ngie: Pege túm 
ntse, ńgʉa nà yetsɔ̌ nzǐŋ. 

36Ngàŋa kwò yé nyé nùɔ lá’ jʉ’ó, ńkẅɛ́te yé tsɛ̀ɛ kanú’ gie á kɔ’ɔ́ tsòló ńně ńzí’i pʉ̀a 
nò Ssé, ńdɔgɔ yé ńgʉa. Pâ metsɔ́ mekanú’ la púte ńně ńgee, 

37atsɔ̌ máamáa fóm ńnéŋe tà ńzye lécʉ’, ntse ne ḿbʉe ńkúu tsɛ̀ɛ kanú’, tà á cʉ́’ʉ 
ńgee pé ńdúe, 

38Yěsô gwɔ́ nzèm, ńjʉ́’ʉ nà mmó ńně ńdyé, ngàŋa kwò yé gwɔ́ zyeen yé ńgɔɔn 
ngie: Andè, tsye ɔ̀ tè ne ńgyá pá’ pege gee ńkwé lɔɔn wɔ́ kà? 

39Yěsô zyeen, ńcÿɔ́gɔ fefà pɔ́ ntse, ńtsẅi ngie: Á kǔ’ pɛ́’ɛ̀, pi láŋte! Afóm gwóon 
ńzá’a, ntse té gíŋe ńcʉ’ʉ wɔ́. 

40Yěsô leen ńké ńgɔɔn mbwo ngàŋa kwò yé ngie, pi sěen ḿbɔ́gɔ kɔ́, pi fɔ̌ɔn ńnyé 
pɔ́ tè záb ntʉ́m ná mèŋ kà. 

41Pɔ́ pú ńkẅi’i ńcÿɔ’, ńně ńgɔɔn tsetsɛ̀ɛ pɔ́b ngie, yɔɔn lìi nyìŋ gwɔ́ pɔ́ lêkɔ́? Tà 
mbɔɔ fóm pâ ntse jú’u ncwò wé? 

Malékuse 5 

Yěsô gÿǒ nyìŋ gẅie messé tepòŋ la ne ḿbue yé zeŋe 
(Matio 8.28-34; Lukase 8.26-39) 

1Yěsô pâ ngàŋa kwò yé túm ntse tà ńkúu nà yetsɔ́ nzǐŋ, é gwɔ́ ngwòŋ pà 
Garazania, 

2ńně fóo tsɛ̀ɛ kanú’ ńkẅɛɛ, atsɔ̌ nyìŋ gwóon ńkẅɛ ńtóo mvfò yé, éfóo mvwɔ́’ 
metóon, á gwɔ́ jʉ’ gie mé túŋo mepfó wó, ńgwɔ́ nyìŋ, mbà ssé tepòŋ léen ńgwoon 
yé, ńně ḿbue yé. 

3À lɔ̌ɔn ńtsẅé pɔ́ mvwɔ́’ metóon ŋwɛ́, nyìŋ piŋ tè wó gẅie à lɔɔn ńgwɔ́ á gíŋe 
ńku’u lékwɛ́ɛ yé wɔ́, tà mbɔɔ lê tsên wɔ́. 

4Á gwɔ́, mbà mé lǎ zye ńnéŋe kɔ̌’ mekwò yé, ńdɔgɔ tsɛ̂n ńkwɛ́ mbwó mé, á pú 
ḿbwɔ́’te kɔ̌’, ńzá’te metsɛ̂n tà tsɔ̌ nyìŋ tè gíŋe ńku’u ná yé wɔ́. 

5Á gwɔ́ kà zsǒ wɔ́, kà tsẅɛ́’ wɔ́, ńgwá ḿbúu, éfóo mvwɔ́’ metóon ńgee ndùm 
lekwɔ’ɔ́ ńga’te, ńně ńdɔgɔ metóon ńgwate mbùm ye. 

6Á tyé ngʉ̀a shʉ̀shʉ̀a, ńgyá Yěsô pú’u, ńnɔ́ɔnte yé ńtó ńnuŋe mekwò yé, 

7ńdɔg ngyè tetʉ́ʉ ńga’te ngie: Yěsô Míŋ Ssé gẅie à pi’i kɔ̀ɔkɔ́ɔ, ɔ̀ kẅé kɔ́ mbwo 
mèŋ? Tsétsɔ’, mèŋ n dɔ̌g lezíŋ Ssé sẅíŋte gú ngie, ɔ̀ pɔ́ɔn lé ńnéŋe wɔ̀ɔn tsɛ̀ɛ ngɔ́’? 

8Nyìŋ ŋwɛ́ la gwaa gɔɔn pú’u, á gwɔ́, mbà Yěsô tsẅǐ né messé tepòŋ ngie pɔ́ fó ná 
yé ńkẅɛ. 

9Yěsô zɛ́te nyìŋ ŋwɛ́ ngie: Lezíŋ shú ée le wɔ̌? Á tsɔ́’ɔ mbwo yé ngie: Lezíŋ sɔ́ɔn ée 
le menùɔ, mélà’mie peg messé tepòŋ gyɔ́ɔn gyɔ̌ɔn, 

10ńnyɛte sẅíŋte Yěsô ngie: Tsétsɔ’, tà á jwoŋ messé ŋwɛ́ tà pɔ́ fóo lá’ ayɛ̌ ńgʉa. 

11Á la gwaa gwɔ́, atsɔ́ nùɔ mekúnɔ́ɔn gwɔ́ jʉ’ó, á ndùm lekwɔ’ɔ́ ńně ńgwá ńkʉ́’ʉ 
fa’a shúm ḿpfɛ́ɛ. 

12Messé tepòŋ sẅíŋte Yěsô ńgɔɔn ngie: Gÿo peg kú pɔ́ nà mekúnɔ́ɔn pɛ̂. 

13Yěsô zẅíŋ, messé tepòŋ leen ńké fóo ná nyìŋ ŋwɛ́, ńkẅɛ ńkúu nà mekúnɔ́ɔn. 
Anùɔ mekúnɔ́ɔn pú ńtága fó ndùm lekwɔ’ɔ́ ḿbʉle ntse, ńnú ntse ńkwéte. Pɔ́ laa 
mmó ntsá’ yépʉ́a. 

14Pʉ̀a pie pɔ́ la ne ḿpféle mekúnɔ́ɔn gyá pú’u, ńkÿo, ńgʉa ḿbú ńdɔgɔ nò gie pɔ́ 
gyǎ, ésaa tÿǒsoŋ, tà mbɔɔ lá’. Alá’ kwɔ́’, ńtó ńgyá mmó gie á gÿǒ, 

15ńgʉa tà ńkúu lejʉ́ŋ Yěsô, ńgyá nyìŋ gẅie messé tepòŋ laa ná yé tà ńgyɔ́ɔn gyɔ́ɔn 
la, á ńnéŋe ḿma’ menzsǒ, mbà legyè sé pǐŋ, pɔ́ pú ḿbɔ́g tɛ’. 

16Tsɔ́ pʉ̀a gwɔ́ jʉ’ó, mbà pɔ́ ně ńgyá mmó gie á gÿǒ nyìŋ awɛ̌ mbàa mekúnɔ́ɔn. Pɔ́ 
ne ḿbíte shwóŋó pʉ̀a pie é tǒ nzèm. 

17Mé jú’, ńzye lésẅíŋte Yěsô ngie à fó lá’ pɔ́b ńgʉa. 

18Yěsô ne ńkúu tsɛ̀ɛ kanú’ pá’ à ge cʉ́’ gʉa yé gʉa, nyìŋ wá gẅie à zeŋé la, sẅíŋte 
yé ngie à zẅíŋ, pɔ́ ye gʉa. 

19Yěsô lʉ’, ńgɔɔn né yé ngie: Piŋ nê mbʉ̀a gù, ńkẅɛte pʉ̀a pú, éshwóŋó wɔ́b máa 
nò mbòŋo gẅie Cʉ̀apʉ̀a gÿǒ ná gú, éshwóŋó wɔ́b pá’ à tsɔ̌ɔn mezìŋe mú. 

20Nyìŋ ŋwɛ́ leen ńké ńgʉa ńgwá ńgiŋe tsɛ̀ɛ melá’ ŋwɛ́ ntsèm, ńně shwóŋó nò gie 
Yěsô ně ńgÿo ná yé. Pʉ̀a metsèm jú’u á kʉ’ʉ wɔ́b tɛ’. Mé tóŋo yɛ̌ pàga lá’ lê 
Metÿǒsoŋ Legém. 

Anò míŋ Yayelo pɔ́ manzwě gẅie à la kíbe nzsǒ Yěsô 
(Matio 9.18-26; Lukase 8.40-56) 

21Yěsô lɔgɔ kanú’ ńtúm ntse tà ńkúu nà yetsɔ́ nzǐŋ. Máamáa nùɔ lá’ cú’te lejʉ́ŋ ye. 
Á nyé ńgwɔ́ pɔ́ nkʉ̀ŋ ntse, 

22atsɔ̌ nyìŋ tó, lezíŋ sé gwɔ́ le Yayelo, á gwɔ́ tsɔ̌ tà’ nà melÿò tsɛ̀ɛ ndá cú’tè pà 
Yuda, ńgwɔ́ tà ńgyá Yěsô, ńdeen ńnuŋe mekwò ye, 

23ḿbú’ mbwó ngie: Tsétsɔ’ míŋ wɔ̀ɔn we manzwě à cʉ̌’ ńgwɔ́ pɔ́ ncwò legwé, tóo, 
ńzáb mbwó mú ná ye, à sẅéte ńtsẅɛ́. 

24Yěsô zẅíŋ, pɔ́ yé cʉ́me mánzsè ńně ńgee, alá’ pú ńgwɔ́ mánzsè tɛ’, ḿbú ne sẅɛ́ɛ 
Yěsô. 

25Atsɔ̌ manzwě gwɔ́ yé nùɔ, ńně ńguɔ, ńgẅiin guɔ máshúɔ, mbà á gegé yé gege 
ngù’ ntsɔ̀b pʉ́a lê legém. 

26Mbà à lǎ giŋe mbʉ̀a megàŋa ffo tà ńkʉ́a, ḿbú ńcʉŋte ye nkáb tà é mag, ńké tè 
sẅéte, tà ńcʉ́’ pú’u, aguɔ kẅi’i kẅi’i. 

27À la jú’ pá’ mé gɔɔn ngie Yěsô ne ńgÿo pʉ̀a zeŋe, á ná’te fó nzèm ńtó ńkíbe nzsǒ 
Yěsô, 

28ńně ńgɔɔn ntʉ́m yé ngie: N dɔɔn ńkíbe pɔ́ ndà’ nzsǒ Yěsô, mbà n ge zeŋe, 

29ńdeen ńkíbe, aguɔ yé gwóon ńzá’a, á gíŋe ńjú’, mbà à zeŋé. 



82 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

30Yěsô gwóon ńjú’ pá’ tsɔ́ metʉ̀ kẅɛ̌ mbùm yé, ésele nnɛ́ ńdíe lá’, ńzɛ́te ngie: À wɔ̌ 
kibé nzsǒ yɔ̀ɔn? 

31Ngàŋa kwò yé tsɔ́’ ngie: Ɔ̀ gyǎ alá’ pú ne sẅɛ́ɛ gú zẅìŋ wɔɔn, ɔ̀ gíŋe ńzɛ́te ngie à 
wɔ̌ kibé nzsǒ jù wɔ́ la? 

32Yěsô ké sele pɔ́ nnɛ́ ńně ńnáŋte, éfa’a lézsé nyìŋ gẅie à kibé yé. 

33Manzwě ŋwɛ́ cʉ́’ʉ ḿvɛɛ vɛ, ńtí nue à la zsé mmó gie á cʉ̌a ná ye, ńdeen ńké ńtó, 
ńnuŋe mekwò Yěsô, ḿbú shwóŋó yé kwà’ nò gie á cʉaté ntsèm. 

34Yěsô gɔɔn né ye ngie: Míŋ wɔ̀ɔn, pá’ ɔ̀ zǎb ntʉ́m ná mèŋ la, ɔ̀ zeŋé, gʉa lê mbʉ́lè, 
aguɔ jú mǎg. 

35Yěsô nyé ńgɔɔn nò né manzwě ŋwɛ́ gɔɔn, etsɔ́ ntá’ pʉ̀a fóo mbʉ̀a Yayelo, ńtó 
shwóŋó yé ngie míŋ we ně ńdá’ ńkwé, ngie tà á gíŋe ḿbége Ndè. 

36Yěsô jú’ pá’ fʉ̀’ gie à kaa jú’u la, ńgɔɔn né Yayelo ngie: Tè pɔ́g, záb pɔ́ ntʉ́m ná 
mèŋ. 

37Yěsô pɔ́ Yayelo ne ńgee, Yěsô tè zẅíŋ ngie tsɔ̌ nyìŋ cʉ́me nzèm pɔ́b wɔ́, ndà’ Piɛ 
ńgÿo Jâg pɔ́ fɛ́ we Jâŋ. 

38Pɔ́ gʉa tà ńkúu ndá Yayelo, Yěsô gyá mé pú ńgwɔ́ wó ńně ḿbége jʉ’, epʉ̀a ne 
ńdʉate, petsɔ́ ne ńga’te. 

39Yěsô kúu ndá ńgɔɔn né pɔ́b ngie: Pi pǔ ḿbége jʉ’, ńdʉa nzẅìŋ wɛ̂ mélà’a kɔ́? 
Múɔ kaa kwé, à lye lyě. 

40Pɔ́ jú’, ńgẅe yé gẅe. Á gÿo pʉ̀a metsèm fóo ndá ńkẅɛ, tà é cʉ́’ ndà’ tá múɔ pɔ́ má 
múɔ, ńgÿo ngàŋa kwò yé yɛ̌. Pâ pɔ̌ kúu tsɛ̀ɛ lûm ndá, á jʉ’ gie múɔ nuŋe wó. 

41Yěsô kú’te pwó múɔ, ńgɔɔn né yé ngie: Talita kum, ńdɔgɔ ńgɔɔn ngie: Múɔ 
manzwě, lu ssé. 

42Múɔ gwóon ḿbʉ’ʉ nnɛ́, ńdu ssé ńzye légiŋ. Pɔ́ gyá á pú ńkʉ’ʉ wɔ́b tɛ’. Múɔ laa 
mûɔ ngù’ ntsɔ̀b pʉ́a nê legém. 

43Yěsô pú ńtɔ’ɔ wɔ́b ngie pɔ́ pɔ́ɔn légÿo tà tsɔ̌ nyìŋ ndyɛ̀’ɛ zsé mmó gie à gÿǒ, ḿbiŋ 
ńtsẅi ngie mé náa mmó à jÿó. 

Malékuse 6 

Epʉ̀a Nǎzarɛd gwagá Yěsô. 
(Matio 13.54-58; Lukase 4.16-30) 

1Yěsô la fóo jʉ’ó, ńgʉa né lá’ pɔ́b, pâ ngàŋa kwò yé gwɔ́. 

2Alyɛ’ɛ́ nzsè yɔ́b gÿo ńgwɔ́, á gʉa ndá cú’tè pɔ́b, ńzye lézí’i pʉ̀a nò Ssé, pʉ̀a tà 
ńgyɔ́ɔn jú’u shwóŋè yé, ḿmɔɔn, ńně ńgɔɔn ngie: Nyìŋ wɔɔn aa ńgwɔ́ pá’ɔɔn ńdɔgɔ 
yɔɔn ntí menò fóo pɔ́ nzɔ̌? Yɛ̌ ntí legyè fóo nzɔ̌ mbwo yé, à piŋ ngǎ tá ńku’u légÿo 
yɔɔn ntí menò mmɔɔn mmɔɔn? 

3À tè kápíndɔ́ɔn, ńgwɔ́ míŋ Malîɛ wâ? Ńgwɔ́ fɛ́ pà Jâg, ńgÿo Joses, ńgÿo Jẅide 
mbɔɔ Símo wâ? Mefɛ́ pé pe pànzwě té gwɔ́ pɔ́ lá’ pege wɔɔn wɔ́ le? Pɔ́ gɔɔn pá’ɔɔn, 
ńdʉ’ʉ lé jú’u nò yé. 

4Yěsô leen ńgɔɔn né pɔ́b ngie: Mé gÿo mekù’ ntsẅì nkʉ̀ Ssé jʉ’ ntsèm, tà é cʉ́’ ndà’ 
lá’ pɔ́b, mé gwága yé nùɔ mefɛ́ pé, á ndá pɔ́b. 

5Á la gwɔ́ gwɔ̌ tà Yěsô pú tè gÿo tsɔ́ menò mmɔɔn mmɔɔn wó wɔ́, tà ńdí’ ndà’ pá’ à 
la záb mbwó mé nà tsɔ́ ntá’ megàŋa guɔ, ńgÿo pɔ́ zeŋe. 

6Á kʉ’ʉ Yěsô tɛ’, pá’ pɔ́ kaa záb ntʉ́m ná yé wɔ́. 

Yěsô tǔm pʉ̀a pé ntsɔ̀b pʉ́a 
(Matio 10.1,5-14; Lukase 9.1-6) 

Yěsô gÿo fó jʉ’ó, ńgʉa ńzye légiŋe tsɛ̀ɛ melá’ shÿó jʉ’ó, ńně ńzí’i pʉ̀a nò Ssé. 

7Afʉ̀’ gÿo ńku’, á tóŋ pʉ̀a pé ntsɔ̀b pʉ́a nê legém, ńzye létúmo wɔ́b mépʉ́a mépʉ́a, 
ńná metʉ̀ mbwo pɔ́b lélɔg ńjwoŋ messé tepòŋ mie é gwoon pʉ̀a ḿbúe wɔ́b, 

8-9ńtsẅi né pɔ́b ngie: Tà pi gwɔ gʉa, ḿbíi tsɔ́ mmó, tà ńdí’ ndà’ léshÿɔ́g mengùb 
mí, ḿbíi tÿǒ ńtẅi’. Tà pi tsẅág shúm léjÿó, ḿbɔ́ɔn nyìŋ lépíi pɔ̀ɔn. Tà nyìŋ gẅiin 
kà pɔ́ nkáb wɔ́, kà pɔ́ kúbe nzsǒ wɔ́. 

10Yěsô gíŋe ńgɔɔn né pɔ́b ngie, pi gʉa tà ńkúu jʉ’, mé gɔɔn ngie pi lá’a tsɛ̀ɛ yɛ̌ ndá 
wɔ́, pi ké ńtsẅé pɔ́ wó tà ńdá’ fó jʉ’ó ńgʉa. 

11Pʉ̀a tsɔ́ lá’ lɔɔn ńdʉ’ʉ lékúe gẅí, ńdʉ’ʉ lé jú’u shwóŋè gí, pi fó wó ńgwaa gʉa, 
ḿbú’u pfepfɔ́b mekwò pi, lélɔg ńnyɛɛ wɔ́b ngie nò gie pɔ́ gÿǒ, á cʉ́’ʉ ńdíe pɔ́ wɔ́b. 

12Pɔ́ gwá ńgiŋe jʉ’ ntsèm ńgɔɔn ngie: Á ne ńzɛ́te ngie mânyìŋ ntsèm kúbe mà. 

13Pɔ́ lɔ́ɔn ńgíŋe ńjwoŋo messé tepòŋ mie é pue pʉ̀a, ńtse mèvɛ nà meguɔ tà 
ńgyɔ́ɔn, pɔ́ zeŋe. 

Anò fùɔ Herôd pɔ́ Jâŋ Mbabtis 
(Matio 14.1-2; Lukase 9.7-9) 

14À yɔɔn nò gÿo lezíŋ Yěsô sa jʉ’. Fùɔ Herôd jú’ yé pá’ mé ne ńgɔɔn menò mie Yěsô 
ne ńgÿo, tsɔ́ pʉ̀a ne ńgɔɔn ngie Yěsô ŋwɛ́ ge gǎ wɔ́, é gwɔ́ Jâŋ Mbabtis, mbà à zǐm! 
Áa mmó gie á gÿo tá á ku’u légÿo menò mmɔɔn mmɔɔn. 

15Petsɔ́ pʉ̀a ne ńgɔɔn ngie aa Elîɛ, petsɔ́ ne ńgɔɔn yɔ́b ngie aa tsɔ̌ ntsẅì nkʉ̀ Ssé 
pá’ pe fʉ̀’ʉ mvfò. 

16Fùɔ Herôd jú’ mɔɔn menò, ńgɔɔn yé ngie: Aa Jâŋ gẅie n da gÿo mé zá’a twó yé 
lá, mbà à zǐm. 

17Á la gwaa gwɔ́, mbà fùɔ Herôd ka gÿo mé gwoon Jâŋ, ńkwɛ́ɛ yé ńgʉa ḿma’a ndá 
tsǎŋ, mélà’ Herôdiad gẅie à laa nzwě fɛ́ we Filib, tá á kaa. 

18Jǎŋ ne ńkaga yé ngie: Lepʉ̌ té ne ńzẅíŋe ngie ɔ̀ kaa nzwě fɛ́ gù wɔ́. 

19Á la fó pú’u, tá Herôdiad pú ńzá’ lekwɔ̀ɔn sé, ńně fa’a shÿó légÿo mé zẅé yé, ńké 
tè ne ńgyá wɔ́. À tě ngyá shÿó wɔ́, 

20mélà’mie fùɔ Herôd lɔ̌ɔn ńgÿo mekù’ Jâŋ, ńně ńzsé ngie aa nyìŋ Ssé, ńgÿo pɔ́ nò 
gie á tyé ndʉŋ ndʉŋ, pú’u la, tá á ne ḿbɔ́ɔnte yé pɔ́ɔnte, ḿbiŋe ńnéŋe ńkwoŋo 
lézẅí’te shwóŋè yé tɛ’, tá’ á ke ńgege yé gege. 

21Atsɔ́ lyɛ̌’ gÿo ńgwɔ́, eshÿó kẅɛɛ mbwo Herôdiad, á zẅɛ́’ pá’ mé ne ńjÿó máamáa 
línɔ́ɔn nɔ’ lélɔg ńkímte lyɛ̌’ gie mé la zyé fùɔ Herôd, mbà fùɔ Herôd tǒŋ mekěm, 
ńtóŋ metándá pàlÿɔ́’ ncù, mbɔɔ memáa pʉ̀a tsɛ̀ɛ ngwòŋ Galilea. 

22Mé ne ńgÿo línɔ́ɔn, míŋ Herôdiad ŋwɛ́ we manzwě tó ńzíŋe mmó, ńzíŋ tà nò 
poŋo fùɔ Herôd pâ pʉ̀a pie à ně ńtóŋo wɔ́b. Afùɔ gɔɔn né múɔ manzwě ŋwɛ́ ngie: 
Zɛ́te jú mmó gie ɔ̀ kwǒŋ ngie mèŋ n dɔg ḿma’a gú, tà à poŋo gú, 

23ńgɔɔn tà fó ńkʉa ngie: Akɔ́ɔkɔ́ɔ wɔ́ gie ɔ̀ ge zɛ́te wɔ́, mèŋ n ge ná né gù. Ɔ̀ lɔɔn fó 
ńzɛ́te pɔ́ ngie pɔgɔ gab lefùɔ sɔ́ɔn tsetsɛ̀ɛ n zẅíŋ zẅǐŋ. 

24Múɔ manzwě ŋwɛ́ kẅɛ, ńgʉa ńzɛ́te má we ngie: Mèŋ n tsẅi ngie fùɔ lɔgɔ kɔ́ 
ḿma’a wɔ̀ɔn? Má we tsɔ́’ ngie: Gʉa ńzɛ́te twó Jâŋ Mbabtis. 

25Múɔ kÿote ńgʉa lejʉ́ŋ fùɔ ńgɔɔn né yé ngie: Mèŋ n kwoŋo twó Jâŋ Mbabtis, á 
tsɛ̀ɛ pàga káŋ, pɔ́ fʉ̀’ɔɔn. 

26Afùɔ jú’, shÿó wé leen sẅɛ́’ tá’, le gwɔ́ gie à ně ńgɔɔn mvfò megʉ̀ pé tà ńkʉa gÿo 
à tè zsé lélʉ’ wɔ́. 

27Á gwóon ńtúmo feffò, ńtsẅi ngie à gʉa ńdɔgɔ twó Jâŋ ńtó. Feffò gʉa ndá tsǎŋ 
ńzá’a twó Jâŋ, 

28ńnéŋe tsɛ̀ɛ káŋ ńdɔg ńtó, ńnáa mbwo múɔ manzwě ŋwɛ́, á kẅé ńgʉa ńnáa 
mbwo má we. 

29Ngàŋa kwò Jâŋ gÿo ńjú’ ngie mé zẅě tá wɔ́b, ńtó ńkaa pfó yé ńdɔg ńgʉa ńtúŋ. 

Yěsô jÿɔ̌g pʉ̀a tsá’ tʉ̀a 
(Matio 14.13-21; Lukase 9.10-17; Jâŋ 6.1-15) 

30Megàŋ ntúm Yěsô pɛ̌ gʉa tà ḿbiŋ, ńtó ńcú’te lejʉ́ŋ yé, ńně ḿbíte shúm ntsèm 
sie pɔ́ pǔ ńgÿo, éshwóŋó yé tà mbɔɔ mmó gie pɔ́ zi’í pʉ̀a. 

31Á gɔɔn né pɔ́b ngie: Pi tó pege fa’a jʉ’ gie nyìŋ tè wó wɔ́, pi ná’a ńzẅɛte. Á gɔɔn 
pú’u, mélà’mie alá’ la ne ńcʉate, petsɔ́ ne ńgee, petsɔ́ ne ńtóo, tà pâ ngàŋa kwò yé 
pú tè gẅiin fʉ̀’ lépfɛ́ɛ mmó wɔ́. 

32Pâ pɔ̌ kúu tsɛ̀ɛ kanú’, ńně ńgee nà jʉ’ gie membʉ̀a té wó wɔ́. 

33Ńgwaa gʉa, alá’ gyá wɔ́b, ńdiŋe wɔ́b, ńzá’te ńgiŋ nê mekwò, éfó metÿǒsoŋ 
ntsèm ḿbú ńkẅɛ, ḿvɔgɔ nà yetsɔ̌ nzǐŋ, ńzẅí’te Yěsô. 

34Á kúu jʉ’ó, éfó tsɛ̀ɛ kanú’ ńkẅɛ, ńgyá nùɔ lá’, mezìŋe mɔ́b kúu yé, mélà’mie pɔ́ 
laa pá’ nùɔ menjʉ̀njÿò gie ampfele tè wó wɔ́ la. Á zye lézí’i wɔ́b menò tà ńgyɔ́ɔn. 

35Zà’ gÿo ńcʉa, ngàŋa kwò yé tóo lejʉ́ŋ ye, ńne ńgɔɔn ngie: Pege ee jʉ’ɔɔn nkwòŋo 
tsẅɛ, mbà zà’ cʉ̌a, 

36tsẅi né pʉ̀a pɔ́ gʉa tsɛ̀ɛ membʉ̀a mbaa tsɛ̀ɛ melá’ mie ée ngʉ̀ŋe jʉ’ɔɔn, ńjú 
shúm léjÿó. 

37Á tsɔ́’ɔ mbwo pɔ́b ngie: Pi zɔ náa mmó pɔ́ pfɛ́, pɔ́ tsɔ́’ yɔ́b ngie: Áa pá’ɔɔn peg gʉa 
ńcʉŋte máamáa nkáb, tà e ne ńku’u medenie nkÿo pʉ́a, tá ńdá’ ńdɔg ńjÿɔ́gɔ lá’ 
yɔɔn keen? 

38Yěsô zɛ́te wɔ́b ngie: Pi gẅiin mbelég mbu’ú shÿɔ́’ɔ? Pi gʉa ńdíe pege gyá. Pɔ́ gʉa 
ńdíe, ḿbiŋ nzèm shwóŋó yé ngie: Peg gẅiin mbelég mbu’ú ntʉ̀a ńgÿo messó 
mbàŋ pʉ́a. 

39Á gɔɔn né pɔ́b ngie: Pi gÿo pʉ̀a néŋte nà megǐ menùɔ menùɔ. 

40Mé sẅɛ́’ ńnéŋte ssé menùɔ menùɔ, tsɔ́ menkàŋ gwɔ́ pʉ̀a móm ntʉ̀a, metsɔ́ gwɔ́ 
pʉ̀a nkÿo. 

41Yěsô kẅé mbelég ŋwɛ́ mbu’ú ntʉ̀a pɔ́ messó mbàŋ pʉ́a, ḿbʉ’ʉ twó yé, ńná ndǎg 
mbwo Ssé, ḿbwɔ́’te mbelég ńnáa mbwo ngàŋa kwò yé, légwɔ́ gie pɔ́ ge gabte 
mbwo lá’, ńgíŋe ńgÿo pɔ́ pú’u, nà messó. 

42Pɔ́b metsèm pfɛ́, ńzẅɛ́. 

43Mé lagte mekèm mbelég mbaa messó mie é vwɔ’ɔ́, é lúe metúŋ ntsɔ̀b pʉ́a nê 
legém. 

44Pʉ̀a pie pɔ́ la pfɛ́ mbelég, la gyɔ́ɔn tɛ’, tà ndà’ mbàŋa gwɔ́ mmó ntsá’ tʉ̀a. 

Yěsô giŋé ndùm ntse 
(Matio 14.22-33; Jâŋ 6.16-21) 

45Yěsô gwoon ńtsẅii mbwo ngàŋa kwò yé ngie pɔ́ kúu kanú’, ḿvɔg ńgwɔ́ mvfò, 
ńtúm né yetsɔ̌ nzǐŋ, á nà gwoŋó Mbetsayida, á cʉ́’ nzèm ńde’e lá’ á gʉa. 

46Yěsô le’e lá’ tà pʉ̀a gwaa gʉa, á kwɔ́’ɔ ndùm tsɔ́ lekwɔ’ɔ́ lésẅíŋte Ssé. 

47Nzěm gÿo ńgwaa síŋ, mbà kanú’ gʉ̌a tà ńgwɔ́ soŋ ntse, Yěsô nyé ńtyé pɔ́ ssé gílé 
ye, 

48tá ńké ńgyá pá’ ntse ne ńgege pʉ̀a pé, mélà’mie fefà la ne fóo pɔ́ mvfò mvfò ńtóo. 
Á gÿo ńgwɔ́ nkwɔ́’ njÿó, Yěsô gwɔ jwoŋte wɔ́b, ńne ńgiŋe ndùm ntse, tà fa’a létɔ́gɔ 
wɔ́b, 

49pɔ́ gyá pá’ nyìŋ ne ńgiŋe ndùm ntse, ńkwaŋ ngie áa gegÿɛ́ nyìŋ, ńzye léga’te lê 
tʉ̀. 

50Pɔ́ metsèm la pú ne ńgyá yé pá’ à tóo, ḿbú ńcÿɔ’, tá Yěsô leen ńtóŋo wɔ́b, 
éshwóŋó wɔ́b ngie: Pi pʉ́le ńnéŋe, à gwɔ́ pɔ́ mèŋ, tà pi pɔ́g. 

51Á gɔɔn pú’u, ńkúu tsɛ̀ɛ kanú’, fefà zá’a, á cʉa wɔ́b, 

52mélà’mie legyè sɔ́b nyé ḿvɔ́g vɔ́g, ńzɔɔn ńgwɔ́ gwɔ́, mbà pɔ́ kaa liŋe mmó gie 
Yěsô kɔ’ɔ́ ńjÿɔ́gɔ lá’ ńdɔgɔ ńnyɛɛ wɔ́. 

Yěsô gÿǒ meguɔ nzǐŋ Jenezared zeŋe 
(Matio 14.34-36) 

53Pɔ́ túm ntse, tà ńkúu nà nzǐŋ ye Jenezared, ńcʉŋe kanú’, éfó tsɛ̀ɛ wó ńkẅɛ, 

54ńkẅɛ tà ńgwaa tyé ssé, mé liŋe Yěsô, 

55ńgwóon ńkÿote ńgʉa tsɛ̀ɛ mbʉ̀a fa’ megàŋa guɔ, ńkaa wɔ́b nà mekǔ ńdɔg ńtó ne 
jʉ’ gie mé jǔ’ ngie aa wó. 

56Á ne ńcʉa nzɔ̌ nzɔ̌ wɔ́, kà pɔ́ tÿǒsoŋ wɔ́, kà pɔ́ tsɛ̀ɛ mbʉ̀a wɔ́, mé ne ńkate meguɔ 
ńdɔgɔ ńtóo, ńnuŋte jʉ’ gie à ge cʉa wó, ésẅíŋte yé ngie à fó ńzẅíŋ pɔ́ kíbe pɔ́ ndà’ 
tsɔ́ɔn nzsǒ yé. Epʉ̀a pie pɔ́ kibé tsɔ́ɔn nzsǒ ŋwɛ́, pú ńzeŋe métsèm. 

Malékuse 7 

Mbʉ̌ pʉ̀a mesoŋ lâ mbʉ̌ Ssé 
(Matio 15.1-20) 

1Á gwɔ́ tsɔ́ lyɛ̌’, etsɔ́ pʉ̀a pie é fóo Yerósalem tó ńcú’te lejʉ́ŋ Yěsô, ńgwɔ́ pà farisay 
pâpàkyàgte lepʉ̌ Mǒsê, 

2ńgyá ngàŋa kwò Yěsô ne ńjÿó mmó nê lɔ̌’ nà mbwó mɔ́b, é mbwó mie pɔ́ kaa 
tsabte. 

3Pà farisay pâ pà Yuda metsèm té pfɛ́ɛ mmó té vɔg ńzate ntse nà mbwó mɔ́b tà 
ńkúu nà ntsìŋe pwó yɔ́b, pá’ nùŋe pà mvfò wɔb ne ńzɛ́te wɔ́, 

4ńgʉa sɔ̌ɔn tà ḿbiŋ, ḿvɔg ńkẅile lɔ̌’ ná pɔ́b, tá ńjÿó mmó. Pɔ́ gíŋ ńkú’te tsɔ́ mbʉ̌ tà 
é gyɔ́ɔn, é mie nùŋe ngwòŋ la záb, ńdɔg ńnyɛɛ wɔ́b ntí lesɔgɔ lɔ̌’ nà mentú’ mbɔɔ 
nà mekʉ̀ŋ, mbɔɔ ná mekáŋ, (tà mbɔɔ nà mekǔ). 

5Á cʉa pú’u, tá pà farisay pâ pàkyàgte lepʉ̌ Mǒsê ŋwɛ́ zɛ́te Yěsô ngie: Ngàŋa kwò 
jú jÿó mmó nê lɔ̌’ nà mbwó mɔ́b. Pɔ́ té giŋe ná nùŋe pà mvfò wɔ́ ńdɔgɔ ngǎ? 

6Yěsô tsɔ́’ɔ mbwo pɔ́b ngie: Pi ee pà nkwòŋ menÿɔ́g. Esǎya, ntsẅì nkʉ̀ Ssé lɔ̌ɔn 
fóon ńgɔɔn pá’a shwóŋó nò, pá’ à la ŋwe’e ńtí mà gẅi ńgɔɔn ngie: Epʉ̀a pɛ̂ lɔgɔ pɔ́ 
ndà’ ncwò wɔ́b ńgu’te wɔ̀ɔn, ntʉ́m wɔ́b té ná mèŋ wɔ́. 

7Pɔ́ ne ńgu’te wɔ̀ɔn, tá nò té mǒ wɔ́, ńtí nò gie pɔ́ ne ńzí’i menò pʉ̀a mesoŋ mbwo 
pʉ̀a ngie áa nò yɔ́ɔn 

8Yěsô leen ńké ńgɔɔn mbwo pɔ́b ngie: À yɛ̂ gie pi pe’e lepʉ̌ Ssé ńnáa nzèm, ńcʉ́’ʉ 
ńkú’te pɔ́ se pʉ̀a mesoŋ lɛ. 

9Pi zsé légwá’ lepʉ̌ Ssé, ńcwoŋo ńkú’te pɔ́ nùŋe lá’ gẅi mboŋó. 

10Mèŋ n gɔɔn nue Mǒsê la gɔ́ɔn ngie: «Gÿo mekù’ tá gù pɔ́ má gù, ńgíŋe ńgɔɔn ngie 
nyìŋ lɔɔn ńzoonte tá we kà pɔ́ má we wɔ́, mé zẅé ngàŋ». 

11Tà á gʉa ná pi, pi gɔɔn gí ngie: Nyìŋ lɔɔn ńgɔɔn mbwo tá we kà má we wɔ́ ngie: 
Akɔ́ɔkɔ́ɔ gie à lɔɔn ńgwɔ́ á lɔg ńkẅéte yé cʉ́’ ńgwɔ́ pɔ́ “Korban”, ńdɔgɔ ńgɔɔn ngie: 
Á cʉ́’ʉ ye Ssé, 

12mbà pi ge zẅíŋ ngie à té gíŋe ńgẅiin lékẅéte tá we pɔ́ má we wɔ́. 

13Pi zí’i nùŋe lá’ gẅi pú’u, ńdɔgɔ ńgwá’a shwóŋè Ssé. Pi giŋé ńne ńgÿo lìi menò 
ámɛ̌ tà é gyɔ́ɔn gyɔ̌ɔn. 

Akwà’ mmó gie á cʉŋte nyìŋ mvfò Ssé 
(Matio 15.10-20) 

14Yěsô gíŋe ńtóŋo lá’ ńgɔɔn né pɔ́b ngie: Pi metsèm téŋe tuŋó, ńcwoŋo ńjú’u nò 
gie mèŋ n gee ngɔ̌ɔn. 

15Atsɔ́ mmó gie ńgwɔ́ á fó nzème pǐ, ńkúu ná nyìŋ tà ńnéŋe lɔ̌’ ná yé á té wó wɔ́, a 
gie á fó tsɛ̀ɛ ntʉ́m yé zɔ̌ ńnéŋe lɔ̌’ ná ye. 

16[Nyìŋ lɔɔn ńgẅiin metuŋó lélɔg ńjú’u nò, á jú’] 

17Yěsô gÿo nyé lá’, ńgʉa tà ńkúu ndá, ngàŋa kwò yé zɛ́te yé ngie à kyagte nò gie à 
foo légɔɔn, éshwóŋó wɔ́b. 

18Á gɔɔn né pɔ́b ngie, ńzsé ngie sí legyè nyé ḿvɔ́g vɔ́g pá’ se petsɔ́ pʉ̀a gwâ? 
Ammó gie á fó nzème pǐ ńkúu ná nyìŋ, á té lɔ̌’ ná ye néŋ. 

19Á té kúu tsɛ̀ɛ ntʉ́m ngàŋ wɔ́, á kú pɔ́ tsɛ̀ɛ lepfòm sé, ńkẅɛ ńkúu tsɛ̀ɛ kwɛ. Yěsô 
lɔgɔ ńgɔɔn ngie: ammó gie mé jÿó jÿǒ zɔ̌ té gie áa mvfò Ssé ńgwɔ́ gie á ńnéŋe lɔ̌’ ná 
nyìŋ wɔ́, 

20ńgíŋe ńgɔɔn ngie, ammó gie á kẅɛɛ ntʉ́m nyìŋ zɔ̌ ńnéŋe lɔ̌’ ná ye. 

21Menkwaŋá tepòŋ zɔɔn fó pɔ́ tsɛ̀ɛ ntʉ́m nyìŋ mesoŋ, tá ńtsóte mbàŋa pɔ́ fa’a 
panzwě, epanzwě fa’a mbàŋa, ńtsóte nyìŋ á gwáa ńjʉ, ńtsóte nyìŋ á zẅé wetsɔ̌, 

22ńne ńgÿo gÿɛ́, ńne ńgẅiin kegɔ̀’, ńgẅiin ssé ntʉ́m, ńgẅiin fʉ̀te, ńkúu zɔgɔ́ tepòŋ, 
ńkwɔ́’ɔ lóŋ, ńtÿɔ́gɔ sóon twó nyìŋ, ńŋá’te nnɛ́, ńdʉ’ʉ ntÿɔgɔ́ ntsèm. 

23Ngwòŋ menò tepòŋ mɔɔn kẅɛɛ pɔ́ tsɛ̀ɛ ntʉ́m nyìŋ mesoŋ, tá ńnéŋe lɔ̌’ ná ye. 

Nzwě we túm zǎb ntʉ́m ná Yěsô 
(Matio 15.21-28) 

24Yěsô gÿo fóo jʉ’ó ńgee nà tsɔ́ pàga ngwòŋ, á shÿó tÿǒsoŋo Tir pɔ́ Sidoŋ, ńkúu 
tsɛ̀ɛ tsɔ́ ndá, ńké tè ne ńkwoŋo ngie mé zsé ngie aa jʉ’ó wɔ́. Tá’ mé ké ńzsé zsé. 

25Atsɔ̌ manzwě gwɔ́ yé wó, mbà ssé tepòŋ ka gwoon míŋ we we manzwě, ńne 
ḿbue yé. Á jú’ yé mé gɔɔn ngie Yěsô tǒ, á nɔ́ɔnte yé, ńnuŋe mekwò yé, 

26ésẅíŋte yé ngie à jwoŋ ssé tepòŋ ŋwɛ́, e kyɛɛ míŋ we ńnyé. Manzwě awɛ̌ la piŋ 
tè mûɔ Yuda wɔ́. A laa mûɔ Fénisi, á tsɛ̀ɛ ngwòŋ Siria. 

27Yěsô tsɔ́’ɔ mbwo yé ngie: Zɔɔn ńcʉ́’ pènkʉ́ jÿó mmó tà ńzẅɛ́, á té poŋo lékẅé 
shúm léjÿó pènkʉ́ ḿma’a mbwo ngwé wɔ́. 

28Manzwě ŋwɛ́ tsɔ́’ ngie: Andè, ɔ̀ gɔɔn shwóŋó nò, tá’ ngwé ké ńdagte mesɔ́ɔn 
shúm sie pènkʉ́ ne ḿpfɛ́ɛ mmó, é gwete ssé. 

29Yěsô gɔɔn né ye ngie: Mèŋ n jǔ’ ntí gie ɔ̀ lɔ̌g ńtsɔ́’, lo ńgʉa, à cʉa nà shwóŋè 
jú, essé tepòŋ fó ná míŋ gù ńkẅɛ. 

30Á leen ńké ḿbiŋe mbʉ̀a ye, ńgwaa gyá, múɔ pʉ́le ńnuŋe ndùm kǔ mbà ssé tepòŋ 
fǒ ná ye ńkẅɛ. 

Yěsô gÿǒ ntsà’ mbǔ’ zeŋe 

31Yěsô fó Tir, ńne ḿbiŋe né ngʉ̀ŋe letʉ̀ŋ Galilea, ńdɔg ye tÿǒsoŋ Sidoŋ, ńne ńcʉa 
tsɛ̀ɛ pàga lá’ Metÿǒsoŋ Legém. 

32Mé lɔgɔ tsɔ̌ nyìŋ ńtóo mvfò yé, á gwɔ́ mbǔ’ metuŋó, ńgíŋe tè zsé léshwóŋe tà á 
kẅɛ wɔ́, megàŋ sẅíŋte Yěsô ngie à záb mbwó mé ná yé à zeŋe, 

33Yěsô lɔgɔ yé fó tsɛ̀ɛ nùɔ pʉ̀a ńkẅɛ, ńnéŋ púɔ tepwó pé tsɛ̀ɛ metuŋó mé, ńtsaba 
tepwó we lê metyé, ńzába nà lʉ́m yé, 

34ńdeen ńké ḿbʉ’ʉ menÿɔ́g mé ńdíe tÿǒ, ńzẅi, ńgɔɔn ngie: “Effata”! Ńdɔgɔ ńgɔɔn 
ngie: Tsɔ́’ɔ! 

35Metuŋó mé gwóon ńtsɔ́’ɔ, alʉ́m yé kyɛ́’ɛ, á zye légɔɔn nò té mʉ́’te. 

36Yěsô gɔɔn né pʉ̀a pie pɔ́ ně ńdɔgɔ yé ńtó ngie: Tà pi gɔɔn tà nyìŋ jú’. Tá ńké ne 
ńtɔ’ɔ wɔ́b lêkɔ́ wɔ́, pɔ́ ké ne sá’a yɔɔn nò sǎ’. 

37Pʉ̀a metsèm ne ńjú’u, ḿbú ḿmɔɔn tà ńgɔɔn ngie à gÿo yé kɔ̀ɔkɔ́ɔ, á gwɔ́ pɔ́ 
mbòŋ. À gÿo pà mbǔ’ metuŋó jú’u nò, mbɔɔ pa támbǎ’ gíŋe shwóŋe. 

Malékuse 8 

Yěsô ne ńjÿɔ́gɔ pʉ̀a ntsá’ lekùa 
(Matio 15.32-39) 

1Á gíŋe ńgwɔ́ pɔ́ nà melyɛ̌’ amɛ̌, epʉ̀a tó, ḿbú ńgyɔ́ɔn tɛ’, ńgíŋe ńcú’te lejʉ́ŋ Yěsô, 
pâ pɔ̌ zye ńnéŋe. Pá’ pɔ́ la piŋ ńké tè mmó mpfɛ́ gẅiin la, Yěsô tóŋ ngàŋa kwò yé, 
ńgɔɔn né pɔ́b ngie: 

2Mezìŋe lá’ɔɔn pǔ ńkúu wɔ̀ɔn tɛ’, mélà’mie ée fʉ̀’ɔɔn ńgwɔ́ lyɛ̌’ sétá pá’ pɔ́ ké ńgwɔ́ 
pɔ́ lejʉ́ŋ mèŋ, ńké tè nyé ńgẅiin tsɔ́ mmó gie à lɔɔn ńgwɔ́ pɔ́ pfɛ́ wɔ́, 

3ńgwɔ́ gie n dɔɔn ńnyé wɔ́b nzyè, pɔ́ piŋ nzèm né membʉ̀a, mbà pɔ́ té ge gẅiin 
metʉ̀ lélɔg ńgʉa tà ńkú wɔ́. Etsɔ́ pʉ̀a ée tsetsɛ̀ɛ pɔ́b pɛ̂ fóo tàa ngʉ̀a shʉ̀shʉ̀a. 

4Ngàŋa kwò yé tsɔ́’ɔ mbwo yé ngie: À lɔɔn ńgwɔ́ mé lɔg shúm léjÿó nzɔ̌ á nkwòŋo 
tsẅɛ, tà pɔ́ pfɛ́ tà ńzẅɛ́ɛ? 

5Yěsô zɛ́te wɔ́b ngie: Pi zɔɔn ńgẅiin mbelég mbu’ú shÿɔ́’ɔ? Pɔ́ shwóŋó yé ngie pɔ́ 
gẅiin mbelég mbu’ú sɔ̀ɔn mbʉ́a. 

6Yěsô tsẅi ngie lá’ ńnéŋe ssé, ńdeen ńké ńkẅé mbelég ŋwɛ́ mbu’ú sɔ̀ɔn mbʉ́a, ńná 
ndǎg mbwo Ssé, ḿbwɔ́’te ńnáa mbwo ngàŋa kwò yé, pɔ́ gabte mbwo lá’. 

7Á gwaa gwɔ́ pɔ́ gíŋe ńgẅiin tsɔ́ mbɔ́ púɔ messó, tá’ é té gyɔ́ɔn. Yěsô gíŋe ńkẅé 
ńná ndǎg mbwo Ssé mǒ, ńná ngie pɔ́ gabte mbwo lá’. 

8Alá’ pú ḿpfɛ́ɛ mmó tà ńzẅɛ́. Mé piŋ ńdag mekèm mie é vwɔ’ɔ́, é lúe metúŋ sɔ̀ɔn 
mbʉ́a. 



89 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

9Alá’ gie á pǐŋ ḿpfɛ́ gwɔ́ nyìŋ mesoŋ ntsá’ lekùa. Yěsô leen ńké ńtsẅi pɔ́ gʉa. 

10Á leen ńgwóon ńkúu tsɛ̀ɛ kanú’, pâ ngàŋa kwò yé gʉa nê shÿó pàga ngwòŋ 
Ndálmanuta. 

Yěsô lʉ’ʉ́ légÿo nkʉ̀’ʉ nò 
(Matio 16.1-4) 

11Epʉ̀a nà nùɔ pà farisay tó ńne fa’a nò ná ye, ńtsóte yé ngie à gÿo nò mmɔɔn 
mmɔɔn gie á nyɛɛ ngie Ssé zɔ kà túmo yé, ńgie à nyɛɛ wɔ́b liŋé gie á la’te ngie Ssé 
zɔ tumó yé. 

12Yěsô jú’ tà ńzẅi, ḿbiŋ ńgɔɔn né pɔ́b ngie: epʉ̀a pie ée tsɛ̀ɛ njyó fʉ̀’ɔɔn ne ńzɛ́te 
ngie mèŋ n gÿo nò mmɔɔn mmɔɔn, éfa’a légǎ? Tá’, pi cʉ́’ mèŋ shwóŋó gẅi kwà’ nò 
nénʉ́, mé té ne nge nyɛɛ wɔ́b tsɔ́ mmó wɔ́. 

13Yěsô gɔɔn pú’u, ńdeen ńnyé pʉ̀a farisay jʉ’ó, ńkúu tsɛ̀ɛ kanú’, ńtúm ntse ńgee 
yetsɔ̌ nzǐŋ. 

Pi pɔ́ɔn mà pà nkwòŋ menÿɔ́g 
(Matio 16.5-12) 

14Yěsô pâ ngàŋa kwò yé la gwaa túm ntse gee yetsɔ̌ nzǐŋ, pɔ́ gwɔ́ tsɛ̀ɛ kanú’, 
ńgẅiin pɔ́ ndà’ lepu’ú mbelég sélemɔ’ɔ́, mbà pɔ́ ně ńdege té pí tsɔ̌ tà é gyɔ́ɔn. 

15Pâ pɔ̌ ne ńgee pú’u, Yěsô gɔɔn né pɔ́b ngie: Pi laga twó gí, ḿbɔ́ɔn mvòŋ 
pà farisay mbɔɔ ye fùɔ Herôd. 

16Pɔ́ jú’ pá’ à kǐm mvòŋ pú’u, ńdeen ńké ńzye légɔɔn tsetsɛ̀ɛ pɔ́b ngie: Tà à tě 
ńgɔɔn pɔ́ pá’ pege tè mbelég gẅiin wɔ́? 

17Yěsô zsé pá’ pɔ́ ne ńkwaŋa pú’u, ńzɛ́te wɔ́b ngie: Pi kwaŋa nò pɔ́ nà mbelég gie 
pi tè gẅiin mélà’a kɔ́? Pi lɔgɔ ḿbú ńnyé pɔ́ tè zsě nò wâ? Pi fɔ̌ɔn ńnyé pɔ́ tè jǔ’ tà 
ńjú’ lá? Legyè sí gáa ḿbú ńjÿɔ́’ɔ pɛ́’ɛ̀? 

18«Pi gẅiin menÿɔ́g, ḿbiŋ tè zsé lélɔg ńgyá jʉ’ wɔ́ la? Ńgẅiin metuŋó ḿbiŋ tè nò 
jú’ la»? Ńzsé ngie pi tè nò kímte la? 

19Mèŋ, n da pwɔ́’te mbelég yɛ̌ mbu’ú ntʉ̀a pi lɔg ńjÿɔ́g pʉ̀a ntsá’ tʉ̀a, ḿbiŋ ńdagte 
mekèm é lúe metúŋ méshÿɔ́’ɔ pi kaa? Pɔ́ tsɔ́’ ngie: É la lúe metúŋ ntsɔ̀b pʉ́a nê 
legém. 

20Mèŋ m biŋ ḿbwɔ́’te yetsɔ̌ ntá’ sɔ̀ɔn mbʉ́a, mé lɔg ńjÿɔ́g pʉ̀a ntsá’ lekùa, apfwɔ́’ 
lúe metǔŋ méshÿɔ́’ɔ, pɔ́ gɔɔn ngie, á la lúe metúŋ sɔ̀ɔn mbʉ́a. 

21Á leen ńké ńzɛ́te wɔ́b ngie: Tà pi giŋé ńnyé pɔ́ tè jú’? 

Yěsô gÿǒ fʉ̀ menÿɔ́g gyá jʉ’ 

22Yěsô pâ ngàŋa kwò yé la kúu Mbetsayida, mé lɔgɔ tsɔ̌ fʉ̀ menÿɔ́g ńtó, ésẅíŋte yé 
ngie à záb mbwó mé ná yé à zeŋe. 

23Á kú’te pwó fʉ̀ menÿɔ́g, ńdɔgɔ yé fóo tsɛ̀ɛ nùɔ lá’ ńkẅɛ, ńdɔg metyé ńtsab nÿɔ́g 
mé, ńzáb mbwó mé ná yé, ńzɛ́te yé ngie: Tà ɔ̀ ne ńgyá mmó? 

24Á náŋte, ńne ńgɔɔn ngie: Mèŋ n ne ńgyá pʉ̀a mesoŋ, pɔ́ ne ńgiŋe, tá ńké ńgwɔ́ pɔ́ 
pá’ metÿǒ la. 

25Yěsô gíŋe ńzáb mbwó nà menÿɔ́g nyìŋ ŋwɛ́, á cwoŋo ńdíe jʉ’, mbà à sẅeté, tà ne 
ńcÿó nnɛ́ ńgyá kɔ̀ɔkɔ́ɔ. 

26Yěsô gɔɔn ngie à piŋ né mbʉ̀a yé, tá’, tà á ke ḿpfó ye tsɛ̀ɛ lá’ yɛ̂. 

Piɛ zsě ngie Yěsô aa Nzà’nkÿo 
(Matio 16.13-23; Lukase 9.18-22) 

27Yěsô fóo jʉ’ó ńkẅɛ, pâ ngàŋa kwò yé ne ńgee né melá’ mie ée shÿó tÿǒsoŋo 
Sezare we Filib, pâ pɔ́ ne ńgee, á zɛ́te wɔ́b ngie: Epʉ̀a ée pá’ɔɔn ńne ńgɔɔn ngie 
mèŋ n gee wɔ̌? 

28Pɔ́ tsɔ́’ ngie: Etsɔ́ pʉ̀a ne ńgɔɔn ngie ɔɔ Jâŋ Mbabtis, Petsɔ́ ne ńgɔɔn ngie ɔɔ Elîɛ, 
petsɔ́ pʉ̀a ne ńgɔɔn yɔ́b ngie ɔɔ tsɔ̌ tà’ ná pantsẅì nkʉ̀ Ssé pe fʉ̀’ʉ mvfò. 

29Á zɛ́te wɔ́b ngie: Kwà’ pi gí gɔɔn ngie mèŋ n gee wɔ̌? Piɛ tsɔ́’ ngie: Ɔɔ Nzà’nkÿo 
gẅie Ssé la ka’. 

30Yěsô tɔ’ɔ wɔ́b tɛ’, ńgɔɔn ngie tà pɔ́ kím tà nyìŋ ndyɛ̀’ɛ zsé nyìŋ gẅie aa wɛ̌. 

Yěsô ne shwóŋó ntí legwé gie à ge gÿo kwé 

31Éfó mǒ, ńzye lézí’i wɔ́b mmó, ńgɔɔn ngie: Á ne ńzɛ́te ngie: Míŋ Nyìŋ gyá ngɔ́’ tɛ’, 
mekěme lá’ pú ńgwá’a yé, mbɔɔ metándá pànùŋe pwɔ́’ pâ pàkyàgte lepʉ̌ Mǒsê, é 
gÿo pú’u, mé zẅé yé. À piŋ ńzíme nà legwé nà mbɔ́ɔntè lyɛ̌’ tá. 

32Yěsô shʉ̀ashʉ̀a ńgɔɔn mɔɔn menò pá’ɔɔn, Piɛ leen ńná’a ńtóŋo yé ntsèm, ńzye 
lékaga yé. 

33Tá Yěsô sele nnɛ́, ńdíe ngàŋa kwò yé, ńcÿɔ́gɔ Piɛ, ńgɔɔn le yé ngie: Fó nzèm mèŋ 
ńtsíŋte nnɛ́ me Sátà, ɔ̀ tě ńkwaŋa pɛ́’ɛ̀, á gwɔ́ pá’ Ssé ne ńkwaŋa wɔ́, wɛ̂ gwɔ́ pɔ́ 
nkwaŋá pʉ̀a mesoŋ. 

34Ńdeen ńké ńtóŋo lá’ mbɔɔ ngàŋa kwò yé, ńgɔɔn né pɔ́b ngie: Nyìŋ lɔɔn ńge gwɔ́ 
wɔ̀ɔn nyìŋ, á gwága twó mbùm yé, ńkaa yé tÿǒ nkǐ ńdɔg ńzẅíŋe lékwé, tá ńcʉ́me 
nzèm mèŋ. 

35Nyìŋ gẅie à ge zɔɔn fa’a lépɔ́ɔn we le gwɔ́ zɔɔ nyìŋ gẅie à ge pyé we le gwɔ́ ŋwɛ́. 
Tá’ nyìŋ gẅie à kě ḿbyé we le gwɔ́ mélà’ mɔ́ɔn mbɔɔ mélà’ nkʉ̀ mbòŋo gẅie à gʉ̌a 
ntsẅǐ, mbà à ge lá’ gwɔ́ wó. 

36Mé lɔɔn ńzɔɔn ḿbú ńkaa njÿó yɔɔn ntsèm ńná né nyìŋ, tá á ké ńgwɔ́ gie e ge lɔg 
pɔ́ twó yé, mbà e ge kẅéte yé nà kɔ́? 

37À lɔɔn ńgwɔ́ nyìŋ lɔgɔ kɔ́ ńdɔg ńkúbe twó yé? 

38Nyìŋ lɔɔn ńkú shʉ́ légwɔ́ wɔ̀ɔn nyìŋ, mbɔɔ léshwóŋó nò yɔ́ɔn mbwo pʉ̀a pɔɔn 
pie ée tsɛ̀ɛ njyó fʉ̀’ɔɔn, ńgwɔ́ ngẅɛ̀ pʉ̀a tepòŋ lɔɔn, ńgwɔ́ pàtè zsě Ssé, mbà Míŋ 
Nyìŋ ge lá’ gíŋe kú ye shʉ́ lélɔgɔ yé ńgÿo we nyìŋ, afʉ̀’ gie à ge lá’ piŋ nzèm tsɛ̀ɛ 
legú’ we Tá we, pâ mecÿɔ́’ Ssé gwɔ́. 

Malékuse 9 

1Yěsô gíŋe ńgɔɔn né pɔ́b ngie: Mèŋ shwóŋó gẅí, kwà’ nénʉ́, ngie: Etsɔ́ ntá’ ná pʉ̀a 
pie pɔ́ ée jʉ’ɔɔn fʉ̀’ɔɔn té ge gÿo kwé té gwɔ́ gie pɔ́ lɔ̌g nÿɔ́g ńgyá Lefùɔ Ssé pá’ é 
tóo lê shʉ́shÿɔ́g wɔ́. 

Aliŋé Yěsô selé 
(Matio 17.1-9; Lukase 9.28-36) 

2É cʉa lyɛ̌’ ntɔgɔ́, Yěsô faga Piɛ ńgÿo Jâg pɔ́ Jâŋ, ńdɔgɔ wɔ́b ńgʉa ńkwɔ́’ɔ nà tsɔ̌ 
máa lekwɛ́. Pâ pɔ́ gwɔ́ wó gílé pɔ́b, pɔ́ gyá liŋé yé pú sele. 

3Menzsǒ mé pú ńcʉ́’ ńŋwʉŋe ŋwʉŋe, ḿbú fɔ́g tà tsɔ́ mmó gie à lɔɔn ńgwɔ́ nyìŋ lɔg 
sɔg nzsǒ ndùmo ssé tsetsá’ tà é fɔ́g pú’u, yɛ̌ té wó wɔ́. 

4Ngàŋa kwò Yěsô pɛ̌ métá gyá, mbà Elîɛ pɔ́ Mǒsê kẅɛ̌ ńtyé, pâ Yěsô ne shwóŋe. 

5Piɛ leen ḿvele vele ńgɔɔn mbwo Yěsô ngie: Tá weg, á pǒŋ pá’ pege jʉ’ɔɔn lɔɔn. 
Zẅíŋe peg jwóŋmentàb méentá, tà’ gwɔ́ gú, tà’ gwɔ́ we Mǒsê, wetsɔ́ gwɔ́ we Elîɛ. 

6À lɔ̌ɔn ńcʉ́’ʉ ńgɔɔn yé pɛ́’ɛ̀, tá à tě ńzsé mmó gie à gɔɔn yɛ̌ wɔ́, mbà cÿɔ’ pǔ 
ńgwoon wɔ́b tɛ’. 

7Pɔ́ gwaa gyá, etsɔ́ melɔ́ɔn sẅɛ́’, ńkábte wɔ́b. Ngyè nyìŋ fóo tsoló ńgɔɔn ngie: 
Wɔɔn aa Míŋ wɔ̀ɔn, mèŋ n kwoŋo yé tɛ’. Pi jú’ ncwò wé, 

8ńgwaa cʉ́me, ngàŋa kwò Yěsô té gíŋe petsɔ́ pʉ̀a ńgyá wɔ́, ndà’ wɔ́ba Yěsô zɔ̌ cʉ́’ 
ńgwɔ́. 

9Pâ pɔ́ gÿo ńne fóo ndùm lekwɛ́ ńcwóŋo, á tɔ’ɔ wɔ́b ngie tà pɔ́ keme mmó gie pɔ́ 
gyǎ lá, tà ńdá’ ńkú fʉ̀’ gie Míŋ Nyìŋ zimé nà legwé. 

10Pɔ́ zẅíŋ pá’ à gɔ̌ɔn pú’u, ńké ńne ńzɛ́te tsetsɛ̀ɛ pɔ́b pɔ́ ngie: À gɔɔn ngie ńzíme nà 
legwé, ńzíme nà legwé ńdɔgɔ ńgɔɔn ngie kɔ́? 

11Pɔ́ leen ńké ḿbiŋ ńzɛ́te Yěsô ngie: Tà pàkyàgte lepʉ̌ Mǒsê gɔɔn ngie Elîɛ ge lá’ 
vɔg tó pé’e mélà’a kɔ́? 

12Á tsɔ́’ɔ mbwo pɔ́b ngie: «Áa nò, antsẅì nkʉ̀ Ssé Elîɛ vɔgɔ ńtóo lézába kɔ̀ɔkɔ́ɔ nà 
yé jʉ’», ńzɔɔn ńgwɔ gwɔ́, mbà pá’ mé la gíŋe ńŋwe’e tsɛ̀ɛ ŋwà’ne Ssé ngie: Míŋ 
Nyìŋ zɔɔn ge lá’ gyá ngɔ́’ tɛ’, mé kʉ́e yé, mé ŋwe’e pú’u, ńdɔgɔ ngie kɔ́ 

13Tá’, mèŋ shwóŋó gẅi pá’ɔɔn, mbà Elîɛ ŋwɛ́ kéen ńtó, epʉ̀a mesoŋ gÿo ná yé pá’ 
pɔ́ kwǒŋ, á gwɔ́ ndʉŋ ndʉŋ pá’ mé la ŋwe’e tsɛ̀ɛ ŋwà’ne Ssé ńtí yé. 

Yěsô jwǒŋ ssé tepòŋ ná tsɔ̌ múɔ 
(Matio 17.14-21; Lukase 9.37-34) 

14Yěsô gwaa piŋ nzèm jʉ’ gie ngàŋa kwò yé ée wó, ńgyá alá’ pú ńtÿɔ́’ɔ wɔ́b ńnéŋe 
soŋ,ngàŋa kwò yé pâ pàkyàgte lepʉ̌ Mǒsê gwɔ́ wó ńzoŋo tsɔ́ nò. 

15Alá’ gwɔ́ tà ńgyá Yěsô kẅɛɛ ná pɔ́b, pɔ́ pú ńnɔ́ɔnte ńgʉa ńtsyɛ’te yé. 

16Á piŋ ńzɛ́te ngàŋa kwò yé ngie pɔ́ zoŋo kɔ́ wɔ́? 

17Atsɔ̌ nyìŋ kẅɛɛ nùɔ lá’, ńtsɔ́’ɔ mbwo ye ngie: Andè, mèŋ n dɔgɔ́ míŋ wɔ̀ɔn ńtó 
légyá gú. Á gwɔ́, mbà ssé tepòŋ léen ńgwoon yé, ńtsɛ́ ncwò wé. 

18E ssé tepòŋ ŋwɛ́ lɔɔn ńgwɔ lu ssé ná yé, á gwɔ́ nzɔ̌ jʉ’ wɔ́, é tsẅí’i yé ḿma’a pɔ́ 
ssé, á tiŋ, éfu’ metyé, ḿpfɛ́ mesoŋ mé. Mèŋ n tǒ pá’a, ésẅíŋte ngàŋa kwò ɔ́ ngie pɔ́ 
jwoŋ ssé tepòŋ ya yɛ̌, pɔ́ té mǒ ku’. 

19Yěsô gɔɔn mbwo pɔ́b ngie: Akwò pàtè něŋ ntʉ́m nà Ssé, áa pá’ɔɔn pege lá’ ńnéŋe 
tà síŋe gwɔ́ tá pi záb ntʉ́m gẅi nà Ssé? Mèŋ n ge lá’ shÿɔgɔ ná menò mí tà kú pɔ́ 
síŋe? Pi lɔgɔ múɔ ŋwɛ́ ńtó, ńná né mèŋ. 

20Mé lɔgɔ yé ńtó ńná né ye, essé tepòŋ ŋwɛ́ leen ńjú’u gyé Yěsô, ńkaa múɔ ŋwɛ́ 
ńtéme ssé, á kele ssé, ńzye léfu’ metyé. 

21Yěsô zɛ́te tá múɔ ngie: Yɔɔn guɔ áa pá’ɔɔn ńgwɔ́ ná múɔ tà fó síŋe? Á gɔɔn ngie 
tà fó fʉ̀’ gie mé la zyé yé. 

22Á piŋ ńgwɔ́ tà ssé tepòŋ ŋwɛ́ gwoon yé, ńne ḿma’a yé nzɔ̌ wɔ́, ḿma’a ma’, kà 
tsɛ̀ɛ mmɔ̌g wɔ́, kà tsɛ̀ɛ ntse wɔ́, éfa’ pɔ́ shÿó léké ńzẅé yé zẅé. Tsétsɔ’ tsɔ́ɔn 
mezìŋe mɔ́ɔn, ńkẅéte wɔ̀ɔn, ńgÿo à sẅéte pá’ ɔ̀ lɔɔn ńku’. 

23Yěsô pʉŋe yé ngie: Ɔ̀ piŋe ngie pá’ ɔ̀ lɔɔn ńku’ lêkɛ̂? Anò té cʉa nyìŋ gẅie à záb 
ntʉ́m nà Ssé wɔ́. 

24Tá múɔ leen ńdwo ńgɔɔn ngie: Oon! Mèŋ n zǎb ntʉ́m wɔ̀ɔn nà Ssé, kẅéte wɔ̀ɔn, 
mèŋ n kẅi’i ńzáb ntʉ́m nà yé. 

25Yěsô gyá, alá’ ne ńnɔ́ɔnte ńkẅi’i ńtóo tǒ, á cÿɔ́g ssé tepòŋ ŋwɛ́, ńgɔɔn ngie: 
Gù ssé tepòŋ gie e tsɛ́ɛ ncwò nyìŋ, ńziŋe pâ metuŋó mé, mèŋ n gwɔ gyá, mbà ɔ̀ fǒ 
ná múɔ wɛ̂ ńkẅɛ, ḿbɔ́ɔn lélá’ ńgíŋ ḿbiŋ nzèm ńkúu ná ye. 

26E ssé tepòŋ ŋwɛ́ tsẅi’i múɔ ḿma’a ssé, ńgÿo á ga’te, éfó ná yé ńkẅɛ. Á cʉ́’ ńnuŋo 
ssé ńgÿo pɔ́ pá’ pfó nyìŋ la, tà mé ne ńgɔɔn pɔ́ ngie à kwě. 

27Tá’, Yěsô kú’te pwó yé ńkẅéte yé, ńgÿó á lu ssé ńtyé tyé. 

28Yěsô pâ ngàŋa kwò yé gÿo ḿbiŋ tà ńkúu ndá, ńgwɔ́ gílé pɔ́b, pɔ́ zɛ́te yé ngie: Akɔ́ 
ně ńgÿo tá peg tè ku’u léjwoŋ yɔɔn ssé tepòŋ ŋwɛ́ wɔ́? 

29Yěsô gɔɔn né pɔ́b ngie: Mé lɔg pɔ́ ndà’ lésẅíŋte Ssé tá ńdɔg ńgÿo yɛ̌ ntí ssé tepòŋ 
fó ná nyìŋ ńkẅɛ. 

Yěsô giŋé ńgɔɔn ntí legwé gie à ge kwé yɛ̌ 
(Matio 17.22-23; Lukase 9.43-45) 

30Pâ Yěsô fó wó ńne ńgee, ńcʉa tsɛ̀ɛ ngwòŋ Galilea, á piŋ ńké tè ne ńkwoŋo ngie 
mé zsé jʉ’ gie aa wó wɔ, 

31ńně ńzí’i ngàŋa kwò yé mmó, ńne shwóŋó ngie: Mé ge sẅiŋe Míŋ Nyìŋ mbwo 
pʉ̀a mesoŋ pɔ́ gÿo à kwé. Tá’, e gwaa gwɔ́ lyɛ̌’ tá à zím. 

32Á gɔɔn pú’u, ngàŋa kwò yé ké tè jú’ mboŋó wɔ́, tá ḿbiŋ ne ḿbɔ́gɔ lé zɛ́te yé nò 
mǒ. 

Legwɔ́ ndÿò aa legǎ? 
(Matio 18.1-5; Lukase 9.46-48) 

33Pɔ́ gʉa tà ńkúu Kapernawúm, ńkúu ndá, Yěsô zɛ́te wɔ́b ngie: Pi kɔ’ɔ́ ńgiŋe 
mánzsè ńzoŋo kɔ́ pé’e? 

34Pɔ́ té tsɔ́b, á nue pɔ́ kɔ’ɔ́ mánzsè, ńne ńzoŋo fa’a nyìŋ gẅie aa tsetsɛ̀ɛ pɔ́b ńgwɔ́ 
ndÿò wɔb metsèm. 

35Yěsô leen ńké ńnéŋe ssé, ńtóŋ ngàŋa kwò yé ntsɔ̀b pʉ́a nê legém, éshwóŋó wɔ́b 
ngie: Nyìŋ gẅi lɔɔn ne fa’a létyé ńgwɔ́ mvɔ́g mvfò, mbà á poŋ ngie à zẅíŋe légwɔ́ 
nzèm, éfa’a mbwo pʉ̀a metsèm, 

36ńgɔɔn pú’u, ńtóŋo mûɔ mémúɔ, ńtyé pɔ́ mvfò pɔ́b, ńkaa yé ńgẅiin, ńdeen ńké 
ńgɔɔn ngie: 

37Nyìŋ lɔg lezíŋ sɔ́ɔn, ńkúe mûɔ memûɔ pá’ wɔɔn lɔɔn, mbà ngàŋ kúe pɔ́ wɔ̀ɔn. 
Nyìŋ piŋ ńkúe wɔ̀ɔn, mbà ngàŋ tě ńkúe pɔ́ ndà’ wɔ̀ɔn mɔ́, à kúe pɔ́ nyìŋ gẅie à la 
túmo wɔ̀ɔn. 

Nyìŋ gẅie à toonte pɔ́ ngàŋa tág 
(Lukase 9.49-50) 

38Jâŋ ńnéŋe tà ńgɔɔn né Yěsô ngie: Tá weg, peg ně ńgyá tsɔ̌ nyìŋ ne ńdɔgɔ lezíŋ 
shú ńjwoŋo messé tepòŋ ná pʉ̀a, peg fa’a létɔ’ɔ yé, mélà’mie à tè yé nzèm gù pá’ 
peg wɔ́. 

39Yěsô tsɔ́’ ngie: Tà pi tɔ’ɔ yé légÿo pú’u, à lɔɔn ńgwɔ́ nyìŋ le lɔg lezíŋ sɔ́ɔn, ńgÿo 
nò mmɔɔn mmɔɔn, ḿbiŋ ńgwóon ńkíme wɔ̀ɔn tepòŋ wɔ́. 

40Nyìŋ gẅie à kaa nò yégè tága, aa wege nyìŋ. 

41Mèŋ shwóŋó gẅí, kwà’ nénʉ́, nyìŋ lɔɔn ńgwaa náa méjʉ’ʉ ntse né pi, ńnáa, 
mélà’mie pi ee pʉ̀a pɔ́ɔn, mbà wé ntsɔ’ɔ́ fà’ téen ńdá’a ḿbyé wɔ́. 

Ammó gie à lɔɔn ńgwɔ́ á gÿo nyìŋ pɔ́ Ssé fege 
(Matio 18.6-11; Lukase 17.1-2) 

42Tá’, nyìŋ gẅie à ké ńtsóte tsɔ̌ tà’ nyìŋ nà mecʉ̀cʉ̀ŋ pɔ́ɔn pie pɔ́ záb ntʉ́m ná mèŋ, 
légwɔ́ gie à ge fʉa nò, mbà ngɔ́’ gie e ge lá’ kúu ngàŋ, e ge gwɔ́ gie e pǔ ńgyɔ́ɔn, tà 
mvfò gwɔ́ ndà’ pá’ à lɔɔn ńgwɔ́ mé cʉŋe máamáa tóon lóŋ ngàŋ, ḿma’a yé tsɛ̀ɛ mí. 

43Apwó ɔ́ zɔ lɔɔn ne ńtsóte gú ńnéŋe tsɛ̀ɛ mefʉ̀a, ɔ̀ zá’ ńgwá’, mbòŋo ee gú légwɔ́ 
kème pwó, tá ńké ńdá’ ńgwɔ́ wó, ńcʉa gú légẅiin mbwó mbʉ́a, tá ḿbiŋ ńkúu tsɛ̀ɛ 
jʉ’ gie mmɔ̌g ée wó, ńgwɔ́ gẅie é téen ńdá’a ḿbyé tsɔ́ lyɛ̌’ wɔ́, 

44[á jʉ’ gie mentẅintẅɛ mie ée ntěen ńkwé wɔ́ pfɛ́ mepfó pʉ̀a wó. Mmɔ̌g gẅie é 
kÿó wó, é téen ńdá’a ḿbyé wɔ́.] 

45Akwò jú zɔ lɔɔn ne ńtsóte gú ńnéŋe tsɛ̀ɛ mefʉ̀a, ɔ̀ zá’ ńgwá’, mbòŋo gú légwɔ́ 
kème kwò tá ńdá’ ńké ńgwɔ́ wó, ńcʉa gú légẅiin mekwò mú mémbʉ́a tá mé ma’a 
gú tsɛ̀ɛ mmɔ̌g, 

46[á jʉ’ gie mentẅintẅɛ mie ée ntěen ńkwé wɔ́ pfɛ́ mepfó pʉ̀a wó. Mmɔ̌g gẅie é 
kÿó wó, é téen ńdá’a ḿbyé wɔ́,] 

47ḿbiŋ ńgwɔ́ gie lejÿɔ́g shú zɔ ne ńtsóte ɔ́, ɔ̀ fʉa nò, ɔ̀ tsɔ́’ ńgwá’, mvfò ee gú légwɔ́ 
pyè lejÿɔ́g tá ńké ńkúu nà nòLefùɔ Ssé, ńcʉa pá’ à lɔɔn ńgwɔ́ ɔ̀ gẅiin menÿɔ́g mú 
mémbʉ́a mé piŋ ḿma’a gú tsɛ̀ɛ jʉ’ʉ mmɔ̌g, 

48«á jʉ’ gie mentẅintẅɛ mie ée ntěen ńkwé wɔ́ pfɛ́ mepfó pʉ̀a wó. Mmɔ̌g gẅie é 
kÿó wó, é téen ńdá’a ḿbyé wɔ́». 

49Pi zsé ngie mmɔ̌g ge lá’ táŋte mawɔ̌wɔ́ɔ ndʉŋ ndʉŋ pá’ mé lɔgɔ ngwáŋ ńtáŋte 
shúm pwɔ́’. 

50Ngwáŋ ée ssé ńgwɔ́ mmó mbòŋo tá’, é lɔɔn ńgwɔ́ tà é té ńnyé ne ńdʉme wɔ́ mé 
gíŋe ńdɔgɔ kɔ́ ńgÿo tá é gíŋe ńdʉm? Á poŋ ngie kwà’ ngwáŋ mbòŋo gwɔ́ lóŋ pi, 
pú’u, asẅétè gwɔ́ tsetsɛ̀ɛ pi. 

Malékuse 10 

Yěsô ne ńzí’i pʉ̀a nò nà lɔ́ɔn ndá 
(Matio 19.1-12) 

1Yěsô fó jʉ’ó, ńcʉ́me mánzsè, ńdɔg shÿó Jẅidea, ńgʉa nà yetsɔ̌ nzǐŋ ntse Jurdeŋ. 
Alá’ gíŋe ńcú’te lejʉ́ŋ yé tà ńgyɔ́ɔn, á leen ńzye lézí’i wɔ́b nò Ssé pá’ à laa mà 
mbwo yé. 

2Epʉ̀a nà nùɔ pà farisay tó yɔ́b, ńgwɔ kwà’te yé, ńzɛ́te yé ngie: Tà áa pé’e lepʉ̌ 
ségè zẅíŋ ngie nyìŋ jwoŋo nzwé we? 

3Yěsô zɛ́te wɔ́b ngie: Mǒsê la tsẅii tsɛ̀ɛ lepʉ̌ ngie pi gÿo pɔ́ lêkɔ́? 

4Pɔ́ gɔɔn ngie Mǒsê la zẅíŋ ngie «mámbàŋa jwoŋo nzwě we, tá ńké ńgwɔ jwoŋo 
yé, ḿvɔg ńŋwe’e ŋwà’ne lélɔg ńjwoŋo yé». 

5Yěsô gɔɔn mbwo pɔ́b ngie: Mǒsê la ná sɛ̌ lepʉ̌ mbwo pi, pɔ́ mélà’mie à gyǎ pi tʉʉ 
twó mbwo Ssé tà á cʉa. 

6Á la ké fó nùŋe ngwòŋ, á té pú’u, wɔ́. «E Ssé la pwóon mámbàŋa pɔ́ manzwě». 

7Áa mmó gie á gÿo, nyìŋ ńnéŋe tà fag nnɛ́ ná tá we pɔ́ má we, ńgʉa ńda nnɛ́ nà we 
manzwě. 

8Pɔ́ ye temte ńcʉ́’ʉ tà’ nyìŋ Á cʉa pú’u, pɔ́ le gíŋe ńgwɔ́ pʉ̀a mépʉ́a wɔ́, pɔ́ cʉ́’ʉ tà’ 
nyìŋ. 

9Pú’u la, nyìŋ mesoŋ pɔ́ɔn léfege mmó gie Ssé temté. 

10Pɔ́ gÿo ḿbiŋ tà ńgwɔ́ ndá, ngàŋa kwò yé zɛ́te yé nò ńtí nò ya yɛ̌. 

11Á shwóŋó wɔ́b ngie: Nyìŋ jwoŋo nzwě we, ńzɔ́’ɔ we ndyɛ̀’ɛ, mbà á cʉ̌a nà kʉ̀a 
yɔ́b gie á tagá, á gÿo pɔ́ gÿɛ́. 

12Manzwě piŋ ńkẅɛɛ nà ndǔm we, ńgʉa ńzɔ́’ɔ tsɔ̌ nyìŋ ndyɛ̀’ɛ, mbà á cʉ̌a nà kʉ̀a 
yɔ́b ndǔm we, á gÿo pɔ́ gÿɛ́. 

Yěsô pâ gígyé pènkʉ́ 
(Matio 19.13-15; Lukase 18.15-17) 

13Epʉ̀a ne ńdɔgɔ tsɔ́ gubé ńtóo légwɔ́ gie Yěsô ge záb mbwó twó pɔ́b, tá’ ngàŋa 
kwò yé piŋ ńne ńtɔ’ɔ. 

14Yěsô gyá pú’u, á té yé poŋ, á gɔɔn né ngàŋa kwò yé ngie: Pi nyé gubé pɔ́ tó 
ńkẅɛ́te wɔ̀ɔn, tà pi táte wɔ́b létó, epʉ̀a pie ée pá’ gubé zɔ̌ gẅiin nò ná Lefùɔ Ssé. 

15Mèŋ shwóŋó gẅí, kwà’ nénʉ́, nyìŋ lɔɔn tè cʉ́’ pá’ mûɔ mémúɔ, ńzẅíŋ ngie Ssé zɔ 
cʉ’ʉ́ sá’a yé wɔ́, mbà pɔ́ Ssé té ńdá’a ńteme nò wɔ́. 

16Á gɔɔn pú’u, ńkẅé wɔ́b ńgẅiin, ńzáb mbwó ná pɔ́b, ńcʉ́me wɔ́b mbwo Ssé. 

Áa mbòŋ lényé shúm ntsèm, ńzse nzèm Yěsô 
(Matio 19.16-30; Lukase 18.18-30) 

17Yěsô gÿo ńtyé mánzsè ńne ńgee, atsɔ̌ nyìŋ kÿote ńtó ńkẅí’te mvfò yé, ńzɛ́te yé 
ngie: Tsítsà, gù zɔɔ kwà’ nyìŋ mbòŋo. Mèŋ n ge gÿo yɔ́ɔn lêkɔ́ tá gẅiin le gwɔ́ 
tèmì? 

18Yěsô zɛ́te yé ngie: Ɔ̀ tóŋo wɔ̀ɔn le nyìŋ mbòŋo mélà’a kɔ́? É té ndà’ Ssé wɔ́, mbà 
nyìŋ mbòŋo tè wó wɔ́. 

19Ɔ̀ tè ne ḿmoŋe mbʉ̌ Ssé wɔ́. E Ssé la záb ngie: «Tè zẅé nyìŋ, ḿbɔ́ɔn légÿo gÿɛ́, tè 
jʉ, tè tÿɔ́g sóon twó nyìŋ, tè fʉte nyìŋ, ná mekù’ tá gù pɔ́ má gù» 

20Nyìŋ ŋwɛ́ tsɔ́’ɔ mbwo Yěsô ngie: Tsítsà, tà fó pá’ mèŋ n da nyé ńgwɔ́ pɔ́ mûɔ 
shùm, mèŋ n gee ńké ńtsẅé ńkú’te mbʉ̌ mɛ̂ ku’té ntsèm. 

21Yěsô gíŋe ńdíe yé, anò yé poŋo yé, á gɔɔn né yé ngie: Mémmó wémɔ’ɔ́ nyě ńzága 
gẅie ɔ̀ ge gÿo. Gʉa, ḿbú sẅiŋ shúm shú ntsèm, ńgab nkáb mbwo pàtèmmó, 
ńdeen ńké ńdá’ ńgẅiin shúm tʉ̀ nzẅìŋ tÿǒ lepwó. Gʉa ńgÿo pú’u, ḿbiŋ ńtó ńcʉ́me 
nzèm mèŋ. 

22Nyìŋ wá jú’u yɔɔn shwóŋè, eshÿó wé gwóon sẅɛ́’. Á tém nzèm, ńgwɔ́ gʉa, ńcʉ́ŋe 
twó yé cʉ́ŋe, mélà’mie à la gẅiin shúm tʉ̀ nzẅìŋ tɛ’. 

23Yěsô cʉ́’ nzèm sele nnɛ́ ńdíe pʉ̀a pie é la tÿɔ́’ɔ yé ńnéŋe soŋ, ńgɔɔn mbwo ngàŋa 
kwò yé ngie: Á pú ńtʉ pá’ à lɔɔn ńgwɔ́ ngàŋa mmó zẅíŋ ngie Ssé zɔ cʉ́’ʉ sá’a yé. 

24Ngàŋa kwò yé jú’u yɔɔn shwóŋè, á kʉ’ʉ wɔ́b tɛ’. Yěsô gíŋe ńgɔɔn né pɔ́b ngie: 
Pènkʉ́ pɔ́ɔn, nyìŋ lézẅíŋ tà Ssé zɔ cʉ́’ʉ sá’a yé pǔ ńtʉ tɛ’. 

25Á zeŋe mbwo shÿɔ́ɔ léshúu tsɛ̀ɛ njwòŋ lesyɛ’ɛ́, ńcʉa ngàŋa mmó lézẅíŋ ngie Ssé 
zɔ cʉ́’ʉ sá’a yé. 

26Yɔɔn nò fó ḿmege ńkʉ’ʉ ngàŋa kwò yé. Pɔ́ gɔɔn ngie, tà á lɔɔn ńgwɔ́ pɔ́ pɛ́’ɛ̀, 
mbà wɔ̌ ge lá’ tsẅɛ́? 

27Yěsô líe wɔ́b tà ńgɔɔn ngie: Á cʉa pɔ́ pʉ̀a mesoŋ, à lɔɔn ńgwɔ́ á le Ssé cʉa, ńtí 
nue à ku’u légÿo kɔ̀ɔkɔ́ɔ. 

28Piɛ leen ńké ńgɔɔn né Yěsô ngie: Tà peg leen ńnyé shúm ntsèm, ńcʉ́me nzèm gù 
pá’ɔɔn la? 

29Yěsô tsɔ́’ ngie: Tà mèŋ shwóŋó gẅí, kwà’ nénʉ́, à lɔɔn ńgwɔ́ nyìŋ le nyé ndá ye, 
ńnyé mefɛ́ pé pe mbàŋa mbɔɔ pe pànzwě, ńnyé má we pɔ́ tá we, ńnyé pènkʉ́ pé 
pâ menká’ mé, mélà’ mɔ́ɔn mbɔɔ mélà’ nkʉ̀ mbòŋo gẅie à gee ntsẅǐ, 

30tà nyé té zye pɔ́ fʉ̀’ɔɔn légẅiin setsɔ́ ngʉ̀a nkÿo wɔ́, mé ge tsɛ kʉ́e yé, tá’, e Ssé ké 
ńgÿo à fó pɔ́ fʉ̀’ɔɔn ńgẅiin mendá, ńgẅiin mefɛ́, ńgẅiin memá pé, ńgẅiin gubé yé, 
ńgẅiin menká’ mé, à piŋ ńdá’ ńgwɔ́ tsɛ̀ɛ ngwòŋ sẅé, ńgẅiin le gwɔ́ tèmì. 

31Tá tsɔ̌ lelÿò pʉ̀a pie é tyé mvfò fʉ̀’ɔɔn ge lá’ cʉ́’ pà nzsò nzèm, pà gwɔ́ nzèm cʉ́’ 
pà gwɔ́ mvfò. 

Yěsô giŋé ńgɔɔn ntí legwé gẅie à ge kwé yɛ̌ 
(Matio 20.17-19; Lukase 18.31-34) 

32Yěsô pâ ngàŋa kwò yé gÿo ńgwɔ́ mánzsè ńne ḿbʉʉ né Yerósalem, á tÿɔ́gɔ twó 
yé, ńgwɔ́ mvfò pɔ́b ńne ńgee, tá’, awɔɔn légʉa Yerósalem ŋwɛ́ pú ńcu’u twó yɔ́b, 
ḿbiŋ ńgÿo pʉ̀a pie pâ pɔ̌ ée mánzsè cʉ́’ʉ ńcÿɔ’ɔ cÿɔ’. Yěsô fag ngàŋa kwò yé ntsɔ̀b 
pʉ́a nê legém, pɔ́ tó nê lejʉ́ŋ ye. Á zye léshwóŋó wɔ́b mmó gie á ge gÿo yé, ńgie: 

33Pi cwoŋo ńjú’ mboŋó, pege ee mánzsè ńne ḿbʉʉ nê Yerósalem pá’ɔɔn, é kúu 
wó, mé sẅiŋe Míŋ Nyìŋ mbwo metándá pànùŋe pwɔ́’ pâpàkyàgte lepʉ̌ Mǒsê, pɔ́ 
ŋaga yé, ńzáb pá’ à ge kwé, é leen náa yé mbwo pʉ̀a túmo ndyɛ̀’ɛ. 

34Pɔ́ zoonte yé, ńtsɔg metyé ná ye, ńdɔg ngwɔ̀ɔn ńcúa yé, ńzẅé yé, à piŋ ńzíme nà 
legwé nà mbɔ́ɔntè lyɛ̌’ tá. 

Lefa’a légwɔ́ ndÿò 
(Matio 20.20-28; Lukase 22.25-27) 

35Jâg pɔ́ Jâŋ, épúɔ Zebede sẅɛ’te nnɛ́ ńtó nê lejʉ́ŋ Yěsô, ńgɔɔn né yé ngie: Tá weg, 
tsétsɔ’, peg lɔɔn ńdúɔ mmó mbwo gù, ɔ̀ zẅíŋ ńnáa yɛ̌ mmó né peg. 

36Yěsô zɛ́te wɔ́b ngie: Pi kwoŋo ngie mèŋ n gÿo lêkɔ́ né pi? 

37Pɔ́ gɔɔn ngie: Tá weg, peg tsɔɔn ngie ɔ̀ lɔɔn ńgÿo ńgwɔ́ tsɛ̀ɛ legú’ gù, ɔ̀ ńnéŋe wég 
lejʉ́ŋ gù, tà’ nyìŋ gwɔ́ nà gwoŋó pwó jú ye tʉ̀, wetsɔ̌ nyìŋ gwɔ́ nà gwoŋó pwó jú ye 
kyɛ̀bɛ. 

38Yěsô tsɔ́’ɔ mbwo pɔ́b ngie: Pi kaa zsé mmó gie pi ee pɛ́’ɛ̀ ńdúɔ yɛ̌ wɔ́. Pi ku’u 
lénnú ntú’ ngɔ́’ gie mèŋ n gee lénǔ? Kà pi kǔ’ pɔ́ lézẅíŋ ngie mé nu’u gẅi tsɛ̀ɛ 
ngʉ̀ngʉ̀ gie mé gee tsɛ̀ɛ wó ńnǔ’ mèŋ? 

39Pɔ́ tsɔ́’ ngie: Peg ku’. Yěsô gɔɔn né pɔ́b ngie: Áa nénʉ́ ngie pi ge nú ntú’ gie mèŋ n 
ge ńnǔ, mé ge gíŋe nú’u gẅi gí tsɛ̀ɛ ngɔ́’ gie mèŋ n gee ńgyá. 

40Tá’, á gʉa nà leneŋé nyìŋ nà gwoŋó pwó yɔ́ɔn ye tʉ̀ kà pɔ́ ye kyɛ̀be wɔ́, mbà mèŋ 
n zɔ tè gẅiin lénná né nyìŋ wɔ́, esɛ̌ jʉ’ ée se pʉ̀a pie Ssé la nyɛte ńdɔgɔ ḿbyɛ́bɛ 
wɔ́b. 

41Yetsɔ́ ngàŋa kwò Yěsô legém gwɔ́ tà ńjú’u nò gie Jâg pɔ́ Jâŋ gɔ̌ɔn, ńzye légyáŋa 
lóŋ ńtí wɔ́b. 

42Yěsô tóŋo wɔ́b métsèm, pɔ́ tó, á gɔɔn né pɔ́b ngie: Pi ne ńzsé ngie mefùɔ pàtè zsě 
Ssé gwɔ́ sá’a lá’, ńnɔ’ pʉ̀a nɔ’, memǎ pʉ̀a ne sẅɛ́ɛ lá’ sẅɛ́. 

43Tá’, á ké tè poŋ ngie à gwɔ́ tsetsɛ̀ɛ pi ńgwɔ́ pú’u wɔ́. Nyìŋ lɔɔn ńne ńkwoŋo 
légwɔ́ ndÿò tsetsɛ̀ɛ pi, mbà á poŋ ngie à sele ńcʉ́’ʉ ménkʉ́ gẅi. 

44Nyìŋ lɔɔn ńne fa’a légwɔ́ ndÿò tsetsɛ̀ɛ pi, mbà á poŋ ngie à zẅíŋ nkwɔ̀ɔn mânyìŋ 
ntsèm. 

45Míŋ Nyìŋ la zɔɔn tè tóo ndùmo ssé tsetsá’ pɔ́ pá’ pʉ̀a mesoŋ ge fa’a mbwo yé wɔ́, 
à la tó pɔ́ léfa’a mbwo pʉ̀a mesoŋ, éfa’ fa’ tà gíŋe ńnáa twó yé lélɔg ńcu’ pʉ̀a tà 
ńgyɔ́ɔn. 

Anò fʉ̀ menÿɔ́g Mbàr-Tíme 
(Matio 20.29-34; Lukase 18.35-43) 

46Yěsô pâ ngàŋa kwò yé gʉa tà ńkúu Yériko, ńne ńcʉa, máamáa nùɔ lá’ kẅɛ, 
ńcʉ́me nzèm. Atsɔ̌ fʉ̀ menÿɔ́g ńnéŋe ngʉ̀ŋe mánzsè, ńne ńdúɔ ndúɔ, lezíŋ sé gwɔ́ 
le Mbàr-Tíme, á lɔgɔ ńgwɔ́ míŋ Tíme. 

47Á jú’ ngie Yěsô mûɔ Nǎzarɛd zɔ ne ńcʉa, ńkwé’e ngyè ye ńnáa tÿǒ, ńzye légɔɔn 
ngie: Yěsô gù gẅie ɔɔ na ngẅɛ̀ fùɔ Ndavíd, tsɔ́ɔn mezìŋe mɔ́ɔn. 

48Epʉ̀a tà ńgyɔ́ɔn kaga yé ngie à láŋte, tá á fó ḿmege ńgá’, ńná ngyè ye tÿǒ ngie: 
Nyìŋ ná ngẅɛ̀ fùɔ Ndavíd, tsɔ́ɔn mezìŋe mɔ́ɔn. 

49Yěsô tyé ńtsẅi ngie: Mé tóŋo yé, pɔ́ leen ńké ńgɔɔn né fʉ̀ menÿɔ́g ngie: Kag tʉ̀ 
ńdu ssé, à ne ńtóŋo gú. 

50Afʉ̀ menÿɔ́g gú’u ssé, ńzé’e nzsǒ fÿɔ́g ye ḿma’a nzèm, ńgʉa ńtsɛ́ɛ Yěsô. 

51Yěsô zɛ́te yé ngie: Ɔ̀ tsɔ́ɔn ngie mèŋ n gÿo lêkɔ́ né gù? Afʉ̀ menÿɔ́g gɔɔn ngie: 
Andè mèŋ n tsɔ́ɔn légíŋe ńgyá jʉ’. 

52Yěsô gɔɔn né yé ngie: Pá’ ɔ̀ zǎb ntʉ́m ná mèŋ la, ɔ̀ zeŋé, cʉ́’ ńgʉa jú gʉa. Afʉ̀ 
menÿɔ́g gwoon ńzye légíŋe ńgyá jʉ’, ńcʉ́me nzèm Yěsô pâ pɔ́ gʉa. 

Malékuse 11 

Yěsô kǔ Yerósalem 
(Matio 21.1-11; Lukase 19.28-40; Jâŋ 12.12-19) 

1Yěsô pâ ngàŋa kwò yé gʉa tà ne ńkúu Yerósalem, ńnyé ńgwɔ́ pɔ́ lepàa Mbedfajé 
pɔ́ Mbetáni, á jʉ’ʉ lekwɔ’ɔ́ metÿǒ mèvɛ olive, Yěsô túm ngàŋa kwò yé yépʉ́a, 

2ńgɔɔn né pɔ́b ngie: Pi gʉa tsɛ̀ɛ lá’ yɛ̂ gie áa mvfò pi lɛ. Pi ge leen kúu wó, é gyá 
mûɔ nzikáasè gie mé ně ńcʉŋ, e gwɔ́ gie nyìŋ laa mǒ ńnéŋe, pi kyɛ́’, ńdɔg ńtó. 

3Pi lɔɔn ne ńkyɛ́’ɛ nyìŋ zɛ́te gẅi ngie: Pi kyɛ́’ɛ nzìkáasè yɛ ńdɔgɔ ńgee nzɔ̌, pi tsɔ́’ 
ngie: Andè zɔ ne ńtsɔ́ɔn, mbà ngàŋ ge gwóon nyé pi lɔg ńtó. 

4Ngàŋ ntúm yɛ̌ gʉa ńkúu wó, ńgyá nzìkáasè, mbà mé ně ńcʉŋe yé ncwò mbu’, á 
ngʉ̀ŋe mánzsè, pɔ́ kyɛ́’ɛ yé. 

5Tsɔ́ pʉ̀a pie é kɔ’ɔ́ jʉ’ó zɛ́te wɔ́b ngie: Pi kyɛ́’ɛ nzìkáasè yɛ̂ ńdɔgɔ ńgee nzɔ̌ wɔ́? 

6Pɔ́ tsɔ́’ pá’ Yěsô ně ńtsẅi né pɔ́b pú’u. Mé nyé wɔ́b pɔ́ lɔg ńgʉa. 

7Pɔ́ lɔg nzìkáasè ŋwɛ́ ńtó, ńgwaa náa yé mbwo Yěsô, ńzáb menzsǒ fÿɔ́g mɔ́b nkà’ 
yé, Yěsô kwɔ́’ ńnéŋe mo, 

8ńně ńdɔgɔ ńgiŋe, pʉ̀a tà ńgyɔ́ɔn sáŋte menzsǒ mɔ́b mánzsè. Petsɔ́ pʉ̀a fagte yɔ́b 
pɔ́ meffò tÿǒ nká’, ńdɔg ńtó ńzá’a yé. 

9Alá’ gwɔ́ mvfò, ńgwɔ́ nzèm yé ńzɔbɔ ngie: Gùugẅî mbʉ́lè gwɔ́ né nyìŋ gẅie, à tóo 
nà lezíŋ Cʉ̀apʉ̀a. 

10Mbʉ́lè gwɔ́ né nyìŋ gẅie à tóo ńjÿó lefùɔ tá wege fùɔ Ndavíd. Gùugẅî gwɔ́ mbwo 
Ssé tàa tÿǒ lepwó! 

Yěsô kǔ Yerósalem 

11Yěsô kúu Yerósalem, ńgʉa jʉ’ʉ Ssé, ńgwá ńkʉ́’ʉ, ḿbú ńgyá kɔ̀ɔkɔ́ɔ wɔ́ gie mé ée 
wó ńgÿo. Pâ ngàŋa kwò yé ntsɔ̀b pʉ́a nê legém gwóon ḿbiŋ nzèm ne Mbetáni, á 
nue á la gwaa gwɔ́, mbà zà’ cʉ̌a. 

Yěsô něŋ ndòon nà tÿǒ 
(Matio 21.18-19) 

12Njÿó gÿo ńdʉ́a, pɔ́ gwɔ́ fó Mbetáni piŋ, ńgiŋ tà nzyè gyáŋa Yěsô. 

13Á mma’ lejÿɔ́g, ńgyá tÿǒ mbÿě ngem, meffo mé ne sẅéte, á gʉa letsìŋe ngie kà à 
ge gyá ntɔ́ɔn mǒ wɔ́, ńkúu jʉ’ó, ńgyá é gwɔ́ pɔ́ ndà’ meffo. Á zɔɔn ńgwaa gwɔ́ á té 
fʉ̀’ gie mbÿě ngém áa ńzéme wɔ́. 

14Á gɔɔn né tÿǒ ŋwɛ́ ngie: Nyìŋ tě ńdá’a ńgíŋe ńjÿó mentɔ̌ɔn mú wɔ́, ńgwaa 
gɔɔn, ngàŋa kwò yé ne ńjú’u. 

Yěsô fǒ jʉ’ʉ Ssé ńtág pàtáŋ sɔ̌ɔn 
(Matio 21.12-17; Lukase 19.45-48; me gyá Jâŋ 2.13-16) 

15Pɔ́ gʉa tà ńkúu Yerósalem, Yěsô gʉa jʉ’ʉ Ssé, ńzye létág pʉ̀a pie ée wó sẅiŋe 
shúm pâ pàjúu, ńtsó mekǔ metʉ̌a pàkúbe nkáb ḿma’a ssé, ńtág mekwɔ́’ɔ pàsẅiŋ 
mekàpʉ̀ŋ, 

16ńgwá ńtɔ’ tà tsɔ̌ tà’ nyìŋ tè gíŋe ńkaa mmó ńdɔgɔ ńtɔ́gɔ jʉ’ʉ Ssé wɔ́, 

17ńdeen ńké ńzye lézí’i wɔ́b ngie: Pi legé ngie Ssé la gɔɔn tsɛ̀ɛ ŋwà’ne yé ngie: «Mé 
ge lá’ tóŋ ndá yɔ̀ɔn ngie ndá gie ngwòŋo ngwòŋ sẅíŋte Ssé wó». Tá pi leen sele 
ńdɔg ńgÿo nkʉ̀a metsǒŋ. 

18Metándá pànùŋo pwɔ́’ pâ pàkyàgte lepʉ̌ Mǒsê gÿo ńjú’, ńzye léfa’ shÿó pá’ pɔ́ ge 
gÿo tá zẅé yé. Pɔ́ la ne ḿbɔ́gɔ ngie nò yé ge pú jÿó lá’, á nue alá’ ntsèm la ne ńgɔ’te 
mmó gie à lɔ̌ɔn ńzí’i pʉ̀a. 

19Á gÿo ńgwɔ́ ncwò nzém, Yěsô pâ ngàŋa kwò yé gíŋe fó tÿǒsoŋ ńkẅɛ. 

Pi záb ntʉ́m gẅi nà Ssé 
(Matio 21.20-22) 

20Pɔ́ gÿo ńgwɔ́ mba’ámba’ ńne ńcʉa, ńgyá, mbà tÿǒ mbÿé ngem yɛ̌ jǔm tà ńkúu nà 
menŋaŋ mé. 

21Piɛ líe tÿǒ ŋwɛ́, ńkímte mmó gie á ka cʉa, ńgɔɔn né Yěsô ngie: Tá weg, gyá pá’ 
tÿǒ ya gie ɔ̀ kà néŋ ndòon mǒ lá pǔ ńjúm tà ńcʉ́’ ńgwɔ́. 

22Yěsô tsɔ́’ɔ mbwo pɔ́g ngie: Pi záb ntʉ́m gẅi nà Ssé. 

23Mèŋ shwoŋo gẅí, kwà’ nénʉ́, nyìŋ gẅi lɔɔn ńgɔɔn mbwo lekwɛ́ ngie efó jʉ’ɛ̂, 
ńgʉa ńtyé tsɛ̀ɛ ntse té pàa, ńgɔɔn té ne ḿmʉ́’te, ńzáb ntʉ́m nà Ssé, mbà Ssé ge 
zẅíŋ à gwɔ́ pú’u. 

24Áa mmó gie á gÿo tá mèŋ shwóŋó gẅi ngie: Akɔ́ɔkɔ́ɔ gie pi ne sẅíŋte Ssé ńdúɔ 
wɔ́, pi zẅíŋ ngie pi ně ńdá’ ńgẅiin, e Ssé náa mbwo pi. 

25Afʉ̀’ gie ɔ̀ ne sẅíŋte Ssé lá, ńgwɔ́ gie nyìŋ fʉ̌a nò mbwo gù, ɔ̀ lege ńnáa mbwo 
ngàŋ. À cʉa pú’u, tá Tá gẅi gẅie aa tÿǒ lepwó, à lege mí mefʉ̀a ńná lé pi. 

26[ Pi lɔɔn ńké tè lege mefʉ̀a petsɔ́ pʉ̀a wɔ́, mbà Tá gẅi gẅie aa tÿǒ lepwó kě tè 
lege mí gí wɔ́.] 

Mé zɛté ngie Yěsô gɔɔn nyìŋ gẅie à lɔgɔ lezíŋ sé fa’a mefà’ 
(Matio 21.23-27; Lukase 20.1-8) 

27Yěsô pâ ngàŋa kwò yé gíŋe ńgʉa tà ńkúu Yerósalem, á kúu jʉ’ʉ Ssé, ńne ńgwá 
ńgiŋte, metándá pà nùŋe pwɔ́’ pâ pàkyàgte lepʉ̌ Mǒsê mbɔɔ mekěme lá’ tsóte nnɛ́ 
ńtó, 

28ńzɛ́te yé ngie: Ɔ̀ lɔgɔ lezíŋ wɔ́ ńgÿo mɔɔn menò? Wɔ̌ zɔ túmo ńgÿo sɛ̌ shúm? 

29Yěsô peŋe ńná né pɔ́b ngie: Pi cʉ́’ mbɔɔ mèŋ yɔ́ɔn, n zɛ́te gẅi tà’a nò wémɔ’ɔ́, pi 
tsɔ́’ tá mèŋ n deen ńké shwóŋó gẅi kwà’ nyìŋ gẅie à ka túmo wɔ̀ɔn ńgÿo mɔɔn 
menò. 

30Jâŋ gẅie à lɔ̌ɔn ńnu’u pʉ̀a ntse laa pé’e, e Ssé zɔ̌ túmo yé fa’ mɛ̌ mefà’ ka pʉ̀a 
mesoŋ? Pi shwóŋó wɔ̀ɔn. 

31Pɔ́ jú’, ńkwaŋte tsetsɛ̀ɛ pɔ́b ngie: Pege lɔɔn ngie: E Ssé zɔ la túmo yé, mbà à ge 
zɛ́te wégè ngie: Tà mélà’a kɔ́ pege la tè zẅíŋe nò gie Jâŋ lɔ̌ɔn ńgɔɔn wɔ́? 

32Tá ḿbiŋ ńké ńgɔɔn ngie pʉ̀a mesoŋ, mbà heen! Pɔ́ kwaŋa kékáŋ, mélà’mie pɔ́ la 
ne ḿbɔ́gɔ lá’, á zɔɔn ńgwaa gwɔ́, mânyìŋ ntsèm ne ńzsé ngie Jâŋ aa kwà’ ntsẅì 
nkʉ̀ Ssé. 

33Pɔ́ kwaŋ pú’u, ńcʉ́’ ńtsɔ́’ pɔ́ ngie: Peg kaa zsé. Yěsô gɔɔn né pɔ́b ngie, á lɔɔn ńgwɔ́ 
pú’u, mbà mbɔɔ mèŋ yɔ́ɔn, n tè shwoŋo gẅi nyìŋ gẅie mèŋ n dɔgɔ lezíŋ sé ńgÿo 
mɔɔn menò wɔ́. 

Malékuse 12 

Esagá nò ná nyìŋ gẅie à la cʉ́me nká’ wé mbwo pʉ̀a 

(Matio 21.33-46; Lukase 20.9-19) 

1Yěsô tsɔ́’ pú’u, ńzye lélɔg sagá nò ńgɔɔn né pɔ́b ngie: Atsɔ̌ ndÿò lǎ’ ńgẅiin nká’ 
wé, ńgʉa wó, ḿbye metÿǒ mie mé kyéen mentɔ̌ɔn ńdɔgɔ ńnyɛte melù’, ḿbwóon 
nkàŋ nká’ ńdɔg ḿbú ńkíle, ńgʉa tsɛ̀ɛ nká’, ńtúŋo jʉ’ gie mé ge kyéen mentɔ̌ɔn wó, 
ḿbiŋ ḿbwóon tà’ shʉa ndá gẅie mé ge kwɔ́’ɔ tyé tsoló tá pyɛ́bɛ nká’, ńgÿo pú’u, 
ńcʉ́me nká’ mbwo pà nyɛte melù’ ńdeen ńgʉa nê legìŋ. 

2Afʉ̀’ʉ le káb ntɔ̌ɔn kú’, á túmo tà’ ngàŋa fà’ we mbwo pʉ̀a pie ée nká’ ngie à gʉa 
ńkẅé mé mentɔ̌ɔn tÿǒ ńdɔg ńtó. 

3Pɔ́ kúu wó, ńgwoon ngàŋa fà’ wá, ńcúa yé, ńjwoŋo yé, á piŋ mbwó mesẅɛ̀ɛ. 

4Angàŋ nká’ gíŋe ńtúmo tsɔ̌ ngàŋa fà’ we mbwo pɔ́b. Á kúu wó, pɔ́ zoonte yé, ńcúa 
yé twó ye. 

5Á gíŋe ńtúmo tsɔ̌ tà’. Wɛ̌ nyìŋ tó fʉ̀’ó, pɔ́ zẅé yé. Á gíŋe ńtúm petsɔ́ tà é gyɔ́ɔn. Mé 
gwoon petsɔ́ ńzẅéte, ńcúa petsɔ́. 

6Nyìŋ gẅie à la nyé mbwo ye, à la cʉ́’ ńgwɔ́ pɔ́ ndà’ míŋ we gẅie à lɔ̌ɔn ńkwoŋo yé 
tɛ’. Á gwaa zsote, ńtúmo wɛ̌ múɔ mbwo pɔ́b, ńne ńkwaŋa ngie, á ge gǎ wɔ́, pɔ́ gÿo 
mekù’ mé. 

7Tá á fó ńkúu wó, epʉ̀a pá gɔɔn ngie: Anjÿò ndá we wɛ̂ gẅie à tóo lɛ̀, pege zẅé yé, 
ńjÿó nká’, 

8ńgɔɔn pú’u, ńgwe ná ye, ńgwoon yé ńzẅé, éshwoŋo pfó yé, ńdɔg fó nká’ ńgʉa 
ńgwá’. 

9Yěsô leen ńké ńzɛ́te ngie: Pi gyǎ gí ngie ngàŋ nká’ ge gÿo lêkɔ́ ná pɔ́b? À ge tó gÿo 
mé zẅéte pɔɔn pànyɛte melù’, à cʉ́me nká’ mbwo pe mendyɛ̀’ɛ. 

10Á lɔɔn tè kɔ́ wɔ́, mbà pi léen ńtóŋo jʉ’e ŋwà’ne Ssé gie á gɔɔn ngie: «Tóon gẅie 
pàpwóon ndá la gwá’ léen ńcʉ́’ʉ tóon gẅie yé zɔ pi’ ndá». 

11Cʉ̀apʉ̀a zɔ la gÿo pú’u. Á gwɔ́ máa nò mbòŋo menÿɔ́g pege 

12Pasá’a lá’ jú’ pá’ Yěsô gɔɔn yɔɔn sagá nò, ńdiŋ ngie à gɔɔn né pɔ́b, éfa’ shÿó 
légwoon yé tá’, ḿbɔ́g nÿɔ́g lá’, ésóon, ńnyé yé jʉ’ó, ńgʉate. 

Anò nà léma’ ncùb ńná lé Kása 
(Matio 22.15-22; Lukase 20.20-26) 

13Pɔ́ gÿo ńtúm pʉ̀a nà nùɔ pà farisay, pâ nùɔ ye Herôd ngie pɔ́ gʉa fa’ pá’ à lɔɔn 
ńgwɔ́ pɔ́ fó nà nò gie Yěsô gɔ̌ɔn ńgwóon yé. 

14Pɛ̌ pʉ̀a tó ńgɔɔn né yé ngie: Tsítsà, peg ne ńzsé ngie ɔ̀ gɔɔn nò, á gwɔ́ nénʉ́, ḿbiŋ 
ńgɔɔn té pɔ́gɔ nyìŋ, ɔ̀ tè líe nyìŋ mesoŋ pɔ́ nà shÿó wɔ́, ńda’te nò nénʉ́ pɔ́ pá’ Ssé 
ne ńzɛ́te ngie mé gÿo pú’u, shwóŋó wég, tà áa pé’e lepʉ̌ lá’ ségè zẅíŋ ngie pege 
ma’ ncùb ńnáa mbwo Kása pà Roma kà ngǎŋ? 

15Yěsô gyá pá’ pɔ́ gwɔ́ pɔ́ pà nkwòŋ menÿɔ́g, ńtsɔ́’ɔ mbwo pɔ́b ngie: Pi kwà’te 
wɔ̀ɔn mélà’a kɔ́? Pi lɔgɔ pàga nkáb ńtó ńnyɛɛ wɔ̀ɔn, pɔ́ lɔgɔ pàga nkáb ńtó, á zɛ́te 
wɔ́b ngie: 

16Wɔɔn ée shÿó wɔ́ gẅie ée nà nkáb? Sɔɔn gwɔ́ lezíŋ wɔ́ sie ée mǒ? Pɔ́ tsɔ́’ɔ mbwo 
yé ngie: Ée we Kása, lezíŋ gíŋ ńgwɔ́ pɔ́ sé. 

17Á gɔɔn né pɔ́b ngie: Á lɔɔn ńgwɔ́ pú’u, pi náa mmó Kása mbwo Kása, ńnáa ye Ssé 
mbwo Ssé. Pɔ́ jú’ ntí gie à lɔ̌g ńtsɔ́’, á pú ńkʉ’ʉ wɔ́b tɛ’. Ncwò wɔ́b júm. 

Anò nà lezimé nà legwé 
(Matio 22.23-33, Lukase 20.27-40) 

18Etsɔ́ ntá’ pʉ̀a nà nùɔ pà sadukay leen ńké ńtóo lejʉ́ŋ Yěsô. Pà sadukay ée pʉ̀a 
pie pɔ́ té zẅíŋ ngie mepfó ge gÿo zíme nà legwé wɔ́. Pɔ́ zɛ́te mbwo Yěsô ngie: 

19Tsítsà, Mǒsê la ŋwe’e tsɛ̀ɛ lepʉ̌ ségè ngie: «Nyìŋ lɔɔn ńzɔ́’ɔ manzwě, ńkwé té cʉa 
mmó, mbà fɛ́ we gẅiin lésɔgɔ mpfɔ́g ńdɔg ńnuŋe ngẅɛ̀ fɛ́ we». 

20Etsɔ́ mefɛ́ laa wó, ńgwɔ́ mbàŋa sɔ̀ɔn mbʉ́a, ndùŋ mvfò zɔ́’, ńgÿo ńkwé té cʉa 
mmó. 

21Mbɔ́ɔntè sɔgɔ mpfɔ́g, ńgíŋe ńkwé yé pɔ́ tè cʉa mmó. Mbɔ́ɔntè wɛ̌ tó ńgíŋe sɔg yé 
mpfɔ́g, ńdá’ ńkwé pɔ́ tè cʉa mmó. 

22Pɔ́b sɔ̀ɔn mbʉ́a lá’ ńzɔ́’ɔ manzwě ŋwɛ́, ńdá’ ńkwé pɔ́ tè cʉa mmó. Á gwaa zsote 
manzwě kwé yé. 

23Pá’ pɔ́b sɔ̀ɔn mbʉ́a la pú ńzɔ́’ɔ manzwě wɔɔn lɔɔn, mé ge lá’ zíme nà legwé à gwɔ́ 
we wɔ̌? 

24Yěsô tsɔ́’ɔ mbwo pɔ́b ngie: Tà legyè sí gwá fʉʉ gẅi pɛ́’ɛ̀, á té gwɔ́ pɔ́ nò gie pi tè 
mmó gie áa tsɛ̀ɛ ŋwà’ne Ssé zsé, ḿbiŋ ńké tè zsé pá’ metʉ̀ Ssé ée pú’u, wɔ́ wɔ́? 

25Pi zsé ngie mé ge lá’ zíme nà legwé, mbàŋa mbɔɔ panzwě le gíŋe ńzɔ́’ wɔ́. Pɔ́ cʉ́’ 
ńgwɔ́ pɔ́ pá’ mecÿɔ́’ Ssé pie ée tÿǒ lepwó. 

26Á gʉa nà mepfó pie é zimé nà legwé, mbà pi laa fó ńtóŋo mmó gie Mǒsê la 
ŋwe’e, ńda’te mmó gie e Ssé la gɔɔn né yé, á jʉ’ gie tsɔ̌ mûɔ métÿǒ laa wó, mmɔ̌g 
gwɔ́ mǒ wɔ́ kà? E Ssé la ne ńgɔɔn ngie: «Mèŋ, n gee Ssé Ábalam, ńgwɔ́ Ssé Esâg, 
ńgwɔ́ Ssé Yakwɔ́b” 

27Yěsô gíŋe ńgɔɔn ngie: E Ssé tè Ssé mepfó pʉ̀a wɔ́, ee Ssé pʉ̀a metʉ̀. Pi lɔɔn 
ńkwaŋ pá’ pi kwaŋa lɛ̂, mbà pi fʉ̌a tɛ’. 

Lepʉ̌ sie é cʉa metsɔ́ 
(Matio 22.34-40, Lukase 10.25-28) 

28Yěsô pâ pɛ̂ pʉ̀a ne ńzoŋo pɛ́’ɛ̀, atsɔ̌ nyìŋ nà nùɔ pàkyàgte lepʉ̌ Mǒse gwɔ́ yé jʉ’ó, 
ńgwɔ́ tà ńjú’ pá’ Yěsô tsɔ̌’ mboŋó, ńdeen ńtó nê lejʉ́ŋ ye, ńzɛ́te yé ngie: Lepʉ̌ sie é 
pú ḿbi’ metsɔ́ ntsèm, ée sɛ̌? 

29Yěsô tsɔ́’ ngie: Lepʉ̌ sie é pú ḿbi’ metsɔ́, ésɔɔn: «Pà Israel, pi jú’, Cʉ̀apʉ̀a aa Ssé 
yege, yé gílé ye zɔɔ Cʉ̀apʉ̀a. 

30Kwoŋo Cʉ̀apʉ̀a Ssé ɔ̀ lê ngwòŋ ntʉ́m ɔ́ ntsèm, ńtÿɔ́g pɔ́ yé mvfò nà jú kɔ̀ɔkɔ́ɔ, 
ńzáb nkwaŋá gú ndà’ ná yé, ḿbiŋ ńdɔg metʉ̀ mú ntsèm fa’a mbwo yé” 

31Lepʉ̌ mbɔ́ɔntè yépʉ́a gwɔ́ ngie: «Á ne ńzɛ́te ngie ɔ̀ kwoŋo fɛ́ gù nyìŋ mesoŋ pá’ 
twó mbùm jú», etsɔ́ lepʉ̌ té gíŋe ńgwɔ́ wó tà ńtɔ́g mɔɔn mémbʉ́a wɔ́. 

32Ankyàgte lepʉ̌ Mǒsé gɔɔn mbwo Yěsô ngie: À yɛ̂, Tsítsà, ɔ̀ lɔgɔ shwóŋó nò ngie 
Ssé ee gílé yé, atsɔ́ cʉ̀apʉ̀a tè gíŋé ńgwɔ́ wó wɔ́. 

33Á poŋ ngie nyìŋ kwoŋo yé lê ngwòŋ ntʉ́m wé ntsèm, ńdɔgɔ zsé nò yé pâ metʉ̀ 
mé ntsèm tsèm, éfa’ pɔ́ ndà’ mbwó yé, ḿbiŋ ńkwoŋo fɛ́ we nyìŋ mesoŋ pá’ twó 
mbùm yé. Angàŋ gÿo pú’u, á pú ḿboŋ ńcʉa ye létuɔ menɔ̀ɔn ńnáa mbwo Ssé, 
ńcʉa mbɔɔ sɛ̌ shúm pwɔ́’ wɔ́ sie à lɔɔn ńgwɔ́ á náa mbwo Ssé. 

34Yěsô gyá pá’ à lɔgɔ́ zsé nò ḿbÿɛ, ńgɔɔn mbwo ye ngie: Egú ngʉ̀a lékúu 
tsɛ̀ɛ Lefùɔ Ssé té nyé ság wɔ́. Á fó fʉ̀’ó nyìŋ tè gíŋe fʉ’ʉ lézɛ́te Yěsô tsɔ́ nò wɔ́. 

Anò Nzà’nkÿo pɔ́ fùɔ Ndavíd 
(Matio 22.41-46; Lukase 20.41-44) 

35Yěsô nyé jʉ’ʉ Ssé ńne ńzí’i pʉ̀a nò Ssé, ńgɔɔn ngie: Pi kwaŋ gí ngie pàkyàgte 
lepʉ̌ Mǒsê zí’i pʉ̀a ngie: Nzà’nkÿo gẅie Ssé la ka’ ge lá’ gwɔ́ nyìŋ nà ngẅɛ̀ fùɔ 
Ndavíd pé’e, á lɔgɔ ńgwɔ́ lêkɔ́? 

36Mèŋ n ne ńzsé ngie: A Zẅìge Ssé la tsóte fùɔ Ndavíd, kwà’ yé lê twó mbùm yé 
gɔɔn nò ńtí Nzà’nkÿo ngie: «Cʉ̀apʉ̀a Ssé gɔ̌ɔn mbwo wɔ̀ɔn Ndè ngie: Tóo ńnéŋe nà 
gwoŋó pwó yɔ́ɔn ye tʉ̀, tà à lá’ ńkú fʉ̀’ gie mèŋ sẅǐŋ megàŋ mbù pú mbwo gù, tà ɔ̀ 
tÿɔ́g mekwò mú twó pɔ́b» 

37Kwà’ fùɔ Ndavíd zɔ̌ tóŋo Nzà’nkÿo le we Ndè, tá á piŋ ńgwɔ́ nyìŋ nà ngẅɛ̀ ye 
lêkɔ́? Epʉ̀a pie é kě jʉ’ó, jú’u nò gie Yěsô gɔ̌ɔn, á pú ḿboŋo wɔ́b tɛ’. 

38Yěsô gíŋe ńzí’i wɔ́b ngie: Pi lÿɔ́’ pàkyàgte lepʉ̌ Mǒsê pá’ɔɔn tɛ’. Pɔ́ kwoŋo léma’ 
meshʉ̀shʉ̀a menzsǒ ńdɔg ńgwáa ńkʉ́’ʉ, ńkwoŋ ngie mé tó ńtsyɛ’te wɔ́b ndùmo 
gyɛ̌, 

39ḿbiŋ ńkúu jʉ’ʉ melínɔ́ɔn, ńkwoŋo léńnéŋe pɔ́ nà jʉ’ʉ melÿò, ńkú mendá cú’tè, 
ńkaŋa yɔ́b jʉ’ pɔ́ mvfò, 

40ńgíŋe ńdɔgɔ legyè ńkẅé shúm mepfɔ̌g, ńcʉ́’ʉ létsyɛ’te Ssé, ńdɔgɔ légɔɔn nò á 
sag, ḿbaba menÿɔ́g pʉ̀a, e Ssé ge lá’ záb yɔb ngʉ̀ngʉ̀ e tʉ tɛ’. 

Ammó gie mpfɔ̌g manzwě nǎ mbwo Ssé 
(Lukase 21.1-4) 

41Atsɔ́ jʉ’ gwɔ́ jʉ’ʉ Ssé epʉ̀a gee jʉ’ó ńnéŋe ncùb Ssé. Yěsô gÿo sẅɛ́’ ńnéŋe ssé ńne 
ńdíe pá’ mé ńnéŋe, lelÿò megàŋa mmó ne ńnéŋe nkáb ngyɔ̌ɔn. 

42Atsɔ̌ mpfɔ́g manzwě tó yé, ńgwɔ́ mbóŋ, ńnéŋ pàg nkáb sépʉ́a, é sie é fó tè nà tsɔ́ 
mmó ku’. 

43Yěsô gyá, ńtóŋ ngàŋa kwò yé, ńgɔɔn né pɔ́b ngie: Mèŋ shwoŋo gẅí, kwà’ nénʉ́, 
ampfɔ̌g manzwě wɔɔn, ńgwɔ́ mbóŋ něŋ nkáb jʉ’ó, ńcʉa pʉ̀a metsèm. 

44Petsɔ́ pʉ̀a zɔ̌ɔn ńtó yɔ́b, ńnéŋ pɔ́ metwó nkáb mɔ́b, tá ńgʉa nà mpfɔ̌g manzwě 
wɛ, à tsɛ ńgwɔ́ pɔ́ mbóŋ tá’, à něŋ wé ndà’a mmó gie á ke ńgẅiin lélɔg ńjú sé 
shúm. 

Malékuse 13 

Yěsô gɔ̌ɔn pá’ mé ge lá’ keme jʉ’ʉ Ssé 
(Matio 24.1-3; Lukase 21.5-5) 

1Yěsô gÿo ne fóo jʉ’ʉ Ssé ńkẅɛɛ, atsɔ̌ tà’ ngàŋa kwò we gɔɔn ngie: Tá weg, ké ńdíe 
pɔ́ metóon mie mé la lɔg ńkwɛ́ɛ jʉ’ɔɔn tá ńgyá, ajʉ’ɔɔn ŋwɛ́ áa wó tɛ’. 

2Yěsô tsɔ́’ɔ mbwo yé ngie: Tè líe pɔ́ pá’ mé la séen ńkwɛ́ é gú’ pɛ́’ɛ̀ lɛ. Atsɔ́ lyɛ̌’ ge 
gÿo gwɔ́, mé pú ńkem tà tóon le gíŋe ńzébe nà wetsɔ̌ wɔ́. 

Yěsô ne ńgɔɔn nò nà tág gie á ge gÿo kẅɛ 

3Pɔ́ gʉa tà ńkúu lekwɔ’ɔ́ metÿǒ mèvɛ olive, Yěsô ńnéŋe ssé tà ne ńgyá jʉ’ʉ Ssé. Piɛ 
pɔ́ Jâg, ńgÿo Jâŋ pɔ́ Ndeléya fág nnɛ́, ńtó ńzɛ́te yé ngie: 

4Shwóŋo wég fʉ̀’ gie yɔɔn nò ge lá’ gÿo. Shwóŋo wég liŋé gie mé gé lɔg zsé ngie 
afʉ̀’ kǔ’? 

5Yěsô zye léshwóŋó wɔ́b ngie: Pi lag twó sí, ḿbɔ́ɔn nyìŋ léfʉʉ gẅí. 

6Epʉ̀a tà ńgyɔ́ɔn ge gÿo tÿɔ́g lezíŋ sɔ́ɔn mvfò, awɔ̌wɔ́ɔ ná pɔ́b gɔɔn ngie 
aa Nzà’nkÿo, é gɔɔn pú’u, lɔg fʉte pʉ̀a tà ńgyɔ́ɔn. 

7Pi lá’ ńgwɔ́ tà ńjú’ mé ne ńgɔɔn nò nà mencù mie é kẅɛ̌ nà gẅi shÿó, kà ngʉ̀a 
shʉ̀shʉ̀a wɔ́, tà pi cÿɔ’. Á ne ńzɛ́te ngie sɛ̌ shúm vɔg ńcʉate, tá á lěen ńdɔgɔ ńgwɔ́ 
ngie njÿó mǎg wɔ́. 

8Alá’ ge lá’ lu ssé lÿɔ́’ɔ yetsɔ́, afùɔ túm lu ssé ńdÿɔ́’ɔ wetsɔ̌, atsetsá’ ge lá’ pú cʉ’e nà 
mejʉ’ tà ńgyɔ́ɔn, gwáŋa gíŋe ńgwe. Mɔɔn menò lɔgɔ ńgwɔ́ nzyète ngɔ́’. Tá ńké 
ńgwɔ́ pɔ́ pá’ múɔ gwoon manzwě shwoŋ la. 

9Tá’, kwà’ pi máŋwɛ́ cwoŋo ńjú’ gí nò gie á ge gÿo tóo ná pi. Mé ge gÿo lɔgɔ gẅi 
gʉa jʉ’ gie mé tsɔ́’te ntsaŋ wó, é cúa gẅi mbɔɔ tsɛ̀ɛ mendá cú’tè pà Yuda, é lɔgɔ 
gẅi gʉa mvfò megúmnɔ́ɔn pâ mefùɔ melá’ mɔɔn, tá à leen ńké ńnáa gẅi shÿɔ́g 
lélɔg shwóŋó nò yɔ́ɔn mvfò pɔ́b. 

10Á ké ne ńzɛ́te ngie mé vɔg ńtsẅi nkʉ̀ mbòŋo mbwo melá’ ntsèm tá nò yɔɔn njÿó 
mag. 

11Mé lɔɔn ńgÿo ńgwɔ́ tà ńgwoon gẅí, ńgee ńŋǎg pi, tà pi pú’ mbùm gí ngie pi ge 
tóo wó é gɔɔn ngie kɔ́ wɔ́, pi gʉa gí gʉa. E Ssé ge kúu jʉ’ó fʉ̀’ó, é ńnéŋe nò ncwò pi, 
pi gɔɔn. Mèŋ n gɔɔn pá’ɔɔn, mélà’mie, pi ge gʉa tà kúu jʉ’ó, pi zɔ̌ le gíŋe ńgɔɔn nò 
wɔ́. Azẅìge Ssé zɔ cʉ́’ ńgɔɔn nò nà gí jʉ’. 

12Nyìŋ ge gÿo gwoon fɛ́ we ná mé zẅé, tá múɔ gwoon míŋ we ńná mé zẅé, egubé 
ge lá’ lu ssé cʉ́’ megàŋ mbù metá pɔ́b, é gÿo mé zẅé wɔ́b. 

13Epʉ̀a metsèm ge lá’ pú pʉ̀a gẅi mélà’ mɔ́ɔn, tá’, tá nyìŋ gẅie à kě shÿɔg shÿɔg té 
kʉ́a zɔ ge gÿo ńtsẅɛ́. 

Yěsô ne ńda’te liŋé ngʉ̀ngʉ̀ lÿò 
(Matio 24.15-31; Lukase 21.20-28; 17.23-24) 

14Á ge lá’ gwɔ́ fʉ̀’ó, pi gyá nyìŋ gẅie mé tóŋo yé le «nkʉ̀’ʉ ntàgte jʉ’ gẅie mé nyiŋe 
nyiŋe», à tó ńtyé jʉ’ gie á kɔ’ɔ tè tyé wó wɔ́. (Nyìŋ tóŋo jʉ’ʉ ŋwà’ne yɔɔn, á kag tʉ̀ 
lényɛte ńjú’). Á poŋ ngie, mé lɔɔn ńdá’ ńgwɔ́ tà ńgyá yé, pʉ̀a pie ée Jẅidea kÿo 
ńdɔg ye mekwɔ’ɔ́ ńgʉa ńdyeen. 

15Nyìŋ gẅie à ge lá’ gwɔ́ nà tetʉ́a gie áa ntsɔ̀’ ndá, á pɔ́ɔn lésẅɛ́’ ngie à ge píi mmó 
ndá tá kÿo. 

16Nyìŋ gẅie à ge lá’ gwɔ́ nká’, à pɔ́ɔn lé gɔɔn ngie à ge piŋe ndá ye pí nzsǒ fÿɔ́g ye. 

17Yěe ngɔ́’ le! Tà panzwě pie é ge lá’ gwɔ́ shwoŋ, mbɔɔ pie é ge lá’ ne nóŋe púɔ 
mepÿɛ́ ná mɛ̌ melyɛ̌’ ge lá’ gwá’a la! 

18Pi sẅíŋte Ssé ngie yɔɔn nò gwaa tó, á le gwɔ́ fʉ̀’ʉ mbʉ̀ŋ wɔ́. 

19Á nue ngʉ̀ngʉ̀ gie e ge lá’ kú pʉ̀a lyɛ’ó ge lá’ pú gyɔ́ɔn tɛ’, tà mbà mé laa zɔɔn 
ńgyá tsɔ̌ pú’u wɔ́. Tà fó pá’ Ssé la nuŋe njÿó, ńgʉa ńkú fʉ̀’ɔɔn, mé té lá’ gíŋe gyá tsɔ̌ 
ngɔ́’ pú’u wɔ́. 

20Tá ńgwɔ́ gie Ssé laa pé’e ńzɔɔn tè gyá ngie à ge tsẅɛ́te mɛ̌ melyɛ̌’ wɔ́, mbà à lɔɔn 
ńgwɔ́ tsɔ̌ nyìŋ lá’ le tsẅɛ́. Tá à la lɔgɔ nò pʉ̀a pie à la tsɔ́’ɔ wɔ́b ńdɔg ńgÿo pʉ̀a pé, 
tá ńtsẅɛ́te melyɛ̌’ amɛ̌. 

21Pú’u la, nyìŋ ké ńdá’ ńgɔɔn né pi ngie gyá, à Nzà’nkÿo wɔɔn jʉ’ɔɔn, kà ngie gyá, à 
gẅi jʉ’e wɔ́, pi pɔ́ɔn lézẅíŋ. 

22Á nue tsɔ́ megàŋ cÿɔ nò ge gÿo kẅɛ, etsɔ́ gɔɔn ngie pɔ́ ée pàNzà’nkÿo, petsɔ́ ne 
ngie pɔ́ ée pàntsẅì nkʉ̀ Ssé, é nyɛ meliŋé, é gÿo menò mmɔɔn mmɔɔn lélɔg ńcʉŋte 
twó pʉ̀a, tà ńgwáa ńgwe pɔ́ lɔg ńcʉŋte mbɔɔ ye pʉ̀a pie Ssé la tsɔ́’. 

23Tá á ké ńgʉa ná pi, mbà mèŋ n kě ńtʉ́ njÿó shwóŋó gẅi nò gie á ne ńtóo, pi laga 
twó gí. 

Míŋ Nyìŋ ge lá’ piŋ nzèm 

24Tá’, á ge lá’ gwɔ́ nà mɛ̌ melyɛ̌’, tà mbà yɔɔn ngʉ̀ngʉ̀ tɔ̌g, mé gyá 

nèm sele síŋ, saŋ le gíŋe ńtʉ́a wɔ́. 

25Mecÿɔ́’ saŋ fóo tÿǒ lefaŋ ńgwete ssé, Yɛ̌ mmó ntʉ̀ tʉ̀ wɔ́ gie áa lefaŋ pú ńtága 

26Mé leen ńké ńgyá «Míŋ Nyìŋ gwɔ́ tsɛ̀ɛ melɔ́ɔn, ńne ńtóo», ńgẅiin shʉ́shÿɔ́g 
mbɔɔ máamáa metʉ̀. 

27É túm mecÿɔ́’ Ssé, pɔ́ cú’te pʉ̀a pé pie à la tsɔ́’ɔ tsɛ̀ɛ njÿó mesǎg lekùa, pɔ́ fó 
meshÿó meshÿó ńtó. 

Ammó gie à lɔɔn ńgwɔ́ tÿǒ nkekáb zí’i wégè 



105 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

28Pi pí fʉ̀’ nà tÿǒ tsɔ̀ɔn nzsó. Pi gwɔ̌ tà ńgyá meffò mé kwoe, tà á gíŋe ńzye létáb, pi 
gɔɔn ngie: Afʉ̀’ʉ lùm ne ńtóo. 

29Ndʉŋ ndʉŋ pú’u, pi la’ ńgwɔ́ tà ńgyá mɔɔn menò zye lécʉate, pi zsé ngie afʉ̀’ 
gie Míŋ Nyìŋ ge tó, tsoté tà ne ḿbɔ́ɔnte, á tǒ tà ńgwɔ́ ncwò ndá. 

30Mèŋ shwóŋó gẅi kwà’ nenʉ́, akwò pʉ̀a pie ée tsɛ̀ɛ njÿó fʉ̀’ɔɔn, té ge lá’ kwéte tà 
mag, té gwɔ́ gie mɔɔn menò ntsèm tǒ wɔ́. 

31Lefaŋ pɔ́ tsetsá’ ge gÿo mag, tá’ ashwóŋè yɔ́ɔn lá’ le pyé. 

32Tá’, á ké ńgʉa nà yɛ̌ lyɛ̌’, pɔ́ fʉ̀’ gie mɔɔn menò ge gÿo cʉa, mbà sɔɔn nyìŋ tè zsé, 
tà mbɔɔmecÿɔ́’ Ssé pie ée tÿǒ lepwó, tà mbɔɔ Míŋ Ssé. Ndà’ Tá gílé yé zɔ zsě. 

33Pi ké ńdaga twó gi, tà pi gwá’a lÿɔg, ńdyé. Á nue pi tè ne ńzsé fʉ̀’ gie mɛ̌ menò ge 
gÿo tó wɔ́. 

34Menò fʉ̀’ ayɛ̌ ge gÿo gwɔ́ pá’ nò nyìŋ gẅie à cʉ́’ʉ légʉa legìŋ, ńcʉ́me ndá ye 
mbwo ngàŋa fa’ yé, ńnáa fà’ gie wɛ̌ nyìŋ wɔ́ ge cʉ́’ ne fa’a, ńdeen ńké ńtsẅii mbwo 
nyìŋ gẅie à pyɛ́bɛ ncwò nká’ ngie tà á gwá’a lÿɔg ńdyé. 

35Mbɔɔ pi gí, tà pi gwá’a lÿɔg ńdyé. Á nue pi tè ne ńzsé fʉ̀’ gie ngàŋ mbʉ̀a ne ńtóo 
wɔ́. Kà à ge tó pɔ́ mbÿɛ̀ njÿó wɔ́? Kà pɔ́ tsɛ̀ɛ tsẅɛ́’ wɔ́? Kà pɔ́ ntóŋ nkɔ́’ wɔ́? Kà pɔ́ 
mba’ámba’ wɔ́? 

36À vege vege ńtó fʉ̀’ʉ kɔ́ wɔ́, mbà á kaa poŋ ngie à gwaa kẅɛ́te gẅí, pi ne ńdyé 
wɔ́. 

37Anò gie mèŋ n gɔɔn né pi lɔɔn, mèŋ n gɔɔn mbɔɔ mbwo mânyìŋ ntsèm. Tà nyìŋ 
gwá’a lÿɔg ńdyé. 

Malékuse 14 

Mekěm ne fa’a shÿó lézẅé Yěsô 
(Matio 26.1-5; Lukase 22.1-2; Jâŋ 11.45-53) 

1É gÿo ne ńcʉ́’ʉ ńzága lyɛ̌’ sépʉ́a mé jÿó línɔ́ɔn gie mé lɔ́ɔn ńtóŋo le Páskà, ńgwɔ́ 
melyɛ̌’ mie mé lɔ́ɔn ḿpfɛ́ɛ mbelég té mvòŋ. Metándá pànùŋe pwɔ́’ pâ pàkyàgte 
lepʉ̌ Mǒsê ne fa’a shÿó pá’ pɔ́ ge shúte gwoon Yěsô, é zẅé yé, 

2ńkwaŋa tsetsɛ̀ɛ pɔ́b ngie: Á té poŋ ngie á gwɔ́ nà lyɛ’ɛ́ línɔ́ɔn wɔ́, ḿbɔ́gɔ lá’ létág 
jʉ’. 

Tsɔ̌ manzwě lɔgɔ́ laméndɔ́ɔn ńzɔ́’ɔ Yěsô 

3Yěsô gÿo ńgwɔ́ Mbetáni, á ndá Símo gẅie mé lɔ́ɔn ńtóŋo yé ngie ngàŋ nkà’ pǎb, 
ńnéŋe ssé ńně ḿpfɛ́ɛ mmó, atsɔ̌ manzwě kú yé ndá, ńgẅiin ndóŋ tsɔ́ laméndɔ́ɔn 
mbòŋo gie mé la lɔ́gɔ tsɔ́ twó legǐ ńgÿo á piŋ ńcÿɔ́g nkáb tɛ’. Á lɔg ńtó, ńtyé lejʉ́ŋ 
Yěsô, ḿbwɔ́’ ndóŋ ŋwɛ́, ḿpfɛte laméndɔ́ɔn nà twó Yěsô. 

4Tsɔ́ pʉ̀a pie é laa jʉ’ó gyá á pÿága wɔ́b, pɔ́ zẅɛ́te ńgɔɔn ngie: À sěen ńcʉŋte yɔɔn 
laméndɔ́ɔn mélà’a kɔ́? 

5Mé ně ńgwɔ́ pé’e sẅiŋ, mbà mé kẅé mbɔɔmendenie nkÿo tà náa mbwo mepóŋ. 
Ńgɔɔn pɛ́’ɛ̀, ńzye lézẅɛ́te ńtí manzwě ŋwɛ́. 

6Tá Yěsô gɔɔn ngie: Pi kyɛɛ yé ńnyé, pi zẅɛte mélà’a kɔ́? À gÿǒ pɔ́ nò mbòŋo ná 
mèŋ. 

7Pi ge ne gyá mepóŋ pɔ́ fʉ̀’ ntsèm, ńgwɔ́ gie pi lɔɔn ńkwoŋ pɔ́ fʉ̀’e kɔ́ wɔ́, pi gÿo nò 
mbòŋo ná pɔ́b. Tá ńgʉa ná mèŋ, mbà pege tè gwɔ́ pɔ́ fʉ̀’ ntsèm wɔ́. 

8Manzwě wɔɔn gÿǒ yé mmó gie à ku’u légÿo, ńtʉ́ʉ njÿó ńdɔgɔ laméndɔ́ɔn ńzɔ́’ɔ 
wɔ̀ɔn, tá mé táa ńnéŋe wɔ̀ɔn tsɛ̀ɛ lesyè. 

9Mèŋ shwóŋó gẅí, kwà’ nénʉ́, nzɔ̌ nzɔ̌ wɔ́ gie mé ge lá’ tsẅi nkʉ̀ mbòŋo wɔ̀ɔn tsɛ̀ɛ 
njÿó wɔ́, mé ge lá’ gíŋe ne gɔɔn mmó gie manzwě wɔɔn gÿǒ é lɔg kímte yé. 

Jẅidas sẅiŋé Yěsô 

10Atsɔ̌ tà’ nyìŋ ná pʉ̀a Yěsô ntsɔ̀b pʉ́a lê legém, lezíŋ sé gwɔ́ Jẅidas Iskariod piŋ 
ńgʉa ńgyámentándá pànùŋe pwɔ́’, pâ pɔ̌ kwaŋte pá’ à ge gÿo tá sẅiŋe Yěsô mbwo 
pɔ́b. 

11Pɔ́ jú’, á pú ḿboŋo wɔ́b, tà pɔ́ pÿé yé nkáb gie pɔ́ ge náa mbwo yé. Jẅidas leen 
ńké ńzye lékwaŋa fʉ̀’ gie à ge sẅiŋe Yěsô mbwo pɔ́b tà tsɔ́ lɔ̌’ lekẅɛ. 

Yěsô pâ ngàŋa kwò yé ne ńjÿó Páskà 
(Matio 26.17-19; Lukase 22.7-13) 

12Ndùŋ mvfò lyɛ’ɛ́ línɔ́ɔn mbelég té mvòŋ gwɔ́ tà ńku’, ńgwɔ́ lyɛ̌’ gie mé 
gwaa menjʉ̀njÿò ńdɔgɔ ńjÿó línɔ́ɔn Páskà, ngàŋa kwò Yěsô zɛ́te yé ngie: Ɔ̀ kwǒŋ 
ngie peg gʉa nzɔ̌ ńcwoŋte jʉ’, ɔ̀ jÿó páskà wó? 

13Á túm ngàŋa kwò yé yépʉ́a, ńgɔɔn né pɔ́b ngie: Pi gʉa tÿǒsoŋ, pi ge kúu wó, é 
gyá mámbàŋa, à gẅiin tÿóon ntse, pi cʉ́me nzèm yé, 

14tà à kúu ndá, pi kú gí, ńgɔɔn né ngàŋ ndá ngie: Tsítsà gɔɔn ngie peg zɛ́te gú ngie 
awe lûm ndá gẅie pâ ngàŋa kwò yé ge jÿó Páskà wó, aa wɛ̌ wɔ́? 

15À ge nyɛɛ gẅi máamáa lûm ndá, á ná ndêg we tÿǒ. Tà mbà mé ně ńdá’ ńtáŋte 
mboŋó, áa jʉ’ gie pi ge cwoŋte ségè shúm línɔ́ɔn wó. 

16Ngàŋa kwò yé gʉa tà ńkúu tÿǒsoŋ, ńgyá kɔ̀ɔkɔ́ɔ gwɔ́ pá’ Yěsô ně ńgɔɔn. Pɔ́ 
cwoŋte shúm léjÿó Páskà jʉ’ó. 

17Á gÿo ńgwɔ́ ncwò nzém, Yěsô pâ pʉ̀a pé ntsɔ̀b pʉ́a lê legém cú’te jʉ’ó, 

18ńnéŋe ssé, ńzye léjÿó mmó. Yěsô gɔɔn ngie: Mèŋ shwóŋó gẅí, kwà’ nénʉ́, atsɔ̌ 
tà’ nyìŋ tsetsɛ̀ɛ pi gee sẅǐŋ mèŋ, tà ńgwɔ́ pɔ́ nyìŋ gẅie peg yé teme ngwʉ̌ŋ. 

19Pɔ́ jú’, ḿbú ḿmÿag. Awɔ̌wɔ́ɔ ná pɔ́b wɔ́ zɛ́te ngie: Ńgwɔ́ á gwɔ́ wɔ̀ɔn? 

20Yěsô gɔɔn né pɔ́b ngie: Mèŋ shwoŋó gẅi ngie aa tsɔ̌ tà’ nyìŋ tsetsɛ̀ɛ pi ntsɔ̀b pʉ́a 
lê legém, tà peg yé zɔ teme ngwʉ̌ŋ. 

21Míŋ Nyìŋ ge kwé, á gwɔ́ pá’ mé la gɔɔn tsɛ̀ɛ ŋwà’né Ssé, tá’, andù tepòŋ aa nyìŋ 
gẅie à sẅiŋé Míŋ Nyìŋ. Mbòŋo laa pá’ mé lɔ̌ɔn tè zyé yé wɔ́? 

Anò shúm léjÿó ndʉalʉ̌a 

22Pâ pɔ̌ ne ńjÿó shúm léjÿó, Yěsô pí mbelég, ńná ndǎg mbwo Ssé, ḿbwɔ́’té ńgwaa 
náa mbwo pɔ́b, ńgɔɔn ngie: Pi kɔ. Yɔɔn ee mbùm nnɛ́ yɔ̀ɔn, 

23ńgíŋe ńkaa ntú’ melù’, ńná ndǎg mbwo Ssé, ńnáa mbwo pɔ́b, pɔ́ pú ńnú wɔ́b 
métsèm. 

24Á gɔɔn né pɔ́b ngie: Mɔɔn ée metse mɔ́ɔn, é metse mie Ssé lɔgɔ ńgwaa kʉ̀a, é 
pfɛte nà twó pʉ̀a tà ńgyɔ́ɔn. 

25Mèŋ shwóŋó gẅí, kwà’ nénʉ́, Mèŋ n tě ńdá’a ńgíŋe ńnú mɔɔn melù’ wɔ́, tà lá’ 
cʉ́’ʉ núu pɔ́ me sẅé á fʉ̀’ gie Ssé zɔ cʉ’ʉ́ sá’a njÿó. 

26Pâ pɔ̌ leen ńké ńzɔb mentse ńdɔg ńgu’te Ssé. Afʉ̀’ ku’, pɔ́ kẅɛ, ńgʉa ne ndùm 
lekwɔ’ɔ́ metÿǒ mèvɛ olive. 

Yěsô gɔ̌ɔn ngie Piɛ ge gÿo moŋe yé 
(Matio 26.31-35; Lukase 22.31-34; Jâŋ 13.36-38) 

27Pɔ́ ne ńgee, Yěsô gɔɔn né pɔ́b ngie: Pi metsèm ge gwá’a wɔ̀ɔn, é kÿo. À lɔgɔ 
ḿbumte pá’ mé la ŋwe’e ngie e Ssé gɔ̌ɔn ngie: «Mèŋ n ge lá’ zẅé mbyɛ̀b mvfó, 

menjʉ̀njÿò mé saa tsẅɛ». 

28Yěsô gíŋe ńgɔɔn ngie: Mèŋ n ge gÿo gwɔ́ tà zíme nà legwé, é vɔgɔ Galilea zẅí’te 
gẅí. 

29Piɛ gɔɔn né yé ngie: Petsɔ́ pʉ̀a lɔɔn ńgwá’a gú ńkÿo metsèm, mbà à lɔɔn ńgwɔ́ 
mèŋ n de ɔ́ gwá’. 

30Yěsô tsɔ́’ɔ mbwo yé ngie: Tà mèŋ n ké shwóŋó gú, kwà’ nénʉ́, mênkɔ́’ ge gÿo 
gwaa ye à toŋo tǒŋ lêtsẅɛ́’ lyɛ̌’ɔɔn ngʉ̀a mbʉ́a, mbà ɔ̀ moŋé wɔ̀ɔn ngʉ̀a ntá. 

31Piɛ gíŋe ḿbʉŋe mbwo yé kwà’ lê metʉ̀ ngie: Mé lɔɔn fó ḿbúte wɔ́gɔ́ ńne ńdɔgɔ 
ńgee pɔ́ ńzẅé, mbà à lɔɔn ńgwɔ́ n de gú moŋe. Yetsɔ́ ngàŋa kwò yé metsèm gíŋe 
ńgɔɔn yɔ́b pɔ́ pú’u. 

Yěsô aa tsɛ̀ɛ nká’a Getsémane ńně sẅíŋte Ssé 

32Yěsô pâ ngàŋa kwò yé gʉa tà ńkúu tsɔ́ jʉ’ gie mé tóŋo le Getsémane, á gɔɔn né 
pɔ́b ngie: Pi ńnéŋe jʉ’ɔɔn, n gʉa sẅíŋte Ssé. 

33É faga Piɛ, ńgÿo Jâg pɔ́ Jâŋ, pâ pɔ̌ gʉa. Á zye lé jú’ pá’ cÿɔ’ gwoon yé, legwé pfɛ́ɛ 
yé, 

34ńdeen ńké ńgɔɔn né pɔ́b ngie: Ntʉ́m wɔ̀ɔn ée pá’ɔɔn ńně ḿmÿɔgɔ pɔ́ nà ntí gie 
ńgwɔ́ n kwé kwě. Pi ńnéŋe jʉ’ɔɔn, ḿbɔ́ɔn nyìŋ légwá’a lÿɔg ńdyé, 

35ńgɔɔn pú’u, ńná’a ńgʉa mvfò, ńgwe ssé ńne sẅíŋte Ssé ńgɔɔn ngie kà à lɔɔn 
ńgwɔ́ e Ssé pe’e yɔɔn fʉ̀’ tepòŋ wɔ́, á pe’e, 

36ńne ńgɔɔn ngie: Abba, Tá wɔ̀ɔn, atsɔ́ nò té gú cʉa. Pe’e yɔɔn ngɔ́’ gie e tóo ná 
mèŋ lɔɔn. Tá’, tè gÿo pɔ́ wɔ̀ɔn lekwòŋ, gÿo pɔ́ gù. 

37Yěsô sẅíŋte Ssé pú’u, ḿbiŋ nzèm lejʉ́ŋ ngàŋa kwò yé, ńgyá pɔ́ ne ńdyé lyě. Á 
gɔɔn né Piɛ ngie: Símo, ɔ̀ lyě lá? Ɔ̀ fǒ kaa ku’u léná’a shÿɔgɔ lelɔ́g mbɔɔ ná tà’ nèm 
wɔ́ la? 

38Tà pi gíŋe ńdyé, pi sẅíŋte Ssé ḿbɔ́g menò njÿó lékwa’te gẅi pi fʉa nò. Ntʉ́m 
nyìŋ tʉte tɛ’, tá’ mbùm nnɛ́ pÿɛ́ pÿɛ̌, 

39ńgíŋe fó lejʉ́ŋ pɔ́b ńgʉa sẅíŋte Ssé, ńgɔɔn pɔ́ mmó gie à ně ńzɔɔn ńgɔɔn. 

40Ńgÿo ńgíŋe ḿbiŋ nzèm, ńgyá pɔ́ nyé ńdyé lyě, mélà’mie á la gwaa gwɔ́, mbà 
lelɔ́g pǔ ńgwoon wɔ́b tɛ’. Pɔ́ zyeen, pɔ́ té gíŋe ńzsé nò gie pɔ́ ge shwóŋó yé wɔ́. 

41Á gʉa, ńgÿo ńgíŋe ńtóo nà mbɔ́ɔntè ngʉ̀a ntá, ńgɔɔn né pɔ́b ngie: Pi cwoŋo ńdyé, 
ńzẅɛte mboŋó. Á zebé. Afʉ̀’ áa pá’ɔɔn, mbà á kǔ’. Mé ge sẅiŋe Míŋ Nyìŋ á mbwo 
pʉ̀a tepòŋ. 

42Pi lu ssé pege gʉa. Nyìŋ gẅie à sẅiŋé wɔ̀ɔn mbwo pɔ́b à wɛ̂ gẅie à tóo lɛ. 

Mé gwǒon Yěsô 
(Matio 26.47-56; Lukase 22.47-53; Jâŋ 18.2-11) 

43Yěsô nyé ńgɔɔn gɔɔn, Jẅidas gẅie aa tsɔ̌ tà’ nà pʉ̀a pé ntsɔ̀b pʉ́a nê legém tó. 
Alá’ gwɔ́ nzèm ye tà ńgyɔ́ɔn, ńgẅiin menně ncù lâ mekésiŋ, ńgwɔ́ pʉ̀a 
pie metándá pànùŋe pwɔ́’ pâpàkyàgte lepʉ̌ Mǒsê, mbɔɔ mekěme lá’ tǔm. 

44Á gwaa gwɔ́, mbà ngàŋ menáŋ la shwóŋó wɔ́b pá’ à ge gÿo tá pɔ́ liŋe Yěsô. Yɛ̌ 
liŋé gwɔ́ ngie: yé lɔɔn ńtsyɛ’te nyìŋ, ńtáŋte yé, pɔ́ zsé ngie aa yé, ńdeen ńgwóon 
ye, ḿbiŋ ńnyɛte ńgẅiin yé mboŋó tá ńdɔg ńgʉa. 

45Jẅidas gwɔ́ tà ńtó tà ńkúu lejʉ́ŋ Yěsô, ngie: Andè, n tsyɛ’té, ńdeen ńgwóon 
ńtáŋte yé. 

46Petsɔ́ pʉ̀a leen ńké ńgwoon Yěsô ńkú’te. 

47Atsɔ̌ tà’ ná pʉ̀a pie pâ Yěsô ke ńgwɔ́, á soŋ nně ncù mbʉ́a, ḿma’ lélɔg ńkɔ́’ɔ 
ngàŋa fà’ tándá pànùŋe pwɔ́’, é kẅɛ́te letuŋó sé, ńjúa. 

48Yěsô zɛ́te pʉ̀a ŋwɛ́ ngie: Pi gwaa tó gwoon wɔ̀ɔn, ńgẅiin menně ncù lâ mekésiŋ 
pá’ fʉ̀’ gie pi gee ńgwoon ntsǒŋ pá’ɔɔn lêkɔ́? 

49Mèŋ n kaa lyɛ̌’ ntsèm, ńgwɔ́ pɔ́ tsetsɛ̀ɛ pi, á jʉ’ʉ Ssé, ńně ńzí’i pʉ̀a nò Ssé. Pi ké tè 
wɔ̀ɔn gwoon. Tá’, à yɔɔn nò tóo ńdɔgɔ ńgÿo mmó gie mé la ŋwe’e tsɛ̀ɛ ŋwà’ne Ssé 
á pumte. 

50Ngàŋa kwò yé gyá pá’ mé gwǒon yé, ḿbú ńgwá’a yé métsèm ńkÿo. 

51Tà á cʉ́’ pɔ́ tsɔ̌ mûɔ ngwashùm, á cʉ́me nzèm ye, mbà à lɔ̌g pe ndà’ pwó nzsǒ 
ḿbwóte mbùm ye. Mé gwoon yé. 

52Á fó mbwo pɔ́b sẅe, ńgwá’ nzsǒ ye ńkÿo té ma’ nzsǒ. 

Pasá’a lá’a pa Yuda zyě léŋaga Yěsô 
(Matio 26.57-68; Lukase 22.54-55; 63-71; Jâŋ 18.12-14; 19-24) 

53Pɔ́ lɔgɔ Yěsô ńgʉa né nɔ’ nùŋe pwɔ́’ we lÿò. Mbà metándá pànùŋe pwɔ́’, 
lâ mekěme lá’ lâ pàkyàgte lepʉ̌ Mǒsê ně ḿbú ńcú’te wó. 

54Piɛ zse nzèm Yěsô, tá ńké ńgwɔ́ pɔ́ ngʉ̀a shʉ̀shʉ̀a, ńgʉa yé tà ńtɔ́g ńkúu 
tetʉ́a nùŋe pwɔ́’ we lÿò, ńnéŋe yé ssé á ngʉ̀ŋe mmɔ̌g gẅie pà pyɛ́bɛ jʉ’ʉ Ssé ně 
nyɛte pâ pɔ̌ ně ńzɔ́gɔ. 

55Metándá pànùŋe pwɔ́’ pâ petsɔ́ pàsá’a lá’ ne fa’a nò gie mé ge zába twó Yěsô tá 
lɔg gÿo mè zẅé yé, ńké tè ne ńgyá wɔ́. 

56Pʉ̀a tà ńgyɔ́ɔn tÿɔ́g menò twó yé tɛ’. Mé píte tɛ’, á ké tè pumte. 

57-58Petsɔ́ pʉ̀a lu yɔ́b ssé, ńnéŋ wɔ́b ncwò mǒ ngie: Peg la jú’ á gɔɔn ngie: À ge lá’ 
kemejʉ’ʉ Ssé gie pʉ̀a mesoŋ la lɔg mbwó mɔ́b ńkwɛ́, é lɔg lyɛ̌’ sétá kwɛ́ ye ndyɛ̀’ɛ, 
tà é le gíŋe ńgwɔ́ gie pʉ̀a mesoŋ zɔ̌ lɔ̌g mbwó mɔ́b ńkwɛ́ wɔ́. 

59Tà mbɔɔ pú’u, tà’ ncwò ké tè tsetsɛ̀ɛ pɔ́b kẅɛ. 

60Anùŋe pwɔ́’ we lÿò lu ssé tsetsɛ̀ɛ lá’, ńzɛ́te Yěsô ngie: Ɔ̀ laŋte laŋté kà? Ɔ̀ tè ne 
ńjú’u menò mie mé gɔɔn ná gù lɛ wɔ́ kà? 

61Yěsô láŋte laŋté, à tè tsɔ́b. Nùŋe pwɔ́’ we lÿò gɔɔn né yé ngie: Ɔɔ Nzà’nkÿo, á Míŋ 
Ssé? 

62Yěsô tsɔ́’ ngie: Mèŋ n ge wɛ̌. Pi ge gÿo gyá «Míŋ Nyìŋ ńnéŋe nà gwoŋó pwó tʉ̀ 
Ssé gẅie tsɔ́ nò té yé cʉa». É gíŋe gyá à fóo tsɛ̀ɛ melɔ́ɔn tÿǒ lepwó ńtóo. 

63Nùŋe pwɔ́’ we lÿò jú’ pú’u, ésele shʉate menzsǒ mé, ńgɔɔn ngie: Pege giŋé fa’a 
pɔ́ yɛ̌ ntí pà njÿò ńgyá? 

64Pi jǔ’ pá’ à kaŋá lʉŋe Ssé pɛ́’ɛ̀, ńkwaŋ gí ngie kɔ́? Pʉ̀a metsèm gɔɔn ngie: À gwɔ́ 
pɔ́ nyìŋ gẅie à lɔɔn ńgwɔ́ mé zẅé yé zẅé. 

65Petsɔ́ pʉ̀a zye létsɔg metyé ná ye, ńkwɛ́ shÿó we, ńně ńcúa yé, ńgɔɔn né ye ngie: 
Lɔgɔ nòntsẅì nkʉ̀ Ssé jú yɛ̌, ńkeme nyìŋ gẅie à cǔa gú. Pàpyɛ́bɛ nɔ’ɔ nùŋe pwɔ́’ 
we lÿò ne ńcúa metuŋó mé. 

Piɛ moŋé Yěsô 
(Matio 26.69-75; Lukase 22.56-62; Jâŋ 18.15-18,25-27) 

66Piɛ ńnéŋe tetʉ́a né mecwoŋó, atsɔ̌ tà’ ná panzwě pie pɔ́ lɔ́ɔn fa’a nɔ’ nùŋe pwɔ́’ 
we lÿò tó. 

67Piɛ ne ńzɔ́gɔ mmɔ̌g, á cwoŋo ńdíe yé tà ńgɔɔn né yé ngie: Mbɔɔ gù jú, pi Yěsô 
Nǎzarɛd wɛ ke ńgwɔ́ nùɔ. 

68Piɛ moŋe, ńgɔɔn ngie: Mèŋ, n kaa zsé, ḿbiŋ tè ne ńjú’u mmó gie ɔ̀ fa’a légɔɔn wɔ́, 
éfó tsìŋe ssé, ńgʉa né ncwò nká’, [mênkɔ́’ tóŋ]. 

69Manzwě ŋwɛ́ gÿo ńgíŋe ńgyá yé, ńzye léshwóŋ pʉ̀a pie pâ pɔ̌ laa jʉ’ó ngie: Nyìŋ 
wɛ, aa tsɔ̌ nyìŋ wɔb. 

70Piɛ gíŋe ḿmoŋe moŋe. Mé ná’a ńnéŋe, epʉ̀a pie pɔ́ laa jʉ’ó, gíŋe ńgɔɔn yɔ́b né 
Piɛ ngie: Á té nò fa’ fa’ wɔ́, ɔɔ tsɔ̌ nyìŋ wɔ́b. Ɔ̀ zɔɔn ńgwɔ́ jú nyìŋ Galilea. 

71Á leen ńké ńzye légɔɔn ngie, e Ssé zẅé wɔ̀ɔn, à zeŋe yɔ́ɔn mé, mèŋ n tè ne ńzsé 
nyìŋ gẅie pi kíme yé wɔ́. 

72Tà’ mênkɔ́’ gwóon ńgíŋe ńtóŋ, é lɔgɔ ńgwɔ́ ngʉ̀a mbʉ́a. Piɛ leen ńkímte pá’ Yěsô 
ně ńgɔɔn né yé ngie: Mênkɔ́’ ge gÿo gwɔ ye à tóŋo tǒŋ ngʉ̀a mbʉ́a, mbà ɔ̀ moŋé 
wɔ̀ɔn ngʉ̀a ntá. Piɛ gwóon fó tetʉ́a ńkẅɛ, ńdʉa. 

Malékuse 15 

Yěsô aa mvfò Pilato 
(Matio 27.1-2,11-26; Lukase 23.1-5,13-25; Jâŋ 18.28-40; 19.4-16) 

1Njÿó gÿo ńne ńdʉ́a, metándá pànùŋe pwɔ́’, pâ mekěm mbɔɔ pàkyàgte lepʉ̌ Mǒsê, 
pɔ́bpàsá’a lá’ metsèm mʉ́ mba’ámba’, ńgÿo cú’tè, ńkwɛ́ɛ Yěsô, ńdɔgɔ yé ńgʉa ńnáa 
mbwoPilato. 

2Pilato zɛ́te yé ngie: Ɔɔ fùɔ pà Yuda lá? Yěsô tsɔ́’ɔ mbwo yé ngie: Ɔ̀ gɔ̌ɔn pú’u. 

3Metándá pànùŋe pwɔ́’ ne ńtÿɔ́gɔ menò twó Yěsô tà é gyɔ́ɔn gyɔ̌ɔn. 

4Pilato gíŋe ńzɛ́te yé ngie: Ɔ̀ laŋte laŋtě kà? Ɔ̀ tè ne ńjú’u nzẅìŋ menò mie mé gɔɔn 
ná gù wɔ́ kà? 

5Yěsô pú tè tsɔ́b, á kʉ’ʉ Pilato tɛ’. 

6Á lɔ́ɔn ńgwɔ́ lyɛ’ɛ́ línɔ́ɔn Páskà, Pilato tsɔ́’ɔ ngàŋa tsǎŋ gẅie alá’ zɛté yé. 

7Á gwaa gwɔ́ fʉ̀’ó, atsɔ̌ nyìŋ gwɔ́ ndá tsǎŋ, mé tóŋo yé le Panepâse, pâ tsɔ́ pʉ̀a pé 
gwɔ́ wó, mbà pâ pɔ̌ la ma’a và’ tÿǒsoŋ, tà ńzẅé nyìŋ. 

8Alá’ gʉa ńgyá Pilato, ńzye lézɛ́te yé ngie à gÿo pá’ à lɔ̌ɔn ńtsẅé gÿo fʉ̀’ʉ línɔ́ɔn. 

9Pilato tsɔ́’ɔ mbwo pɔ́b ngie: Pi kwǒŋ ngie mèŋ n nyé fùɔ pà Yuda né pi? 

10À lɔ̌ɔn ńgɔɔn pú’u, mélà’mie, à la ne ńzsé ngie metándá pànùŋe pwɔ́’ la kwɔ́’ pɔ́ 
lóŋ ná Yěsô tá ńdɔgɔ yé ńtó sẅiŋe mbwo ye. 

11Metándá pànùŋe pwɔ́’ jú’ á gɔɔn pú’u, pɔ́ tsóte lá’ ngie pɔ́ zɛ́te ngie Pilato tsɔ́’ pɔ́ 
Panepâse ńná le pɔ́b. 

12Pilato gíŋe ńzɛ́te lá’ ngie: Tà pi ee pá’ɔɔn ńkwoŋo ngie mèŋ n gÿo pɔ́ lêkɔ́ ná 
nyìŋ gẅie pi tóŋo le fùɔ pà Yuda wɔ́? 

13Alá’ gíŋe ḿbú ńnáa gwá, ńgɔɔn ngie: Kime yé nà tÿǒ nkǐ. 

14Pilato zɛ́te wɔ́b ngie: Kwà’ nò tepòŋ gie à gÿǒ áa kɔ́? Tá’, alá’ gíŋe ńkẅi’i ńnáa 
gwá ngie: Ké ńkime yé kim! 

15Pilato gyá ngie à ge gÿo mmó gie á poŋó lá’, ńtsɔ́’ɔ Panepâse ndá tsǎŋ ńnyé, 
ḿbiŋ ńgÿo mé lɔg ngwɔ̀ɔn ńcúa Yěsô. Á náa yé ngie mé lɔgɔ yé ńgʉa ńkime nà tÿǒ 
nkǐ. 

Palÿɔ́’ ncù ne ńnyime Yěsô 

16Palÿɔ́’ ncù lɔgɔ Yěsô ńgʉa ńkúu gyɛ̌, ḿbú ńcú’te yetsɔ́ ngàŋa nùɔ wɔ́b métsèm. 

17Pɔ́ ma’ nzsǒ lefùɔ ná Yěsô, ḿbiŋ ńdɔg menzóŋ ḿbá’a cÿɔ̀’, éshuu twó ye ngie aa 
fùɔ, 

18ńdeen ńké ńzye létsyɛ’te yé, ńně ńgɔɔn ngie: Mé sǐe fùɔ pà Yuda! 

19Ńne ńdɔgɔ kekà’a ńcúa twó yé, ńne ńtsɔgɔ metyé ná ye, ḿbiŋe ńtóo ńŋwɔ́’ɔ 
mvfò yé, ésíe yé. 

20Pɔ́ zoonte yé tà ńkʉ́a, éfó ná yé ésẅɛ nzsǒ lefùɔ, ḿma’ kwà’ mé menzsǒ ná ye, 
ńdɔgɔ yé fó wó ńkẅɛ ńgʉa. Légʉa ńkime yé nà tÿǒ nkǐ. 

Mé kimé Yěsô nà tÿǒ nkǐ 
(Matio 27.33-44; Lukase 23.26-43; Jâŋ 19.16-24) 

21Pɔ́ la ne ńdɔgɔ yé ńgee, ḿbumte tsɔ̌ nyìŋ, á fóo lé tsẅɛ, lezíŋ sé gwɔ́ le Símo, á 
gwɔ́ nyìŋ gẅie à la fó tsɛ̀ɛ ngwòŋ Sirɛne ńtó, ńgwɔ́ tá pà Alekzáŋdele pɔ́ Rẅifẅis. 
Pàlÿɔ́’ ncù gwoon yé, ńdɔg tʉ̀ sẅɛ́ɛ yé ngie à kaa tÿǒ nkǐ Yěsô. 

22Pâ Yěsô lɔg ye jʉ’ gie mé tóŋo le Golgota, ńdɔgɔ ńgɔɔn nà shwóŋè pà Yuda ngie: 
Jʉ’ʉ kẅǐ twó. 

23Pɔ́ kúu jʉ’ó, éfa’a lénná melù’ mie mé lɔgɔ́ tsɔ́ ffo gie mé tóŋo le mire ḿvoŋ á 
mbwo ye, á lʉ’ʉ lénnú. 

24Pɔ́ kime yé nà tÿǒ nkǐ, ḿbí menzsǒ mé, ḿma’a tyèente ńdɔg ńgabte ńná ye 
wɔ̌wɔ́ɔ. 

25Pɔ́ lɔ́ɔn ńkime yé nà tÿǒ nkǐ pú’u, ná nèm lepfwɔ’ɔ́ mba’ámba’. 

26Mé la ŋwe’e mmó gie à fʉ̌a, ńkyɛɛ nà tÿǒ nkǐ. Á gwɔ̂ ngie fùɔ pà Yuda. 

27Pɔ́ la gíŋe ńkim tsɔ́ metsǒŋ mépʉ́a nà metÿǒ nkǐ. Tà’ gwɔ́ nà gwoŋó pwó Yěsô ye 
tʉ̀, wetsɔ̌ gwɔ́ nà gwoŋó pwó kyɛ̀bɛ. 

28[Á lɔgɔ ḿbumte pá’ ŋwà’ne Ssé la gɔɔn ngie: Mé léen sáŋa yé nùɔ mefÿɛ́.] 

29Pàcʉa mánzsè la ne ńnyime yé yɔ́b, ńzoonte yé ńgɔɔn ngie: Gù gẅie ɔ̀ keme jʉ’ʉ 
Ssé ńdɔgɔ lyɛ̌’ lá’ sétá ńkwɛ́ɛ, 

30kwà’ gù zɔ kẅé twó ɔ́, éfó nà tÿǒ nkǐ sẅɛ́’ la. 

31Metándá pànùŋe pwɔ́’ pâ pàkyàgte lepʉ̌ Mǒsê, ne ńzoonte Yěsô yɔ́b, ésele ńgɔɔn 
tsetsɛ̀ɛ pɔ́b ngie: À kà gÿo tsɔ́ pʉ̀a tsẅɛ́, tá’ à kaa ku’u lékẅé yé twó mbwo legwé 
wɔ́. 

32A Nzà’nkÿo, afùɔ pà Israel, afó nà tÿǒ nkǐ fʉ̀’ɔɔn sẅɛ́’, peg gyá, ńzáb ntʉ́m wég 
ná ye. Pʉ̀a pie mé la púte wɔ́b lâ pɔ̌ ńkime nà metÿǒ nkǐ la gíŋe ńne ńzoonte yé 
yɔ́b zoonte. 

Yěsô kwě 

33Tsɛ̀ɛ zsǒ la gwɔ́ tà ńku’, ajʉ’ tsèm tsɛ̀ɛ ngwòŋ pú síŋ, tà ńdá’ ńkúu ná nèm ntá 
mbÿɛ̀ njÿó. 

34Á gwɔ́ ná nèm tá ŋwɛ́, Yěsô ga’te nê ngyè tetʉ́ʉ ńgɔɔn ngie: «Eloï, Eloï lama sa 
batani», ńdɔgɔ ńgɔɔn ngie: «E Ssé yɔ̀ɔn, e Ssé yɔ̀ɔn, ɔ̀ gwá’a wɔ̀ɔn mélà’a kɔ́»? 

35Tsɔ́ pʉ̀a pie é laa jʉ’ó, jú’, ńgɔɔn ngie: À wɛ gẅie à ne ńtóŋo Elîɛ lɛ! 

36Atsɔ̌ tà’ nyìŋ ná pɔ́b kÿote ńgʉa ńtsaba kusáa nà kikíi melù’, éshÿɔ́gɔ nà twó 
kekà’a, ńtsege ńnéŋe ncwò Yěsô, ńgie à sẅíte, ńne ńgɔɔn ngie: Pi cʉ́’ pege gyá 
kà Elîɛ ge tó, éfóo nà tÿǒ nkǐ sẅí’i yé wɔ́. 

37Tá’, Yěsô ga’te ngyè tetʉ́ʉ, ńcʉ́m. 

38Yěsô cʉ́m pú’u, nzsǒ gie mé la lɔg ńkʉŋe tsɔ́ jʉ’ tsɛ̀ɛ ndá gie ee jʉ’ʉ Ssé, éfó tÿó 
shʉa tà ńkúu Ssé. 

39Tándá palÿɔ́’ ncù gẅie à la tyé ńne ńdíe tÿǒ nkǐ Yěsô, gyá ntí gie à lɔ̌g ńcʉ́m, 
ńgɔɔn ngie: Nyìŋ wɔɔn kaa kwà’ Míŋ Ssé. 

40Etsɔ́ panzwě la tyé yɔ́b pɔ́ ngʉ̀a shʉ̀shʉ̀a ńne ńdíe. Malîɛ Mágdala pɔ́ Salomé, 
ńgÿo Malîɛ má pà Joses, mbɔɔ we Jâŋ we nkʉ́ gwɔ́ tsetsɛ̀ɛ pɔ́b, 

41ńgwɔ́ panzwě pie pɔ́ la zse nzèm Yěsô, á fʉ̀’ gie à laa Galilea, ńgiŋe ńkẅéte yé. 
Petsɔ́ panzwě gwɔ́ pie pɔ́b lâ Yěsô métsèm la púte ńkwɔ́’ tà ńkúu Yerósalem. 

Mé neŋé Yěsô tsɛ̀ɛ lesyè 

42-43Á gÿo ńgwɔ́ ncwò nzém, atsɔ̌ ndÿò tó. Lezíŋ sé gwɔ́ le Yesyɛ̂b. Á gwɔ́ nyìŋ 
Arimaté. À laa yé nyìŋ nà nùɔ pàsá’a lá’, ńgwɔ́ nyìŋ mé gÿo mekù’ mé tɛ’. Á ńnéŋe 
yé ńne ḿbyɛ́bɛ fʉ̀’ gie Ssé yé máŋwɛ́ zɔ ge cʉ́’ʉ sá’a njÿó. Pá’ á la gwaa gwɔ́ mé ne 
ńtáŋte nnɛ́ tá lyɛ’ɛ́ nzsè pà Yuda zye mbÿɛ̀ njÿó ŋwɛ́ la, Yesyɛ̂b ŋwɛ́ shÿɔg, ńgʉa 
ńgyá Pilato, ńdúɔ pfó Yěsô légʉa ńde’e. 

44Pilato jú’ ngie Yěsô ně ńdá’ ńkwé, ḿmɔɔn tɛ’, ńtóŋo tándá pàlÿɔ́’ ncù, ńzɛ́te yé 
ngie áa nénʉ́, mbà Yěsô kwě wɔ́? 

45Á shwóŋe yé ngie à ně ńdá’ mé ńkwé. Pilato leen ńké ńzẅíŋ ngie Yesyɛ̂b gʉa 
ńkyɛ́’ɛ pfó Yěsô. 

46Yesyɛ̂b gʉa ńjúu pwó nzsó, ńgʉa nà tÿǒ nkǐ, ésẅí’i pfó Yěsô ńdɔg nzsǒ ŋwɛ́, 
ńzémte, ńkáa ńdɔg ńgʉa, ńnéŋe tsɛ̀ɛ lesyè sie mé la shʉ’ʉ ná máa tóon, ńgíŋe 
ńtsóte tsɔ̌ tóon ńdɔg ńjÿɔ́’ ncwò. 

47À la gwɔ́ ńnéŋe pfó Yěsô jʉ’ó, Malîɛ Magdala, pɔ́ Malîɛ má pà Joses ne ńgyá. 

Malékuse 16 

Yěsô zimé nà legwé 
(Matio 28.1-8; Lukase 24.1-11; Jâŋ 20.1-2) 

1Alyɛ’ɛ́ nzsè pà Yuda ŋwɛ́ gÿo ńtɔ́g, Malîɛ Magdala pɔ́ Salomé, ńgÿo Malîɛ má pà 
Jâg, gʉa ńjúu laméndɔ́ɔn lélɔg ńzɔ́’ɔ pfó Yěsô. 

2Njÿó lʉ́a, tà nèm ne sá’a, pɔ́ mʉ́ ńgʉa ne jʉ’ʉ lesyè. Á laa ndùŋ mvfò lyɛ̌’ nà ngàba 
lá’. 

3Pɔ́ la ne ńgiŋe, ńně ńzɛ́te tsetsɛ̀ɛ pɔ́b ngie: Tà wɔ̌ ge kúu jʉ’ó kite máa tóon ncwò 
lesyè né pɔ̌b wɔ́? 

4Ńgʉa tà ńkúu wó, ńgyá, mbà mé ně fó ncwò lesyè ńkite máa tóon ŋwɛ́. 

5Pɔ́ zyɛ́’ ńkúu tsɛ̀ɛ lesyè, ńgyá tsɔ̌ mûɔ ngwàshùm ńnéŋe nà gwoŋó pwó tʉ̀, ḿma’a 
féfɔ́gɔ nzsǒ. Pɔ́ gyá yé ḿbɔ́g tɛ’. 

6Tá’, á gɔɔn né pɔ́b ngie: Tà pi pɔ́g, pi fa’a Yěsô mûɔ Nǎzarɛd gẅie mé kà kime yé 
nà tÿǒ nkǐ la? À zimé nà legwé, à tè nyé jʉ’ɔɔn wɔ́. Pi gyá, yɔɔn áa jʉ’ gie mé kà 
nuŋe pfó yé wó. 

7Pi gʉa fʉ̀’ɔɔn shwóŋó Piɛ, pâ yetsɔ́ ngàŋa kwò Yěsô ngie à vɔgɔ́ Galilea, ńne 
ńzẅíte gẅi pá’ à la shwóŋó gẅi ngie pi ge lá’ gyá yé wó la. 

8Panzwě ŋwɛ́ leen ḿbú ḿbɔ́g pɔ́g, ńkẅɛ ńkÿo, ḿbú ńtebe tà fó tè gíŋe ńku’u 
létsẅii nò mbwo nyìŋ wɔ́, mbà cÿɔ’ pǔ ńgwoon wɔ́b. 

Yěsô zimé nà legwé tà mé gyá yé 

9Yěsô la zíme na legwé, á mba’ámba’ mvɔ́g mvfò lyɛ̌’ nà ngàba lá’, ḿvɔg ńnyɛ 
mbùm ye mbwo Malîɛ Magdala wá gẅie messé tepòŋ sɔɔn mbʉ́a la gwoon yé, 
ńne ḿbue yé tá Yěsô kẅé yé mbwo pɔ́b la. 

10Á leen ńké ńgʉa ḿbíte shwóŋ ngàŋa kwò Yěsô. Pɔ́ laa tsɛ̀ɛ lemÿɔg, ḿbú ne 
ńdʉa. 

11Pɔ́ jú’ ngie à zimé nà legwé tà á gyá yé á gwɔ́ pɔ́ ntèntʉ́, pɔ́ pú tè zẅíŋ. 

12À la gÿo pú’u, ńgíŋe ńnyɛ mbùm ye nà tsɔ̌ ntí, á mbwo tsɔ́ ngàŋa kwò yé yépʉ́a, 
pɔ́ gwɔ́ mánzsè ńne ńgee né tsɛ̀ɛ mbʉ̀a. 

13Pɔ́ gyá yé pú’u, ḿbiŋ nzèm shwóŋ petsɔ́ pʉ̀a, pɔ́ gíŋe ńké tè yɔ́b zẅíŋ. 

14Yěsô la gÿo ńgíŋe ńnyɛ mbùm ye mbwo ngàŋa kwò yé tsɔ̀b yémɔ’ɔ́ nê legém 
métsèm. Pɔ́ gwɔ́ ndá mpfɛ́ɛ mmó. Á kaga wɔ́b ná pá’ pɔ́ ně tè zẅíŋ, ńgíŋe ńdʉ’ 
mbɔɔ lézẅíŋe nò ncwò pʉ̀a pie à zǐm ńnyɛ mbùm ye mbwó pɔ́b. 

15Ńdeen ńké ńgɔɔn né pɔ́b ngie: Pi gʉa jʉ’ ntsèm tsɛ̀ɛ njÿó, ńtsẅi nkʉ̀ mbòŋo 
mbwo mbɔɔ wɛ̌ nyìŋ mesoŋ wɔ́ té vʉ’ʉ tsɔ̌. 

16Nyìŋ gẅie à zẅǐŋ la, mé nu’u yé ntse, e Ssé gÿo à tsẅɛ́. Nyìŋ gẅie à lʉ’ʉ́ lézẅíŋ 
lá, à ge lá’ gwe ntsàŋ. 

17Pʉ̀a pie pɔ́ zẅiŋé nò yɔ́ɔn, ge lá’ gÿo menò mmɔɔn mmɔɔn: pɔ́ ge lá’ lɔg lezíŋ 
sɔ́ɔn jwoŋ messé tepòŋ mie é pue pʉ̀a, pɔ́ ge lá’ shwóŋó meshwóŋè mie pɔ́ laa zí’i, 

18pɔ́ lá’ ńdɔg mbwo mɔ́b ńgwoon nnú, ńgwɔ́ gie pɔ́ lɔɔn ńjÿó mecÿɔ́b, atsɔ́ mmó le 
wɔ́b gÿo, pɔ́ ge lá’ záb mbwo mɔ́b nà megàŋa guɔ pɔ́ zeŋe. 

Yěsô kwɔ̌’ ne tÿǒ lepwó 
(Lukase 24: 50-53, Megàŋ ntúm Yěsô 1: 9-11) 

19Cʉ̀apʉ̀a Yěsô la gɔɔn mbwo pɔ́b tà ńtẅé jʉ’, e Ssé ŋá’a yé ńdɔg ńkwɔ́’ lé tÿǒ 
lepwó. Á ńnéŋe nà gwoŋó pwó yé ye tʉ̀. 



114 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

20Ngàŋa kwò Yěsô fó jʉ’ó, ńgʉa, ńzye léshwóŋó nò Ssé jʉ’ ntsèm. Cʉ̀apʉ̀a ne ńdíe 
wɔ́b, ńkẅéte wɔ́b, ńtóonte wɔ́b, pɔ́ gÿo menò mmɔɔn mmɔɔn, mie é nyɛɛ ngie 
shwóŋè yɔ́b fóo mbwo Ssé. 

Lukase 

Lukase 1 

Nzyè nò 

1Andè; Téofil, ɔ̀ zsě ngie pʉ̀a tà ńgyɔ́ɔn kéen ńkaa fà’a lécú’te menò mie é ka cʉa 
tsetsɛ̀ɛ pege tà ńŋwe’e, 

2ńŋwe’e kwà’ pá’ pʉ̀a pie pɔ́ la gyá pá’ nò yɔɔn zyete, ḿbiŋ ńgyá pá’ á giŋe pú’u. 

3Pá’ á ka gwaa gwɔ́, mbà mèŋ n kéen ńgwáa ńtúŋté fa’ yɔ́ɔn tà fó letsiŋé nò la, 
mèŋ n ka gyá ngie á póŋ mèŋ n táŋte yɔ́ɔn mboŋó, ńŋwe’e tsɛ̀ɛ yɔɔn ŋwà’ne, ńnáa 
mbwo gù. 

4Mèŋ n gÿo pá’ɔɔn légwɔ́ gie ɔ̀ ge tóŋ lɔg zsé ngie menò mie mé la zí’i gú ée jʉ’ó 
ńgwɔ́ kwà’ pú’u. 

Tsɔ̌ cÿɔ́’ Ssé ge pÿé ngie mé ge lá’ zyé Jâŋ Mbabtis 

5Á laa fʉ̀’ gie Herôd laa fùɔ lá’ pà Jẅidea, atsɔ̌ nuŋe pwɔ́’ gwɔ́ wó, lezíŋ sé gwɔ́ le 
Sakarîɛ, á fa’a nà nùɔ pʉ̀a pé Abia. Anzwě we laa yé nà ngẅɛ̀ Aroŋ, lezíŋ sé gwɔ́ le 
Lisape. 

6Sakarîɛ pɔ́ nzwě we laa pʉ̀a, ńkú’te lepʉ̌ Ssé kwà’ mboŋó, ńjú’u ncwò Ssé, ḿbiŋe 
ńgÿo pɔ́ mmó gie à ne ńkwoŋo tà lɔ̌’ téen ńkẅɛɛ wɔ́. 

7Pɔ́ la tè múɔ gẅiin, mélà’mie Lisape laa nkǐŋ manzwě, mbà pɔ́ giŋé ḿbú ńzẅiŋ. 

8Afʉ̀’ ye nùɔ fà’ we pà Sakarîɛ lêen ńké ńgÿo ńku’, á gwɔ́ jʉ’ʉ Ssé Yerósalem ńne 
nuŋe pwɔ́’. 

9Pànuŋe pwɔ́’ lɔ́ɔn ńtsẅé ńgẅiin létyeente ńdɔg fa’a tà’ nyìŋ tsetsɛ̀ɛ pɔ́b gẅie à ge 
kúu tsɛ̀ɛ ndá, á jʉ’ʉ Ssé, é tuɔ shúm gyě lélɔg ńgu’te Ssé, ńgÿo pú’u, tsɔ́ lyɛ̌’, e Ssé 
tsɔ́’ɔ Sakarîɛ. 

10Á gwaa gwɔ́ ndá ně tuɔ shúm gyě ŋwɛ́, alá’ gwɔ́ pǐ tà ńgyɔ́ɔn, ḿbú ne sẅíŋte Ssé 
metsèm. 

11Sakarîɛ gwaa gyá, atsɔ̌ cÿɔ́’ Ssé vege ńkẅɛɛ mvfò yé, ńtyé jʉ’ gie mé tuɔ shúm 
gyě wó, á nà gwoŋó pwó tʉ̀. 

12Sakarîɛ gyá yé, além yé tsɔ́’ɔ, ecÿɔ́’ gwoon yé. 

13Tá cÿɔ́’ Ssé gɔɔn né yé ngie: Sakarîɛ, te gíŋe ḿbɔ́g, e Ssé kéen ńjú’u nò gie ɔɔ 
ńtsẅé sẅíŋte yé mǒ, tà à ge cÿɔ’ɔ nzwě ɔ̀ Lisape, pi yé zyé tà’ mûɔ mbàŋa, ɔ̀ tsẅi 
lezíŋ sé le Jâŋ. 

14Múɔ ŋwɛ́ ge lá’ gwɔ́ mbwo gù, é gwɔ́ kwà’ mmó lekág, epʉ̀a tà ńgyɔ́ɔn gíŋe 
ńkága ná pá’ mé zyě yé. 

15À ge lá’ gwɔ́ mbwo Ssé é gwɔ́ nyìŋ tɛ’. À piŋ těen ńdá’a ńnúu melù’ wɔ́, tà mbɔɔ 
kɔ̀ɔkɔ́ɔ gie ńgwɔ́ nyìŋ nú ḿbʉ́a. À ge lá’ zɔɔn gwɔ kẅɛɛ lepfòm má we, mbà Zẅìge 
Ndʉalʉ̌a léen ńjÿó yé 

16À gÿo pʉ̀a Israel tà ńgyɔ́ɔn sele ntʉ́m wɔ́b, ḿbiŋe mbwo Cʉ̀apʉ̀a Ssé yɔb. 

17E Ssé ge lá’ náa yé metʉ̀, à lɔg ńgwɔ́ yé pá’ Elîɛ, ntsẅì nkʉ̀ Ssé, lélɔg ńgwɔ́ mvfò e 
fa’a pá’ à ge gÿo metá gẅiin nkwaŋá mbòŋo nà gubé yɔ́b, é piŋ gÿo pàte jǔ’ ncwò 
gẅiin ntʉ́m pʉ̀a pie é pɔ́g Ssé. Pú’u, e Ssé lɔg ńtáŋte pʉ̀a pie é ge lá’ ku’u légu’te 
yé. 

18Sakarîɛ la jú’ pú’u, ńzɛ́te cÿɔ́’ Ssé ngie: Tà mèŋ n ge gyá kɔ́ tá zsé ngie á ge lá’ 
gwɔ́ nò? Pá’ peg wɔ̀ɔn manzwě pú ńzẅiŋ tɛ’ lɔɔn? 

19Cÿɔ́’ Ssé tsɔ́’ ngie: Mèŋ n gee Ngáapeleya, ńju’u mbwo Ssé. Yé zɔ tumó wɔ̀ɔn ngie 
n tó ńtsẅi wɔɔn nkʉ̀ mbòŋo mbwo gù. 

20Áa nò gie á ge kwà’ gÿo kẅɛ nà yé fʉ̀’, tá’ pá’ ɔ̀ kaa zẅíŋe lá, ɔ̀ ge cʉ́’ gwɔ́ pɔ́ 
támbǎ’ tà yɛ̌ fʉ̀’ gÿo ńku’. 

21Alá’ gie á laa pi ńzẅí’te Sakarîɛ la gyá, mbà à neŋé tsɛ̀ɛ ndá tà á cʉa, á kʉ’ʉ wɔ́b. 

22Á gwɔ́ tà ńkẅɛ, à té gíŋe ńku’u légɔɔn nò mbwo pɔ́b wɔ́, ńcʉ́’ ńdɔg pɔ́ mbwo 
ńtsẅii nò. Pɔ́ gwoon ńzsé ngie à tǒ ndá, e Ssé ńnyɛ́’ nÿɔ́g mé, á gyá tsɔ̌ nkʉ̀’ʉ nò. Á 
fó pú’u, ńcʉ́’ ńgwɔ́ pɔ́ támbǎ’. 

23Sakarîɛ lu ńgwɔ́ tà mag mé melyɛ̌’ɛ fà’ á jʉ’ʉ Ssé Yerósalem, ḿbiŋ né mbʉ̀a yé. 

24Mɔɔn menò la tɔ́g, anzwě we Lisape gwoon shwoŋ, ńnéŋe ndyeen lyeen nà 
mesaŋ méntʉ̀a, ńne ńgɔɔn ntʉ́m yé ngie: 

25Yɔɔn nò gie Cʉ̀apʉ̀a kéen ńdíe wɔ̀ɔn tà ńgÿo ná mèŋ, lélɔg sẅag shʉ́ gẅie ée 
ńzɔ́gɔ ńkúu wɔ̀ɔn tsetsɛ̀ɛ pʉ̀a mesoŋ pá’ n tè yɔ́ɔn múɔ gẅiin. 

Cÿɔ́’ Ssé gɔ̌ɔn mbwo Malîɛ ngie à ge gÿo zyé mûɔ mbàŋa 

26Lisape gwɔ́ shwoŋ tà ńgwɔ́ mesaŋ ntɔgɔ́, e Ssé túmo Cÿɔ́’ we Ngáapeleya tsɛ̀ɛ tsɔ́ 
tÿǒsoŋ Galilea gie mé tóŋo le Nǎzarɛd, 

27á mbwo tsɔ̌ mûɔ nguɔ gẅie mé tóŋo yé lé Malîɛ, mbà mé ka pÿé yé mbwo 
Yesyɛ̂b, á nyìŋ nà tsiŋe ndá fùɔ Ndavíd, tà mé ńnéŋe ssé mǒ. 

28Cÿɔ́’ Ssé gʉa tà ńkúu ndá pɔ́b, ńgɔɔn né yé ngie: N tsyɛ’té gú, mbà Malîɛ, ɔɔ shÿó 
mbòŋo, Cʉ̀apʉ̀a lɔgɔ́ gú ńgÿo mmó, à ne ńdíe gú tɛ’. 

29Malîɛ jú’, á pú ńcʉa yé tɛ’, á kwaŋte ngie: Yɔɔn ntí tsyɛ̀’te ée pá’ɔɔn ńdɔgɔ ńgɔɔn 
ngie kɔ́? 

30Cÿɔ́’ Ssé gɔɔn ngie: Malîɛ, tè pɔ́g, e Ssé cÿǒ gʉm jú. 

31Jú’u: Ɔ̀ ge gwɔ́ shwoŋ, é gÿo zyé tà’ mûɔ mbàŋa, é tsẅi lezíŋ sé le Yěsô. 

32À ge lá’ gwɔ́ nyìŋ ndÿò, mè tóŋo yé lé Míŋ Ssé gẅie à pi’i kɔ̀ɔkɔ́ɔ. Kwà’ yé 
Cʉ̀apʉ̀a Ssé zɔ gíŋe ńná lefùɔ ngàb ngẅɛ̀ wɔb Ndavíd né yé. 

33Aa lá’a tsẅé sá’a ngẅɛ̀ Israel ntsèm; lefùɔ sé téen ńdá’a ḿmaga wɔ́. 

34Malîɛ la jú’ pú’u, ńgɔɔn mbwo cÿɔ́’ Ssé ngie: Tà yɔɔn nò ge lá’ cʉa lêkɔ́, pá’ n nyě 
tè zsě mámbàŋa lɔɔn? 

35Cÿɔ́’ Ssé tsɔ́’ɔ mbwo yé ngie: À Zẅìge Ndʉalʉ̌a ge sẅɛ́’ kúu ná gù, e Ssé gẅie à 
pi’i kɔ̀ɔkɔ́ɔ lɔg metʉ̀ mé ńkábte gú tà yɔɔn nò pumte. À cʉa pú’u, tá mé gÿo ńtóŋo 
múɔ gẅie ɔ̀ ge zyé le Ndʉalʉ̌a, é gíŋe tóŋo yé le Míŋ Ssé. 

36Zɔɔn ńgyá fɛ́ gẅi Lisape. Mé ée ńtóŋo yé le nkǐŋ manzwě, à kěen ńzẅiŋ tɛ’ tá’, ée 
fʉ̀’ɔɔn ńgwɔ́ mesaŋ ntɔgɔ́ pá’ aa shwoŋ, tà à ge táa zyé mûɔ mbàŋa. 

37À lɔɔn ńgwɔ́ nò le Ssé cʉa 

38Malîɛ tsɔ́’ ngie: N gwɔ̌ pɔ́ ngàŋa fà’ Cʉ̀apʉ̀a: Á póŋ ngie à gÿo menò mie ɔ̀ 
shwóŋó wɔ̀ɔn mɛ̂, è pumte ná mèŋ. Á gɔɔn pá’ɔɔn, cÿɔ́’ Ssé lêen ńké ńgʉa. 

Malîɛ gʉ̌a ńgúɔ Lisape 

39Malîɛ lɔg mɛ̌ melyɛ̌’, ńdu ssé, ńgiŋ pɔ́ lê metʉ̀ ńdɔ́g ye mekwɔ’ɔ́ Jẅidea ḿbʉ 
ńgʉa lé tsɔ́ tÿǒsoŋ, 

40ńgʉ́a tà ńkúu mbʉ̀a Sakarîɛ, ńkúu ndá, ńtsyɛ’te Lisape. 

41Lisape jú’u tsyɛ̀’te Malîɛ, múɔ ŋele lepfòm yé, à Zẅìge Ndʉalʉ̌a sẅɛ́’ ńkúu ná yé. 

42Á kwé’e ngyè yé tÿǒ ńgɔɔn lé Malîɛ ngie: Ɔ̀ gẅiin mbʉ́lè Ssé, ńcʉa pànzwě 
metsèm. Mbʉ́lè gǐŋ ńgwɔ́ ná múɔ gẅie ɔ̀ ge táa zyé. 

43Má pà Cʉ̀apʉ̀a wɔ̀ɔn tóo ńguɔ wɔ̀ɔn pá’ɔɔn, n gwɔ́ yɔ́ɔn wɔ́? 

44Gyá pá’ n děen ńjú’u tsyɛ̀’te ɔ́, múɔ ŋele, ńkága lepfòm mèŋ. 

45Ɔɔ shÿó mbòŋo, mélà’mie ɔ̀ ka zẅǐŋ ngie menò mie Ssé ka tǔm mé tsẅii mbwo 
gù, ge táa púmte. 

46Malîɛ jú’ ńgɔɔn ngie: M bǔ ne ńnáa legú’ mbwo Cʉ̀apʉ̀a, 

47Ntʉ́m wɔ̀ɔn ne ńkága tɛ’ ńtí pá’ à gÿǒ mèŋ n tsẅɛ́. 

48À kimté wɔ̀ɔn, tá mèŋ n ke ńgwɔ́ pɔ́ nzèm nà pʉ̀a pie é jú’u ncwò wé Pʉ̀a mesoŋ 
nà mejwoŋó mejwoŋó ge lá’a cʉ́’ʉ tóŋo wɔ̀ɔn lé shÿó mbòŋo, 

49mélà’mie Ssé ngàŋa tʉ̀ ntsèm kéen ńgÿo nkʉ̀’ʉ nò mbòŋo ná mèŋ. E Ssé ee Ssé 

50À gÿo nò mbòŋo ná pʉ̀a pie pɔ́ kwoŋo yé ḿbiŋ ńgu’te ye, ńgíŋe ńgÿo ná púɔ pɔ́b 
á ná mejwoŋó mejwoŋó 

51À nyɛ metʉ̀ mé, ńgÿo memáa menò À tǎg pàŋá’te nnɛ́ ńdɔg sáa tsẅɛ 

52À sẅe’é méfùɔ nà lʉŋ sɔ́b ńkaa mepóŋ ńnéŋe mǒ 

53À kéen ńdɔg shúm mbòŋo ńjÿɔ́g megàŋa nzyè, ńjwoŋ megàŋa mmó pɔ́ gʉa 
mbwo mesẅɛ̀ɛ 

54À tóo ńkẅéte pʉ̀a Israel, é megàŋa fà’ pé À kaa lege lényɛɛ pòŋo ntʉ́m yé wɔ́, 

55Áa mmó gie à la ka’a mbwo pàmangʉa njʉ̀’ pégè, Á mbwo Ábalam pɔ́ ngẅɛ̀ ndá 
yé mejwoŋó mejwoŋó 

56Malîɛ la gɔɔn pú’u, pɔ́ Lisape lá’ ńnéŋe mmó mesaŋ méntá, tá á piŋ nzèm. 

Mé ge zyé Jâŋ 

57Afʉ̀’e Lisape ge zyé ku’, á zyé mûɔ mbàŋa. 

58Megàŋ nkwɔ’ɔ́ mbʉ́a pâ mefɛ́ pé jú’ pá’ Cʉ̀apʉ̀a tsɔ̌ɔn mezìŋe mé, ńnáa yé mûɔ, 
pâ pɔ́ pú ńkág. 

59Mûɔ gẅiin lyɛ̌’ lefɔ̌ɔn, mé tóo lépú’u yé ḿbiŋ ńtsẅi lezíŋ sé, éfa’a létóŋo yé lé 
Sakarîɛ pá’ tá we. 

60Tá má we lʉ’ ńgɔɔn ngie: Me tóŋo yé le Jâŋ. 

61Pɔ́ tiŋ ńdʉ’, ńgɔɔn ngie atsɔ̌ nyìŋ tè tsetsɛ̀ɛ mefɛ́ pí lezíŋ sé gwɔ́ pɛ́’ɛ wɔ́. 

62Ńdêen ńké ńdɔg mbwó ńzɛ́te Sakarîɛ pá’ à kwǒŋ ngie mé tóŋo múɔ pú’u. 

63Á zɛ́te mmó gie à ge ŋwe’e mmó mǒ, mé ná, á ŋwe’e ngie lezíŋ sé ée lé Jâŋ. Pɔ́ 
gyá á kʉ’ʉ wɔ́b tɛ’. 

64Pɔ́ gwɔ́ gyá ncwò Sakarîɛ gwoon ńtsɔ́’ɔ tà á gwaa gíŋe zye légɔɔn nò, ńně ńgu’te 
Ssé. 

65Megàŋ nkwɔ́’ɔ mbʉ́a la jú’ ngie Sakarîɛ giŋé ńgɔɔn nò ḿbú ḿmɔɔn tɛ’. Yɔɔn nò 
lêen ńké saa lá’, tà mé cʉ́’ ńgwɔ́ nzɔ̌ nzɔ̌ shÿó mekwɛ́ pà Jẅidea e shwóŋó pɔ́ yɛ̌. 

66Awɔ̌ɔwɔ́ɔ gẅie à la jú’ mɔɔn menò le’e pɔ́ tsɛ̀ɛ ntʉ́m yé. Pɔ́ ne ńzɛ́te ngie: Yɔɔn 
ńtí múɔ ee pá’ɔɔn lá’ gwɔ́ kɔ́? Á zɔ́ɔn ńgwaa gwɔ́ Cʉ̀apʉ̀a ně ńdɔgɔ metʉ̀ mé 
ńtóonte yé. 

Azɔ́bɔ ntse Sakarîɛ 

67À Zẅìge Ndʉalʉ̌a pú ńjÿó tá we Sakarîɛ, á gɔɔn nò pá’ ntsẅì nkʉ̀ Ssé lá, ngie: 

68Pege zɔb ntse ńgú’te Cʉ̀apʉ̀a Ssé pà Israel, à tǒ ńkẅéte pʉ̀a pé, ńcu’u wɔ́b ndá 
nkwɔ̀ɔn. 

69À tumó Nzà’nkÿo we lÿò né pege. À kẅɛɛ nà ngẅɛ̀ nda ngàŋa fà’ wé, fùɔ Ndavid, 

70Á gwɔ́ nò gie à la lá’ ńtsẅi tà ntyě sagá, oon, à la lɔg ncwò pàntsẅì nkʉ̀ pé ńgɔɔn 
ngie: 

71Mèŋ n ge lá’ kẅé gẅi mbwo megàŋ mbù pí, mbɔɔ nà mbwo pʉ̀a pie pɔ́ té ne 
ńkwoŋo légyá gẅi wɔ́. 

72Wɔɔn aa pá’ poŋo ntʉ́m Ssé la zye ná pàmangʉa njʉ̀’ pégè, à giŋé ńgwɔ́ lyɛ̌’ɔɔn, 
ńkímte kʉ̀a ndʉalʉ̌a gie pâ pɔ́ la gwa, 

73ńkímte pá’ à la gɔɔn tà ńkʉa mbwo Ábalam, á mangʉa njʉ̀’ wege. À lɔ̌ɔn ńgɔɔn 
ńtíi wege ngie: 

74N ge lá’ kẅé penkʉ́ pú, á nà mbwo megàŋ mbù pɔ́b, tá pɔ́ lêen ńké ńku’u léfa’a 
mbwo mèŋ té pɔ́g. 

75Pɔ́ cʉ́’ pʉ̀a pɔ́ɔn, é gÿo pɔ́ wɔɔn lékwoŋ nà mengwòŋ melyɛ̌’ɛ lá’ mɔ́b ndùmo Ssé 
tsetsá’. 

76Sakarîɛ gíŋe ńgɔɔn ngie: Á gʉa ná gù míŋ wɔ̀ɔn, mbà mé ge lá’a tóŋo ɔ́ lé ntsẅì 
nkʉ̀ Ssé, e Ssé gẅie à pi’i kɔ̀ɔkɔ́ɔ Cʉ̀apʉ̀a gwaa tó, mbà ɔ̀ vɔ̌g ńgwɔ́ mvfò ńnyɛte 
mánzsé we. 

77Ɔ̀ ge táa gÿo pʉ̀a pé zsé ngie á tsoté tà ḿbɔ́ɔnte pá’ à ge lege menò tepòŋ mɔ́b, é 
gÿo pɔ́ tsẅɛ́, 

78mélà’mie à ne ńdíe wégè mboŋó, ḿbiŋ ne ńtsɔ́ɔn mezìŋe mégè tɛ’. À ge túmo 
Nyìŋ gẅie à ge gÿo pege gwɔ́ wó, angàŋ fó tÿǒ ńtó ńgwɔ́ nkà’, 

79ńkyɛ’ pʉ̀a pie é ńnéŋe tsɛ̀ɛ nzěm, legwé piŋ ńne nÿɔgɔ wɔ́b, é tsege wɔ́b ńnéŋe 
tsɛ̀ɛ sẅétè. 

80Míŋ Sakarîɛ gÿo ḿbʉ́le ńgú’ tà ńcʉ́’ʉ ndÿò, ńgʉa ńnéŋe nkwòŋo tsẅɛ̀, ńdá’a 
ńtsẅé pɔ́ wó tà ńkúu lyɛ̌’ gie à la nyɛ mbum ye mbwo pʉ̀a Israel. 

Lukase 2 

Mé zyě Yěsô 
(Matio 1.18-25) 

1Mé la gwaa zyé Jâŋ, mbà Áwúse, Kása pà Roma ŋwe’é ŋwà’ne, ńzáb ngie mé pú 
sáŋ ngwòŋ pʉ̀a metsèm pie à ne sá’a wɔ́b. 

2Wɛ̌ lɔ́gɔ ńgwɔ́ ndùŋ mvfò lesǎŋ pʉ̀a pú’u. Kirinus gwɔ́ fʉ̀’ó ńgwɔ́ ngúmnɔ́ɔn á tsɛ̀ɛ 
ngwòŋ Siria. 

3Awɔ̌wɔ́ɔ lêen ńké ńně ḿbiŋe lesa’á pɔ́b, ńgÿo mé sáŋa yé. 

4Yesyɛ̂b fó tÿǒsoŋ Nǎzarɛd, á tsɛ̀ɛ ngwòŋ Galilea, ńtóo tsɛ̀ɛ pàga ngwòŋ Jẅidea, á 
tÿǒsoŋ Mbetélehem, á jʉ’ gie mé la zyé fùɔ Ndavíd wó, ńgee wó pú’u, mélà’mie aa 
nyìŋ nà ngẅɛ̀ ndá fùɔ Ndavíd. 

5Pɔ́ nzwě we Malîɛ gwɔ gʉa me sáŋa wɔ́b yé á gwɔ́ shwoŋ, 

6ńkúu wó múɔ gwoon Malîɛ. 

7Á zyé mûɔ letwó we, á gwɔ́ mûɔ mbàŋa, á lɔg shúm nzsǒ ḿbwóte yé, ńnéŋe tsɛ̀ɛ 
ngwʉ̌ŋ shúm léjÿó menɔ̀ɔn, mbà pɔ́ ně ńzága yɔ́b jʉ’e lela’á tsɛ̀ɛ ndá megʉ̀. 

8Á gwɔ́ fʉ̀’ó pàpyɛ́b mvfó shÿó jʉ’ó ne ńdá’a pǐ ḿbyɛ́bɛ mvfó yɔ́b, 

9ńgwaa gyá, cÿɔ́’ Ssé kẅɛɛ mvfò pɔ́b, shéshÿɔ́g Cʉ̀apʉ̀a gwoon wɔ́b, ejʉ’ pú ńkyɛ́’ɛ, 
pɔ́ cʉ́’ʉ ḿbɔ́gɔ pɔ̌g. 

10Tá cÿɔ́’ Ssé ŋwɛ́ gɔɔn né pɔ́b ngie: Tà pi pɔ́g, mèŋ n tóo pɔ́ lépÿé gẅi nò mbòŋo, á 
gwɔ́ gie á ge náa máa lekág tsɛ̀ɛ ngwòŋ gẅí. 

11Mé la’á tÿǒsoŋ fùɔ Ndavíd lyɛ̌’ɔɔn, ńzyé Nyìŋ gẅie à ge gÿo pi tsẅɛ́. Aa Kristo 
gẅie Cʉ̀apʉ̀a Ssé la ka’. 

12Ammó gie pi ge tó lɔg zsé yé á gwɔ́ pɔ́ ngie: Pi ge tó gyá mûɔ mbÿɛ, mbà mé lɔ̌g 
shúm nzsó ḿbwóte yé, ńnuŋe yé tsɛ̀ɛ ngwʉ̌ŋ shúm léjÿó menɔ̀ɔn. 

13Á gɔɔn tà ńgwaa cʉ́me, anùɔ mecÿɔ́’ Ssé tà ńgyɔ́ɔn gíŋe fóo tÿǒ ńtó ńkẅi’i ná yé, 
pâ pɔ̌ zɔb, ńgu’te Ssé, ńgɔɔn ngie: 

14Legu’ gwɔ́ mbwo Ssé á tàa tÿǒ lepwó, asẅétè gwɔ́ mbwo pʉ̀a mesoŋ ndùmo Ssé 
tsetsá’. E Ssé kwoŋo wɔ́b. 

15Cÿɔ́’ Ssé gwɔ́ tà ḿbiŋ nê tÿǒ lepwó, pàpyɛ́b mvfó gɔɔn tsetsɛ̀ɛ pɔ́b ngie: Pege 
gʉa tà ńkúu Mbetélehem, tá ńgyá nò gie á kẅɛ̌ wó li, á nò gie á kẅɛ̌ tà Cʉ̀apʉ̀a 
túm ngie mé tó shwóŋó wégè lɔɔn. 

16Pɔ́ gɔɔn pɛ́’ɛ, ńdêen ńdu Ssé ńgʉa lêtʉ tà ńkúu wó, ńgyá Malîɛ pɔ́ Yesyɛ̂b, ńgyá 
mûɔ mbÿɛ́, á núŋe tsɛ̀ɛ ngwʉ̌ŋ shúm léjÿó menɔ̀ɔn, 

17ńgwɔ́ tà ńgyá yé, ńzye lépíte ngwòŋ menò ntsèm mie cÿɔ́’ Ssé shwóŋó wɔ́b ńtíi 
yé. 

18Awɔ̌wɔ́ɔ ně ńjú’u mɔɔn menò, á ncwò pàpyɛ́b mvfó, ḿmɔɔn tɛ’, 

19ńgʉa ná Malîɛ, á pú ńde’e menò amɛ̌ pɔ́ tsɛ̀ɛ ntʉ́m yé, ńně ńkwaŋa nò mǒ fʉ̀’ 
ntsèm. 

20Pàpyɛ́b mvfó gwaa piŋ nzèm, ńgiŋe ńzɔbɔ ńdɔgɔ ńgu’te Ssé, ésíe yé ńtí menò 
mie pɔ́ ně ńjú’, pɔ́ pǐŋ ńgyá kɔ̀ɔkɔ́ɔ gwɔ́ pɔ́ pá’ cÿɔ́’ Ssé ně shwóŋó wɔ́b. 

Lezíŋ múɔ 

21Mé la zyé múɔ, é cʉa lyɛ̌’ lefɔ̌ɔn, mé pú’u yé, ńtsẅi lezíŋ sé le Yěsô, é gwɔ́ lezíŋ 
sie cÿɔ́’ Ssé la ná tá má we lá’ shwóŋó yé. 

Mé ge nyɛ̌ Yěsô á jʉ’ʉ Ssé 

22Alyɛ̌’ɛ lésɔgɔ lɔ’ɔ́ mápfò ná Malîɛ la gwɔ́ tà ne ńku’u, pá’ lepʉ̌ Mǒsê la ne ńzɛ́te, 
Yesyɛ̂b pɔ́ Malîɛ kaa múɔ ńdɔg ńgʉa lé Yerósalem lényɛɛ yé mbwo Cʉ̀apʉ̀a. 

23Á zɔɔn ńgwaa gwɔ́, mbà mé la ŋwe’e tsɛ̀ɛ sɛ̌ lepʉ̌ ngie: Nyìŋ zyé mûɔ letwó we, á 
gwɔ́ mûɔ mbàŋa, á náa yé mbwo Cʉ̀apʉ̀a 

24Malîɛ pɔ́ Yesyɛ̂b tó yɔ́b lénuŋe pwɔ́’ pá’ lepʉ̌ Ssé ne ńzɛ́te ngie mé ná kapʉ̀ŋ 
sépʉ́a kà ngáb mánzsé yépʉ́a wɔ́ 

Símeon sǐe Ssé nà twó Yěsô 

25Á gwɔ́ fʉ̀’ó, tsɔ̌ nyìŋ gwɔ́ Yerósalem, lezíŋ sé gwɔ́ le Simeon, á gwɔ́ nyìŋ, 
ńkú’te lepʉ̌ Ssé ḿbiŋ ńjú’ ncwò wé. Mbà aa ńzɔ́gɔ ńzẅí’te nyìŋ gẅie à ge lá’ tó, pà 
Israel lɔgɔ yé ńtʉ, à Zẅìge Ndʉalʉ̌a gwɔ́ ntʉ́m yé. 

26Mbà à la lá’ ńtʉ́ njÿó shwóŋó yé ngie à těen ńdá’a ńkwé té gwɔ́ gie à zabá léjÿɔ́g 
ná Nzà’nkÿo gẅie à tǔm wɔ́. 

27À Zẅìge Ndʉalʉ̌a gÿo, á gʉa jʉ’ʉ Ssé, á gíŋe ńgwɔ́ pɔ́ fʉ̀’ó, mbà Yesyɛ̂b pɔ́ Malîɛ 
lɔgɔ́ mûɔ ńtó légÿo mmó gie lepʉ̌ la ne ńzɛ́te. 

28Símeon kẅé yé ńgẅiin mbwo yé, ńně síe Ssé, ńgɔɔn ngie: 

29Cʉ̀apʉ̀a, áa fʉ̀’ɔɔn pá’ɔɔn, ngwɔ́ ɔ̀ nyé ngàŋa fà’ gù á pʉ́lè ńkwé pá’ ɔ̀ la gɔɔn. 

30Oon n dɔ̌g nÿɔ́g mɔ́ɔn ńgyá pá’ ɔ̀ ge gÿo pʉ̀a mesoŋ tsẅɛ́. 

31Aa letsẅɛ́ gẅie ɔ̀ la lá’ nyɛte ńzáb lényɛɛ mbwo ngwòŋo ngwòŋ. 

32Á gwɔ́ kyɛ̀’ gie á ge gÿo mé zsé ɔ́ tsɛ̀ɛ njÿó ntsèm. Pú’u, ɔ̀ lɔg ńnáa legú’ mbwo 
Israel, á lá’ ɔ́. 

Anò gie e Ssé neŋé ncwò Símo, á gɔɔn ná Yěsô 

33Yesyɛ̂b pɔ́ Malîɛ jú’ menò mie Símo gɔ̌ɔn ná múɔ á kʉ’ʉ wɔ́b. 

34Simeon cʉ́me wɔ́b mbwo Ssé ńdêen ńké ńgɔɔn né Malîɛ ngie: Míŋ ɔ̀ wɔɔn aa 
pá’ɔɔn ńké ńgwɔ́ gẅie Ssé ge cʉa nzèm yé gÿo eshʉ́ kú pʉ̀a tà ńgyɔ́ɔn Israel wɔɔn, 
é piŋ gÿo mé ná mékù’ lelÿò pʉ̀a, mélà’mie aa nyìŋ gẅie Ssé lɔgɔ yé ńnyɛɛ mmó 
gie à ne ńgÿo, tá pʉ̀a mesoŋ ke ńgwága yé gwág. 

35À cʉa pú’u, tá mekwaŋte mie ée melóŋ pʉ̀a kẅɛɛ mángyɛ̌. Á gʉa ná gù Malîɛ, 
mbà nò ge lá’ gÿo ɔ́ tà ɔ̀ jú’ à gwá’a fʉ̀’e mé lɔgɔ́ pù’ sɔbɔ tʉ́m ɔ́ la. 

Ánɔ́ɔn sǐe Ssé ńtíi Yěsô 

36Atsɔ̌ méndÿò manzwě la gíŋe ńgwɔ́ yé Yerósalem fʉ̀’ó, lezíŋ sé gwɔ́ le Ánɔ́ɔn, á 
gwɔ́ míŋ Fanuel á nà ngẅɛ̀ ndá Asɛ̀ɛ. À lɔ̌ɔn ńjú’u nò mbwo Ssé é shwóŋó lá’. Á la 
gwaa gwɔ́, mbà à la lêen ńzɔ́’ yé ńgÿo ndà’ ngù’ sɔɔn mbʉ́a andǔm we kwé. 

37A la cʉ́’ʉ mpfɔ̌g pú’u, ńké těen ńtsójʉ’ʉ Ssé wɔ́, ńnéŋe ńkwoŋo kwoŋ ńnéŋe 
nzyè, ésẅíŋte Ssé, ńtsẅé ńgu’te yé fʉ̀’e zsǒ pɔ́ lêtsẅɛ́’, ńdá’ ńgẅiin ngù’ ntsɔ̀b 
lekùa lê móm lefɔ̌ɔn, 

38ńtóo jʉ’ʉ Ssé tsɔ́ lyɛ̌’ pá’ à zɔ̀ɔn ńtóo, ńgwaa kúu wó fʉ̀’ó, mbà mé lɔgɔ́ múɔ ńtó, 
á gyá yé, ésíe Ssé, ńdêen ńké ńzye léshwóŋó nò wɔɔn múɔ mbwo pʉ̀a metsèm pie 
é la ne ḿbyɛ́bɛ lyɛ̌’ gie Ssé ge lá’ cu’u Yerósalem. 

Ntí gie Yěsô lɔ̌g ńgú’u Nǎzarɛd 

39Yesyɛ̂b pɔ́ Malîɛ gÿo shwóŋó nò gie pɔ́ tǒ mǒ tà ḿmag pá’ lepʉ̌ Cʉ̀apʉ̀a la ne 
ńzɛ́te, ḿbiŋ zèm le Galilea, á tÿǒsoŋo pɔ́b Nǎzarɛd. 

40Múɔ ne ńgú’u, azsé nò yé né ńkẅi’i tɛ’, á gíŋe ne ńzsé mmó gie Ssé ne ńkwoŋo 
ngie pʉ̀a mesoŋ gÿo, e Ssé piŋ ńgwɔ́ lê yé. 

Yěsô gwɔ̌ ngù’ ntsɔ̀b pʉ́a 

41Yesyɛ̂b pɔ́ Malîɛ lɔ́ɔn ńgwɔ̂ ngù’ ntsèm, ńgee Yerósalem léjÿó línɔ́ɔn Páskà. 

42Yěsô gÿo ńgwɔ́ tà ńgẅiin ngù’ ntsɔ̀b pʉ́a pâ pɔ́ pú ńgʉa pá’ tsẅé lá’ yɔ́b la ne 
ńzɛ́te pú’u, 

43ńjÿó línɔ́ɔn ta á mag, ńgwɔ piŋ nzèm, múɔ zsô Yerósalem pɔ́ té zsé. 

44Pɔ́ la ne ńkwaŋa pɔ́ ngie aa tsɛ̀ɛ nùɔ yɔ́b, tà ńgiŋe tà’a lyɛ̌’, ńdíe yé tsetsɛ̀ɛ pʉ̀a 
ngẅɛ̀ ndá yɔb pâ pʉ̀a pɔ́b, 

45ńdá’ tè yé gyá, kékáŋ tà ḿbiŋe Yerósalem, ńgiŋe fa’a yé, 

46é gwɔ́ lẅíŋe lyɛ̌’ tá, pɔ́ gyá yé, á jʉ’ʉ Ssé, á ńnéŋe tsetsɛ̀ɛ pàkyàgte mbʉ̌ Ssé, ńné 
ńjú’u menò mie pɔ́ ne ńgɔɔn ḿbiŋ ńgíŋe ně ńzɛ́te wɔ́b tsɔ́. 

47Pʉ̀a pie é la jú’u shwóŋè yé ně ḿbúu ńgɔ’te zsé nò yé mbɔɔ yé ntí letsɔ’ɔ́ nò. 

48Yesyɛ̌b pɔ́ Malîɛ gwɔ́ tà ńgyá yé ḿbú ḿmɔɔn tɛ’. Má we gɔɔn né yé ngie: Míŋ 
wɔ̀ɔn, ɔ̀ gwǎ zsé ngie ɔ̀ ge gÿo yɔɔn nò ná peg pá’ɔɔn á gwa’á la? Ɔ̀ kéen ńtsɔ́’ɔ 
léme yeg tá gù, peg zɔ́gɔ léfa’a ɔ́, ńně ḿbɔ́gɔ ngie kà tsɔ́ mmó zɔ̌ kéen ńgÿo ɔ́ wɔ́? 

49Á tsɔ́’ɔ mbwo pɔ́b ngie: Pi piŋe fa’a wɔ̀ɔn pú’u, mélà’a kɔ́? Pi te ně ńzsé ngie á 
póŋ mèŋ shwôŋ menò Tá wɔ̀ɔn mɔ́ kà? 

50À la tsɔ́’ pú’u, pɔ́ ké te jú’u nò gie à lɔgɔ ńgɔɔn wɔ́. 

51À la gɔɔn pú’u, pâ pɔ̌ piŋ nzèm né Nǎzarɛd, á ně ńjú’u ncwò wɔ́b. Má we ké ńde’e 
mɔɔn menò ntsèm pɔ́ tsɛ̀ɛ ntʉ́m yé. 

52Yěsô ne ńgú’u, azsé nò yé né ńkẅi’i, e Ssé gwɔ́ lé yé, pʉ̀a mesoŋ ně ńkwoŋo yé. 

Lukase 3 

Jâŋ gɔ̌ɔn ngie pʉ̀a kúbe mà wɔb 
(Matio 3.1-10; Malékuse 1 1-6) 

1-2Jâŋ míŋ Sakarîɛ lá’ ńtsẅé nkwòŋo tsẅɛ tà Ssé túmo yé ngie à gʉa shwóŋó nò 
yé. Á gwɔ́ ngù’ ayɛ̌, mbà Kása Tibɛr gẅie à la ne sá’a ngwòŋo ngwòŋ, mbà à neŋé 
nà lʉŋ ngù’ ntsɔ̀b tʉ̀a lê legém. Ponte Pilato á gwɔ́ ngúmnɔ́ɔn pàga ngwòŋ 
Jẅidea, Herôd á né sá’a pàga ngwòŋ Galilea, afɛ̌ we Filib á ně sá’a Itẅiria pɔ́ 
Telakonid, Lisanias á ně sá’a Abilɛn. Ánɔ́ɔn pɔ́ Kaifa gwɔ́ metándá pànùŋe pwɔ́’. 

3Jâŋ lêen ńké ńgʉa tsɛ̀ɛ melá’ mie ée nkʉŋ ntse Jurdeŋ, ńgiŋe sá’a mbwo lá’ ngie: 
Pɔ́ kúbe mà wɔb à nu’u wɔ́b ntse, e Ssé lege menò tepòŋ mɔ́b ńnáa mbwo pɔ́b. 

4Á lɔgɔ ńtswé’e nà nò gie Esǎya, ntsẅì nkʉ̀ Ssé la ŋwe’e ngie: «Ngyè nyìŋ kwɔ̌’ fóo 
nkwòŋo tsẅɛ ńgɔɔn ngie: Pi nyɛte mánzsé Cʉ̀apʉ̀a, ńgÿo melyěen nzsé mé e tyé 
ndʉŋ ndʉŋ. 

5ńdẅíŋe mefú’ ntsèm mie ée mǒ, ńkwɔg mekwɛ́ lâ mekwɔ’ɔ́ ntsèm, ésiŋte 
meŋwɔ’ɔ́ nzsé e tyé ndʉŋ ndʉŋ, ńkwɔg melu’ú mie ée ná mánzsé ésaŋte 

6Tá à cʉa pú’u, pʉ̀a metsèm gyá pá’ Ssé ge gÿo pege tsẅɛ́». 

7Jâŋ gɔɔn pú’u, pʉ̀a tà ńgyɔ́ɔn ne ńtóo pá’ à ge nu’u wɔ́b ntse. Á ně ńgɔɔn né pɔ́b 
ngie: Ngẅɛ̀ mennú, pà pá’ legyè! Awɔ̌ zɔ pǐŋ shwóŋó gẅi lékÿo ngɔ́’ gie pi lyɛbté 
tà é ně ńgee ńgwé ná pi? 

8Pi kúbe pɔ́ mà, ńgÿo menò mbòŋo mie é nyɛɛ ngie pi kubé. Pi pɔ́ɔn lélɔg pɔ́ ndà’ 
ncwò gẅi ńgɔɔn ngie: Peg ee púɔ Ábalam. Tà mèŋ n ké shwóŋó gẅí: E Ssé ku’u 
lésele metóon pɔɔn ńdɔg ńgÿo ngẅɛ̀ Ábalam. 

9Mé ně ńzɔɔn ńdá’ ńkaa nzɔ́ɔn lélɔg ńkɔ́’ɔ yɛ̌ yɛ̌ tÿǒ wɔ́ gie á té ně ńzéme ntɔ̌ɔn 
mbòŋo wɔ́, éfoo Ssé kɔ́’ɔ yé ké ma’ pɔ́ mmɔ̌g. 

10Alá’ jú’, ńzɛ́te yé ngie: Tà á lɔɔn ńgwɔ́ pú’u, peg gǎ? 

11Á tsɔ́’ɔ mbwo pɔ́b ngie: Nyìŋ gẅi lɔɔn ńgẅiin menzsǒ mémbʉ́a, á náa tà’ mbwo 
nyìŋ gẅie à zɔɔn tè tsɔ̌ gẅiin. Nyìŋ gẅie à gẅiin mmó mpfɛ̌, náa ye nyìŋ gẅie 
nzyè ne ńgyáŋa yé. 

12Pàkẅé ncùb pà Roma la tó yɔ́b pá’ mé ge nu’u wɔ́b ntse, ńzɛ́te ngie: Tsítsà, tà 
peg ge gÿo yég lêkɔ́? 

13Jâŋ tsɔ́’ɔ mbwo pɔ́b ngie: Pi kẅé ndà’ mmó gie lepʉ̌ ne ńzɛ́te, tà pi kẅi’i. 

14Pàlÿɔ́’ ncù gíŋe ńzɛ́te yɔ́b ngie: Ńgʉa ná peg, peg ga? Á tsɔ́’ ngie: Tà pi lɔg metʉ̀ 
kà cÿɔ̌ nò wɔ́ ésẅɛ́ɛ nyìŋ ńkẅé nkáb ye. Pi zẅí’te pɔ́ ndà’ nkába fà’ gi. 

15Pá’ á la gwaa gwɔ́ alá’ ne ńzẅí’te Nzà’nkÿo gẅie Ssé la ka’ la, awɔ̌wɔ́ɔ ně ńzɛ́te 
tsɛ̀ɛ ntʉ́m yé ngie: Kà Jâŋ lɔgɔ ńgwɔ́ pɔ́ yé wɔ́? 

16Tá á tsɔ́’ɔ mbwó pɔ́b metsèm ngie: Mèŋ n dêen ńgẅiin yɔ́ɔn pɔ́ ndà’ lénu’u gẅi 
tsɛ̀ɛ ntse. Tá tsɔ̌ ndÿò ne ńtóo; à cʉa wɔ̀ɔn tà mèŋ n tè ku’u lékyɛ́’ menkÿo melɔ̌ɔn 
mé wɔ́. À ge tó néŋ pʉ̀a mbwo Zẅìge Ndʉalʉ̌a, é néŋ pʉ̀a tsɛ̀ɛ mmɔ̌g. 

17À ge tó fÿɔ́g shúm sie mé pǔ’, é néŋ se mbòŋo nkìŋ, e cʉ́’ kʉ̀ŋe, à pÿɛɛ tsɛ̀ɛ mmɔ̌g 
gẅie é téen ńdá’a ḿbyé wɔ́. 

18Jâŋ ne shwóŋó nò Ssé pú’u, ńgíŋe ńnáa mentÿɔgɔ́ tà ńgyɔ́ɔn mbwo lá’. 

19Ńkag mbàa ngúmnɔ́ɔn Herôd ńtí pá’ à la kaa Herôdiad gẅie à laa nzwě métá we, 
ńgíŋ ńkaga yé ńtí tsɔ́ menò tepòŋ tà ńgyɔ́ɔn. 

20Herôd gwaa mege cÿɔb, ńtsẅi mé gwoon Jâŋ ḿma’a ndá tsǎŋ 

Yěsô tǒ mé nu’u yé ntse 

21Jâŋ la ké ńgwɔ kú tsǎŋ, mbà á laa tsɔ́ lyɛ̌’, á nu’ pʉ̀a ntse tà é mag, Yěsô lêen ńké 
ńtó yé, á nu’u yé yé ntse. Á gwɔ́ tà ne ńgu’te Ssé, ncwò tÿǒ lepwó tsɔ́’ɔ ńtyé. 

22A Zẅìge Ndʉalʉ̌a sẅɛ́’, ńgwá’a kapʉŋ la, ńtyé ná ye, ngyè fóo tÿǒ lepwó ngie: Ɔ̀ɔ 
míŋ wɔ̀ɔn, mèŋ n kwoŋó gú tɛ’, ɔɔ wɔ̀ɔn lekág. 

Pàmangʉanjʉ̀’ Yěsô 

23Yěsô la gwɔ́ zye létsẅi Nkʉ̀ Mbòŋo, á cʉ́’ʉ méjʉ’ à gẅiin ngù’ móm tá, mé ne 
ńkwaŋa ngie aa míŋ Yesyɛ̂b. Yesyɛ̂b gwɔ́ míŋ Eli. 

24Eli gwɔ́ míŋ Matad. Matad gwɔ́ míŋ Lěvi. Lěvi gwɔ́ míŋ Melshi. Melshi gwɔ́ míŋ 
Janay. Janay gwɔ́ míŋ Yesyɛ̂b. 

25Yesyɛ̂b gwɔ́ míŋ Matatias. Matatias gwɔ́ míŋ Amos. Amos gwɔ́ míŋ Nawum. 
Nawum gwɔ́ míŋ Esli. Esli gwɔ́ míŋ Nagay. 

26Nagay gwɔ́ míŋ Maad. Maad gwɔ́ míŋ Matatias. Matatias gwɔ́ míŋ Séméen. 
Séméen gwɔ́ míŋ Joseg. Joseg gwɔ́ míŋ Joda. 

27Joda gwɔ́ míŋ Joanaŋ. Joanaŋ gwɔ́ míŋ Résa. Résa gwɔ́ míŋ Zorobabel. 
Zorobabel gwɔ́ míŋ Salatiɛl. Salatiɛl gwɔ́ míŋ Neri. 

28Neri gwɔ́ míŋ Melshi. Melshi gwɔ́ míŋ Adi. Adi gwɔ́ míŋ Kosam. Kosam gwɔ́ míŋ 
Elmandam. Elmandam gwɔ́ míŋ Er. 

29Er gwɔ́ míŋ Yěsô. Yěsô gwɔ́ míŋ Eliezɛr. Eliezɛr gwɔ́ míŋ Jorim. Jorim gwɔ́ míŋ 
Matad. Matad wɔ̀ míŋ Lěvi. 

30Lěvi gwɔ́ míŋ Simeon. Simeon gwɔ́ míŋ Jẅida. Jẅida gwɔ́ míŋ Yesyɛ̂b. Yesyɛ̂b 
gwɔ́ míŋ Jonam. Jonam gwɔ́ míŋ Eliakím. 

31Eliakím gwɔ́ míŋ Méléa. Méléa gwɔ́ míŋ Mena. Mena gwɔ́ míŋ Matata. Matata 
gwɔ́ míŋ Nataŋ. Nataŋ gwɔ́ míŋ Ndavíd, 

32Ndavíd gwɔ́ míŋ Jesé. Jesé gwɔ́ míŋ Obed. Obed gwɔ́ míŋ Booz. Booz gwɔ́ míŋ 
Sala. Sala gwɔ́ míŋ Naason. 

33Naason gwɔ́ míŋ Aminadab. Aminadab gwɔ́ míŋ Admin. Admin gwɔ́ míŋ Arni. 
Arni gwɔ́ míŋ Esrom. Esrom gwɔ́ míŋ Fares. Fares gwɔ́ míŋ Jẅida, 

34Jẅida gwɔ́ míŋ Yakwɔ́b. Yakwɔ́b gwɔ́ míŋ Esâg. Esâg gwɔ́ míŋ Ábalam. Ábalam 
gwɔ́ míŋ Tara. Tara gwɔ́ míŋ Nashor. 

35Nashor gwɔ́ míŋ Serug. Serug gwɔ́ míŋ Rago. Rago gwɔ́ míŋ Faleg. Faleg gwɔ́ 
míŋ Heber. Heber gwɔ́ míŋ Sala. 

36Sala gwɔ́ míŋ Kaynam. Kaynam gwɔ́ míŋ Arfazad. Arfazad gwɔ́ míŋ Sem. Sem 
gwɔ́ míŋ Noá. Noá gwɔ́ míŋ Lameg. 

37Lameg gwɔ́ míŋ Matusala. Matusala gwɔ́ míŋ Henɔg. Henɔg gwɔ́ míŋ Jarɛd. Jarɛd 
gwɔ́ míŋ Malélél. Malélél gwɔ́ míŋ Kaynam. 

38Kaynam gwɔ́ míŋ Enos. Enos gwɔ́ míŋ Sɛd. Sɛd gwɔ́ míŋ Adam. Adam gwɔ́ gẅie 
Ssé la pwóon ye. 

Lukase 4 

Sátà kwa’té Yěsô á nkwòŋo tsẅɛ 
(Matio 4.1-11; Malékuse 1.12-13) 

1Jâŋ la gwɔ́ tà ńnu’u Yěsô ntse, á fó nkʉ̀ŋ ntse Jurdeŋ ńgʉa. A Zẅìge Ndʉalʉ̌a pú 
ńjÿó yé, ńgÿo á gʉa lê nkwòŋo tsẅɛ, 

2ńtsẅé wó lyɛ̌’ lá’ móm lekùa, à Zẅìge Ndʉalʉ̌a ne ńtÿɔ́’te yé, Sátà yé ké né ńgwá 
ńtóo ńkwa’te yé kwa’te. Yěsô gÿo ńnéŋe wó, ńdá’ tè mmó pfɛ́ tà á cʉ́’ nzsotě, nzyè 
pú ńgyáŋa yé tɛ’. 

3Sátà lêen ńtó ńgɔɔn né yé ngie: Pá’ ɔɔ Míŋ Ssé lá, lêen ńké ńtsẅi né tóon wɛ̂ ngie 
à sele ńcʉ́’ʉ mmó léjÿó ɔ̀ jÿó. 

4Yěsô tsɔ́’ɔ mbwo Sátà ngie: Mé la ŋwe’e tsɛ̀ɛ ŋwà’ne Ssé ngie: Nyìŋ tè lɔg pɔ́ ndà’ 
mmó gie à pfɛ̌ tá gwɔ́ wó wɔ́ 

5Sátà lêen ńké ńkwé’e yé ńtÿɔ́gɔ tsɔ́ jʉ’ taa tÿǒ, ńtyé wó ńgÿo á pú ńgyá 
mengwòŋo mengwòŋ mie ée tsɛ̀ɛ njÿó tà’ legʉ̀a, 

6ńgɔɔn né yé ngie: Mé léen ḿbú ńná mengwòŋ mɛ̂ lé mèŋ, mèŋ m biŋ ńku’u lé pú 
ńná né wɔ̌wɔ́ɔ gẅie n kwǒŋ. Mèŋ n ge zɔɔn ná lefùɔ né gù, gù zɔ cʉ́’ʉ ńdɔgɔ 
ńgẅiin shúm mbòŋo sie ée tsòló ntsèm. 

7Mèŋ n gɔɔn pɔ́ ndà’ ngie ɔ̀ kẅí’te mvfò mèŋ, ńgu’te wɔ̀ɔn, e lêen ńcʉ́’ shú. 

8Yěsô tsɔ́’ɔ mbwó yé ngie: Mé la ŋwe’e tsɛ̀ɛ ŋwà’ne Ssé ngie: Nyìŋ gu’te pɔ́ ndà’ Tá 
wɔb Ssé yé gílé yé, ḿbiŋe ńjú’ pɔ́ ndà’ ncwò wé 

9Sátà lêen ńdɔgɔ Yěsô ńgʉa lé Yerósalem fʉ̀’ɔɔn, ńtÿɔ́gɔ yé nà ntsɔ̀’ gie ee jʉ’ʉ Ssé, 
ńgɔɔn né yé ngie: Pá’ ɔɔ Míŋ Ssé la, fó jʉ’ɔɔn, ńkyɛ́, ńtyé Ssé, mélà’mie 

10mé la ŋwe’e tsɛ̀ɛ ŋwà’ne Ssé ngie: Ssé ge tsẅi mecÿɔ́’ pé tó ḿbyɛ́bte gú 

11Mé la gíŋ ńŋwe’e ngie: Pɔ́ ge lɔg mbwo mɔ́b kaa gú tà ɔ́ le túu kwò ɔ́ ná tóon wɔ́ 

12Yěsô tsɔ́’ɔ mbwo Sátà ngie: Mé la gíŋ ŋwe’e tsɛ̀ɛ ŋwà’ne Ssé ngie: MÀbɔ́ɔn nyìŋ 
létsíŋe Tá we Ssé tsiŋé ngie à gÿo mmó ná yé. 

13Sátà kwa’te Yěsô tà ḿmag mentí, ńgyá kékáŋ, ńnyé yé, ńgʉa, ńně ńzẅí’te fʉ̀’e 
ndyɛ̀’ɛ gie à ge gÿo gíŋe tóo ná yé. 

Yěsô ge zye fà’ yé ngwòŋ Galilea 

14Yěsô lêen ńké ńgwaa gíŋe piŋ né Galilea, à Zẅìge Ssé ně ńnáa yé métʉ̀, á lɔgɔ 
nyɛɛ mefà’ Ssé. Lezíŋ sé pú saa yɛ̌ pàga ngwòŋ ŋwɛ́, 

15mélà’mie à la ne ńda’te nò Ssé á ndá cú’tè pà Yuda, pʉ̀a metsèm ně ńgu’te yé. 

Yěsô ne ńtsẅii Nkʉ̀ Mbòŋo 
(Matio 13.53-58; Malékuse 6.1-6) 

16Yěsô lá’ ńnéŋe tà ḿbiŋe Nǎzarɛd, á jʉ’ gie à la gú’u wó. Alyɛ̌’ɛ nzsé yɔ́b ku’. Á 
gʉa ndá cú’tè pà Yuda pá’ aa ńzɔɔn ńgee. Afʉ̀’ ku’, á lu ssé létóŋo ŋwà’ne Ssé. 

17Mé píi ŋwà’ne Esǎyantsẅì nkʉ̀ Ssé, ńná né yé. Á nyɛ́’ɛ nà jʉ’ gie mé la ŋwe’e wó 
ngie: 

18À Zẅìge Cʉ̀apʉ̀a áa ná mèŋ, mélà’mie à la zɔ́’ɔ wɔ̀ɔn, ńtúmo wɔ̀ɔn ngie n gʉa, 
ńtsẅi Nkʉ̀ Mbòŋo á mbwo megàŋ ngɔ́’, ńtúmo wɔ̀ɔn ngie n gʉa ńtsẅii mbwo 
megàŋa tsáŋa ncù ngie: Mé ge kẅile wɔ́b, ńtúmo wɔ̀ɔn ngie n gʉa, ńgÿo mefʉ̀ 
menÿɔ́g gyá jʉ’, ngie n gʉa, ńtág nzèm pʉ̀a pie mé ne sẅɛ́ɛ wɔ́b, 

19ńgíŋ, ńtúmo wɔ̀ɔn ngie n gʉa sá’a mbwo lá’ ngie yɔɔn ee ngù’ gie Cʉ̀apʉ̀a ge 
tsɔ́ɔn mezìŋe pʉ̀a pé Á nyɛ́’ɛ nà jʉ’ gie ? (4.17) 

20Yěsô la tóŋo yɛ̌ jʉ’ tà á mag, ńkábte ŋwà’ne, ńnáa mbwo nyìŋ gẅie à fa’a ndá 
ŋwɛ́, ésẅɛ́’, ńnéŋé ssé lékyagte. Pʉ̀a pie é laa ndá cú’tè pú ńtÿɔ́g menÿɔ́g ná yá, 
ńně ńzẅí’te. 

21Á lêen ńké ńzye lékyagte, ńgɔ́ɔn ngie: Menò mie pi foo lé jú’u tsɛ̀ɛ ŋwà’ne Ssé lɛ 
é pumté lyɛ̌’ɔɔn. 

22Pɔ́ jú’u shwóŋè gie á kẅɛɛ ncwò yé, á gwɔ poŋo wɔ́b, ńgíŋe ne ńkʉ’ʉ wɔ́b, pɔ́ zye 
lézẅɛ́te, ńgɔɔn ngie: Wɛ̂ te míŋ Yesyɛ̂b wɔ́ le? 

23Yěsô tsɔ́’ɔ mbwo pɔ́b ngie: Pi ge gÿo pɛ́’ɛ tà sag né mèŋ ngie: Angÿò meffo zoŋo 
twó mbùm yé, ńgie mmó gie mèŋ n ka gÿo Kapernawúm, n gíŋe ńgÿo jʉ̀’ɔɔn á lá’ 
peg, tá pi zẅíŋe wɔ̀ɔn. 

24Yěsô gíŋe ńgɔɔn né pɔ́b ngie: Tà mèŋ n ké shwóŋó gẅi nénʉ́, mé ee ntě ńzẅíŋe 
nòntsẅì nkʉ̀ Ssé lá’ pɔ́b wɔ́. 

25Tà mèŋ shwóŋó gẅí, kwà’ nénʉ́, á laa fʉ̀’ ye Elîɛ, ntsẅì nkʉ̀ Ssé, mepfɔ̌g pànzwě 
gwɔ́ tsɛ̀ɛ ngwòŋ pà Israel tɛ’. Mbʉ̀ŋ lá’ ńnéŋe ngù’ tá nê mesaŋ ntɔgɔ́ té lú, tà 
máamáa gwáŋa gwe tsɛ̀ɛ lá’a pà Israel ntsèm. 

26Tá, e Ssé ké ńdá’ te túmo Elîɛ mbʉ̀a tsɔ́ wɔb wɔ́, ńtsẅi, á kẅɛ ńgʉa pɔ́ ndá mpfɔ̌g 
manzwě Serepta á tsɛ̀ɛ ngwòŋ Sidoŋ. 

27Á lá’ ńgwɔ́ nà fʉ̀’ ye ntsẅì nkʉ̀ Ssé Elizé, megàŋ nkà’ pǎb gwɔ́ tsɛ̀ɛ ngwòŋ pà 
Israel tà ńgyɔ́ɔn, Elizé la ké tè gÿo tsɔ̌ tà’ ná pɔ́b zéŋe wɔ́, tà ńdí ndà’ Naaman nyìŋ 
Siria 

28Pʉ̀a metsèm pie é laa ndá cú’tè jú’ pú’u, lóŋ wɔb ffó. 

29Pɔ́ pú ńdu ssé metsèm, ńgwoon Yěsô ńdɔgɔ yé fó tÿǒsoŋ, ńkẅɛ tà ńkúu nà twó 
lekwɔ’ɔ́, á jʉ’ gie mé la kwɛɛ tÿǒsoŋ yɔ́b wó, ńně fa’a letsó yé ḿma’a tsɛ̀ɛ kòon. 

30Tá Yěsô tɔ́gɔ tsetsɛ̀ɛ pɔ́b, ńgʉa. 

Yěsô gÿǒ tsɔ̌ nyìŋ gẅie e Ssé tepòŋ ee ná yé zéŋe 
(Malékuse 1.21-28) 

31Yěsô gÿo pú’u, ńcwóŋ ńgʉa né Kapernawúm, á gwɔ́ tsɔ́ tÿǒsoŋ nà pàga ngwòŋ 
Galilea.Alyɛ’ɛ́ nzsé yɔ́b kú’, á ne ńzí’i pʉ̀a nò Ssé. 

32Mé pu ḿmɔɔn ye ntí lezi’í pʉ̀a mmó, mélà’mie e Ssé la ne ńnáa yé metʉ̀ tá á lɔgɔ 
ńgɔɔn nò. 

33Atsɔ̌ nyìŋ gwɔ́ yé ndá cú’tè ŋwɛ́, tsɔ̌ Ssé tepòŋ gwɔ́ ná yé, ńnéŋe tà ńtsóte yé, á 
lɔg ngyè tetʉ́ʉ ńně ńga’te ńgɔɔn ngie: 

34Yěsô mûɔ Nǎzarɛd, pege gẅiin kɔ́? Ɔ̀ ka fɔ̌ɔn ńtó pɔ́ lépyága wég ka? Mèŋ n ne 
ńzsé ɔ́, ɔ̀ foo lejʉ́ŋ Ssé, ńgwɔ́ míŋ we. 

35Yěsô cÿɔ́g yɛ̌ ssé tepòŋ, ńgɔɔn né yé ngie: Láŋte, éfó ná nyìŋ wɛ ńkẅɛ. E ssé 
tepòŋ yá sáa nyìŋ wá, ḿma’a ssé á tsetsɛ̀ɛ pʉ̀a, ńdêen ńké fó ná yé ńkẅɛ té gÿo 
mmó ná yé. 

36Pʉ̀a metsèm lá gyá pú’u, ḿbú ńcÿɔ’, ńzye lésele ńzɛ́te tsetsɛ̀ɛ pɔ́b ngie: Ashwóŋè 
ndÿò wɔɔn áa pá’ɔɔn ńgwɔ́ lêkɔ́ lɛ? Á tʉ tʉ tà ńtsẅii nò mbwo messé tepòŋ pɔ́ fóo 
ná nyìŋ ńkẅɛɛ! 

37Lezíŋ sé léen ḿbú saa yɛ̌ pàga ngwòŋ. 

Yěsô gÿǒ megàŋa gùɔ tà ńgyɔ́ɔn zeŋe 
(Matio 8.14-17; Malékuse 1.29-34) 

38Yěsô kẅɛɛ ndá cú’te, ńgee mbʉ̀a Símo, ńgwaa kúu wó, mbà tsɔ̌ ntʉ̀ nnɛ́ kà 
gwoon mákẅi’ Símo. Mé sẅíŋte Yěsô ngie à kẅéte yé. 

39Á tó ńŋwé’e ngʉ̀ŋe kǔ, ńdɔg tʉ̀ ńgɔɔn nò, ennɛ́ jú’ ńzá’a. Mákẅi’ Símo ŋwɛ́ 
gwoon ńdu ssé, ńnyɛte shúm ńdɔg ńdye wɔ́b. 

40Nzèm la gwaa síŋ, pʉ̀a pie megàŋa gùɔ ntí ntí laa mendá pɔ́b lɔ́gɔ wɔ́b ńtó. Yěsô 
zába mbwó ná wɛ̌wɛ̌ ngùɔ wɔ́, á sẅéte. 

41Messé tepòŋ ne ńgwaa fóo nà lelÿò é kẅɛɛ, ńga’te ńgɔɔn ngie: Ɔ̀ɔ Míŋ Ssé. Tá’ 
Yěsô cÿɔ́gɔ wɔ́b, à tè zẅíŋ ngie pɔ́ gɔɔn nò wɔ́, mélà’mie pɔ́ la zsé ngie Yěsô 
aa Nzà’nkÿo pù’ gẅie Ssé la ka’a mbwo pʉ̀a mesoŋ. 

Yěsô tsẅǐ Nkʉ̀ Mbòŋo Jẅidea 
(Malékuse 1.35-39) 

42Njÿó gÿo ńdʉ́a, Yěsô fó tÿǒsoŋ ńkẅɛ, ńně ńdɔgɔ ye nkwòŋo tsẅɛ ńgee, alá’ kẅɛ 
ńzye lémwoon jʉ’ fa’a yé, ńgyá yé, éfa’a lékú’te yé ngie tà á nyé wɔ́b, ńgʉa. 

43Tá Yěsô gɔɔn né pɔ́b ngie: N gẅiin légíŋe ńgʉa nà metsɔ́ metÿǒsoŋ, ńtsẅi Nkʉ̀ 
Mbòŋo gẅie Ssé ka túmo wɔ̀ɔn ntẅǐ, légÿo pʉ̀a mesoŋ zsé ngie yɔɔn aa fʉ̀’ gie Ssé 
zyě lényɛ lefùɔ sé, 

44ńgɔɔn pú’u, ńzye légiŋe tsɛ̀ɛ mendá cú’tè pà Yuda, á tsɛ̀ɛ ngwòŋ Jẅidea ńtsẅii 
Nkʉ̀ Mbòŋo. 

 Lukase 5 

Yěsô tsɔ̌’ mevɔ́g mvfò ngàŋa nkwò ye 
(Matio 4.18-22; Malékuse 1.16-20) 

1Yěsô gwɔ́ tsɔ́ lyɛ̌’, ńtyé ngʉ̀ŋe letʉ̀ŋ sie mé tóŋo le Jenezared. Anùɔ lá’ tà ńgyɔ́ɔn 
tóo lejʉ́ŋ ye lé jú’u nò Ssé, ńgyɔ́ɔn gyɔ́ɔn tà mé cʉ́’ʉ sẅɛ́ɛ ye sẅɛ̌. 

2Yěsô ma’ nÿɔ́g, ńgyá kanú’ sépʉ́a ngʉ̀ŋe ntse, mbà pàmà’ ssó ně fó tsoló ńkẅɛ, 
ńgwɔ́ ntse sɔgɔ menkÿò mɔ́b. 

3Yěsô kúu tsɛ̀ɛ tsɔ́, á gwɔ́ ye Símo, ésẅíŋte yé ngie à ná’a ńdɔgɔ yé ńgʉa né tsɛ̀ɛ 
ntse. Á zẅíŋ, Yěsô sẅɛ́’ ńnéŋe tsɛ̀ɛ kanú’, ńzye léla’te nò Ssé mbwo lá’. 

4Ńgɔɔn nò tà ńtsẅé jʉ’, ńtsẅi né Símo ngie: Lɔgɔ kanú’, ńgíŋe ńgʉa tà ńkuu nà 
jʉ’ʉ ntse gie á me’e ssé, gu laa pʉ̀a pú lêen ńké ḿma’ menkÿò mí ntse lélɔg 
ńgwoon messó. 

5Símo tsɔ́’ ngie: Andè, peg lǎ’ pɔ́ légyá ngɔ́’, lémwoon ntse, ńké tè tsɔ́ lagá mmó 
gwoon. Tá’, pá’ kwà’ gù zɔ gɔ̌ɔn ngie mé gíŋe ḿma’ menkÿò ntse lɛ, mèŋ n ge ma’, 

6ńgɔɔn pú’u, pâ pʉ̀a pé gʉa ḿma’ menkÿò tsɛ̀ɛ ntse, ńdɔg ńgwoon messó é gyɔ́ɔn 
gyɔ̌ɔn tà pɔ́ ne shwóŋó, menkÿò mɔ́b zye lézá’te. 

7Pɔ́ gyá kékáŋ, ḿma’te pwó ńdɔg ńtóŋ yetsɔ́ ngàŋa nkwò yɔ́b gie é laa tsɛ̀ɛ yetsɔ́ 
kanú’, ngie pɔ́ tó ńnéŋ mbwo, pɔ́ tó, pâ pɔ̌ pú ńnéŋ messó tsɛ̀ɛ mekanú’ mémbʉ́a, 
mekanú’ ŋwɛ́ lúe tà ńcʉ́’ʉ ḿme’e pɔ́ ntse. 

8Símo Piɛ gyá yɔɔn nò gyǎ, tà ńgʉa ńnuŋe mekwò Yěsô, ńgɔɔn né yé ngie: Cʉ̀apʉ̀a, 
tsétsɔ’, fó lejʉ́ŋ mèŋ ńgʉa, mèŋ n gee pá’ɔɔn ńgwɔ́ nyìŋ tepòŋ mvfò Ssé. 

9À la gwaa gɔɔn pú’u, mbà cÿɔ’ pǔ ńgwoon wɔ́ba pʉ̀a pé, ńtí nzẅìŋ messó mie pɔ́ 
gwǒon. 

10Tà mbɔɔ Jâŋ pɔ́ Jâg, é gubé Zebede, gie é laa ngàŋa yetsɔ́ kanú’ la gíŋe ḿbú ḿbɔ́g 
yɔ́b tɛ’. Tá Yěsô gɔɔn né Símo ngie: Tè pɔ́g pɔ̌g, tà fó lyɛ̌’ɔɔn, ɔ̀ ge nyé légwoon 
messó é cʉ́’ʉ cú’te pɔ́ pʉ̀a mesoŋ. 

11Pɔ́ jú’ pú’u, ńdɔg mekanú’ ḿbiŋ lé ngʉ̀ŋe ntse, ńkúu wó, ḿbú ńnyé kɔ̀ɔkɔ́ɔ wɔ́, 
ńcʉ́me nzèm Yěsô. 

Yěsô gÿǒ tà’ ngàŋ nkà’ zeŋe 
(Matio 8.1-14; Malékuse 1.40-45) 

12Yěsô gwɔ́ lyɛ̌’, ńgwɔ́ tsɛ̀ɛ tsɔ́ tÿǒsoŋ. Tsɔ̌ nyìŋ gwɔ́ wó, mbà nkà’ léen ḿbú ńjÿó 
yé tɛ’. Á gyá Yěsô, ńdeen ńtó ńnuŋe mekwò yé, ésẅíŋte yé ngie: Cʉ̀apʉ̀a, n zsě 
ngie ɔ̀ lɔɔn ńkwoŋ, mbà ɔ̀ ku’u légÿo n zeŋe. 

13Yěsô jú’, ńtsege pwó, ńkíbe yé, ńgɔɔn ngie: Mèŋ n kwǒŋ pú’u, zeŋé. Nkà’ gwoon 
ḿmaga ná yé. 

14Yěsô tɔ’ɔ yé ngie: Pɔ́ɔn lékím tà shwóŋó nyìŋ, gʉa ńnyɛ pɔ́ mbùm ɔ̀ 
mbwó pànùŋe pwɔ́’ ḿbiŋ ńnáa mmó gie lepʉ̌ Mǒsê ne ńzɛ́te mbwo nyìŋ gẅie nkà’ 
magá ná ye, pʉ̀a metsèm lêen ńké ńzsé ngie ɔ̀ zeŋé 

15Yěsô la tɔ’ɔ yé pú’u, mé ké ne ńkẅi’i ńkime yé kím, tà lá’ gíŋe ńkẅi’i ńtóo lé jú’u 
shwóŋè yé mbɔɔ légwɔ́ gie à ge zeŋe megùɔ mɔ́b. 

16Tá’, Yěsô ńnéŋe tà ńdu ssé ńgee jʉ’ gie nyìŋ tè wó wɔ́, ńgu’te Ssé. 

Yěsô zeŋé ngàŋa kwʉ́’te 
(Matio 9.1-8; Malékuse 2.1-12) 

17Yěsô gwɔ́ lyɛ̌’, ńně ńda’te nò Ssé, pʉ̀a farisay pâ pàkyàgte mbʉ̌ Ssé tó ńnéŋe 
lejʉ́ŋ yé, éfóo ná melá’ mie ée tsɛ̀ɛ pàga ngwòŋ Galilea pɔ́ Jẅideá tà mbɔɔ tÿǒsoŋo 
Yerósalem. Metʉ̀ Cʉ̀apʉ̀a Ssé gwɔ́ nà Yěsô, á lɔgɔ ńzeŋe megùɔ. 

18Mé ńnéŋe tà ńgyá mbàŋa lɔgɔ tsɔ̌ ngàŋa kwʉ́’te ńtó, mbà pɔ́ lɔgɔ́ páŋte ńkaa yé, 
éfa’ nzsé lékúu ndá ńtÿɔ́gɔ yé mvfò Yěsô. 

19Alá’ sẅɛ́ɛ ncwò ndá sẅɛ́ tà pɔ́ gyá kékáŋ, ńcʉ́’ ńdɔgɔ yé ḿpfó nzsé gie e gee lê 
ntsɔ̀’ ndá, ńkúu wó, ńtsɔ́’te mmó gie mé la lɔg sẅe ndá, éfó jʉ’ó sẅé’e ngùɔ tsɛ̀ɛ 
páŋte we, ńnuŋe mvfò Yěsô. 

20Yěsô gyá ntí gie pʉ̀a pɔɔn lɔ̌g ńzáb ntʉ́m ná yé, ńgɔɔn né ngùɔ ngie: Ashǔ wɔ̀ɔn, 
mé legé menò tepòŋ mú ńnáa mbwo ɔ̀. 

21Pàkyàgte lepʉ̌ Mǒsê lâ pà farisay jú’, ńzye lézẅɛ́te ngie: Wɔɔn aa wɔ̌ gẅie à 
zoonte Ssé? E Ssé gílé yé zɔ ku’u lélege menò tepòŋ nyìŋ. 

22Yěsô gwóon ńzsé mmó gie pɔ́ zẅɛ́te mǒ, ńzɛ́te wɔ́b ngie: Pi gaa ńgẅiin yɛ̂ ntí 
nkwaŋá ntʉ́m pi? 

23Pi gyǎ gí ngie á zéŋe pɔ́ légɔɔn né nyìŋ ngie mé legé menò tepòŋ mú kà pɔ́ lé 
gɔɔn ngie lu ssé ńgiŋ? 

24Mèŋ n ge ké nyɛɛ gẅi ngie áa ndùmo ssé tsetsá’, mbà mé la ná metʉ̀ né Míŋ 
Nyìŋ lélɔg ńdege menò tepòŋ pʉ̀a mesoŋ ńnáa mbwo pɔ́b. Ńdêen ńké ńgɔɔn né 
ngùɔ ngie: Lu ssé, ńkaa páŋte gù ńdɔg ńgʉa lê mbʉ̀a gù. 

25Á gwóon ńdu ssé tsetsɛ̀ɛ lá’, ńkaa páŋte, ńdêen ńké ńgwaa piŋ lê mbʉ̀a yé, ńgiŋe 
ńgu’te Ssé. 

26Pʉ̀a metsèm la gyá á kʉ’ʉ wɔ́b, pɔ́ né ḿbɔ́gɔ, ńgíŋe ně ńgɔɔn ngie agù’te áa 
mbwo Ssé, peg gyǎ ndàa gyá lyɛ̌’ɔɔn. 

Yěsô toŋó Lěvi ngie à cʉ́me nzèm yé 
(Matio 9.9-13; Malékuse 2.13-17) 

27Yěsô gÿo ńkẅɛ ńne ńgee, ńgyá tsɔ̌ nyìŋ gẅie mé tóŋo yé le Lěvi, á gwɔ́ nkẅè 
ncùb pà Roma, ńnéŋe jʉ’e mé kẅé ncùb pà Roma wó. Yěsô gɔɔn né yé ngie: Tóo 
pɔgɔ zɔ cʉ́’ʉ ńgiŋe. 

28Lěvi nyé shúm ntsèm, ńdu ssé, ńcʉ́me nzèm yé, pɔ́ yé gʉa. 

29Lěvi gÿo ńtóŋo máamáa línɔ́ɔn ndá yé ńtí Yěsô. Pàkẅé ncùb tó tà ńgyɔ́ɔn tà 
mbàa petsɔ́ pʉ̀a pie pà Yuda lɔ́ɔn ḿbú ńtóŋo wɔ́b apɔ̌ le pʉ̀a tepòŋ. Pâ Yěsô pú ne 
ńteme ńjÿó shúm. 

30Tsɔ́ pà farisay lâ tsɔ́ pàkyàgte lepʉ̌ Mǒsê gyá pú’u, ńne ńzẅɛ́te, ńzɛ́te megàŋa 
nkwò Yěsô ngie: Mélà’a kɔ́ pi lâ pàkẅé ncùb lâ petsɔ́ pʉ̀a tepòŋ teme shúm ńjÿó? 

31Yěsô saga mbwo pɔ́b ngie: Ngwɔ́ nyìŋ le gwɔ́ ntentʉ́ ńgʉa fa’a ńgÿò meffo wɔ́. 
Nyìŋ guɔ tá fa’a yé. 

32Mèŋ n ka tè tó pɔ́ létóŋ pʉ̀a pie pɔ́ kwáŋ ngie pɔ́ ée pʉ̀a membòŋo ngie pɔ́ piŋe 
mbwo Ssé wɔ́. Mèŋ n ka tǒ ńtí pɔ́ megàŋ mefʉ̀a. 

Lezɔ̌g nzyè ńtí nò Ssé 
(Matio 9. 14-17; Malékuse 2.18-22) 

33Pà farisay gíŋe ńgɔɔn mbwo Yěsô ngie: Ngàŋa kwò Jâŋ ńnéŋe ńkwoŋ kwoŋ 
ńnéŋe nzyè, ésẅíŋte Ssé. Epég pʉ̀a gíŋe ńgÿo pɔ́ pú’u. Tá’, epú ké tè pú’u gÿo. Pɔ́ 
zsé pɔ́ lépfɛ́ɛ mmó ḿbiŋ ńnú melù’. 

34Yěsô tsɔ́’ɔ mbwo pɔ́b ngie: Tà à lɔɔn ngwɔ́ mé gʉa leluŋó nyìŋ, á nyé ńnéŋe 
ńnéŋe, pʉ̀a pie mé ně ńtóŋ ńnéŋe nzyè lêkɔ́? 

35Tá’, mé ge lá’ fó mbwo pɔ́b tsɔ́ lyɛ̌’ sa’a yé, pɔ́ lêen ńké ńnéŋe nzyè fʉ̀’ó la. 

36Yěsô gíŋe sag ngie: À lɔɔn ńgwɔ́ nyìŋ le zá’a mmó nzsǒ nà nzsǒ sẅé ńdɔg ńtsɛ́ 
lepÿé nà nzẅìŋe nzsǒ wɔ́. Nyìŋ gÿo pú’u, á lɔg ńcʉŋte nzsǒ sẅé, ammó nzsǒ sẅé 
gie à ně ńzá’ ké le pumo nà nzẅìŋe nzsǒ wɔ́. 

37Mé lɔɔn ne ńgee ńde’e melù’, tsɛ̀ɛ ntú’ ngùb, mbà mé té néŋ melù’ mie mé nyé 
ńtsɔ́’ɔ tsɛ̀ɛ nzẅìŋe ntú’ wɔ́. Mé lɔɔn ńgÿo pú’u, mbà melù’ sẅé ge fu’, éshʉ́a 
nzẅìŋe ntú’. Mé sɔ́ɔn melù’, ésɔ́ɔn ntú’. 

38Á ne ńzɛ́te ngie mé néŋ melù’ mesẅé pɔ́ tsɛ̀ɛ ntú’ ye sẅé. 

39À lɔɔn ńgwɔ́ nyìŋ le nú melù’ mie é ne ńtʉʉ tà é gwoon ncwò wé, á gíŋe ńtsɔ́ɔn 
lénú melù’ mie mé nyé ńtsɔ́’ɔ wɔ́. À ge cʉ́’ tsɔ́ɔn pɔ́ mie é tʉté. 

Lukase 6 

Yěsô zɔ poŋo nò nà lyɛ̌’ɛ nzsé pà Yuda 
(Matio 12.1-8; Malékuse 2.23-28) 

1Á laa tsɔ́ lyɛ̌’ɛ nzsé pà Yuda, Yěsô pâ ngàŋa nkwò yé ne ńcʉa tsɛ̀ɛ nká’a ngesáŋ 
ntsíŋ, ngàŋa nkwò yé gíŋe sẅé ngesáŋ ŋwɛ́, éshʉ’ʉ mbwó pɔ́b ḿpfɛ́ɛ. 

2Tsɔ́ pʉ̀a nà nùɔ pà farisay zɛ́te wɔ́b ngie: Mélà’a kɔ́ pi gÿo mmó gie mé la pʉ́ 
légÿo á lyɛ̌’ɛ nzsé? 

3Yěsô tsɔ́’ ngie: Pi laa fó ńtóŋo jʉ’e ŋwà’ne Ssé gie á la’te mmó gie fùɔ Ndavíd la 
gÿo wɔ́ ka? Pá’ á laa tsɔ́ lyɛ̌’, nzyè gyáŋa yé lâ pʉ̀a pé, 

4á kúu tsɛ̀ɛ ndá Ssé, ḿbí mbelég gie mé nǎ mbwo Ssé, ḿpfɛ́ tà ńná ye ngàŋa nkwò 
yé, tá lepʉ̌ gɔɔn ngie ndà’ pànùŋe pwɔ́’ zɔ̌ gẅiin lépfɛ́! 

5Yěsô fó mǒ, ńdêen ńké ńgɔɔn né pɔ́b ngie: Míŋ Nyìŋ zɔ zɔɔn ńgẅiin légɔɔn mmó 
gie à lɔɔn ńgwɔ́ mé gÿo nà lyɛ̌’ɛ nzsé pà Yuda. 

Yěsô zeŋé tsɔ̌ nyìŋ gẅie pwó yé la kwé 
( Matio 12.9-14; Malékuse 3.1-6) 

6Á gíŋe ńgwɔ́ tsɔ́ lyɛ̌’ɛ nzsé pà Yuda, Yěsô kúu ndá cú’tè pà Yuda, ńně ńda’te nò 
Ssé. Atsɔ̌ mámbàŋa gwɔ́ yé ndá ŋwɛ́, mbà pwó yé ye tʉ̀ léen ńkwé. 

7Pà farisay pâ pàkyàgte lepʉ̌ Mǒsê ńnéŋe ssé ńně ńdʉŋe Yěsô ngie kà à ge gÿo 
nyìŋ zeŋe lyɛ̌’ɛ nzsé wɔ́, mélà’mie pɔ́ la zɔɔn ne fa’a mmó gie pɔ́ ge fó mǒ lɔg 
sẅiŋe yé. 

8Tá Yěsô vɔg ńzsé nkwaŋá wɔ́b, ńgɔɔn né kwè pwó ngie: Lu ssé ńtó ńtyé mvfò lá’. 
Á lu ssé ńtó. 

9Yěsô lêen ńké ńgɔɔn mbwo pàkyàgte ŋwà’ne Ssé pâ pà farisay ngie: N ge zɛ́te 
gẅi tà’a nò. Áa pé’e lepʉ̌ sége tsẅi ngie mé gÿo kɔ́ lyɛ̌’ɛ nzsé yégè? Ngie mé gÿo nò 
mbòŋo kà nò tepòŋ? Ngie mé gÿo nyìŋ tsẅɛ́ kà pɔ́ ngie mé zẅé yé? 

10Ńzɛ́te tà ńtsẅé jʉ’, ńdíe wɔ́b wémɔ’ɔ́ wémɔ’ɔ́, tà à ku’, á gɔɔn né ngàŋ ngie: Siŋe 
pwó ɔ́! Á siŋ, mé gyá á tʉte. 

11Pà farisay pâ pàkyàgte lepʉ̌ Mǒsê gyá, á pú ḿbÿɔ́gɔ wɔ́b tɛ’. Pɔ́ sele ńzɛ́te 
tsetsɛ̀ɛ pɔ́b ngie: Pege ge gÿo lêkɔ́ lé Yěsô awɛ̌. 

Yěsô tsɔ̌’ ngàŋ ntúm yé ntsɔ̀b pʉ́a nê legém 
( Matio 10.1-4; Malékuse 3.13-19) 

12Yěsô gwɔ́ lyɛ̌’, ńgʉa ndùm lekwɔ’ɔ́ lésẅíŋte Ssé, tà ńdá’a wó lá’. 

13Njÿó lʉ́a, á tóŋ ngàŋa nkwò yé, ńgʉa tsetsɛ̀ɛ pɔ́b, ńtsɔ́’ pʉ̀a ntsɔ̀b pʉ́a nê legém, 
ńtsẅi lezíŋ sɔ́b lê ngàŋ ntúm wé. 

14Wɔɔn laa Símo gẅie Yěsô la tsẅi tsɔ́ lezíŋ sé le Piɛ, ńgÿo Ndeléya, á fɛ́ Símo ŋwɛ́, 
ńgÿo Jâg, ńgÿo Jâŋ, ńgÿo Filib, ńgÿo Patelemî 

15ńgÿo Matio, ńgÿo Tomáse, ńgÿo Jâg míŋ Alfe, ńgÿo Símo gẅie pɔ́ lɔ́ɔn ńtóŋo yé le 
mûɔ ngwòŋ, 

16ńgÿo Jẅide míŋ Jâg, ńgÿo Jẅidas Iskariod gẅie à la táa sẅiŋe Yěsô. 

Yěsô shwóŋó nò Ssé ḿbiŋ ńgÿo megùɔ zeŋe 
(Matio 4.23-25; Malékuse 3.7-11) 

17Yěsô pâ ngàŋ ntúm yé gie à tsɔ̌’, fó ndùm lekwɔ’ɔ́ sẅɛ́’ tà ńkúu tsìŋe lekwɔ’ɔ́, 
ńgyá yetsɔ́Ngàŋa kwò yé gwɔ́ jʉ’ó tà ńgyɔ́ɔn pâ nùɔ lá’, mbà mé fǒ nà pàga ngwòŋ 
Jẅidea, éfó tÿǒsoŋ Yerósalem, éfó mengʉ̀ŋe metÿǒsoŋo Tir pɔ́ Sidoŋ tà mbɔɔ 
metÿǒsoŋ mie ée nkʉ̀ŋ ntse. 

18Pɔ́b metsèm tóo pú’u, léju’u shwóŋè Yěsô, mbɔɔ pá’ à ge gÿo megùɔ mɔ́b zeŋe. 
Pʉ̀a pie messé tepòŋ la ne ḿbue wɔ́b é zeŋe yɔ́b. 

19Mânyìŋ ntsèm la ne fa’a lézába pwó ná yé, mélà’mie metʉ̀ la ne fóo ná yé, ńzoŋo 
wɔ́b metsèm. 

Anò shÿó mbòŋo pɔ́ shÿó tepòŋ 
(Matio 5.1-12) 

20Yěsô ńnéŋe tà ḿbʉ’ʉ twó yé, ńdíe ngàŋa nkwò ye, ńgɔɔn ne pɔ́b ngie: Pi ee 
pàshÿó mbòŋo, pi pie pi ee mepóŋ, mélà’mie lefùɔ Ssé gwɔ́ pɔ́ sí. 

21Pi ee pàshÿó mbòŋo pi pie pi ne ńkwé nzyè fʉ̀’ɔɔn, mélà’mie e Ssé ge gÿo jÿɔ́gɔ 
gẅí, pi zẅɛ́. Pi ee pàshÿó mbòŋo pi pie pi ee fʉ̀’ɔɔn ńne ńdʉa, mélà’mie pi ge gÿo 
gẅe. 

22Pi ee pàshÿó mbòŋo, á na fʉ̀’ gie pi cʉmé nzèm Míŋ Nyìŋ, mé piŋ ne ḿbʉa gẅí, 
ńne ńkʉ́e gẅí, ńne ńzoonte gẅí, ńne ńcʉŋte lezíŋ sí. 

23Yɔɔn nò lɔɔn ńgwɔ́ tà ne ńgÿo gẅí, pi kág, ńzɔb ńzíŋ, mélà’mie e Ssé nyɛté 
máamáa ntsɔ’ɔ́ fà’ ńne ńdɔgɔ ńzẅí’te gẅí. Pi zɔɔn ńzsé ngie á gíŋe ńgwɔ́ pɔ́ ndʉŋ 
ndʉŋ pá’ metá pɔ́b lɔ́ɔn ńgÿo yɔ́b ná Pàntsẅì nkʉ̀ Ssé. 

24Tá’, pi ee kwà’ pàshÿó tepòŋ pi pie pi ee megàŋa mmó, mélà’mie pi lêen ńgẅiin 
léjÿó sî shúm mbòŋo pɔ́ ndà’ fʉ̀’ɔɔn. 

25Pi ee pàshÿó tepòŋ, pi pie pi ee fʉ̀’ɔɔn ḿpfɛ́ɛ ńzẅɛ́ɛ, mélà’mie pi ge lá’ kwé nzyè. 
Pi ee pàshÿó tepòŋ pi pie pi ne ńgẅe fʉ̀’ɔɔn, mélà’mie pi ge lá’ cʉ́’ʉ ńnéŋe pɔ́ tsɛ̀ɛ 
lemÿɔg é piŋ ne lʉa. 

26Pi ee pàshÿó tepòŋ pá’ à lɔɔn ńgwɔ́ epʉ̀a ne ńkíme gẅi pɔ́ mboŋó, mélà’mie á 
zɔ́ɔn ńgwɔ́ pɔ́ pá’ metá pɔ́b lɔ́ɔn ńgÿo ná pàntsẅì nkʉ̀ Ssé pe cÿɔ̌ nò. 

Pi kwoŋ megàŋ mbù pí 
(Matio 5.38-48) 

27Tá’, mèŋ n gɔɔn mbwo pi pie pi ne ńjú’u shwóŋè yɔ́ɔn ngie, pi kwoŋ megàŋ mbù 
pí, ńgÿo pɔ́ nò mbòŋo ná pʉ̀a pie pɔ́ pʉa gẅí. 

28Pi tsɔ́ɔn pɔ́ nò mbòŋo á nà twó pʉ̀a pie pɔ́ ne ńtsɔ́ɔn nò tepòŋ ná pi. Pi sẅíŋte 
Ssé nà twó pʉ̀a pie pɔ́ ne shwóŋe tépoŋ nà lezíŋ sí. 

29Nyìŋ cúa pwó letwóŋó ɔ̀, ɔ̀ sele yetsɔ́ gwǒŋ, ńná á mege ńcúɔ. Nyìŋ gwoon gú 
ńkẅé nzsǒ fÿɔ́g jù, ɔ̀ mege sẅɛ nzsǒ jù, ńná né yé. 

30Awɔ̌wɔ́ɔ tó ńdúɔ mmó mbwo gù wɔ́, ɔ̀ ná. Nyìŋ tó ḿbíi mmó jú ńdɔg ńgʉa, ɔ̀ 
pɔ́ɔn lékʉ́a. 

31Ammó gie pi ne ńtsɔ́ɔn ngie me gÿo ná pi lá, pi gÿo kwà’ yɛ̌ ná petsɔ́ pʉ̀a. 

32Pi lɔɔn ńkwoŋ pɔ́ ndà’ pʉ̀a pie pɔ́ kwoŋo gẅí, mbà mé ge gíŋe ná ndǎg né pi nà 
kɔ́? Megàŋ mefʉ̀a zɔ́ɔn ńkwoŋ yɔ́b pɔ́ pʉ̀a pie pɔ́ kwoŋo wɔ́b. 

33Pi lɔɔn ne ńgÿo nò mbòŋo pɔ́ ndà’ ná pʉ̀a pie pɔ́ gÿo nò mbòŋo ná pi, mbà mé ge 
gíŋ ná ndǎg mbwo pi nà kɔ́. Mbɔɔ megàŋ mefʉ̀a gíŋe ńgÿo yɔ́b pɔ́ pá’ pi. 

34Pi lɔɔn fu nkáb pɔ́ mbwo pʉ̀a pie pi zsě ngie pɔ́ ge gÿo tsɔ́’, mbà mé ge gíŋe ná 
ndǎg mbwo pi nà kɔ́. Mbɔɔ megàŋ mefʉ̀a gíŋe fu nkáb pɔ́ mbwo petsɔ́ pʉ̀a tepòŋ, 
ńne ńzsé ngie pɔ́ ge táa gíŋe tsɔ́’ pɔ́ yɛ̌ náa mbwo pɔ́b. 

35Ammó gie á poŋ ngie pi gÿo gwɔ́ pɔ́ ngie: Pi kwoŋ megàŋ mbù pí, ńgÿo pɔ́ nò 
mbòŋo ná pɔ́b. Pi fu nkáb mbwo nyìŋ té sáŋ ngie ngàŋ ge gÿo tsɔ́’. Pi lɔɔn ne ńgÿo 
pú’u, mbà Ssé ge lá’ náa gẅi máa ntsɔ’ɔ́ fà’, pi gíŋe ńgwɔ́ púɔ Ssé gẅie à pi’i 
kɔ̀ɔkɔ́ɔ, ńtí nue kwà’ yé ne ńgÿo nò mbòŋo ná pàjÿó ńjÿɔg ncwò, mbɔɔ ná megàŋ 
sóon. 

Pi lag twó sí létú melɔ̌’ pʉ̀a 

36Pi tsɔ́ɔn mezìŋe pʉ̀a pá’ Tá gẅi Ssé tsɔ́ɔn mezìŋe mânyìŋ ntsèm. 

37Tà pi ńnéŋe ńtúu lɔ’ɔ́ pʉ̀a ḿbɔ́g Ssé létúu gí lɔ̌’. Tà pi ńnéŋe ńkʉ́e pʉ̀a ḿbɔ́g Ssé 
lékʉ́e gẅí. Pi ńnéŋe ńdege mefʉ̀a pʉ̀a, e Ssé lege mefʉ̀a mí. 

38Pi ńnéŋe ńkẅéte pʉ̀a, e Ssé gÿo ńkẅéte gẅí. Mé ge gÿo néŋ shúm tsɛ̀ɛ pɔ̀ɔn nyìŋ 
tà à lúe mé tsɛte, ńdẅíŋe, tà memvòm pʉle ssé! Pi zsé ngie Ssé ge táa ńnéŋe pɔ́ɔn 
gí pɔ́ pá’ pi zɔɔn ńnéŋe ye petsɔ́ pʉ̀a! 

39Yěsô gíŋe sag ngie: Tà à lɔɔn ńgwɔ́ afʉ̀ menÿɔ́g kíbe pwó wetsɔ̌ pɔ́ yé giŋ? Ngǎŋ! 
Mbà pɔ́b mépʉ́a ge gʉa pú gwe tsɛ̀ɛ gem, 

40ńgíŋe ngie: Anzì’i fà’ tè tá fà’ we cʉa. Tá’, anzì’i fà’ gẅie à zi’í fà’ tà ńcʉ́me gÿo yé 
pá’ tá fà’ we lá. 

41Á piŋ ngǎ ɔ̀ ne ńgyá múɔ méfùbe pǐŋ gie e gwě lejÿɔ́g fɛ́ gù, tá kúmo nuŋe lejÿɔ́g 
gù, ɔ̀ piŋ ńké tè gyá? 

42Ngwɔ́ ɔ̀ gǎ tá ńgɔɔn né fɛ́ gù ngie: Afɛ̌, cʉ́’ n kẅile fùbe pǐŋ yɛ gie ee lejÿɔ́g gù lɛ, 
ńgwaa gɔɔn éfó le ne ńgyá kúmo gẅie à nuŋe nà shú wɔ́ wɔ́? Ɔ̀ɔ ngàŋ melɔ̀ɔn, vɔg 
ńkẅile kúmo gẅie aa lejÿɔ́g gù, tà ne ńcwoŋo ńgyá jʉ’ tá ńku’u lékẅile fùbe pǐŋ 
tsɛ̀ɛ lejÿɔ́g fɛ́ gù. 

Mé zsé tÿǒ nà mentɔ̌ɔn mé 

(Matio 7.16-20) 

43Yěsô gíŋe ńgɔɔn ngie: Atÿǒ mbòŋo té zém ntɔ̌ɔn tèpòŋ wɔ́. Atÿǒ tepòŋ piŋ ńké tè 
ntɔ̌ɔn mbòŋo zém. 

44Mé zsé yɛ̌ tÿǒ wɔ́ pɔ́ nà mentɔ̌ɔn mé. Mé ée ntě ńkába shʉ́shÿó nà tÿǒ shʉ́shÿó 
nè wɔ́. Ndʉŋ ndʉŋ pá’ à lɔɔn ńgwɔ́ mé le káb lepfò nà tÿǒ léngɔɔn wɔ́. 

45Pi zsé ngie nyìŋ lɔɔn ńgẅiin ntʉ́m mbòŋo, mbà à ge gẅiin ncwò mbòŋo, ńgẅiin 
ntʉ́m tepòŋ, mbà shwóŋè tepòŋ zɔ̌ ge kẅɛɛ ncwò yé, mélà’mie nyìŋ gɔɔn pɔ́ nò 
gie áa tsɛ̀ɛ ntʉ́m yé. 

Ngàŋa kwò we nénʉ́ 
(Matio 7.24-27) 

46Yěsô gíŋe ńgɔɔn ngie: Mélà’a kɔ́ pi ne ńtóŋo wɔ̀ɔn lé Andè! Andè! MÀbiŋ ńké tè 
ne ńgÿo mmó gie mèŋ n tsẅǐ wɔ́? 

47Nyìŋ lɔɔn ńtó, ńtsɛ́ɛ wɔ̀ɔn, ńzẅí’te shwóŋè yɔ́ɔn, ńgÿo pá’ á né ńzɛ́te, mbà à ge 
sẅé nyìŋ gẅie n gee nyɛ̌ pi lɔɔn. 

48Angàŋ gwá’a tsɔ̌ nyìŋ wa gẅie à la cʉ́’ʉ lékwɛ́ ndá, ḿvɔg ńtúŋo jʉ’ tǔŋ tà ńkúu 
nà máa tóon tá ḿbwóon cÿó ndá, tá ńtÿɔ́g ndá mǒ. Mbʉ̀ŋ gÿo ńdú, ngʉ̀a ntse tó 
ńtéme nà cÿó ndá, tá ńké tè ku’u légÿo tà é ŋele wɔ́, mélà’mie mé la nyɛte ńkwɛ́ 
ndá mboŋó. 

49Tá, nyìŋ gẅie à ju’ú shwóŋè yɔ́ɔn, ńgʉa, à tè gÿo pá’ n gɔ̌ɔn wɔ́, mbà ngàŋ gwá’a 
tsɔ̌ nyìŋ gẅie à la léen ńkwɛ́ yé ndá kwɛ́ pɔ́ tè pwǒon cÿó. Mbʉ̀ŋ gÿo ńdú, ngʉ̀a 
ntse tó ńtéme nà ndá, é keme ḿbʉle ssé lê jû. 

Lukase 7 

Yěsô gÿǒ ménkʉ̀ tsɔ̌ tá ndá pà lÿɔ́’ ncù nkÿo we pà Roma zeŋe 
(Matio 8.5-13; Jâŋ 4.46-54) 

1Yěsô gɔɔn nò mbwo lá’ tà ńtsẅé jʉ’, ḿbiŋ nzèm né Kapernawúm. 

2Tsɔ̌ Tá ndá pà lÿɔ́’ ncù nkÿo we pà Roma gwɔ́ tÿǒsoŋ ŋwɛ́, ńgẅiin ménkʉ́ we, 
ḿbú ńkwoŋo yé tɛ’. Ménkʉ́ we ŋwɛ́ gwɔ́, mbà à gwě guɔ, ńcʉ́’ʉ ńkwé kwě. 

3Tá ndá ncù jú’ mé ne ńkíme Yěsô, á gú melÿò pà Yuda ngie pɔ́ gʉa sẅíŋte yé, à tó 
ńkẅé ménkʉ́ we mbwo legwé. 

4Pɔ́ gʉa tà ńkúu lejʉ́ŋ Yěsô, ńcwoŋo sẅíŋte yé ńgɔɔn ngie: Tá ndá ncù gẅie à 
tumó wég, à ku’u nyìŋ gẅie à lɔɔn ńgwɔ́ ɔ̀ kẅéte yé. 

5À kwoŋo lá’a yégè kwoŋ tà mbà à la kwɛ́ ndá cú’tè né peg. 

6Yěsô jú’, ńdu ssé pâ pɔ́ gʉa, ńgʉa tà ńcʉ́’ʉ lékúu mbʉ̀a tá ndá ncù, ḿbumte petsɔ́ 
pʉ̀a pie tá ndá ncù tǔm. Pɔ́ gɔɔn né yé ngie: Andè, tá ndá ncù yě, tè gége mbùm jù 
ngie ɔ̀ ge gʉa ndá ye, ngie à tsẅilé nyìŋ gẅie à lɔɔn ńgwɔ́ ɔ̀ tɔ́g tà ńkúu ndá yé lɛ. 

7Áa mmó gie á ně ńgÿo tá kwà’ yé tè tsɔ́’ mekwò mé ńtó ńgyá gú wɔ́. Ngie tsétsɔ́’, 
leen ńtyé pɛ́’ɛ, ńtsẅi lê ncwò ménkʉ we zeŋe, 

8ńgie à gɔɔn pá’ɔɔn ńgwɔ́ yé nzèm nyìŋ, ńjú’u ncwò we, ńgíŋ ńgẅiin yé pàlÿɔ́’ ncù 
nzèm yé, pɔ́ ne ńjú’u yé, ńgie à lɔɔn ńgɔɔn né tsɔ̌ ngie gʉa, á gʉa, ńgie tóo, á tó, 
ḿbiŋ ńgɔɔn né nkwɔ̀ɔn ye ngie gÿo pá’ɔɔn, á gÿo. 

9Yěsô jú’u yɔɔn shwóŋè gie á kẅɛ̌ ncwò tá ndá ncù, ńgɔ’te yé, ésele nnɛ́ ńgɔɔn 
mbwo lá’ gie áa nzèm yé ngie: Mèŋ shwóŋó gẅí, mbɔɔ tsɛ̀ɛ ngwòŋ pà Israel, n kaa 
gyá tsɔ̌ nyìŋ gẅie à zǎb ntʉ́m ná mèŋ pá’ ye wɔ́. 

10Pʉ̀a pie tá ndá ncù pà Roma tumó wɔ́b gÿo ḿbiŋ tà ńkúu ndá, ńgyá, mbà nguɔ 
zeŋé. 

Yěsô gÿǒ míŋ mpfɔ̌g manzwě zím 

11Yɔɔn nò tɔ́g, Yěsô cʉ́me mánzsé, ńne ńgee né tÿǒsoŋ gie mé tóŋo le Nayin, 
pâ ngàŋa kwò yé lâ nùɔ lá’ pú ne ńgiŋe. 

12Pɔ́ gʉa tà ńcʉ́’ʉ lékúu tÿǒsoŋ, ńgyá, mbà mé kǎ pfó tsɔ̌ mûɔ mbàŋa, ńdɔgɔ ńgee 
ńtúŋo. Mbà é kaa ndà’ múɔ mbwo má we, á gwɔ́ mpfɔ̌g. Alá’ pú ńgwɔ́ nzèm yé tà 
ńgyɔ́ɔn. 

13Cʉ̀apʉ̀a Yěsô gyá mpfɔ̌g ŋwɛ́, mezìŋe mé kúu yé, á gɔɔn né yé ngie: Tè gíŋe 
ńdʉa, 

14ńgɔɔn pú’u, ésẅɛ’te nnɛ́, ńtó ńkíbe nkùm mpfó, pʉ̀a pie é la kaa tyé, Yěsô gɔɔn 
ngie: Mûɔ shùm, n tsẅǐ ngie ɔ̀ zyeen. 

15Á lêen ńgwóon ḿbʉ’ʉ nnɛ́ ńnéŋe ńnéŋe, ńzye léshwóŋe, Yěsô kíbe yé ńnáa 
mbwo má we. 

16Alá’ gie á laa ssé la gyá, ecÿɔ’ gwoon wɔ́b métsèm, pɔ́ gu’te Ssé, ńgɔɔn ngie: 
Máamáa ntsẅì nkʉ̀ Ssé tǒ lá’ peg, e Ssé tǒ ńkẅéte pʉ̀a pé. 

17Mé la lɔg menò mie Yěsô gÿǒ ḿbú saa pàga ngwòŋ Jẅidea, tà mbɔɔ metsɔ́ melá’ 
shÿó jʉ’ó. 

Megàŋ ntúm Jâŋ Mbabtis 
(Matio 11.2-11) 

18Megàŋa kwò Jâŋ Mbabtis jú’ yɔ́b mɔɔn menò ntsèm, ńtó, ḿbíte shwóŋó yé. Jâŋ 
tsɔ́’ pʉ̀a mépʉ́a tsetsɛ̀ɛ pɔ́b, 

19ńtúmo wɔ́b ngie pɔ́ gʉa ńzɛ́te Yěsô ngie aa Nzà’nkÿo gẅie mé ka ne ńzẅí’te kà 
mé gíŋe ńzẅí’te pɔ́ tsɔ̌ nyìŋ ndyɛ̀’ɛ wɔ́? 

20Pɔ́ gʉa tà ńkúu lejʉ́ŋ Yěsô, ńgɔɔn né yé ngie: Jâŋ Mbabtis, tumó wég ngie peg tó 
ńzɛ́te ɔ́ ngie ɔɔ pá’ɔɔn ńgwɔ́ Nzà’nkÿo gẅie mé ka ne ńzẅí’te keen, kà mé gíŋe 
ńzẅí’te pɔ́ tsɔ̌ nyìŋ ndyɛ̀’ɛ wɔ́? 

21Á la gwaa gwɔ́, Yěsô ne ńzoŋo meguɔ tà ńgyɔ́ɔn, ńně siŋte melɔ̌’ ntí ntí, ńně 
ńjwoŋomessé tepòŋ mie é pue pʉ̀a, ńně ńgÿo pafʉ̀ menÿɔ́g gyá jʉ’. 

22Á tsɔ́’ɔ mbwo pɔ́b ngie: Pi gʉa ḿbíte shwóŋó Jâŋ á mmó gie pi gyǎ, mbɔɔ gie pí 
jǔ’ mé gɔɔn, éshwóŋó yé ngie mefʉ̀ menÿɔ́g ne ńgyá jʉ’ mboŋó, pàpwɔ́’te mekwò 

ne ńgiŋe mboŋó, megàŋ nkà’ ne ńzeŋe, pàmbǔ’ metuŋó ne ńjú’u jʉ’, mepfó ne 
ńzyeen, mefÿɔg ne ńjú’u Nkʉ̀ Mbòŋo. 

23Ashÿó mbòŋo aa nyìŋ gẅie à tè kʉ́a lezáb ntʉ́m ná mèŋ wɔ́. 

24Megàŋ ntúm Jâŋ Mbabtis gʉa, Yěsô cʉ́’ ńgɔɔn nò ńtíi Jâŋ á mbwo lá’ gie áa jʉ’ó, 
ńzɛ́te wɔ́b ngie: Á kaa fʉ̀’e Jâŋ pi gʉa nkwòŋo tsẅɛ ńgyá kɔ́? Á kekà’a gie fèfà ne 
ńnʉ’te lá? Ngǎŋ. 

25Tà pi kɔ̌ɔn ńgee pɔ́ ńgyá kɔ́? Á nyìŋ gẅie à ma’ menzsǒ nkáb lá? Tá’ pàma’ yɛ̌ ntí 
menzsǒ, ḿbiŋ ńgẅiin shúm meshúm ńnéŋe pɔ́ nɔ’. 

26Tà pi kɔ̌ɔn ńgee ńgyá pɔ́ kɔ́? Á ntsẅì nkʉ̀ Ssé lá? Oon tà mèŋ n ké shwóŋó gẅí, à 
kaa wɛ̌ tà ńcʉa mbɔɔ ntsẅì nkʉ̀ Ssé! 

27Jâŋ zɔɔn ńgwɔ́ nyìŋ gẅie Ssé la cʉ́’ʉ légɔɔn nò ná yé, ńtsẅi mé ŋwe’e ngie: «Jú’u, 
mèŋ n ge túmo mántúm wɔ̀ɔn, à vɔg ńtó, ńně ńnyɛte mánzsé ɔ̀ tá ɔ̀ tó». 

28Yěsô gíŋe ńkẅi’i ńgɔɔn ngie: Mèŋ shwóŋó gẅí, atsɔ̌ nyìŋ laa zɔɔn ńgwɔ́ wó tà 
ńtɔ́gɔ Jâŋ Mbabtis wɔ́. Tá á ké yɔɔn, mbà nyìŋ gẅie à zyě fʉ̀’ɔɔn légyá nò lefùɔ Ssé, 
à lɔɔn fó ńzɔɔn ńkɔ́g kɔ́g pɔ́ lêkɔ́ wɔ́, mbà aa shÿó mbòŋo ńcʉa Jâŋ lɔɔn. 

29Pʉ̀a metsèm la zẅí’te nò Jâŋ, tà mbɔɔ pàkẅé ncùb pà Roma, ńgɔɔn ngie: E Ssé 
ne ńkwoŋo légÿo peg tsẅɛ́! Ńgɔɔn pú’u, ńgÿo Jâŋ nu’u wɔ́b ntse. 

30Tá ńgʉa ná pà farisay, pâ pàkyàgte mbʉ̌ Ssé, mbà pɔ́ la gwá’a yɔ́b yɛ̌ nò gwǎ’, tá 
á gwɔ́ gie Ssé la nyɛte ńtíi wɔ́b, ńgwá’ pú’u, pɔ́ té zẅíŋ Jâŋ nu’u wɔ́b ntse wɔ́. 

31Yěsô gíŋe ńgɔɔn ngie: Tà mèŋ n ge lɔgɔ kɔ́ pí fʉ̀’ ná pʉ̀a pie ée tsɛ̀ɛ njÿó fʉ̀’ɔɔn? 
Pɔ́ ee pé’e sẅé pà wɔ̌? 

32Pɔ́ leen ńgwá’a gubé gie pɔ́ ńnéŋe ndùmo gyɛ̌, ńně ńzɔbɔ tsetsɛ̀ɛ pɔ́b ńtuu ńkẅé 
ngie: Peg ka pú’ leluŋó, pi tè zíŋ. Peg ka tú legwé, pi tè lʉa. 

33Wɛ̂ aa kwà’ pá’ mé la gÿo ná Jâŋ Mbabtis. À ka tǒ, à tè mmó pfɛ́, à tè melù’ nú, pi 
gɔɔn ngie aa pʉ̀a. 

34Míŋ Nyìŋ kéen ńtó yé fʉ̀’ɔɔn, ńně ḿpfɛ́ɛ mmó, ḿbiŋe ńnúu melù’, pi gɔɔn ngie 
mé líe yé tá ńgyá, nyìŋ wɛ̂ gwɔ́ pɔ́ mpfɛ̀ɛ mmó, ńgwɔ́ nnù melù’, ńgwɔ́ sǒ pàkẅé 
ncùb pà Roma, mbɔɔ we petsɔ́ pʉ̀a tepòŋ. 

35Tá pʉ̀a metsèm pie é zẅiŋé yɔɔn zsé nò lɔgɔ nyɛɛ ngie à gÿo menò mbòŋo Ssé. 

Yěsô gʉ̌a ndá Símo, á gwɔ́ nyìŋ farisay 

36Atsɔ̌ nyìŋ farisay gÿo ńtóŋo Yěsô ngie à tó pɔ́ yé jÿó mmó. Yěsô tó tà ńkúu ndá, 
ńnéŋe ssé léjÿó mmó. 

37Atsɔ̌ manzwě gwɔ́ tÿǒsoŋ, ńgwɔ́ káa tÿǒ manzwě, ńjú’ ngie Yěsô aa ndá 
nyìŋ farisay, ńcwoŋte laméndɔ́ɔn tsɛ̀ɛ múɔ méndáŋ gẅie à gwɔ́ pɔ́ tóon ńdɔg ńtó, 

38ńkuu ndá, ńtyé nzèm Yěsô, á ngʉ̀ŋe mekwò mé, ńzye lélʉa, ńdʉa lʉa tà ntse 
nÿɔ́g mé kẅɛ ńcʉ́mte na mekwò Yěsô. Mé gwɔ gyá manzwě ŋwɛ́ ne ńdɔgɔ 
menòŋo twó mé ńtsí’i mekwò Yěsô, ńtɔ́ɔn ésiŋte ńdɔgɔ laméndɔ́ɔn yɛ̌ ńzɔ́’ɔ. 

39Nyìŋ farisay gẅie à ně ńtóŋo Yěsô gyá pú’u, ńkwáŋte ntʉ́m yé ngie, nyìŋ wɔɔn 
gwe’e ńgwɔ́ kwà’ ntsẅì nkʉ̀ Ssé, mbà à zsě lii manzwě gẅie à zába pwó ná ye lɛ, 
mbà à zsě ngie aa manzwě tepòŋ. 

40Yěsô gwóon ńgɔɔn né yé ngie: Símo, pɔgɔ gẅiin shwóŋè. Á gɔɔn ngie: Tsítsà, n 
ne ńjú’u. 

41Yěsô gɔɔn ngie, atsɔ̌ nyìŋ lǎ’ ne ńkʉ́a njǔ mbwo pʉ̀a mépʉ́a, mvɔ́g mvfò gẅiin 
létsɔ́’ medenie nkÿo tʉ̀a, mbɔ́ɔntè gẅiin yé létsɔ́’ ndà’ móm ntʉ̀a. 

42À la kʉ́a, ńgyá pɔ́ té ku’u létoŋ wɔ́, á gɔɔn ngie à te lá’ gíŋe kʉ́a nkáb ŋwɛ wɔ́, 
ḿbú nyé mbwo pɔ́b. Ɔ̀ gyǎ jú ngie wɛ̌ nyìŋ ná pɔ́b mépʉ́a à ge kwoŋo ngàŋ nkáb 
ŋwɛ́ tɛ’? 

43Símo tsɔ́’ ngie: N kwǎŋ ngie à ge gwɔ́ nyìŋ gẅie ye njǔ la gyɔ́ɔn. Yěsô gɔɔn ngie: 
Ɔ̀ shwóŋó nò. 

44MÀbiŋ sele nnɛ́, ńdíe manzwě wá, ńgíŋ ńgɔɔn né Símo ngie: Ɔ̀ ne ńgyá manzwě 
wɔɔn, mèŋ n ně ńdá’ ńkúu ndá wɔɔn, ɔ̀ kaa náa wɔ̀ɔn ntse lɔg sɔg mekwò wɔ́, tá 
manzwě wɔɔn lɔ̌g ntse nÿɔ́g mé sɔg mekwò mɔ́ɔn, ḿbiŋ ńdɔg menòŋo twó mé 
ńtsí’i. 

45Ɔ̀ kaa tsyɛ’te wɔ̀ɔn, ésiŋte wɔ̀ɔn mɔ́. Tá á gʉa ná yé, mbà tà fó pá’ à ně ńkúu ndá 
yɔɔn, à ne siŋte mekwò mɔ́ɔn té kʉ́a. 

46Ɔ̀ ně fó te lɔgɔ méjʉ’ʉ mèvɛ ńzɔ́’ɔ twó yɔ́ɔn mɔ́, tá à kě ńdɔgɔ laméndɔ́ɔn ńzɔ́’ 
mekwò mɔ́ɔn. 

47Á cʉa pú’u, tá mèŋ shwóŋó ɔ́ ngie, manzwě wɔɔn nyɛɛ yɔɔn ntí nkwòŋo pá’ɔɔn, 
mélà’mie mé pú ńdege menò tepòŋ mé mie é ke ńgyɔ́ɔn tɛ’, ńnáa mbwó yé. Tá 
ńgʉa ná nyìŋ gẅie à gyǎ ngie menò tepòŋ mé mie mé legé ké tè tsẅe ńgyɔ́ɔn tɛ’ 
wɔ́, mbà ye nkwòŋe ge gíŋ gwɔ́ pɔ́ méjʉ’. 

48Yěsô lêen ńké ńgɔɔn mbwó manzwě wá ngie: E Ssé legé menò tepòŋ mú ńnáa 
mbwo gu. 

49Epʉ̀a pie pâ pɔ̌ laa ndá ńně ńjÿó shúm jú’, ńzye lézẅɛ́te tsetsɛ̀ɛ pɔ́b ngie: Wɔɔn 
nyìŋ à gwɔ́ pɔ́ wɔ̌ tà ńgɔɔn ngie Ssé legé menò tepòŋ nyìŋ? 

50Yěsô gíŋe ńgɔɔn né manzwě ŋwɛ́ ngie: Ɔ̀ tsẅɛ̌ ndòon menò tepòŋ mú, mélà’mie 
ɔ̀ zǎb ntʉ́m ɔ́ ná mèŋ. Gʉa lê sẅétè. 

Lukase 8 

Panzwě pie ée nzèm Yěsô pâ ngàŋ ntúm yé 

1Yěsô gÿo ne ńgwá ńgiŋe tsɛ̀ɛ metÿǒsoŋ mbàa tsɛ̀ɛ melá’ ńtsẅii Nkʉ̀ Mbòŋo 
ńdɔgɔ ńda’te pá’ nò lefùɔ Ssé áa pú’u. Pâ ngàŋ ntúm yé ntsɔ̀b pʉ́a nê legém gwɔ́ 
nùɔ. 

2Tsɔ́ ntá’ pànzwě gwɔ́ yɔ́b nùɔ, ńgwɔ́ pie à la zoŋ meguɔ ná pɔ́b, ńgÿo pie à la 
jwoŋ messé tepòŋ mie é laa ná pɔ́b ńně ḿbue wɔ́b. Wɔɔn laa Malîɛ múɔ Magdala 
gẅie à la jwoŋ messé tepòŋ sɔɔn mbʉ́a ná ye, 

3ńgÿo Jâne, nzwě Shuza gẅie à laa mentsindá fùɔ Herôd, tà mbɔɔ Sesánɔɔn, ńgÿo 
petsɔ́ pànzwě. Pɔ́ metsèm gwɔ́ nzèm Yěsô ńdɔgɔ nkáb yɔb ńtóonte Yěsô lâ ngàŋa 
kwò yé nà fa’a yɔ́b. 

Esaga nò nà mbyè mmó 
(Matio 13.1-9; Malékuse 4.1-9) 

4Yěsô ne ńgiŋe pú’u, anùɔ lá’ fó meshÿó meshÿó ńtó. Á gÿo ńdɔg sagá nò ńgɔɔn 
ngie: 

5Atsɔ̌ nyìŋ lǎ’ ńgʉa mma’ mbyè mmó, ńtóo ma’á, tsɔ́ memvòm gwe ngʉ̀ŋe mánzsé, 
mé lɔg mekwò ńneŋ, meshʉ́ŋ tó ńdagte ḿpfɛ́. 

6Etsɔ́ memvòm gwe nà jʉ’ ye metóon, ńtóo lésá’, ńzág ntse, ńgwóon ńjúm. 

7Metsɔ́ memvòm gwe tsɛ̀ɛ megǐ tepòŋ, pâ pɔ̌ pú ńdu ssé, legǐ tepòŋ fóme mɛ̌. 

8Metsɔ́ memvòm gwe ná jʉ’ʉ tsetsá’a mbòŋo, ńgú’, ńgÿo ńzém, tà’ letsiŋé ná 
mvòm nkÿo. Yěsô gɔɔn pú’u, ngie, nyìŋ lɔɔn ńgẅiin metuŋó lélɔg ńjú’u nò á jú’. 

À kɔ́ gÿo tá Yěsô lɔg pɔ́ sagá nò e shwóŋe? 
( Matio 13.10-13; Malékuse 4.10-12) 

9Megàŋa kwò Yěsô gÿo ńzɛ́te yé ngie à kyagte mmó gie yɔɔn sagá nò ŋwɛ́ lɔgɔ 
ńgɔɔn é shwóŋó wɔ́b. 

10Á gɔɔn mbwo pɔ́b ngie: E Ssé la gÿo ngie pi pɛ zɔ zsé nò nénʉ́ nà lefùɔ sé sie ée 
lelyěen. Tá á gʉa ná petsɔ́ pʉ̀a pɔ́ jú’ yɔ́b pɔ́ ndà’ sag legʉa, ńké tè jú’u mmó gie 
mé lɔgɔ ńgɔɔn wɔ́. Á lɔgɔ ḿbumte ná pá’ mé la ŋwe’e tsɛ̀ɛ ŋwà’ne Ssé ngie: «Pɔ́ ge 
ne líe jʉ’ pɔ́ le gyá, é ne jú’u, pɔ́ le jú’ tà ńjú’ wɔ́» 

Yěsô kyɛ’té sagá nò nà mbyè shúm 
(Matio 13.18-23; Malékuse 4.13-20) 

11Á cʉ́’ʉ lékyagte yɔɔn sagá nò ńgɔɔn ngie: Mbyè mmó lɔgɔ ńgwɔ́ shwóŋè Ssé. 

12Ngʉ̀ŋe mánzsé gẅie tsɔ́ memvòm gwě wó, ée pʉ̀a pie pɔ́ jú’u shwóŋè Ssé, tá 
Sátà tó fó ntʉ́m pɔ́b ńkẅile, ḿbɔ́gɔ légwɔ́ gie pɔ́ ge zẅíŋ, E Ssé gÿo pɔ́ tsẅɛ́. 

13Ajʉ’ ye metóon é gwɔ́ pʉ̀a pie pɔ́ jú’u shwóŋè Ssé, ésẅɛte ńzẅíŋ nê lekág tá á té 
lyɛ menŋaŋ wɔ́, ńgwɔ́ pʉ̀a lyɛ̌’ɛ lá’, ngɔ́’ gwɔ́ tà ńtó, pɔ́ gwóon ńgwá’. 

14Mbyè mmó gie é gwě tsɛ̀ɛ megǐ tepòŋ, lɔgɔ ńgwɔ́ pʉ̀a pie pɔ́ jú’, ńgÿo ńzye 
lémÿɔg menò nzsè nzsè, ńzye lékwaŋte nkáb pɔ́ leńnéŋe mbòŋo ndùmo ssé 
tsetsá’, ashwóŋè Ssé gwóon ḿbyé té gÿo tsɔ́ mmó tsɛ̀ɛ ntʉ́m pɔ́b. 

15Mbyè mmó gie e gwě nà tsetsá’a mbòŋo lɔgɔ ńgwɔ́ pʉ̀a pie pɔ́ jú’u shwóŋè Ssé, 
ńzẅíŋ lê ntʉ́m mbòŋo, ńgÿo pá’ á ne ńzɛ́te, ḿbiŋ ne ńkaga tʉ̀ lékú’te fʉ̀’ ntsèm, 
ḿbiŋe ne ńzéme ntɔ̌ɔn. 

Esagá nò ná lâm 

Pi laga twó gí nà ntí gie pi lɔgɔ ńjú’u nò Ssé 
(Malékuse 4.21-25) 

16Ńgwɔ́ nyìŋ le lyɛɛ lâm ńdɔg ngwʉ̌ŋ ńkábte wɔ́, ndʉŋ ndʉŋ pá’ à lɔɔn ńgwɔ́ mé le 
lyɛɛ lâm ńtÿɔ́gɔ kesse kǔ wɔ́. Mé lyɛɛ lâm ńtÿɔ́gɔ ndùm tápele, tà nyìŋ gwaa kúu 
ndá ńne ńgyá kyɛ̀’. 

17Pi zsé ngie, ammó gie áa lyɛ̌’ɔɔn ńgwɔ́ lelyěen, á ge lá’ kẅɛɛ mángyɛ̌, tsɔ́ nò té 
wó gie à lɔɔn ńgwɔ́ á lyeen tà mé le lá’ ńzsé tà shwóŋó mángyɛ̌ wɔ́ wɔ́. 

18N dɔgɔ shwóŋó gẅi ngie pi lag twó sí nà ntí gie pi lɔgɔ ńjú’u shwóŋè Ssé, nyìŋ 
lɔɔn ńgẅiin mmó, mbà mé ge kẅi’i. Tá ńké ńgʉa ná nyìŋ gẅie à tè mmó gẅiin, 
mbà mé ge kẅé méjʉ’ gẅie à kwǎŋ ngie à gẅiin. 

Má pà Yěsô pâ mefɛ́ pé ée pà wɔ̌? 
(Matio 12.46-50; Malékuse 3.31-35) 

19Yěsô ne ńda’te shwóŋè Ssé mbwo lá’ pú’u, má we pâ mefɛ́ pé tóo légyá yé, ńké 
tè ku’u létó tà ńkúu jʉ’ gie aa wó wɔ́, ńtí lá’ légyɔ́ɔn. 

20Mé tó, ńgɔɔn né Yěsô ngie: Má ɔ̀ pâ mefɛ́ pú ée pi ně fa’a légyá ɔ́. 

21Á tsɔ́’ ngie: Má wɔ̀ɔn pâ mefɛ́ pɔ́ɔn ée pʉ̀a pie pɔ́ jú’u nò Ssé, ńgÿo pá’ á ne ńzɛ́te. 

Yěsô gÿǒ fefà láŋte 
(Matio 8.23-27; Malékuse 4.35-41) 

22Yěsô pâ ngàŋa kwò yé fó lyɛ̌’ ńkúu tsɛ̀ɛ kanú’, á gɔɔn né pɔ́b ngie pege gʉa tà 
ńkúu nà yetsɔ̌ nzǐŋ, pâ pɔ̌ gʉa. 

23Pɔ́ ne ńgee, Yěsô lyé. Mé gwaa gyá tsɔ̌ máamáa fóm tó, ńzye lépʉe ntse, é ně 
ńkwɔ́’ɔ ńkúu tsɛ̀ɛ kanú’ tà á cʉ́’ʉ méjʉ’ à lúe. Pɔ́ pɔ́gɔ légʉa ntse, 

24ńzyeen yé, ńgɔɔn ngie: Andè, Andè, pege kwě tà ńdem. Yěsô zyeen, ńdu ssé, 
ńcÿɔ́gɔ́ fóm pɔ́ ntse. Afóm zá’a, ntse tyé, ejʉ’ láŋte lê kěm. 

25Á zɛ́te wɔ́b ngie: Akɔ́ gÿǒ pi tè gíŋe ńzáb ntʉ́m ná mèŋ wɔ́? Tá pɔ́ ne ńcÿɔ’ɔ cÿɔ’, 
ésele ńgɔɔn tsetsɛ̀ɛ pɔ́b ngie: Yɔɔn lìi nyìŋ gwɔ́ pɔ́ lêkɔ́ tà ńgɔɔn nò mbɔɔ fóm pɔ́ 
ntse jú’u ncwò wé? 

Yěsô zoŋó nyìŋ gẅie messé tepòŋ lá kúu ná ye 
(Matio 8.28-34; Malékuse 5.1-20) 

26Pâ ngàŋa kwò yé gʉa tà ńkúu Garazania, é ngwòŋ gẅie mé fó nzǐŋ ye pàga 
ngwòŋ Galilea, é gwɔ́ nà yetsɔ̌ nzǐŋ. 

27Yěsô kẅɛɛ tsɛ̀ɛ kanú’, atsɔ̌ nyìŋ tÿǒsoŋ kẅɛ ńzá’a yé, ńgwɔ́, mbà messé tepòŋ 
léen ḿbue yé tà á cʉ́’ʉ ńgwá ńgiŋe pɔ́ tè jÿɔ̌g nzsǒ, ḿbiŋe ńdá’a pɔ́ jʉ’ gie mé túŋo 
mepfó wó, mbà à la lá’ ńgwá’ mbʉ̀a ye. 

28Á lêen ńgyá Yěsô, ńtó ńnuŋe mekwò yé, ńga’te ńdɔg ngyè tetʉ́ʉ ngie: Yěsô Míŋ 
Ssé gẅie à pi’i kɔ̀ɔkɔ́ɔ, ɔ̀ kẅé kɔ́ mbwo mèŋ? E sẅiŋté ɔ́, te ńnéŋe wɔ̀ɔn tsɛ̀ɛ ngɔ́’, 

29ńgɔɔn pú’u, mélà’mie á la gwaa gwɔ́, mbà Yěsô cÿɔ̌g yɛ̌ ssé tepòŋ ngie e fóo ná 
yé ńkẅɛ. E ssé tepòŋ ŋwɛ́ laa pá’ɔɔn, mbà é zyě ńtó, ḿbége yé. E lɔ̌ɔn ńgwɔ́ tà 

ńgwoon yé, á lu ssé ńkÿo, mé jwoŋo yé ńgwoon, ńdɔgɔ metsɛ̂n ńkwɛ́ɛ yé, 
ńnéŋe kɔ̌’ mekwò ye. Á zá’te tsɛ̂n, ḿbwɔ́’ɔ kɔ̌’, e ssé ŋwɛ́ lɔgɔ yé ńkÿo pɔ́ ne 
nkwòŋo tsẅɛ. 

30Yěsô zɛ́te nyìŋ ŋwɛ́ ngie: Lezíŋ shú ée le wɔ̌? Á gɔɔn ngie: Menùɔ. À lɔ̌ɔn ńgɔɔn 
pú’u, mélà’mie messé tepòŋ ŋwɛ́ laa ná ye tà ńgyɔ́ɔn gyɔ́ɔn. 

31Messé tepòŋ ŋwɛ́ sẅíŋte Yěsô ngie, tà á túmo wɔ́b tsɛ̀ɛ pÿé. 

32Á gwaa gwɔ́, etsɔ́ nùɔ mekúnɔ́ɔn gwɔ́ jʉ’ó, ńně ńgwá ńkʉ́’ʉ ḿpfɛ́ɛ shúm ndùm 
lekwɛ́. Messé tepòŋ ŋwɛ́ sẅíŋte Yěsô ngie à zẅíŋ, pɔ́ gʉa ńkúu nà mekúnɔ́ɔn. Á 
zẅíŋ. 

33Pɔ́ lêen ńké fó ná nyìŋ awɛ̌ ńkẅɛ, ńgʉa ńkúu nà mekúnɔ́ɔn. Pɔ́ fó nkʉnkʉ́ŋe 
ńtága, ńzẅɛ ḿbʉle tsɛ̀ɛ letʉ̀ŋ, ńnú ntse ńkwéte. 

34Epʉ̀a pie pɔ́ la ne ḿbyɛ́bɛ mekúnɔ́ɔn gyá pú’u, ńtága ńkÿo, ńgʉa ńdɔgɔ yɔɔn nò 
saa jʉ’ tsɛ̀ɛ tÿǒsoŋ mbɔɔ tsɛ̀ɛ melá’. 

35Alá’ jú’, ḿbú ńkẅɛ, ńtóo légyá yɔɔn nò, ńgʉa tà ńkúu jʉ’ gie Yěsô laa wó, ńgyá 
nyìŋ gẅie messé tepòŋ ně ńkẅɛɛ ná yé lá ńnéŋe lejʉ́ŋ Yěsô, mbà à zeŋé, legye sé 
piŋ tà á ma’ nzsǒ. Pɔ́ gyá pú’u, ḿbú ńcÿɔ’. 

36Epʉ̀a pie é ne ńgyá nzyète nò píte pá’ á ně ńcʉa tá nyìŋ gẅie messé tepòŋ ke 
ńgwɔ́ ná yé la, á zeŋe. 

37Epʉ̀a ná wɛ̌ shÿó metsèm zye lécÿɔ’, ḿbɔ́g pɔ́g tà sẅíŋte Yěsô ngie à fó nà wɔ́b 
shÿó ńgʉa. Yěsô lêen ńké ńkúu tsɛ̀ɛ kanú’ légʉa, 

38ńně ńgee, nyìŋ gẅie messé tepòŋ ně ńkẅɛɛ ná yé lá, sẅíŋte yé ngie pɔ́ yé gʉa. 
Tá Yěsô lʉ’ ńgɔɔn né yé ngie: 

39Piŋ pɔ́ le mbʉ̀a gù, éshwóŋó lá’ máa nò mbòŋo gẅie Ssé gÿǒ ná gù. Nyìŋ wá lêen 
ńké ńgʉa, ńdɔgɔ nò gie Yěsô ně ńgÿo ná yé la ésaa lá’. 

Yěsô sa’á guɔ pɔ́ legwé 
(Matio 9.18-26; Malékuse 5.21-43) 

40Yěsô piŋ nzèm tà ńkúu nà yetsɔ̌ nzǐŋ, alá’ gwɔ́ wó, mbà á ně ńdá’ ńzye lézẅí’te 
yé, pɔ́ gyá yé ḿbú ńkág tɛ’. 

41Atsɔ̌ ndÿò tsɛ̀ɛ ndá cú’tè pà Yuda tó, lezíŋ sé gwɔ́ le Yayelo, ńnuŋe mekwò Yěsô, 
ḿbú’ mbwó mbwo yé ngie à tó tà ńkúu ndá yé, 

42ńgie míŋ we cʉ’ʉ́ ńkwé kwě. Aa ndà’ míŋ we, ńgwɔ́ múɔ manzwě, tà ńgẅiin ngù’ 
ntsɔ̀b pʉ́a. Yěsô jú’ pú’u, ńdu Ssé pɔ́ yé gʉa, alá’ zse nzèm ye, ńtÿɔ́’ɔ yé ńnéŋe soŋ 
tà jʉ’ cʉ́’ʉ sẅíbe sẅibé. 

43Tsɔ̌ manzwě gwɔ́ yé nùɔ, ńgẅiin guɔ máshuɔ, mbà á gegé yé gege ngù’ ntsɔ̀b 
pʉ́a nê legém, ńké tè zá’a, mbà pàgÿo meffò léen ńzoŋ yɔ́b kékáŋ tà ńkʉ́a, á pú 
sẅiŋ sé shúm ntsèm ntsèm pɔ́ mǒ, ńké te zeŋe. 

44Á ná’te, éfóo nzèm, ńtó ńkíbe tsɔ̌ɔn nzsó Yěsô. Aguɔ yé gwóon ḿmag. 

45Yěsô zɛ́te ngie: Awɔ̌ kibé wɔ̀ɔn? Awɔ̌wɔ́ɔ ně ḿmoŋe moŋe. Piɛ gɔɔn ngie: Andè, 
mé ne sẅɛ́ɛ gú nzẅìŋ yɔɔn, ɔ̀ zɛ́te ngie mé gɔɔn ngie aa wɔ̌? 

46Yěsô cwoŋo ńgɔɔn ngie: Nyìŋ kibé wɔ̀ɔn. N jǔ’ pá’ metʉ̀ mɔ́ɔn fa’a fà’. 

47Manzwě wa, gyá pá’ Yěsô vɔ̌g ńzsé, ńzye lévɛ, ńtó ńnuŋe mekwò Yěsô, ḿbú 
ḿbíte mvfò lá’, éshwóŋó yé mmó gie á ně ńgÿo tá á kíbe yé, ńkíbe yé pú’u, ńzeŋe. 

48Yěsô gɔɔn né yé ngie míŋ wɔɔn, ntí gie ɔ̀ lɔ̌g ńzáb ntʉ́m ná mèŋ gÿǒ ɔ̀ tsẅɛ́, gʉa 
né mbʉ́lè, 

49ńně ńgɔɔn mbwo yé pú’u, nyìŋ fóo mbʉ̀a Yayelo ńgɔɔn né Yayelo ngie, tè gíŋ 
ńgege Ndè sẅɛ̀ɛ sẅɛ̀ɛ, míŋ ɔ̀ kwě. 

50Yěsô tʉ́a tuŋó ńjú’, ńgɔɔn né Yayelo ngie: Tè pɔ́g, záb pɔ́ ntʉ́m ɔ́ ná mèŋ, míŋ ɔ̀ 
ge tsẅɛ́. 

51Yěsô gʉa tà ńkúu mbʉ̀a Yayelo, ńtɔ’ ngie tà tsɔ̌ nyìŋ ndyɛ̀’ɛ kúu ndá tà ndí’ ndà’ 
Piɛ, ńgÿo Jâg, pɔ́ Jâŋ, ńgÿo tá múɔ pɔ́ má múɔ. 

52Alá’ la gwaa gwɔ́, mbà á zyě lé lʉa legwé. Yěsô gɔɔn ngie, tà mé gíŋe ńdʉa, múɔ 
kaa kwé, à lye lyě. 

53Mé jú’ ńgẅe yé gẅe, mélà’mie pɔ́ la ne ńzsé ngie à kwǎ’ ńkwé. 

54Tá’, Yěsô ké ńgʉa gʉa tà ńkúu pɔ́ jʉ’ gie múɔ la nuŋe wó, ńkíbe pwo yé, ńdɔg 
ngyè tetʉ́ʉ ngie: Míŋ wɔ̀ɔn, zyeen. 

55Jʉ́jʉ́ŋ we gwóon ḿbiŋ, á pʉ́’ʉ nnɛ́, Yěsô tsẅi ngie mé náa mmó à jÿó. 

56Tá múɔ pɔ́ má múɔ gyá, á kʉ’ʉ wɔ́b. Tá’ Yěsô tɔ’ ngie tà pɔ́ ke shwóŋó nyìŋ mmó 
gie á cʉ̌a. 

Lukase 9 

Yěsô tǔm pʉ̀a ntsɔ̀b pʉ́a nê legém 
(Matio 14.13-21; Malékuse 6.30-44; Jâŋ 6.1-15) 

1Yěsô gÿo ńcú’te pʉ̀a ntsɔ̀b pʉ́a nê legém, ńná metʉ̀ mbwo pɔ́b, pɔ́ ku’u lélɔg lezíŋ 
sé ńjwoŋ messé tepòŋ ntsèm mie é pue pʉ̀a, mbɔɔ légÿo meguɔ zeŋe. 

2Ńdêen ńké ńtúmo wɔ́b ngie pɔ́ gʉa shwóŋ pá’ nò lefùɔ Ssé áa pú’u, ńgíŋ ńgÿo 
megàŋa guɔ zeŋe, 

3ńgíŋe ńgɔɔn né pɔ́b ngie: Tà pi gwɔ gʉa ńgẅiin mmó. Tà nyìŋ tẅi’i tÿǒ, tà nyìŋ píi 
pɔ̀ɔn, tà nyìŋ tsẅága mmó léjÿó, tà nyìŋ pí nkáb, tà nyìŋ ma’ menzsǒ mémbʉ́a. 

4Pi gʉa tà ńkúu jʉ’, mé gɔɔn ngie pi lá’a tsɛ̀ɛ yɛ̌ ndá wɔ́, pi ke ńtsẅé pɔ́ ndá ŋwɛ́ tà 
ńdá’ ńgʉa. 

5Nzɔ̌ nzɔ̌ gie pi kǔ wó mé lʉ́’ʉ lékúe gẅí, pi fó wó, ńgwɔ gʉa ḿbú’u pfepfɔ́b 
mekwò pi lélɔg shwóŋó wɔ́b ngie á cʉ́’ʉ ńdíe pɔ́ wɔ́b. 

6Pɔ́ lêen ńké ńgʉa, ńkʉ́’ʉ melá’ melá’, ńgiŋe ńtsẅii Nkʉ̀ Mbòŋo gẅie é fóo mbwo 
Ssé, ńgíŋe ně ńgÿo megàŋa guɔ zeŋe. 



141 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

Fùɔ Herôd jǔ’ mé kíme Yěsô, além yé tsɔ́’ɔ 

7Fùɔ Herôd gẅie à lɔ̌ɔn sá’a pàga ngwòŋ Galilea jú’ mé kíme nò nà mefà’ mie mé 
ne fa’a nà lezíŋ Yěsô, á gege yé tɛ’, ńzɔɔn ńgwaa gwɔ́, epʉ̀a ne ńgɔɔn ngie Yěsô 
ŋwɛ́ aa Jâŋ gẅie à kéen ńzím. 

8Petsɔ́ pʉ̀a ne ngie aa Elîɛ gẅie à giŋé ńkẅɛ, petsɔ́ gɔɔn yɔ́b ngie aa tsɔ̌ ntsẅì nkʉ̀ 
Ssé we fʉ̀’e mvfò gẅie à giŋé ńkwɔ́’. 

9Herôd ne ńgɔɔn yé ngie: Á gʉa ná Jâŋ, mbà mèŋ n zɔ la tsẅi mé zá’a twó yé. 
Wɔɔn nyìŋ piŋ ńgwɔ́ pɔ́ wɔ̌ gẅie mèŋ n ju’u mé gɔɔn menò ná yé pɔ́ nzẅìŋ wɔɔn? 
Ńdêen ńké ne fa’a légyá Yěsô tá ńzsé. 

Yěsô jÿɔ̌g pʉ̀a ntsá’ yétʉ̀a 

10Megàŋ ntúm Yěsô piŋ nzèm, ḿbíte pá’ pɔ́ lɔ̌g fa’ pú’u, éshwóŋó yé. Yěsô jú’, 
ḿbiŋ faga wɔ́b, pâ pɔ̌ tsẅe nùɔ, ńgʉa lê shÿó tÿǒsoŋo Mbetsayida. 

11Alá’ zsé, ńcʉ́me nzèm ye. Á meen ńzẅíŋ, ńgíŋe shwóŋó wɔ́b nò nà lefùɔ Ssé, 
ḿbiŋ ńgÿo pʉ̀a metsèm pie é la ne ńtsɔ́ɔn lézeŋe zeŋe. 

12Nzèm gÿo ne síŋe, megàŋa kwò Yěsô ntsɔ̀b pʉ́a nê legém tó ńgɔɔn né yé ngie: 
Pege ee jʉ’ɔɔn pá’ɔɔn nkwòŋo tsẅɛ, tsẅii alá’ gʉa mémbʉ̀a éfa’ shúm ḿpfɛ́, ńgíŋe 
fa’a jʉ’ ye lela’á. 

13Yěsô tsɔ́’ɔ mbwo pɔ́b ngie: Pi zɔ náa mmó pɔ́ pfɛ́. Pɔ́ gɔɔn ngie: Peg gẅiin 
mbelég jʉ’ɔɔn ndà’ mbu’ú ntʉ̀a, ńgÿo mbàŋ ssó yépʉ́a, é ke ńku’u kɔ́ nà nzẅìŋ lá’ 
yɔɔn? 

14Á laa pú’u, nyìŋ mesoŋ gwɔ́ ssé tɛ’, tà mbàŋa ndà’ gwɔ́ mmó ntsá’ tʉ̀a. Yěsô gɔɔn 
mbwo ngàŋa kwò yé ngie pi gÿo pɔ́ ńnéŋe ssé móm ntʉ̀a, móm ntʉ̀a. 

15Pɔ́ gÿo pɔ́ ńnéŋe ssé. 

16Yěsô pí mbelég yɛ̌ mbu’ú ntʉ̀a lê messó mɛ̌ mbàŋ pʉ́a, ḿbʉ’ʉ twó yé ńdíe tÿǒ, 
ésíe Ssé mǒ, ńne ḿbwɔ́’te ńnáa mbwo ngàŋa kwò yé, légwɔ́ gie pɔ́ gaba mbwo lá’. 

17Alá’ pfɛ́, ńzẅɛ́, mé lágte pfwɔ’ á lúe metǔŋ ntsɔ̀b pʉ́a nê legém. 

Piɛ gɔ̌ɔn ngie Yěsô aa Nzà’nkÿo 
(Matio 16.13-21; Malékuse 8.27-31) 

18Yěsô gwɔ́ tsɔ́ lyɛ̌’, pâ ngàŋa kwò yé fag nnɛ́, ńgʉa jʉ’ gie nyìŋ tè wó wɔ́, pá’ à ge 
sẅíŋte Ssé. Á zɛ́te wɔ́b ngie: Alá’ aa pá’ɔɔn ńně ńgɔɔn ngie mèŋ n gee wɔ̌? 

19Pɔ́ pÿɛ ngie: Tsɔ́ pʉ̀a ne ngie ɔɔ Jâŋ Mbabtis, petsɔ́ ne ngie ɔɔ Elîɛ, petsɔ́ ne 
ńgɔɔn ngie ɔɔ tsɔ̌ tà’ ná pàntsẅì nkʉ̀ Ssé pe fʉ̀’e mvfò, gẅie à zǐm. 

20Yěsô zɛ́te wɔ́b ngie: Kwà’ pi gí gɔɔn ngie mèŋ, n gee wɔ̌? Piɛ tsɔ́’ ngie: 
Ɔɔ Nzà’nkÿo gẅie à foo mbwo Ssé. 

21Yěsô tɔ’ɔ wɔ́b tɛ’, ngie tà pɔ́ gɔɔn tà nyìŋ ndyɛ̀’ɛ jú’, 

22ḿbiŋ ńgɔɔn né pɔ́b ngie: Míŋ Nyìŋ ge gyá ngɔ́’ tɛ’. Mekěme lá’ pâ mentándá 
pànùŋe pwɔ́’ mbɔɔ pàkyàgte lepʉ̌ Mǒsê lʉ’ʉ yé, ńgÿo mé zẅé yé, tá’ à gwɔ́ 
mbɔ́ɔntè lyɛ̌’ tá à zíme nà legwé. 

Lecʉmé nzèm Yěsô 
(Matio 16.24-28; Malékuse 8.34 à 9.1) 

23Yěsô gÿo ńgɔɔn mbwo pʉ̀a metsèm ngie: Nyìŋ lɔɔn nge gwɔ́ wɔɔn nyìŋ, á gwága 
twó mbùm yé, ńkaa yé tÿǒ nkǐ ńdɔg ńzẅíŋe lékwé, tá ńcʉ́me nzèm mèŋ. 

24Nyìŋ gẅie à ge zɔɔn fa’a lépɔ́ɔn we légwɔ́, zɔɔ nyìŋ gẅie à ge pyé we le gwɔ́ ŋwɛ́, 
tá nyìŋ gẅie à pyě we le gwɔ́ mélà’ mɔ́ɔn, mbà wɛ̌ nyìŋ ge lá’ gwɔ́ wó. 

25Mé lɔɔn ńzɔɔn ḿbú ńkaa njÿó yɔɔn ntsèm ńná né nyìŋ, tá á ké ńgwɔ́ gie e ge lɔg 
pɔ́ twó yé, mbà á ge kẅéte yé nà kɔ́? 

26Nyìŋ lɔɔn ńkú shʉ́ légwɔ́ wɔ̀ɔn nyìŋ, mbɔɔ léshwóŋó nò yɔ́ɔn, mbà Míŋ Nyìŋ ge 
lá’ kú shʉ́ lélɔgɔ yé ńgÿo we nyìŋ á fʉ̀’ gie à ge lá’ piŋ nzèm lê legú’ we gẅie aa we 
Ssé tà mbɔɔ mecÿɔ́’ pé. 

27Pi cwoŋo ńzsé ngie, tsɔ́ ntá’ ná pʉ̀a pie pɔ́ ee jʉ’ɔɔn fʉ̀’ɔɔn té gÿo kwé té gwɔ́ gie 
pɔ́ lɔ̌g nÿɔ́g ńgyálefùɔ Ssé wɔ́. 

Yěsô nyɛ̌ shʉshÿɔ́g we mbwo tsɔ́ ngàŋa kwò yé 
(Matio 17.1-8; Malékuse 9.2-8) 

28Yěsô gɔɔn yɔɔn nò, é gÿo ńgwɔ́ lyɛ̌’ lefɔ̌ɔn, á faga Piɛ, ńgÿo Jâŋ pɔ́ Jâg, pâ pɔ̌ 
kwɔ́’ɔ nà tsɔ́ lekwɔ’ɔ́ pá’ à ge tsyɛ’te Ssé, 

29ńkúu wó, á ne ńtsyɛ’te Ssé, aliŋé shÿó wé pú ńkúbe, menzsǒ mé pú fɔ́g tà 
ńŋwʉŋe. 

30Mé gyá pʉ̀a mépʉ́a kẅɛ, pâ Yěsô ne shwóŋe. Á gwɔ́ Mǒsê pɔ́ Elîɛ, 

31Mbà pɔ́ lɔgɔ́ shéshÿɔ́g Ssé ńtó, pâ Yěsô ne shwóŋó nò nà nzsè Yerósalem, pá’ à 
ge tóo wó kwé. 

32Á gwaa gwɔ́, mbà Piɛ pâ petsɔ́ pʉ̀a pǔ ńdyé tɛ’, pɔ́ gwɔ vege, ńgyá shʉ́shÿɔ́g Yěsô 
ne ńkyɛ’ɛ jʉ’, Yěsô pâ pʉ̀a pá mépʉ́a tyé jʉ’ó. 

33Pâ pɔ̌ la cʉ́’ʉ ne ńgee pɔ́ fegé, Piɛ shÿɔg shÿɔg tà ńgɔɔn né Yěsô ngie: Tá weg, 
pege lɔɔn ńcʉ́’ʉ ńnéŋe pɔ́ jʉ’ɔɔn, á gwɔ́ mbòŋ. Zẅíŋe peg kwɛ́ méntàb méntá, tà’ 
gwɔ́ gù, wetsɔ́ gwɔ́ we Mǒsê, wetsɔ́ gwɔ́ we Elîɛ. Piɛ gɔɔn yé pú’u, à tě ńzsé mmó 
gie à gɔɔn wɔ́. 

34Ńnyé ńgɔɔn gɔɔn, tsɔ́ melɔ́ɔn sẅɛ́’ ńkábte wɔ́b. Ngàŋa kwò Yěsô gyá pá’ melɔ́ɔn 
kabté wɔ́b, ḿbú ḿbɔ́g. 

35Ngyè nyìŋ fóo tsɛ̀ɛ melɔ́ɔn ŋwɛ́, ńgɔɔn ngie: Wɔɔn aa míŋ wɔ̀ɔn mie n kǎŋ, pi jú’ 
ncwò wé. 

36Ngyè ŋwɛ́ shwóŋe tà ńtsẅé jʉ’, pɔ́ cʉ́’ ńgyá Yěsô tyé jʉ’ó pɔ́ gílé yé.Ngàŋa kwò 
Yěsô la gyá mɔɔn menò pá’ɔɔn, éfó jʉ’ó, pɔ́ té lwo shwóŋó nyìŋ ndyɛ̀’ɛ wɔ́. 

Yěsô zoŋó tsɔ̌ múɔ gẅie messé tepòŋ ka ne ḿbue yé 
(Matio 17.14-18; Malékuse 9.14-27) 

37Njÿó gÿo ńdʉ́a, Yěsô pâ ngàŋa kwò yé yétá gwaa fó lekwɔ’ɔ́ ŋwɛ́ cwóŋ, mbà lá’ 
kẅɛ̌ tà ńgyɔ́ɔn ńtó ńzá’a yé. 

38Nyìŋ leen fó nùɔ lá’ sẅíŋte yé lê ngyè tetʉ́ ngie: Andè tsétsɔ́’, líe míŋ wɔ̀ɔn mɔɔn 
ńgyá, aa mûɔ mbàŋa, ńgwɔ́ ndà’ yé mbwo mèŋ. 

39Tsɔ̌ ssé tepòŋ ńnéŋe tà ńgwoon yé, á gá’te, ńgwe, ḿbʉ́’, ḿpfɛ́ ncwò wé, éfu’ 
metyé. E gwoon yé, ńdá’ ńgwɔ kyɛɛ yé nyé, ḿbú ḿbwɔ́’te yé tɛ’. 

40Mèŋ sẅiŋté ngàŋa kwò ɔ́ ngie pɔ́ jwoŋ ssé ayɛ̌, tá pɔ́ pú te mǒ ku’. 

41Yěsô jú’ pú’u, ngie: Wɛ̌ɛ! Pʉ̀a ngù’ yɔɔn, pi tè záb ntʉ́m nà Ssé wɔ́, ńgÿo pɔ́ nò 
tepòŋ. Aa pá’ɔɔn pege lá’ ńnéŋe tà ńkú pɔ́ síŋe, mèŋ shÿɔgɔ nà menò mi? Lɔgɔ míŋ 
ɔ̀ ŋwɛ́ ńtó lé jʉ’ɔɔn. 

42Tá múɔ ne ńdɔgɔ yé ńtóo, essé tepòŋ ŋwɛ́ gíŋe ńgwoon yé ńtéme ssé, á pʉ́’ lê tʉ̀. 
Yěsô leen ńcÿɔ́g ssé tepòŋ ŋwɛ́, á kyɛɛ múɔ ńnyé á sẅéte. Yěsô kíbe pwó yé, ńnáa 
yé né tá we. 

43Alá’ gie á laa jʉ’ó, gyá yɔɔn nò, ḿmɔɔn pá’ metʉ̀ Ssé lɔg fáŋ pú’u. 

Yěsô giŋé shwóŋ ntí legwé gie à ge kwé yɛ̌ 
(Matio 17.22-23; Malékuse 9.30-32) 

Alá’ ne ńgɔ’te menò mie Yěsô gÿǒ. Á gÿo ńgɔɔn mbwo ngàŋa kwò yé ngie: 

44Pi cwoŋo ńjú’u nò gie n gee ngɔ̌ɔn lɔɔn mboŋó, ḿbiŋ ńkímte. Mé ne ńgee 
sẅǐŋ Míŋ Nyìŋ mbwo pʉ̀a mesoŋ. 

45Tá ngàŋa kwò yé té cwoŋo ńjú’u yɔɔn nò mboŋó wɔ́, mbà tsɔ́ mmó jÿɔ̌’ legyè sɔ́b 
légwɔ́ gie pɔ́ té jú’ wɔ́. Atsɔ̌ nyìŋ wɔb ké tè shÿɔg tà ńzɛ́te yé ngie ɔ̀ fa’a légɔɔn ngie 
kɔ́ wɔ́, mélà’mie pɔ́ la cʉ́’ʉ ḿbɔ́gɔ pɔ̌g. 

Awɔ̌ aa pé’e ńgwɔ́ kwà’ ndÿò? 
(Matio 18.1-5; Malékuse 9.33-37) 

46Etsɔ̌ ntsaŋ lêen ńké ńnéŋe tà sá’a tsetsɛ̀ɛ ngàŋa kwò Yěsô, pɔ́ ne fa’a nyìŋ gẅie 
aa tsetsɛ̀ɛ pɔ́b ńgwɔ́ ndÿò. 

47Yěsô zsé nkwaŋá gẅie ée ntʉ́m pɔ́b, ńtóŋo mûɔ mémúɔ, ńtÿɔ́gɔ lejʉ́ŋ yé, 

48ńgɔɔn mbwo ngàŋa kwò yé ngie: Nyìŋ lɔg lezíŋ sɔ́ɔn, ńkúe mûɔ mémúɔ wɔɔn, 
mbà ngàŋ kúe pɔ́ wɔ̀ɔn. Nyìŋ piŋ ńkúe wɔ̀ɔn, mbà à tě ńkúe pɔ́ wɔ̀ɔn ndà’ wɔ́, à 
kúe pɔ́ nyìŋ gẅie à la túmo wɔ̀ɔn. Pi zsé mboŋó ngie nyìŋ gẅie aa tsetsɛ̀ɛ pi à tè 
nyɛ nnɛ́ wɔ́ zɔɔ kwà’ ndÿò 

Nyìŋ lɔɔn tè nò Yěsô tág, mbà à kẅete yé kẅéte 
(Malékuse 9.38-40) 

49Jâŋ lêen ńké ńgɔɔn né Yěsô ngie: Tá weg, peg ně ńgyá tsɔ̌ nyìŋ ne ńdɔgɔ lezíŋ 
shú ńjwoŋo messé tepòŋ ná pʉ̀a, peg fa’a létɔ’ɔ yé, mélà’mie à tè yé nzèm gù pá’ 
peg wɔ́. 

50Yěsô tsɔ́’ ngie: Tà pi tɔ’ɔ yé légÿo pú’u. Nyìŋ gẅie à kaa nò yégè tága aa wege 
nyìŋ. 

Tsɔ́ pà Samalîɛ lʉ’ʉ́ Yěsô lá’ pɔ́b 

51Afʉ̀’ gie Ssé ge kaa Yěsô lɔg piŋ ne tÿǒ lepwó gÿo ńku’, Yěsô gyá ngie á zebé pá’ à 
ge gʉa Yerósalem, ńdêen ńké ńdu ssé ńcʉ́me mánzsé té pɔ́g, 

52ńgwaa gʉa, ḿvɔg ńtúm pʉ̀a, pɔ́ gʉa tà ńkúu tsɛ̀ɛ tsɔ́ lá’a Samalîɛ, ńdúɔ jʉ’ tá á tó. 

53Pàlá’ ŋwɛ́ jú’ ngie Yěsô cʉa ńgee ne Yerósalem, ńdʉ’ʉ lé náa jʉ’ mbwo ye. 

54Tsɔ́ ngàŋa kwò yé yépʉ́a, á Jâg pɔ́ Jâŋ gÿo ńjú’, ńgɔɔn né Yěsô ngie: Tá weg, tà ɔ̀ 
zẅǐŋ ngie peg zɛ́te mmɔ̌g, efó tÿǒ lepwó sẅɛ́’, ńtó ḿbyág pʉ̀a apɛ̌? 

55Yěsô sele nnɛ́ ńdíe wɔ́b, ńcÿɔ́gɔ wɔ́b [ ngie pi kaa zsé nkwaŋá gẅie é tsóte gẅi 
wɔ́. 

56Pi zsé ngie Míŋ Nyìŋ kà te tó légÿo pʉ̀a mesoŋ kúu pyé wɔ́, à la tó pɔ́ légÿo pɔ́ 
tsẅɛ́]. Pâ pɔ̌ cʉ́’ ńgʉa pɔ́ le tsɔ́ lá’a ndyɛ̀’ɛ, ńdúɔ jʉ’. 

Nyìŋ gwaa cʉ́me nzèm Yěsô ḿbú ńgwá’a kɔ̀ɔkɔ́ɔ wɔ́ 
(Matio 8. 19-22) 

57Pɔ́ gwɔ́ mánzsé ńne ńgee, tsɔ̌ nyìŋ tó, ńgɔɔn né Yěsô ngie: Ɔ̀ ge gʉa nzɔ̌ wɔ́, mèŋ 
n ké ńgwɔ́ pɔ́ nzèm gù. 

58Yěsô tsɔ́’ɔ mbwo yé ngie: Membândum gẅiin membÿé lélyeen wó, meshʉ́ŋ piŋ 
ńgẅiin menkʉ̀a mɔ́b, tá’ Míŋ Nyìŋ tè gẅiin jʉ’ gie ngwɔ́ á zẅɛte wó wɔ́. 

59Yěsô gɔɔn mbwo wetsɔ̌ nyìŋ ngie: Cʉ́me nzèm mèŋ, pɔgɔ zɔ cʉ́’ʉ ńgiŋe. Angàŋ 
gɔɔn ngie: Andè, cʉ́’ mèŋ n zɔɔn ńgʉa ńtúŋo tá wɔ̀ɔn. 

60Yěsô tsɔ́’ɔ mbwo yé ngie: Nyé mepfó pɔ́ túŋ mepfó pɔ́b. Ɔ̀ gẅiin pɔ́ légʉa shwóŋ 
pá’ nò lefùɔ Ssé áa pú’u. 

61Wetsɔ̌ nyìŋ gíŋe ńgɔɔn né Yěsô ngie: Tá weg, mèŋ n gee cʉ́me nzèm gù. Tá’, ké 
ńcʉ́’ n zɔɔn ńgʉa ńde’e pʉ̀a tsiŋe ndá yég tá ńtó. 

62Yěsô gɔɔn né yé ngie: Nyìŋ lɔɔn ńzye léjʉ́’ ngwóŋ, tá ḿbiŋ ne ńdíe nzèm, mbà à 
tè nyìŋ gẅie à ku’u léfa’a nà nò lefùɔ Ssé wɔ́. 

Lukase 10 

Yěsô tǔm ngàŋa kwò yé ntsɔ̀b pʉ́a lê móm sɔɔn mbʉ́a 
(Matio 10.5-14, 40; Malékuse 9.37; Lukase 9.48; Jâŋ 13.20) 

1Yɔɔn nò tɔ́g, Yěsô tsɔ́’ tsɔ́ ngàŋa kwò yé ntsɔ̀b pʉ́a lê móm sɔɔn mbʉ́a, ńtúmó 
wɔ́b mépʉ́a mepʉ́a ngie pɔ́ vɔg ńgwɔ́ mvfò ńgiŋe tsɛ̀ɛ metÿǒsoŋ pâ mejʉ’ mie à ge 
gÿo pú cʉa wó. 

2Pɔ́ gwaa gʉa, á gɔɔn né pɔ́b ngie: Eshúm sie mé gee ńdaga tsɛ̀ɛ nká’ gyɔ́ɔn tɛ’, 
nzẅìŋ megàŋa fà’ piŋ ńkɔ́g. Á poŋ ngie pi sẅíŋte ngàŋ nká’ à kẅi’i megàŋa fà’ pie 
pɔ́ ge ne laga shúm sé. 

3Pi lo, n túmo gẅi pɔ́ pà’ à lɔɔn ńgwɔ́ mé túm púɔ mvfó tsetsɛ̀ɛ menɔ̀ɔn ngẅì. 

4Tà pi gwɔ gʉa ḿbí nkáb, tà pi píi pɔ̀ɔn, tà pi pí melɔ̌ɔn lélɔg ńkúbe metsɔ́. Pi lɔɔn 
ne ńgee, tà pi zɔ́gɔ mánzsé ńtyé ńtsyɛ’te pʉ̀a. 

5Pi gʉa tà ńkúu ndá nyìŋ, pi vɔg ńgɔɔn ngie: E Ssé néŋ mbʉ́lè tsɛ̀ɛ yɔɔn ndá. 

6Pi gɔɔn pú’u, nyìŋ gẅie à kwǒŋ mbʉ́lè gwɔ́ ndá, mbà mbʉ́lè ge kúu ná yé. Tà á té 
pú’u wɔ́, mbà è ge piŋ kúu ná pi. 

7Pi vɔg tà ńkúu tsɛ̀ɛ yɛ̌ ndá wɔ́, pi ńnéŋe pɔ́ tsɛ̀ɛ ndá ayɛ̌, pi pɔ́ɔn légíŋe ńgʉa tsɔ́ 
jʉ’e ndyɛ̀’ɛ, mé náa kɔ́ wɔ́ pi pfɛ́, ńná melù’ pi nú, té kú shʉ́, mélà’mie nyìŋ fa’a fà’, 
mbà à ge jÿó pìi fà’. 

8Pi lɔɔn ńkúu tsɛ̀ɛ yɛ̌ tÿǒsoŋ wɔ́, tà pʉ̀a kúe gẅí, pɔ́ ná pɔ́ kɔ́ wɔ́, pi jÿó. 

9Megàŋa guɔ gwɔ́ jʉ’ó pi gÿo pɔ́ zéŋe, ńgɔɔn mbwo lá’ ngie: Afʉ̀’ gie Ssé ge zye 
lényɛ lefùɔ sé tsoté tà ńgwɔ́ lejʉ́ŋ pi. 

10Tá’, pi lɔɔn ńké ńkúu nà tsɔ́ tÿǒsoŋ, pʉ̀a jʉ’ó lʉ’ʉ lékúe gẅí, pi fó jʉ’ó ńgʉa tà 
ńkúu ndùmo gyɛ̌, ńgɔɔn mbwo lá’ ngie: 

11Peg pú’u pfepfɔ́b gí nà mekwò még ngie à piŋ nzèm ńkúu twó pi, tá pi ke ńzsé 
ngie afʉ̀’ gie Ssé ge nyɛ lefùɔ sé tsoté tà ńgwɔ́ lejʉ́ŋ pi. 

12Oon, mèŋ shwóŋó gẅí, á ge lá’ gwɔ́ lyɛ̌’ gie Ssé ŋaga pʉ̀a mesoŋ, ngʉ̀ngʉ̀ pɛ̌ pʉ̀a 
gyɔ́ɔn ńcʉa ye pʉ̀a Sodom. 

13Yěsô gíŋe ngie: Ndoon twó pi pʉ̀a Kolazîŋ, mbɔɔ twó pi pʉ̀a Mbetsayida. Menò 
mmɔɔn mmɔɔn mie mé la gÿo lá’ pi, é laa pé’e ńgwɔ́ pɔ́ tsɛ̀ɛ tÿǒsoŋ Tir pɔ́ Sidoŋ, 
mbà pɔ́ léen ńdá’ ńkúbe mà, ḿmÿɔg, éshʉa mepɔ́ɔn ḿma’, ńzɔ́’ɔ pfó, ńdɔg ńdúŋ 
légwé. 

14Pi zsé mboŋó ngie: Á ge lá’ gwɔ́ lyɛ̌’ gie Ssé ŋaga pʉ̀a mesoŋ, egi ngʉ̀ngʉ̀ cʉa ye 
pʉ̀a Tir pâ pʉ̀a Sidoŋ, 

15ńgʉa ná pi pʉ̀a Kapernawúm, pi kwǎŋ ngie Ssé ge kwé’e gẅi tà pi kúu léfaŋ ka? 
E shwóŋó gẅi ngie ngǎŋ, à ge sẅí’i gẅi sẅí’i, pi gʉa tà ńkúu lá’ mepfó ssé. 

16Yěsô gíŋe ńgɔɔn mbwo ngàŋa kwò yé ngie: Nyìŋ lɔɔn ńzẅíŋe shwóŋè gí, mbà à 
zẅiŋe pɔ́ shwóŋè yɔ́ɔn. Nyìŋ lɔɔn ńdʉ’ʉ gẅí, mbà à lʉ’ʉ pɔ́ wɔ̀ɔn, ńdɔ́gɔ pú’u, 
ńdʉ’ʉ nyìŋ gẅie à la túmo wɔ̀ɔn 

pʉ̀a ntsɔ̀b pʉ́a lê móm sɔɔn mbʉ́a pǐŋ nzèm 

17Epʉ̀a ntsɔ̀b pʉ́a lê móm sɔɔn mbʉ́a pie Yěsô la túm la, é gʉa, ńgwaa piŋ nzèm 
ńgiŋe ńkága tɛ’, ńgɔɔn mbwo Yěsô ngie: Tá weg, afà’ pǔ ńgiŋ tɛ’ tà peg lɔg lezíŋ 
shú, ńgɔɔn nò mbwo messé tepòŋ, pɔ́ jú’ ncwò wég. 

18Yěsô tsɔ́’ɔ mbwo pɔ́b ngie: Pi shwóŋó nò, mèŋ n ně ne ńdíe, ńgyá pá’ Sátà ye 
ŋwaŋ pá’ nně mbʉ̀ŋ la, éfó tÿǒ lepwó ńtsɔ́’ɔ ńgwe ssé. 

19Pi jú’, mèŋ n ka gwaa túmo gẅi pá’a, ńnáa gẅi métʉ̀ lélɔg neŋte membɔ́ɔn pâ 
pàmangɔ̂ɔn ssé, ńgíŋ ńnáa gẅi metʉ̀ lélɔg ńcʉa Sátà, ngàŋ mbù tà tsɔ́ mmó le gẅi 
gÿo. 

20Mbɔɔ pú’u, tà pi kág pɔ́ pá’messé tepòŋ jǔ’ ncwò gẅí, pi kág pá’ Ssé ŋwe’é mézíŋ 
mí tsɛ̀ɛ ŋwà’ne tÿǒ lepwó. ngɔ̂ɔn ssé (10.19) 

21Yěsô ne ńgɔɔn yɔɔn nò, à Zẅìge Ndʉalʉ̌a gÿo letʉ́m sé pú ńkág tɛ’, á lêen ńké 
ńgɔɔn ngie: Tá wɔ̀ɔn, Cʉ̀apʉ̀a, gù gẅie ɔ̀ sá’a tÿǒ lepwó mbɔɔ tsetsá’. Mèŋ sǐe gú 
pá’ ɔ̀ kéen ńnyɛ mɔɔn menò mbwo mecʉ̀cʉ̀ŋ, ńdÿoon mbwo megye pâ pʉ̀a pie é 
la zí’i. Oon mè Tá wɔ̀ɔn, ɔ̀ la gyá ngie ɔ̀ ge gÿo yɔɔn nò pɔ́ pú’u. 

22Yěsô gíŋe ńgɔɔn ngie: Tá wɔ̀ɔn léen ńnyé kɔ̀ɔkɔ́ɔ nà mbwo mɔ́ɔn. Ngwɔ́ tsɔ̌ nyìŋ 
le zsé múɔ wɔ́, ńdà’ Tá we zɔ zsé yé. Nyìŋ ké le Tá zsé, ńdà’ Míŋ we zɔ zsé yé, ḿbiŋ 
ńgÿo nyìŋ gẅie múɔ kwoŋó lényɛɛ Tá we mbwo yé. 

23MÀbiŋ sele nnɛ́, ńtsẅe ńgɔɔn mbwo ngàŋa kwò yé ngie: Pi ee pàshÿó mbòŋo tɛ’ 
pá’ pi ne ńgyá shúm sie pi ne ńgyá lɛ̀. 

24Tà mèŋ n ké shwóŋó gẅí, lélÿo pàntsẅì nkʉ̀ Ssé, mbàa mefùɔ lǎ tsɔ́ɔn légyá 
menò mie pi gyá lɛ̀ tɛ’, pɔ́ té gyá, ńtsɔ́ɔn lé jú’ menò mie pi ne ńjú’u lɛ̀, pɔ́ té jú’. 

Kwoŋ Ssé, mbɔɔ fɛ́ gù 

25Atsɔ̌ nkyàgte lepʉ̌ Mǒsê jú’u shwóŋè Yěsô tà ńdu ssé, ńdʉŋte yé, ńzɛ́te yé ngie: 
Tsítsà, à lɔɔn ńgwɔ́ mèŋ n gÿo yɔ́ɔn lêkɔ́ tá ńgẅiin le gwɔ́ tèmì? 

26Yěsô jú’ pú’u, ńgɔɔn mbwo yé ngie: Ɔ̀ tóŋo jú ŋwà’ne Ssé ńjú’u pɔ́ lêkɔ́? 

27Á tsɔ́’ ngie: N tǒŋ ńjú’ ngie: «Kwoŋo Cʉ̀apʉ̀a Ssé ɔ̀ nê ngwòŋ ntʉ́m ɔ́ ntsèm, 
ńtÿɔ́g pɔ́ yé mvfò nà jú kɔ̀ɔkɔ́ɔ wɔ́, ḿbiŋ ńdɔg metʉ̀ mú ntsèm éfa’a mbwo yé, 
ńzába kwàŋte ɔ́ ndà’ ná yé, ńgíŋe ńkwoŋo fɛ́ gù nyìŋ mesoŋ pá’ twó mbùm ɔ́ la». 

28Yěsô gɔɔn mbwó yé ngie: Ɔ̀ tsɔ̌’ mboŋó, gÿo pú’u, pi Ssé zɔ lá’a ńcʉ́’ʉ ńnéŋe. 

29Nyìŋ ŋwɛ́ gwɔ́ zoŋo twó yé, ńgɔɔn ngie: Ayɛ̀ tà ḿboŋ, tà fɛ́ wɔ̀ɔn nyìŋ mesoŋ aa 
pá’ɔɔn ńgwɔ́ wɔ́? 

30Yěsô lɔg sagá nò ńtsɔ́’ ngie: Atsɔ̌ nyìŋ lǎ’ fó Yerósalem, ńně ńcwóŋo né Yériko, 
metsǒŋ gwoon yé mánzsé, ńkẅé shúm sé, ésẅɛ menzsǒ ná yé, ńcúa yé ḿbwɔ́’te tà 
á cʉ́’ʉ ńgee pɔ́ ńkwé pɔ́ gwá’ ńkÿo. 

31Atsɔ̌ nuŋe pwɔ́’ ye Yuda gÿo ne ńcʉa jʉ’ó, ńgyá nyìŋ ŋwɛ́ nuŋe ssé, á lí’te, ḿpfó 
nà yetsɔ́ gwoŋó nzsè, ńtɔ́g ńcʉa. 

32Á gíŋ ńgwaa cʉa méjʉ’, atsɔ̌ nyìŋ nà ngẅɛ̀ Lěvi, gẅie pɔ́ zɔ̌ fa’a ndá Ssé, á tó yé tà 
ńkúu jʉ’ó, ńgyá nyìŋ ŋwɛ́ nuŋe, á gíŋe ńgÿo yé pɔ́ pú’u, ńdí’te, ḿpfó nà yetsɔ́ 
gwoŋó nzsè, ńtɔ́g ńcʉa. 

33Tá’, tsɔ̌ nyìŋ Samalîɛ ne ńgee né legìŋ, ńgʉa tà ńkúu jʉ’ó, ńgyá yé, mezìŋe mé 
kúu yé. 



147 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

34Á tóo lejʉ́ŋ yé, ńdɔg melù’ sɔg mefʉ̌ŋ mé, ńdɔg mèvɛ ńcÿɔ’, ńdɔg shúm nzsǒ 
ńkwɛ́, ńdêen ńké ńkaa yé ná nɔ̀ɔn gẅie à gwaa tó, ńnéŋe mǒ, ńdɔgɔ yé ńgʉa tà 
ńkúu ndá gie megʉ̀ péen, ńdá’a wó, ńdá’a lá’ ńdíe yé. 

35Njÿó gÿo ńdʉ́a, á gyá ngàŋ ndá, éfa’ nkáb pàg pʉ́a, ńnáa mbwo yé, ńgɔɔn ngie: 
Kɔ nkáb yɛ̀, ńcʉ́’ ně ńdɔgɔ ńzoŋo nyìŋ wɔɔn. E lɔɔn ńcʉ́’ ńkɔ́g tà ɔ̀ kẅi’i pɔ́ láa wɔ́, 
mbà mèŋ n ge cʉ́’ʉ lépiŋ nzèm, é tsɔ́’, ńnáa mbwo gù. 

36Yěsô gɔɔn pú’u, ńdêen ńké ńzɛ́te nkyàgte mbʉ̌ Ssé wa ngie: Ɔ̀ kwǎŋ jú ngie á gʉa 
ná pʉ̀a pɔɔn métá, awɔ̌ aa mǒ, ńgwɔ́ pá’ fɛ́ nyìŋ gẅie metsǒŋ la gwoon yé lɔɔn? 

37A gɔɔn ngie: N kwǎŋ ngie aa nyìŋ gẅie à la tsɔ́ɔn mezìŋe mé, ńzoŋo yé. Yěsô 
lêen ńké ńgɔɔn né yé ngie: Lò, kwà’ gù jú ńnéŋe ńgÿo jú pú’u. 

Mágtà pɔ́ Malîɛ kǔe Yěsô ndá pɔ́b 

38Yěsô pâ ngàŋa kwò yé gÿo ńcʉ́me mánzsé ńně ńgee, ńkúu tsɛ̀ɛ tsɔ́ lá’. Atsɔ̌ 
manzwě gẅie mé tóŋo yé le Mágtà kúe yé ndá yé. 

39Mágtà la gẅiin fɛ́ we we manzwě, lezíŋ sé gwɔ́ le Malîɛ. Yěsô tó tà ńnéŋe ssé, 
Malîɛ tó ńnéŋe lejʉ́ŋ yé, ńně ńjú’u shwóŋè yé. 

40Mágtà ně ńgége mbùm ye lécwoŋte shúm léjÿó, ńnéŋe tà ńtóo lejʉ́ŋ Yěsô ńgɔɔn 
né yé ngie: Andè, tà ɔ̀ gyǎ jú ngie áa mbòŋ pá’ Malîɛ ně ńgʉa ńnéŋe jʉ’ɛ, ḿbú ńnyé 
fà’ né mèŋ gílé mèŋ? Tsẅi ngie à tó ńkẅéte wɔ̀ɔn la. 

41Yěsô gɔɔn ngie: Mágtà, Mágtà, ɔ̀ pǔ’ mbùm ɔ̀, ńgwá ńgyá ngɔ́’ nà shúm tà ńgyɔ́ɔn. 

42Tá’ tà’a mmó gwɔ́ wó, ńgwɔ́ tʉ̀ nzẅìŋ, Malîɛ kaŋá yɛ̌ ŋwɛ́, ḿbɔ́ɔn nyìŋ léfó 
mbwo yé ńkẅé. 

Lukase 11 

Yěsô ne ńzí’i ngàŋa kwò yé lésẅíŋte Ssé 
(Matio 6.9-13) 

1Yěsô gwɔ́ tsɔ́ lyɛ̌’, ńgwɔ́ tsɔ́ jʉ’ ne sẅíŋte Ssé, ésẅíŋte Ssé tà ńtsẅé jʉ’, atsɔ̌ ngàŋa 
kwò we tó ńgɔɔn né yé ngie: Tá weg, Jâŋ la zí’i ngàŋa kwò yé lésẅíŋte Ssé, zí’i wég 
yég lésẅíŋte Ssé. 

2Yěsô lêen ńké ńgɔɔn mbwo ngàŋa kwò yé ngie: Pi lɔɔn ne sẅíŋte Ssé, pi gɔɔn 
ngie: Tá weg, gÿǒ ngie pʉ̀a mesoŋ gu’te lezíŋ shú, ḿbiŋ ńgÿo lefùɔ shú tó 

3ńgwɔ́ lyɛ̌’ ntsèm, ńnáa yég mmó léjÿó gie á ge ku’u ná peg á nà lyɛ̌’ɔɔn 

4lege menò tepòŋ még ńná né peg, Mélà’mie peg ne ńdege yég ńnáa mbwo pʉ̀a 
pie pɔ́ fʉ̌a nò mbwo peg. Tè zẅíŋ ngie peg kúu tsɛ̀ɛ nkwà’te. 

5Yěsô gíŋe ńgɔɔn ngie: Pege lɔgɔ yɔɔn ḿbí fʉ̀’: Ɔ̀ gẅiin shǔ ɔ̀, ńgʉa mbʉ̀a ye tsɛ̀ɛ 
tsẅɛ́’, ńgɔɔn né yé ngie: Ashǔ, tsétsɔ’ leen ńnáa wɔ̀ɔn mbelég ntá’ tá. 

6Mèŋ n tyě pá’ɔɔn, mbà tsɔ̌ shǔ wɔ̀ɔn fǒ legìŋ, ńtó ńkẅɛ́te wɔ̀ɔn ndá pɔ́ fʉ̀’ɔɔn, m 
biŋ tè gẅiin tsɔ́ mmó gie ngwɔ́ n dɔg ńdye yé wɔ́. 

7Tsɔ́ nò shǔ ɔ̀ fóo ndá ńtsɔ́’ ngie: Tè gíŋe ḿbége wɔ̀ɔn, n ně ńdá’ ńjÿɔ́’ ncwò ndá, 
peg lâ pènkʉ́ pɔ́ɔn ně ńdá’ ńnuŋe kǔ. Tà à lɔɔn ńgwɔ́ n de gíŋ ngie n ge lu ssé ná 
mbelég né gù wɔ́. 

8Yěsô gɔɔn ngie, pi zsé mboŋó ngie, ashǔ ɔ̀ lɔɔn ńdu ssé ńná mbelég né gù, mbà à 
tě ńdu ssé ńnáa ńtí pɔ́ ndà’ pá’ ɔɔ shǔ we wɔ́. Mbà à cʉ’ʉ́ ńnáa ńtí pɔ́, mélà’mie ɔ̀ 
neŋé twó ḿbége yé pɔ́ tè kʉ́a. 

9Áa pú’u, tá mèŋ shwóŋó gẅi ngie: Pi lúɔ, e Ssé ge náa mbwo pi. Pi fa’, e Ssé ge gÿo 
pi gyá. Pi kwá’te ncwò ndá à ge tsɔ́’ ná né pi. 

10Nyìŋ lúɔ mmó, mbà mé ge náa mbwó yé, éfa’, mbà à ge gyá, ḿbiŋ ńkwá’te ncwò 
ndá, mbà mé ge tsɔ́’ ná né yé. 

11Pi pɛ̂ ńgwɔ́ metá pènkʉ́, míŋ wɔ̌ tsetsɛ̀ɛ pi lɔɔn ńdúɔ mbàb ssó, mbà à ge gwoon 
nnú náa mbwó yé? 

12Míŋ wɔ̌ piŋ ńdúɔ lepùm ngáb, mbà à ge gwoon ngɔ́ɔn ssé, é ńnéŋe mbwó yé? 

13Pi pie pi fʉ’ nò tɛ’ zsě léná shúm mbòŋo mbwo gubé gí. Tà ngʉ̀a shÿɔ́’ɔ ná Tá 
gẅi gẅie aa tÿǒ lepwó? À ge náa Zẅìge Ndʉalʉ̌a mbwo pʉ̀a pie pɔ́ lǔɔ? 

Yěsô ne fóo ná pʉ̀a ńjwoŋo messé tepòŋ 
(Matio 12.22-30; Malékuse 3.20-27) 

14Á gwɔ́ tsɔ́ lyɛ̌’, Yěsô jwoŋ ssé tepòŋ gie e léen ńkúu ná tsɔ̌ nyìŋ, ńdɔgɔ yé ńgÿo 
tántsá’ mbǔ’. E ssé tepòŋ gwɔ́ tà fó ná ngàŋ ńkẅɛ, tà á zye légɔɔn nò, alá’ pú ńgyá 
ḿmɔɔn tɛ’. 

15Tá’ etsɔ́ pʉ̀a tsetsɛ̀ɛ pɔ́b ne shwóŋte ńgɔɔn ngie: Bɛlzebùl, á tá ndá messé tepòŋ 
zɔ gÿo tá Yěsô ku’u léjwoŋ messé tepòŋ. 

16Petsɔ́ pʉ̀a ne ńtsóte Yěsô tsotě, ńne fa’a liŋé gie á la’te ngie Ssé zɔ tumó yé. 

17Tá’, Yěsô zsé nkwaŋá wɔ́b, ńgɔɔn né pɔ́b ngie: Epʉ̀a tà’a lá’ lɔɔn sele ńdÿɔ́’ ncù 
tsetsɛ̀ɛ pɔ́b, mbà yɛ̌ lá’ ge pyé. Mendá keme ḿbʉle nà metsɔ́. 

18Lefùɔ se Sátà gíŋ ńgwɔ́ pɔ́ kwà’ pú’u. Epʉ̀a pé lɔ́ɔn fagte, ńzye lésele ńdÿɔ́’ ncù 
tsetsɛ̀ɛ pɔ́b, mbà lefùɔ sé ge pyé. Pi gɔ̌ɔn ngie n dɔgɔ pɔ́ metʉ̀ Bɛlzebùl tá 
ńjwoŋo messé tepòŋ. 

19Tà pá’ pí pʉ̀a gíŋe ńjwoŋo yɔ́bmessé tepòŋ li, pɔ́ piŋe ńdɔgɔ yɔ́b metʉ̀ nzɔ̌ tá 
ńjwoŋo? Kwà’ pʉ̀a pí ŋwɛ́ nyɛɛ gẅi ngie pi gɔɔn pɛ́’ɛ éfʉa fʉa. 

20Tá á gʉa ná mèŋ, mbà mèŋ n dɔgɔ pɔ́ metʉ̀ Ssé ńjwoŋo, yɔɔn lɔgɔ nyɛɛ gẅi ngie 
Ssé ně ńdá’ ńtó tà ńgwɔ́ fùɔ á tsɛ̀ɛ yɔɔn njÿó. 

21Pi zsě gí ngie nyìŋ lɔɔn ńgẅiin shúm ncù, ńgíŋe ńgẅiin metʉ̀ lélɔg ḿbyɛ́b mbʉ̀a 
ye, mbà à lɔɔn ńgwɔ́ ammó yé le pyé. 

22Tá tsɔ̌ nyìŋ gẅie à piŋ ńtʉ ńcʉa yé gÿo ńtó, mbà tsɔ̌ légÿo tè gíŋe ńgwɔ́ wó fʉ̀’ó 
wɔ́. Mbà wɛ̌ ngàŋ ge tó gwoon yé, é kẅé shúm ncù sé sie á ke ńdɔgɔ ńtʉʉ. E pú tú’ 
shúm sé, pâ pé pʉ̀a gabte. 



149 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

23Nyìŋ lɔɔn ńdʉ’ pá’ peg yé ge gwɔ́ lê nò, mbà à lɔgɔ ńcʉŋe nò yɔ́ɔn. Nyìŋ piŋ 
ńdʉ’ʉ lékẅéte wɔ̀ɔn, peg yé cú’te pʉ̀a pɔ́ɔn, mbà à cʉ’ʉ́ ńtága wɔ́b saa sa. 

À lɔɔn ńgwɔ́ ssé tepòŋ kẅɛɛ ná nyìŋ, ḿbiŋ ńgÿo ńgíŋe ḿbiŋ nzèm 
(Matio 12.43-45) 

24E ssé tepòŋ ńnéŋe ná nyìŋ tà ńgÿo ńkẅɛ, ńgwá ńgwó nà jʉ’ sie é júbe jubé, éfa’a 
jʉ’ gie à ge pʉ́le ńnéŋe wó, ḿbiŋ ńké tè gyá, ńdêen ńké ńgɔɔn ngie: Á poŋ ngie m 
biŋ nzèm á tsɛ̀ɛ ndá yɔ̀ɔn mie n ka zɔɔn ńgwɔ́ wó. 

25A lɔɔn ḿbiŋ nzèm, ńgyá, mbà mé kéen ńjÿɔg ndá ńtáŋte, 

26mbà à ge gʉa gú tsɔ́ messé tepòŋ sɔɔn mbʉ́a, e gwɔ́ pie é pú ńgyɔ́ɔn sóon tà 
ńcʉa yé, pâ pɔ̌ piŋ nzèm ńkúu ná nyìŋ wá, ńgíŋe ńdɔgɔ yé ńgÿo ndá yɔb. Ngɔ́’ ngàŋ 
pú ńgyɔ́ɔn ńcʉa pà’ e ka zɔɔn ńgwɔ́. 

Pàshÿó mbòŋo ée pé’e ńgwɔ́ pà wɔ̌? 

27Yěsô la ne ńgɔɔn pú’u, atsɔ̌ manzwě, fóo nùɔ lá’ ńkwé’e ngyè ye, ńnáa tÿǒ, ńgɔɔn 
ngie: Manzwě gẅie à la ńnéŋe ssé ńzyé ɔ́, ńnóŋe gú, aa shÿó mbòŋo. 

28Yěsô pʉŋe ńgɔɔn né yé ngie: Ɔ̀ kɔ’ɔ́ gɔɔn pɔ́ ngie: Pàshÿó mbòŋo ée pʉ̀a pie pɔ́ 
jú’u shwóŋè Ssé, ńgÿo pá’ á ne ńzɛ́te. 

Mé zɛté Yěsô ngie à gÿo nò mmɔɔn mmɔɔn, mé gyá 
(Matio 12.38-42) 

29Yěsô ne shwóŋó pú’u, alá’ ne ńkẅi’i ńkwɔ́’ɔ kwɔ̌’, á lêen ńké ńgɔɔn né pɔ́b ngie: 
Pʉ̀a pie ée tsɛ̀ɛ njÿó fʉ̀’ɔɔn é pú tepòŋ. Pɔ́ ně ńzɛ́te wɔ̀ɔn ngie n nyɛɛ liŋé, tá mé 
téen ńgee nyɛɛ wɔ́b tsɔ́ mmó wɔ́, tà ńdí’ ndà’ nò gie á la gÿo Jonase. 

30Pi zsě pá’ Ssé la lɔgɔ Jonase ńnyɛɛ liŋé mbwo pʉ̀a Ninive, Ssé ge gíŋe gÿo ndʉŋ 
ndʉŋ pú’u, é lɔgɔ Míŋ Nyìŋ nyɛɛ nò mmɔɔn mmɔɔn á mvfò pʉ̀a pie ée tsɛ̀ɛ njÿó 
fʉ̀’ɔɔn. 

31-32Epʉ̀a Ninive la jú’u shwóŋè Jonase, ńkúbe mà wɔb, nyìŋ gẅie à piŋe shwóŋó 
gẅi nò lyɛ̌’ɔɔn pi tě ńjú’u wɔ́, à cʉa Jonase. Áa pú’u, tá mèŋ shwóŋó gẅi ngie Ssé 
ge lá’ gwɔ́ tà ně ŋaga pʉ̀a mesoŋ, epʉ̀a Ninive apɛ̌ tó ńtyé ńzába nò twó pʉ̀a pie ée 
tsɛ̀ɛ njÿó fʉ̀’ɔɔn. Anò Mafùɔ pʉ̀a Shéba gíŋe ńgwɔ́ pɔ́ pú’u. À la jú’ ngie legyè fùɔ 
Salomo pú ńcʉa se mânyìŋ ntsèm, éfóo tàa lá’ yé, ńdu ssé ńtó, ńdɔg nÿɔ́g mé ńgyá 
yé. Nyìŋ gẅie à piŋe shwóŋó gẅi nò lyɛ̌’ɔɔn pi tě ńzẅíŋe wɔ́, esé legyè cʉ́a se fùɔ 
Salomo. Áa pú’u, tá mèŋ shwóŋó gẅi ngie, e Ssé ge lá’ gwɔ́ tà ne ŋaga pʉ̀a mesoŋ, 
mafùɔ pʉ̀a lá’a Sheba ŋwɛ́ tó ńtyé ńzába nò twó pʉ̀a pie ée tsɛ̀ɛ njÿó fʉ̀’ɔɔn. 

Yěsô aa nkà’ mmɔ̌g gẅie é kyɛ’ɛ jʉ’ 
(Matio 5.15; Malékuse 4.4 21) 

33Mé té lyɛɛ lâm pá’a légʉa ńtÿɔ́gɔ jʉ’ʉ lelyěen wɔ́, ḿbiŋ ńké tè lyɛ tà á ku’ mé kaa 
loŋgá ńdɔg ńkábte wɔ́. Mé lyɛɛ lâm, ńkaa ńtÿɔ́g pɔ́ ná tápele, á jʉ’ gie á ŋá’te lê tÿǒ, 
légwɔ́ gie pʉ̀a é ge gwɔ kúu ndá, é gyá à ne ńkyɛ’ɛ jʉ’. 



150 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

34Menÿɔ́g mú ée mbwo gù ńgwɔ́ pá’ lâm gẅie ɔ̀ lɔgɔ ńgyá jʉ’, menÿɔ́g mú lɔɔn tè 
síŋ, mbà ɔ̀ ge gyá jʉ’ mboŋó. Tá menÿɔ́g mú piŋ ńgwɔ́ tà síŋ, mbà ɔ̀ ge cʉ́’ gwɔ́ pɔ́ 
tsɛ̀ɛ nzěm. 

35Á lɔgɔ ńzɛ́te ngie ɔ̀ laga twó ɔ́, ḿbɔ́ɔn nÿɔ́g mú lélɔgɔ gú ńgee tsɛ̀ɛ nzěm. 

36Ɔ̀ lɔɔn ńtÿɔ́gɔ kwò ɔ́ ńdiŋe, ḿbiŋe ne ńkÿo menò mie é gwɔ́ pɔ́ menò nzěm 
mboŋó, mbà ɔ̀ ge giŋe nà nò nénʉ́ kwà’ pá’ nyìŋ gẅiin lâm ńdɔgɔ ńgyá mánzsé 
mboŋó la. 

Yěsô ne ńkaga pà farisay pâ pàkyàgte lepʉ̌ Mǒsê 

37Yěsô gɔɔn nò tà ńtsẅé jʉ’, atsɔ̌ nyìŋ nà nùɔ pà farisay tóŋo yé mbʉ̀a ye, pá’ pɔ́ yé 
ge jÿó mmó. Pɔ́ yé gwɔ́ tà ne ńjÿó mmó, 

38nyìŋ farisay gyá pá’ à kaa sɔg mbwó mé pá’ lepʉ̌ lá’ sɔ́b ée ssé ńne ńzɛ́te wɔ́, á 
pú ńkʉ’ʉ yé tɛ’. 

39Yěsô zsé, ńtsɔ́’ɔ mbwo yé ngie: Pi pà farisay, pi nyé tsɛ̀ɛ ntú’, pɔ́ tsɛ̀ɛ káŋ, ésɔg gí 
pɔ́ mbùm. Á gíŋ ńgwɔ́ pɔ́ ndʉŋ ndʉŋ pá’ pi tè sɔg sóon gie ee ntʉ́m pi wɔ́, ḿbiŋ 
ńnéŋe ńkwaŋ pɔ́ légwoon shúm pʉ̀a ńkẅé ńjÿó. 

40Pi ee megʉ̀gʉ̀! Né ngie Ssé gẅie à la nyɛte nzème pǐ zɔ la gíŋ ńnyɛte tsɛ̀ɛ wó lá? 

41Ammó gie á ke ḿboŋ ngie pi gÿo gwɔ́ pɔ́ lépí shúm mbòŋo sie ée tsɛ̀ɛ mekáŋ mí, 
ńnáa mbwo pàtèmmó, pɔ́ jÿó yɔ́b. Pi ge gÿo pú’u, tá ntʉ́m gẅi lêen ńké ńdʉ́a mvfò 
Ssé. 

42Pà farisay, ndòon ee twó pi! Pi gabte shúm nná’ sí tà mbɔɔ nzàb gi nzsè legém, 
ńnáa tà’ nzsè mbwo Ssé. Tá’, ńké ńdege légÿo nò mbòŋo mbwo pʉ̀a mesoŋ, ńgíŋe 
ńdege lékwoŋ Ssé. Pú’u, tá yɛ̌ zɔ̌ gwɔ́ mmó gie á ke ne ńzɛ́te ngie pi gÿo. Pi gÿo 
pú’u, tá ńké le wetsɔ́ gígyé shúm lege 

43Ndòon ee twó pi pà farisay! Pi kúu ndá cú’tè, ńkaŋa gí jʉ’ pɔ́ mvfò, ńkwoŋ ngie 
mé tó ńtsyɛ’te gẅi ndùmo gyɛ̌. 

44Ndòon ee twó pi, pi leen ńgwá’a lesyé té liŋé sie nyìŋ lɔɔn ńgiŋe mǒ, mbà à ge 
zyɛ́’ nzsè té zsé, é kaa lɔ̌’. 

45Atsɔ̌ tà’ nyìŋ ná pàkyàgte lepʉ̌ Mǒsê jú’ tà ńgɔɔn né Yěsô ngie: Tsítsà, tà ɔ̀ zsě 
ngie ɔ̀ gɔɔn pɛ́’ɛ̀ ńdɔgɔ ńnéŋe shʉ́ twó peg yég? 

46Yěsô pʉŋe ngie: Tà mbɔɔ pi gí pàkyàgte lepʉ̌ Mǒsê, pi tè mboŋó wɔ́. Ndòon ee 
twó pi, á nue pi kaa pì’, ńzába twó pʉ̀a mesoŋ á ne ńcʉa wɔ́b, pi fó tè lɔgɔ méntsě 
tepwó ńdɔg ńtsẅí’te, ńkẅéte wɔ́b gwɔ́. 

47Mèŋ shwóŋó gẅí, kwà’ nénʉ́, ndòon ee twó pi. Metá pi léen ńzẅéte pàntsẅì nkʉ̀ 
Ssé, pi cʉ́’ nzèm ḿbwóon mesyè mɔ́b, pi ee ńzɔ́gɔ ńkẅiŋe, ḿbiŋe ntě ńkímte nò 
gie pɔ́ la gɔɔn wɔ́, 

48ńgÿo pú’u, ńdɔgɔ nyɛɛ ngie ammó gie metá pi la gÿo, á laa mbòŋ. Mé 
zẅéte pàntsẅì nkʉ̀ Ssé, pi cʉ́’ nzèm ḿbwóon mesyè mɔ́b, ńzɔ́gɔ ńkẅiŋe. 

49Mbà Ssé la tʉ́ njÿó ńdɔg legyè sé ńgɔɔn ngie: «Mèŋ n ge túm pàntsẅì nkʉ̀ pɔ́ɔn 
tà mbɔɔ megàŋ ntúm pɔ́ɔn á mbwo pɔ́b, pɔ́ tó ńgwoon petsɔ́ ńzẅéte, ńnyɛ petsɔ́ 
ngɔ́’». 

50Tà fó pá’ Ssé la nyɛte njÿó yɔɔn, pɔ́ zẅě pàntsẅì nkʉ̀ Ssé tà é gyɔ́ɔn tɛ’, metse 
mɔ́b métsèm ge ké pfɛte pɔ́ twó pʉ̀a pie ee tsɛ̀ɛ njÿo fʉ’ɔɔn. 

51Epʉ̀a pie Ssé ge lá’ zɛ́te metse mɔ́b mbwo pʉ̀a pie ee tsɛ̀ɛ ngÿo fʉ’ɔɔn zɔɔn 
ńgyɔ́ɔn tɛ’. Tà fó ná me Abe gẅie mé la vɔgɔ ná yé lézẅé, ńgʉa ńkúu ná me 
Sakarîɛ gẅie mé la fó ńzẅé yé pɔ́ ncwò jʉ’ʉ Ssé, á ngʉ̀ŋe jʉ’ gie mé nuŋe pwɔ́’ wó. 
E Ssé ge lá’ pú zɛ́te wɔ́b métsèm pɔ́ mbwo pʉ̀a pie ée tsɛ̀ɛ njÿó fʉ̀’ɔɔn. 

52Ndòon ee twó pi pàkyàgte lepʉ̌ Mǒsê, pi léen ńkíle mánzsé gẅie pʉ̀a mesoŋ pfó 
mǒ tá ńzsé mmó gie Ssé gɔɔn, ńdʉ’ʉ kwà’ gẅi méŋwɛ́ lepfo mǒ, ńgíŋe ńtáte pʉ̀a 
pie é ne ńtsɔ́ɔn lepfo pú’u. 

53Yěsô gwaa fó ndá kẅɛ, lóŋ pàkyàgte lepʉ̌ Mǒsê là we pà farisay ne ffó, pɔ́ cʉ́’ʉ 
ńzɛ́te yé menò pɔ́ ntsote tsotě, 

54ńgÿo pú’u, éfa’a létsíŋe yé tà gwɔ á gɔɔn nò éfʉa tsɔ́, pɔ́ zẅɛ́’ ḿbii yɛ̌ ńdɔg sẅiŋe 
yé. 

Lukase 12 

Yěsô gɔ̌ɔn ne pʉ̀a pé ngie pɔ́ pɔ́ɔn nkwoŋ menÿɔ́g pà farisay 
(Matio 10.28-33, 19-20) 

1Yěsô ne shwóŋe pú’u, alá’ ne ńkẅi’i ńkwɔ́’ɔ ńtóo lejʉ́ŋ yé, ejʉ’ sẅɛ́ sẅɛ̌ tà mé ne 
néŋte mekwò pʉ̀a. Á gwaa gɔɔn nò mbwo lá’, ḿvɔg ńgɔɔn mbwo ngàŋa nkwò yé 
ngie: Pi laga twó gí, ḿbɔ́ɔn mvòŋ pʉ̀a farisay, tà pi cʉ́’ ngàŋ mepàb pá’ pɔ́b. 

2Ammó gie áa lyɛ̌’ɔɔn ńgwɔ́ lelyěen á gẅiin lé lá’ ńkẅɛɛ mángyɛ̌. Atsɔ́ nò té wɔ́ gie 
à lɔɔn ńgwɔ́ á lyeen tà mé lá’ le zsé wɔ́. 

3Áa pú’u, tà ńgwɔ́ gie pi lɔɔn ńdá’ lêtsẅɛ́’, éshÿɔ́g ncwò gẅi ssé, ńgɔɔn nò, mbà jʉ’ 
ge gÿo fɔ́g mé pú jú’. Anò gie pi lemté pɔ́ letuŋó, á tsɛ̀ɛ lûm ndá, mbà mé ge lá’ 
kwɔ́’ɔ gyɛ̌ tá sá’a yɛ̌ nò. 

Nyìŋ gẅie á zɛ́te ngie mé pɔ́gɔ yé 

4Mèŋ n gɔɔn yɔɔn nò mbwo pi meshǔ pɔ́ɔn ngie tà pi pɔ́g pʉ̀a mesoŋ. Pɔ́ ku’ pɔ́ 
ndà’ lézẅé nyìŋ ḿbiŋ ńké tè ku’u légÿo tà ńtɔ́g pú’u wɔ́. 

5Tà mèŋ shwóŋó gẅi nyìŋ gẅie pi gẅiin lépɔ́gɔ yé: Pi pɔ́g pɔ́ ndà’ Ssé á nue ngwɔ́ 
á zẅé nyìŋ, ḿbiŋ ńku’u léma’a yé tsɛ̀ɛ mmɔ̌g. Áa pú’u, tá mèŋ n gɔɔn ngie pi pɔ́g 
pɔ́ ndà’ Ssé. 

6Mé ée lá’ɔɔn sẅiŋ mejʉŋé tá’, mé lɔɔn fó ńcú’te tsɔ́ mbɔɔ méntʉ̀a mé sẅiŋ, ńkẅé 
mbòŋo kɔ́? Tà mbɔɔ pú’u, e Ssé ké tè tsɔ́ wɔb lege. 

7Áa mbwo Ssé, pi gwɔ́ mmó tʉ̀ nzẅìŋ ńcʉa mejʉŋé. À léen ńzɔɔn ńdá’ sáŋ menòŋo 
twó mí tà ńzsé nzẅìŋ. Pú’u la, pi pɔ́ɔn légíŋe ḿbɔ́gɔ tsɔ́ mmó. 

8Tà mèŋ n gíŋe shwóŋó gẅi yɔɔn nò, nyìŋ tyé mvfò lá’ ńgɔɔn ngie: Mèŋ, n gee nyìŋ 
Yěsô, mbà Míŋ Nyìŋ ge lá’ gíŋe tyé yé mvfò mecÿɔ́’ Ssé é gɔɔn ngie: Nyìŋ wɛ aa 
wɔ̀ɔn nyìŋ. 

9Tá ńké ńgwɔ́ gie nyìŋ tyé mvfò lá’, ńgɔɔn ngie: Mèŋ n tè nyìŋ Yěsô wɔ́, mbà Míŋ 
Nyìŋ ge leen ké lá’ tyé mvfò mecÿɔ́’ Ssé é gɔɔn yé ngie: Nyìŋ wɛ à tè wɔ̀ɔn nyìŋ wɔ́. 

10Nyìŋ lɔɔn shwóŋó tepòŋ ná Míŋ Nyìŋ, mbà Ssé ge lá’ lege náa mbwo yé, tá ńké 
ńzoonte Zẅìge Ndʉalʉ̌a, mbà mé téen ńdá’a ńdege ńnáa mbwo ngàŋ wɔ́. 

11Pi zsé ngie, tsɔ́ fʉ̀’ ge gÿo ku’, mé gwoon gẅí, ńgʉa ńŋaga gẅi kà pɔ́ ndá cú’tè pà 
Yuda wɔ́, kà pɔ́ mvfò mefùɔ wɔ́, kà pɔ́ mvfò pàsá’a lá’ gwɔ́. Mé gwɔ́ tà ne ńdɔgɔ gẅi 
ńgee, tà pi pú’ mbùm gí ngie pi ge tóo wó é gɔɔn ngie kɔ́ wɔ́? É zoŋo twó gí lêkɔ́ 
wɔ́? 

12Á ge gÿo gwɔ́ fʉ̀’ó, à Zẅìge Ndʉalʉ̌a shwóŋó gẅi nò gie pi ge gɔɔn. 

Esagá nò ná legẅiin shúm njÿó 

13Atsɔ̌ nyìŋ fóo nùɔ lá’, ńgɔɔn né Yěsô ngie: Tsítsà tsẅi né fɛ́ wɔ̀ɔn ngie à gab 
shúm tá weg yé ńná sɔ́ɔn. 

14Yěsô tsɔ́’ɔ mbwo yé ngie: Awɔ̌ la zába wɔ̀ɔn léŋag mentsaŋ mí, kà pɔ́ légab shúm 
sí ńná né pi? 

15MÀbiŋ ńgɔɔn mbwo mânyìŋ ntsèm ngie: Pi laga twó gí! Tà pi fa’a lécú’te shúm, 
ńké ńkẅi’i kẅi’i, le gwɔ́ we nyìŋ tè gẅiin tsɔ́ nò ná shúm sie angàŋ gẅiin wɔ́, tà 
mbɔɔ pá’ à zɔɔn fó ńgẅiin pɔ́ kɔ́ wɔ́! 

16Ńdeen ńké saga mbwo pɔ́b ngie: Tsɔ̌ ngàŋa mmó lǎ’ ńgwɔ́ wó, metsetsá’ mé gwɔ́ 
tsɔ̌ ngù’ ńkwɔ́ shúm léjÿó tɛ’. 

17Á zye lékwaŋ ngie: Mèŋ n ge gÿo lêkɔ́ tá pú le’e shúm sɔ́ɔn? Ajʉ’ ge kɔ́g, 

18ńnéŋe tà ńgɔɔn ngie: Mèŋ n zsé pá’ n ge gÿo. Mèŋ n ge tágte menkiŋ mɔ́ɔn, é 
kwá kwà’ mie é fáŋ tɛ’, é lag shúm nká’, é pú cú’te wɔ́ba fù’ yɔ́ɔn, é ńnéŋe tsòló, 

19é sele gɔɔn né twó mbùm yɔ́ɔn ngie: Ashǔ, afù’ áa ssé nà mengù’ tà ńgyɔ́ɔn, 
zẅɛte! Pfɛ́ɛ! Núu! Pím pá’ ɔ̀ kwǒŋ! 

20Tá’, e Ssé gɔɔn né yé ngie: Ɔɔ gʉ̀gʉ̀, mèŋ, n ge lɔgɔ gú gʉa pɔ́ kwà’ lêtsẅɛ́’ 
lyɛ̌’ɔɔn. Eshúm sie ɔ̀ sěen ńcú’te tsɛ̀ɛ menkìŋ lɛ cʉ́’ se wɔ́? 

21Yěsô ma’a twó ngie: Yɔɔn áa nò gie á gÿo nyìŋ gẅie à lagá fù’ ńcú’te ngie aa 
ngàŋa mmó, ḿbiŋ ńgwɔ́ menÿɔ́g Ssé ńké tè wɛ̌ wɔ́. 

Á poŋ létÿɔ́g pɔ́ Ssé mvfò nà kɔ̀ɔkɔ́ɔ 
(Matio 6.25-34) 

22Yěsô gíŋe ńgɔɔn mbwo ngàŋa kwò yé gie: N dɔgɔ shwóŋó gẅi ngie tà pi ńnéŋe 
ḿbú’u mbùm gí nà nò mmó léjÿó ngie: Peg ge pfɛ́ɛ kɔ́? Tà pi pú’ mbùm gi nà nò 
nzsǒ ngie: Peg ge ma’a kɔ́? 



153 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

23Pi zsé mboŋó ngie, gẅi le gwɔ́ cʉa shúm léjÿó, mbùm nyìŋ piŋ ńgwɔ́ mmó tʉ̀ 
nzẅìŋ ńcʉa menzsǒ. 

24Pi líe meshʉ́ŋ tá ńgyá. Pɔ́ ée ntě ḿbye mmó wɔ́, ńké tě ńdaga shúm ńnáa ndá 
wɔ́, pɔ́ té ntàŋ gẅiin, menkìŋ mɔ́b té wó wɔ́. E Ssé zɔɔ ńjÿɔ́gɔ wɔ́b. Pi ee mbwo Ssé, 
ńgwɔ́ mmó tʉ̀ nzẅìŋ ńcʉa meshʉ́ŋ. 

25Pi lɔɔn ńgwɔ́ pi le séen ńdɔg pɔ́ pá’ pi ne ḿbú’u mbùm gi, ńkú’u lékẅi’i tà’a lyɛ̌’ 
nà melyɛ’ɛ́ lá’ mí wɔ́. 

26Tà á lɔɔn ńgwɔ́ gie pi fó tè ku’u légÿo pú’u wɔ́, pi piŋ ḿbú’ mbùm gi ná setsɔ́ 
shúm mélà’a kɔ́? 

27Pi líe metôtǒ mie ée nà legǐ nká’ ńgyá lésí. Legǐ aa ntě fa’a fà’ wɔ́, ńké tě ḿbá’a 
menzsǒ wɔ́. Tà mèŋ n ké shwóŋó gẅí, legǐ ma’ nzsǒ, tà mbà fùɔ Salomo la lá’ ńgwɔ́ 
nà we legú’ ntsèm ntsèm à tè lá’ ḿma’ nzsǒ tà é poŋ pá’ yɔb wɔ́. 

28Tà Ssé lɔɔn ḿma’ nzsǒ mbòŋo nà legǐ gẅie à zɔgɔ́ nká’ lyɛ̌’ɔɔn, njÿó lʉ́a mé kɔ́’ 
ńtuɔ mmɔ̌g, mbà á ge kúu ná pi tá à zág nzsǒ lá? Pi tè záb ntʉ́m nà Ssé fʉ̀’ ntsèm 
wɔ́. 

29Á lɔɔn ńgwɔ́ pú’u, tà pi gíŋe ḿbú’ mbùm gí ngie mé ge pfɛ́ɛ kɔ́, mé ge núu kɔ́? 

30Pàtèzsě Ssé zɔ̌ ńnéŋe ńgẅiin yɛ̌ ntí nkwaŋá. Á gʉa ná pi, mbà Tá gẅi Ssé zsé 
shúm sie é ge kẅéte gẅí. 

31Pi fa’ pɔ́ pá’ gẅi nkwaŋá ge tyé pɔ́ nà nò lefùɔ Ssé, à lêen ńké ńcʉ́’ʉ ńná sɛ̌ shúm 
ńdɔgɔ ńkẅi’i kẅi’i. 

32Epʉ̀a pɔ́ɔn, pi gwɔ̌ pɔ́ mbó ntá’ tá’, tà pi pɔ́g, mélà’mie Tá gẅi Ssé ka gyǎ ngie à 
ge ná lefùɔ mbwo pi. 

33Pi sẅíŋ shúm sie pi gẅiin, ńná nkáb mbwo pàtèmmó, ńdɔgɔ ńgẅiin púɔ pɔ̀ɔn 
nkáb pie é lɔɔn ńgwɔ́ é le tɔ́gte, ńdɔg ńde’e fù’ gí lejʉ́ŋ Ssé. Á jʉ’ gie á lɔɔn ńgwɔ́ 
wó, á le mag, metsǒŋ le ku’u léjʉ wɔ́, asɔ́ɔn á le ku’u léjÿó wɔ́. 

34Pi lɔɔn ńde’e nkáb gi nzɔ̌ wɔ́, mbà ntʉ́m gẅi ge gwɔ́ pɔ́ jʉ’ó. 

Á poŋ pʉ̀a pie ée pe Yěsô ńnéŋe ńne ńzẅí’te yé 
(Matio 24.45-51) 

35Pi cwoŋte mbùm gi, ńdyɛ melâm, ńtÿɔ́gte! 

36Ńńnéŋe pá’ megàŋa fà’ pie é ne ńzẅí’te tá fà’ wɔ́b gẅie à ně ńgʉa jʉ’ ye leluŋó. 
Pɔ́ lá’a lá’ ńzẅí’te yé légwɔ́ gie à ge tó pú’te ncwò ndá, pɔ́ gwóon ńtsɔ́’. 

37Pàshÿó mbòŋo ée ngàŋa fà’ gie tá fà’ wɔ́b gwaa tó, mbà pɔ́ kaa lyé. Oon, mèŋ 
shwóŋó gẅí, á gwɔ́ nénʉ́, à ge tém nzsǒ fà’, é tsẅi megàŋa fà’ pé ńnéŋe ssé, à lɔg 
shúm ńcʉa, ńgab pɔ́ pfɛ́. 

38Tsɔ́ nò tá fà’ tó tsɛ̀ɛ tsẅɛ́’ kà pɔ́ nkwɔ̀’ njÿó wɔ́, ńtó ńgyá pɔ́ nyé pɔ́ te lyé, mbà pɔ́ 
ée pàshÿó mbòŋo. 

39Pi gíŋe ńzsé mboŋó ngie nyìŋ laa pé’e ńgwɔ́ á gwɔ́ ńnéŋe mbʉ̀a ye ńzsé fʉ̀’ gie 
ntsǒŋ ge tó, mbà à lɔɔn ńgwɔ́ á lá’ té lyé, ḿbyɛ́b tà ntsǒŋ le kúu mbʉ̀a yé wɔ́. 

40Pú’u, mbàa pi gí, pi cwoŋte mbùm gí ḿbyɛ́b, mélà’mie Míŋ Nyìŋ ge gÿo tó, tá pi 
tè ne ńzsé fʉ̀’ wɔ́. 

Nyìŋ gẅie a fa’a fa’ gẅie à gÿǒ mmó gie tá fà’ à ne ńkwoŋo pɔ́ gẅie à kaa gÿo 

41Piɛ jú’ pú’u, ńgɔɔn né Yěsô ngie: Andè, ɔ̀ saga sɔɔn legʉa pá’ɔɔn pɔ́ ndà’ mbwo 
peg kà mbwo mânyìŋ ntsèm? 

42Yěsô tsɔ́’ɔ mbwo yé ngie: Ngàŋa fà’ we nénʉ́, á gẅie à gẅiin legyè, aa pé’e ńgwɔ́ 
wɛ̌? Aa gẅie tá fà’ ge gÿo gwaa gʉa, é gɔɔn né yé ngie: Afà’ gie mèŋ n nyě mbwo 
gù á yɔɔn, cʉ́’ ná shúm léjÿó mbwo petsɔ́ megàŋa fà’ á nà fʉ̀’ gie á ne ńzɛ́te. 

43Tá fà’ we lɔɔn ńdá’ ńgwaa piŋ nzèm, ńgyá á ne fa’a yɛ̌ fà’, mbà aa shÿó mbòŋo. 

44Mèŋ shwóŋó gẅí, kwà’ nénʉ́, tá fà’ we ge cʉ́me shúm sé ntsèm ntsèm mbwo yé. 

45Tá pege gɔɔn ngie ngàŋa fà’ cʉ̌’ nzèm, ńgɔɔn ngie: Tá fà’ wɔ̀ɔn tè lwo piŋ wɔ́, 
ńdeen ńké ńzye lécúa petsɔ́ megàŋa fà’, pe mbàŋa lâ pe pànzwě, ḿpfɛ́ɛ mmó, ńnú 
melù’ ḿbʉ́a. 

46Á gwɔ́ pú’u, tá fà’ we vege vege ńtó á nà fʉ̀’ gie à tè ne ńzsé wɔ́, ńnéŋ ngʉ̀ngʉ̀ 
twó yé tɛ’, é jwoŋo yé, à gʉa ne jʉ’ gie mé jwoŋo pʉ̀a tepòŋ ńnáa wó. 

47Ngàŋa fà’ gẅie à zsě mmó gie tá fà’ we ne ńkwoŋo, ḿbiŋ ńké tè tsɔ́ mmó 
cwoŋte, ńké tè gÿo mmó gie tá fà’ we ne ńkwoŋo wɔ́, mé ge lá’ cúa yé tɛ’. 

48Tá ńké ńgwɔ́ gie ngàŋa fà’ lɔɔn tè ne ńzsé mmó gie tá fà’ we ne ńkwoŋo ngie à 
gÿo wɔ́, ḿbiŋ ńgÿo mmó gie ńgwɔ́ mé fó mǒ ńcúa yé tɛ’, mbà mé te gÿo cúa yé tɛ’ 
wɔ́. Mé lɔɔn ńnáa mmó mbwo nyìŋ á gyɔ́ɔn, mbà mé ge taa gíŋe kẅé à gyɔ́ɔn, mé 
piŋ ńcʉ́me shúm mbwo nyìŋ tà é gyɔ́ɔn, mbà ée nzẅìŋe mé ge lá’ gíŋe zɛ́te. 

Anò Yěsô ge ma’a fagte tsetsɛ̀ɛ pʉ̀a 

49Yěsô gíŋe ńgɔɔn mbwo ngàŋa kwò yé ngie: Mèŋ n ka tǒ lélyɛ mmɔ̌g ndùmo ssé 
tsetsá’, m biŋ ně ńtsɔ́ɔn légwaa gyá, mbà é gwǒon tà ne ńkÿó. 

50Á ne ńzɛ́te ngie mé gÿo ńnu’u wɔ̀ɔn tsɛ̀ɛ ngɔ́’ pá’ mé nu’u nyìŋ ntse la. Yɛ̌ lyɛ̌’ 
lɔɔn ńdá’ ńnyé té tɔ́g, mèŋ n de mboŋó jú’! 

51Tà pi kwaŋ ngie n ka tǒ, ńdɔg mbʉ́lè ńtóo ndùmo ssé tsetsá’, n ka lɔg pɔ́ fagte 
ńtó. 

52Tà fó fʉ̀’ɔɔn, á ge cʉ́’ʉ gee ná pʉ̀a métʉ̀a pie é těm ndá ńnéŋe, afagte gwɔ́ ssé. 
Pʉ̀a métá tyé ńgwɔ́ tà’ ncwò, pe mépʉ́a púte ḿbʉa wɔ́b. Pe métá pʉ̀a pe mépʉ́a 
yɔ́b. 

53Tá múɔ ge gÿo lʉ’ʉ lé jú’u nò míŋ we we mbàŋa, mûɔ mbàŋa lʉ’ʉ lé jú’u nò tá 
we. Má múɔ gÿo ńdʉ’ʉ lé jú’u nò míŋ we we manzwě, múɔ manzwě à lʉ’ʉ lé jú’u 
nò má we. Anzwě múɔ gÿo ńdʉ’ʉ lé jú’u nò mándúm we, mándúm lʉ’ʉ lé jú’u nò 
nzwě múɔ. 

Á poŋ nyìŋ zsé pá’, à ge tyé yé nzèm Ssé pú’u 
(Matio 16.2-3) 

54Yěsô gíŋe ńgɔɔn mbwo lá’ ngie: Pi gwɔ̌ tà ńgyá mbʉ̀ŋ fó nà tsɔ́ shÿó ńkwɔ́’, pi 
gwóon ńgɔɔn ngie mbʉ̀ŋ gee ndǔ, é ké ńdú, 

55ḿbiŋ ńgyá fefà sele tà ńcʉ́’ fóo pɔ́ shÿó ntsíŋ ńcʉ’ʉ, pi gɔɔn ngie lùm gee ntʉ̌a, á 
ké ńtʉ́a. 

56Megàŋ mepàb, pi líe lefàŋ pɔ́ tsetsá’ ńzsé mmó gie á gee ńgÿǒ, á piŋ ńgaa pi gyá 
menò mie é ne ńcʉate fʉ̀’ɔɔn, pi tè zsé mmó gie é lɔgɔ ńgɔɔn wɔ́? 

57Mélà’a kɔ́ pi tè zsé légyá mmó gie mé lɔɔn ńgÿo á gwɔ́ mbòŋ wɔ́? 

58Né ngie, nyìŋ pɔ́ nyìŋ lɔɔn ńgẅiin njǔ, á ne fa’a légÿo mé jÿɔ́’ɔ yé ndá tsǎŋ, mbà 
ngàŋ ge sẅíŋte yé, pɔ́ yé zso mánzsé ńnyɛte. À lɔɔn tè pú’u gÿo, mbà mé ge lɔgɔ yé 
gʉa mvfò tá ndá pàŋag ntsaŋ, à ŋag mé ńnéŋe yé ndá tsǎŋ. 

59Tà mèŋ shwóŋó gẅí, ngàŋ ge lá’ gwɔ́ kẅɛɛ tsǎŋ, é pú tóŋo kɔ̀ɔkɔ́ɔ wɔ́ gie mé ne 
ńkʉ́a tà tsɔ́ le pyé. 

Lukase 13 

Á poŋ mânyìŋ ntsèm gwá’a tsẅé tepòŋ 

1Á gwɔ́ fʉ̀’ áyɛ̌, etsɔ́ pʉ̀a tó ne ḿbíte menò mie é lǎ cʉa shwóŋó Yěsô, éshwóŋó yé 
pá’Pilato la gÿo mé zẅéte pʉ̀a Galilea, á fʉ̀’ gie pɔ́ la ne ńnáa shúm pwɔ́’ mbwo 
Ssé. 

2Á zẅí’te tà á ku’, á tsɔ́’ɔ mbwo pɔ́b ngie: Pi lɔgɔ ńkwaŋa ngie pʉ̀a Galilea ápɛ̌ lɔ́ɔn 
ńkwé pú’u, ńdɔgɔ ńgwɔ́ Megàŋ mefʉ̀a ńcʉa petsɔ́ keen? 

3Ngǎŋ, á té nò wɔ́, pi zsé ngie pi lɔɔn ńké tè kúbe gẅi mà wɔ́, mbà pi ge gÿo lége gí 
pɔ́ pá’ pɔ́b. 

4Pi zɔɔn ńkímte pʉ̀a ntsɔ̀b lefɔ̌ɔn nê legém pie máa ndá la keme ńzẅéte wɔ́b á 
Siloé. Pi kwǎŋ ngie pɛ̌ pʉ̀a lɔ́ɔn ńdɔgɔ ńgwɔ́ pʉ̀a tepòŋ ńcʉa petsɔ́ pʉ̀a Yerósalem 
metsèm lá? 

5Ngǎŋ, á té nò wɔ́. Pi lɔɔn ńké tè kúbe gẅi mà wɔ́, mbà pi ge lége gí pɔ́ pá’ pɔ́b. 

Anò tÿǒ gie á téen ńzéme wɔ́ 

6Yěsô leen ńké ńgɔɔn yɔɔn sagá nò ngie: Tsɔ̌ nyìŋ la pye tÿǒ mbÿě ngěm nká’ yé, 
ńgÿo ńnéŋe tà ńtóo le káb ntɔ̌ɔn ntÿǒ, à tè mmó gyá, 

7ńgɔɔn mbwo ngàŋa fà’ ngie: Ée fʉ̀’ɔɔn ńdɔgɔ ńgwɔ́ ngù’ tá pá’ mèŋ n ne ńtóo fa’a 
ntɔ̌ɔn nà tÿǒ yɔɔn mèŋ n tè ńgyá wɔ́, kɔ́’ɔ ḿma’a ssé, ńtí kɔ́ á jÿó jʉ’ʉ tsetsá’ sẅɛ̀ɛ 
sẅɛ̀ɛ? 

8Ngàŋa fà’ tsɔ́’ ngie: Andè, mé ná’a ńnyé yé yɔɔn ngù’, mèŋ n ge túŋ letsiŋé sé, é 
lɔg kʉ̀ŋe tsáb, 

9pú’u, kà à lɔɔn ńgwɔ́ á lá’a fʉ̀’ pá’ɔɔn ńzém ntɔ̌ɔn wɔ́? Ńké ḿbiŋ tè zém ɔ̀ tsẅi 
mèŋ n kɔ́’. 

Yěsô gÿǒ tsɔ̌ manzwě zeŋe lyɛ̌’ɛ nzsè pà Yuda 

10Á gwɔ́ tsɔ́ lyɛ’ɛ́ nzsè pà Yuda, Yěsô gwɔ́ ndá cú’tè pà Yuda ńne ńda’te nò Ssé 
mbwo lá’. 

11Tsɔ̌ manzwě gwɔ́ yé wó, mbà é gÿǒ ngù’ ntsɔ̀b lefɔ̌ɔn nê legém pá’ tsɔ̌ ssé tepòŋ 
la gwoon yé ḿbwɔ́’ nkà’ wé. Tà tsɔ̌ légíŋe ḿbʉ’ʉ nnɛ́ ńtyé tyé te wó wɔ́. 

12Yěsô gyá yé, ńtóŋo yé, ńgɔɔn né yé ngie: Agùɔ jú yɛ magá, 

13ńgɔɔn pú’u, ńzáb mbwo mé twó manzwě ŋwɛ́. Á gwóon ḿbʉ’ʉ nnɛ́ ńtyé ndʉŋ 
ndʉŋ, ńgu’te Ssé. 

14Tá ndÿò tsɛ̀ɛ ndá cú’tè pà Yuda gyá pú’u, anò gyáŋa yé, mélà’mie Yěsô gÿǒ nyìŋ 
zeŋe lyɛ’ɛ́ nzsè. Á gɔɔn mbwo lá’ ngie, melyɛ’ɛ́ fà’ ée pá’a ńgwɔ́ ntɔgɔ́, pi ńnéŋe 
ńdɔgɔ megùɔ mí ńtóo ná mɛ̌ melyɛ̌’ mé zoŋo gẅí, tà pi tó lyɛ’ɛ́ nzsè! 

15Tá Yěsô tsɔ́’ɔ mbwo yé ngie: Pi ee ngàŋa cÿɔ̌ nò, awɔ̌ ná pi tè gʉa lyɛ’ɛ́ nzsè yégè, 
ńkyɛ́’ɛ foŋ we, ka pɔ́ nzikáase ye wɔ́, ńdɔg ńgʉa á nú ntse wɔ́? 

16Ńgʉa ná manzwě wɔɔn gẅie aa nà ngẅɛ̀ Ábalam, mbà Sátà la leen ńkwɛ́ɛ yé, tà 
ée fʉ̀’ɔɔn ńdɔgɔ ńgwɔ́ ngù’ ntsɔ̀b lefɔ̌ɔn nê legém, mèŋ n kɔ’ɔ́ le kyɛ́’ nkÿo ná yé 
lyɛ̌’ɔɔn wɔ́, mélà’mie yɔɔn lyɛ̌’ɛ́ nzsè lá! 

17Yěsô ně ńgɔɔn pú’u, eshʉ́ pú ńkú Megàŋ mbù pé, tá lelÿò pʉ̀a jʉ’ó ne ńkága kǎg 
ná mɔɔn menò mbòŋo ntsèm mie Yěsô ne ńgÿo. 

Esaga nò gie la’te pá’ nò Ssé lɔg ńgwɔ́ pú’u 
(Matio 13.31-33; Malékuse 4.30-32) 

18Yěsô gÿo ngie: Lefùɔ Ssé ée pé’e ńgwá’a lá, à lɔɔn ńgwɔ́ mèŋ n dɔgɔ kɔ́ ḿbí fʉ̀’? 

19É leen ńgwá’a tsɔ̌ ntí lesɔ́ɔn sésɔg sie nyìŋ la pí ḿma’a nká’ yé, é gÿo sá’, ńgú’, tà 
ńcʉ́’ʉ tÿǒ, ńtɔ́g mbwo, meshʉ́ŋ tó ḿbá’ menkʉ̀a mɔ́b tsɛ̀ɛ wó. 

20Yěsô gíŋe ńgɔɔn ngie: Mèŋ n gíŋe ńdɔgɔ kɔ́ ḿbí fʉ̀’ nà lefùɔ Ssé? 

21É gíŋe ńgwɔ́ pɔ́ pá’ méjʉ’ʉ mvòŋ gẅie manzwě lɔg ḿvoŋo faline gie à kɔ̌’ loŋgáa 
sétá, ńtsab, ḿbú ḿbú’ pú’ tà méjʉ’ʉ mvòŋ ŋwɛ́ gÿo faline ntsàb ŋwɛ́ á pú ńkwɔ́’. 

Awɔ̌ ge kúu nà nò lefùɔ Ssé? 

22Yěsô la gíŋ ńtyé mánzsé ńne ńgee Yerósalem, ńcʉa nà metÿǒsoŋ lâ melá’ tà 
ńgyɔ́ɔn, ńgiŋe ńda’te nò Ssé mbwo pʉ̀a. 

23Ńkúu tsɔ́ jʉ’, atsɔ̌ nyìŋ zɛ́te yé ngie: Andè, tà á pá’ɔɔn, e Ssé lá’ ńgÿo ntá’ pʉ̀a zɔ 
tsẅɛ́ keen? Yěsô tsɔ́’ɔ mbwo pʉ̀a metsèm ngie: 

24Pi fa’ shÿó pɔ́ létɔ́gɔ nà ncwò ndá gẅie é kʉ́mte kʉmté. Pi zsé mboŋó ngie pʉ̀a tà 
ńgyɔ́ɔn ge lá’ fa’a lékúu wó, é piŋ ké le ku’. 

25Afʉ̀’ ge lá’ ku’, ngàŋ ndá lu ssé ńjÿɔ́’ ncwò ndá, pi pie pi nyé pi la, pi zye lékwá’te 
ncwò ndá, ńne sẅíŋte yé ngie: Andè, tsɔ́’ ncwò ndá peg kúu ndá. Tá’, à gɔɔn né pi 
ngie: Mèŋ, n tè ne ńzsé pʉ̀a pie pi ee pɛ̌ wɔ́! 

26Pi leen ńké ńzye légɔɔn né yé ngie, ńzsé ngie pege zɔ kɔ̌ɔn ńteme shúm ḿpfɛ́ɛ, 
ńtéme melù’ ńnúu pé’e? Ɔ̀ lɔ̌ɔn tè ńgiŋe ná pàmánzsé pég mbɔɔ tsɛ̀ɛ metÿǒsoŋ 
még, ńda’te nò Ssé wâ? 

27Tá’, à gíŋe ńgɔɔn mbwo pi ngie: N tè ne ńzsé pʉ̀a pie pi ee pɛ̌ wɔ́. Pi fó ncwò ndá 
mèŋ ńgʉate, pi ee pàfʉate menò! 

28Pi leen ńké ńzye lélʉa, lóŋ gẅi ne ffó. À gwɔ gwɔ́, mbà pi mǎ’ nÿɔ́g ńgyá Ábalam, 
ńgyá Esâg, mbɔɔ Yakwɔ́b, mbɔɔ pàntsẅì nkʉ̀ Ssé métsèm. Pɔ́ gwɔ́ tsɛ̀ɛ ngwòŋ Ssé. 
Mbà mé jÿɔ’ɔ́ gẅi pi. 

29Á ge lá’ gwɔ́ fʉ̀’ó, mé fóo sá’ nèm, éfó mbyě nèm, éfó twó, éfó ntsíŋ, ḿbú ńtó 
ńcú’te tsɛ̀ɛ ngwòŋ Ssé, ńně ńjÿó máamáa línɔ́ɔn. 

30Pi zsé ngie tsɔ́ pà gwɔ́ mvfò fʉ̀’ɔɔn ge lá’ cʉ́’ pà gwɔ́ nzèm, etsɔ́ pà gwɔ́ nzèm 
fʉ̀’ɔɔn lá’ ńgwɔ́ pà gwɔ́ mvfò. 

Yěsô lǐe Yerósalem mezìŋe mé kúu yé 

31Yěsô ne ńgɔɔn pú’u, etsɔ́ pʉ̀a farisay tó ńgɔɔn né yé ngie: Fó jʉ’ɔɔn ńgʉa, 
mélà’mie fùɔHerôd ne fa’a lézẅé ɔ́. 

32Yěsô gɔɔn né pɔ́b ngie: Pi gʉa ńgɔɔn né mengyé shʉ̀shʉ̀ áwɛ̌ ngie: Mèŋ, n kě 
ńnyé ńgẅiin lyɛ̌’ɔɔn, mbɔɔ jǔɔ lélɔg ńjwoŋ messé tepòŋ mie é pue pʉ̀a, é piŋ gíŋ 
gÿo megàŋa gùɔ zeŋe. À gwɔ́ nà mbɔ́ɔntè lyɛ̌’ tá, m mege fà’ yɔ́ɔn. 

33Tá’, á poŋ, n zɔɔn ńcʉ́me mánzsé lyɛ̌’ɔɔn. Ajǔɔ n gíŋe ńgwɔ́ pɔ́ mánzsé, tà mbɔɔ 
wetsɔ̌ júɔ. Á ne ńzɛ́te ngie n gʉa tà ńkúu Yerósalem, mélà’mie á té poŋ ngie mé 
zẅé ntsẅì nkʉ̀ Ssé jʉ’e ndyɛ̀’ɛ té gwɔ́ pɔ́ Yerósalem wɔ́. 

34Afʉ̀’ ku’, á mɔɔn ngie: Pà Yerósalem, pà Yerósalem, pi pie pi ee ńzẅé pàntsẅì 
nkʉ̀ Ssé zẅé, ńdɔgɔ metóon ńtémte pʉ̀a pie Ssé tumó mbwo pi ńzẅéte, ée ngʉa 
shÿɔ́’ɔ pá’ mèŋ fa’á lécú’te púɔ pí, pá’ mêngáb cú’tè púɔ pé lepàb ye, pi ké ńdʉ’ lʉ’? 

35Cʉ́’ tà mèŋ n ké shwóŋó gẅí, jʉ’ʉ Ssé gi ge cʉ́’ʉ fomo ndá, mbà Ssé gwa’á gẅí. Pi 
le gíŋe ńgyá wɔ̀ɔn mɔ́, tà lá’ kúu lyɛ̌’ gie pi ge gɔɔn ngie: E Ssé gwɔ́ lé nyìŋ gẅie à 
tóo nà lezíŋ sé. 

Lukase 14 

Yěsô gÿǒ tsɔ̌ ngùɔ zeŋe lyɛ’ɛ́ nzsè pà Yuda 

1Á gwɔ́ tsɔ́ lyɛ’ɛ́ nzsè pà Yuda, Yěsô gʉa mbʉ̀a tsɔ̌ tá ndá pà farisay léjÿó mmó. 
Epʉ̀a pie é laa wó ne ńdeŋe yé leŋ, 

2ńgwɔ́ gwɔ́ tsɔ̌ nyìŋ tyé mvfò yé, mbà kwɔ́’te lěen ńgwoon yé. 

3Yěsô zɛ́te pà farisay pâ pàkyàgte mbʉ̌ Ssé pie é laa ndá ngie: Áa nà lepʉ̌ ségè 
pé’e, ńgwáa ngwe mé gÿo nyìŋ zeŋe lyɛ’ɛ́ nzsè yégè kà ngǎŋ? 

4Tá pɔ́ pú tè tsɔ́b, Yěsô kíbe ngùɔ ŋwɛ́, ńgÿo á zéŋe, ńtsẅi á gʉa. 

5Á zɛ́te wɔ́b ngie, awɔ̌ aa tsetsɛ̀ɛ pi pɛ́’ɛ̀ ńgwɔ́ gie míŋ we kà foŋ we wɔ́ lɔɔn ńgwe 
tsɛ̀ɛ ntse ntǔŋ lyɛ’ɛ́ nzsè yégè, á nyé té sẅɛte fóo tsɛ̀ɛ wó ńkẅile yé? 

6Á cʉa wɔ́b, pɔ́ zága pÿɛ. 

E Ssé zẅǐŋ pɔ́ nò nyìŋ gẅie à nǎ nnɛ́ ssé 

7Yěsô gyá pá’ pʉ̀a pie mé ně ńtóŋo wɔ́b ne ńkúu ndá, éfa’a pɔ́ jʉ’ ye melÿò tá 
ńnéŋe, ésaga mbwo pɔ́b ngie: 

8Nyìŋ lá’ ńtóŋo ɔ́ jʉ’e línɔ́ɔn lɔ́ɔn ndá, ɔ̀ kúu wó, ɔ̀ pɔ́ɔn léfa’ pɔ́ léńnéŋe nà jʉ’ ye 
melÿò, ḿbɔ́gɔ tsɔ̌ nyìŋ gẅie à cʉa ɔ́ lépiŋ ńtó nzèm. 

9Ngàŋ ndá gẅie à toŋó línɔ́ɔn leen ńtó ńgɔɔn né gù ngie: Lu ssé, andÿò wɔɔn 
ńnéŋe, mbà shʉ́ ge kú ɔ́ légʉa ńnéŋe nzèm. 

10Áa yɛ̌ ŋwɛ́ tá ńgwɔ́ gie nyìŋ lá’ ńtóŋo gú nà línɔ́ɔn, ɔ̀ tó ńnéŋe jú pɔ́ nzèm. Ɔ̀ 
ńnéŋe jʉ’ó, nyìŋ gẅie à ně ńtóŋo ɔ́ kúu ndá, ńgyá ɔ̀ gwɔ́ nzèm, á gɔɔn né gù ngie: 
Ashǔ wɔ̀ɔn, tó lê mvfò, mbà à lɔgɔ ńkwé’e nzẅìŋ ɔ́ mvfò pʉ̀a metsèm pie pi lâ pɔ̌ 
ee ndá. 

11Áa pú’u, tá ńgwɔ́ gie nyìŋ lɔɔn ńŋá’te nnɛ́, mbà Ssé ge sẅé’e yé náa ssé, ésẅé’e 
mbùm ye ńnáa ssé, mbà Ssé ge pʉ’ʉ yé tÿɔ́g tÿɔ́g. 

Á poŋ mé tóŋ mepóŋ yɔ́b nà línɔ́ɔn 

12Yěsô gíŋe ńgɔɔn mbwo nyìŋ gẅie à ně ńtóŋo yé ngie: Ɔ̀ lá’ ne ńtóŋo línɔ́ɔn, fʉ̀’e 
zsǒ kà ncwò nzém wɔ́, tè tóŋ meshǔ pú, kà mefɛ́ pú wɔ́, kà pʉ̀a nà tsìŋe ndá gí wɔ́, 
kà megàŋ nkwɔ’ɔ́ mbʉ̀a pú pie ée megàŋ nkáb wɔ́, á nue pɔ́ ge gÿo gíŋe tóŋo gú jú, 
é lɔg tsɔ́’ shʉ́’ gú. 

13Ɔ̀ la’ ne ńtóŋo línɔ́ɔn, ɔ̀ tóŋ pàtèmmó, ńtóŋ menkÿǒon, ńtóŋ pànkème kwò, ńtóŋ 
pàfʉ̀ menÿɔ́g. 

14Ɔ̀ gÿo pú’u, mbà ɔɔ shÿó mbòŋo, mélà’mie à lɔɔn ńgwɔ́ pɔ́ le tsɔ́’ shʉ́’ gú wɔ́, 
pú’u, e Ssé lá’ ńtsɔ́’ɔ fà’ ɔ́ , á fʉ̀’ gie pʉ̀a pé ge lá’ zíme nà legwé. 

Esagá nò ná pá’ línɔ́ɔn ye Ssé ge lá’ gwɔ́ pú’u 
(Matio 22.1-10) 

15Mé jú’u yɔɔn shwóŋè tà tsɔ̌ nyìŋ gẅie pâ pɔ̌ la ńnéŋe ssé ńně ńjÿó mmó gɔɔn 
mbwo Yěsô ngie: Ashÿó mbòŋo aa nyìŋ gẅie à ge lá’ jÿó yé mmó tsɛ̀ɛ ngwòŋ Ssé! 

16Yěsô tsɔ́’ɔ mbwo yé ngie: Tsɔ̌ nyìŋ lǎ’ ńtáŋte máamáa línɔ́ɔn, ńtsẅii mbwo pʉ̀a 
tà ńgyɔ́ɔn. 

17Afʉ̀’e léjÿó shúm gÿo ńku’, á túmo ménkʉ́ we ngie à gʉa ńtóŋo wɔ́b ngie pɔ́ leen 
ńké ńtó fʉ̀’ɔɔn. 

18Tá’, pɔ́ metsèm pú fa’ ndiletáŋ lélɔg ńtsó línɔ́ɔn. Amvɔ́g mvfò gɔɔn ngie: Mèŋ, n 
ka jú nká’, á poŋ n gʉa ńgyá, tsétsɔ́’, shwóŋó yé ngie n tè tó wɔ́. 

19Atsɔ̌ gɔɔn ngie: N ka jú mefòŋ legém lélɔg fa’a fà’, mèŋ n ně fa’a légʉa ńzẅí’ 
ńgyá, tsétsɔ’ gɔɔn ngie à pɔ́ɔn lé la’a wɔ̀ɔn. 

20Wetsɔ̌ ye: Mèŋ, n ka nyě ńzɔ́’ɔ, ńgwɔ́ n de tó. 

21Ménkʉ́ wá piŋ nzèm, éshwóŋó tá we pá’ pɔ́ gɔ̌ɔn, á pú ńgyáŋa yé tɛ’, á gíŋe 
ńtúmo ménkʉ́ ŋwɛ́, ńgɔɔn né yé ngie: Kÿote lêtʉ̀, ńgʉa tÿǒsoŋ ńtyé metwó nzsè, 
ńgiŋe nà melyěen nzsè, ńtóŋ pàtèmmó, ńtóŋ menkÿǒon, mbɔɔ mefʉ̀ menÿɔ́g pâ 
pànkème nkwò pia pɔ́ tó. 

22Á gʉa tà ḿbiŋ, ńgɔɔn né tá we ngie: Andè, mèŋ, m bǔ ńgÿo mmó gie ɔ̀ ně ńtsẅi, 
n něŋ pʉ̀a ndá tá’, ajʉ’ nyé pɔ́ wó. 

23Tá we jú’ ńgɔɔn né yé ngie: Gʉa metwó nzsè fʉ̀’ɔɔn, mbɔɔ nà melyěen nzsè tsɛ̀ɛ 
mbʉ̀a, wɛ̌ nyìŋ wɔ́ gẅie ɔ̀ gyǎ, ɔ̀ lɔg tʉ̀, ńtóŋo yé ngie à tó, ńnéŋe wɔ́b tà ndá yɔɔn 
lúe. 

24Zsé mboŋó ngie, ńgwɔ́ tsɔ̌ tà’ ná pʉ̀a pie n ka vɔg ńtsẅii mbwo pɔ́b la, à lɔɔn 
ńgwɔ́ á le mmó léjÿó yɔ́ɔn zẅí’. 

Á poŋ ngie ngàŋa kwò Yěsô gwá’a kɔ̀ɔkɔ́ɔ wɔ́, ńcʉ́me nzèm yé 

25Yěsô gwɔ́ lyɛ̌’, ńcʉ́me mánzsé ńne ńgiŋe, pʉ̀a tà ńgyɔ́ɔn gwɔ́ nzèm yé, á kúu tsɔ́ 
jʉ’, ésele nnɛ́ ńgɔɔn né pɔ́b ngie: 

26Nyìŋ lɔɔn ńcʉ́me nzèm mèŋ, à tè kwoŋo wɔ̀ɔn ńcʉa tá we, ńcʉa má we, ńcʉa 
nzwě we, ńcʉa pènkʉ́ pé, ńcʉa mefɛ́ pé pe mbàŋa mbɔɔ pe pànzwě, ńcʉa mbɔɔ 
kwà’ twó mbùm yé wɔ́, mbà à tè ku’u légwɔ́ ngàŋa kwò wɔ̀ɔn mɔ́. 

27Nyìŋ lɔɔn tè kaa yé tÿǒ nkǐ ńdɔgɔ ńzẅíŋe lékwé, tá ńcʉ́me nzèm mèŋ wɔ́, mbà 
ńgwɔ́ á le ku’u légwɔ́ ngàŋa kwò wɔ̀ɔn mɔ́. 

28Nyìŋ gẅi lɔɔn ne ńgee ńkwɛ́ máa ndá, mbà à ge zɔɔn ńnéŋe ssé kwaŋte shúm fà’, 
é zsé nzẅìŋ nkáb gie ńgwɔ́ á lɔg ńkwɛ́ tà ńgyá é ku’u ná ye, 

29ḿbɔ́gɔ lénuŋe cÿó, ndá ńcʉa yé. Mé lá’a ńzɔ́gɔ ńgyá ńgẅe yé ngie: 

30Gyá pá’ tsɔ̌ nyìŋ wá la zye ndá, à tè ku’u lémege wɔ́. 

31Kà pɔ́ fùɔ túm gẅie à ne ńcwoŋte mbùm ye légʉa ńdÿɔ́’ɔ wetsɔ̌ fùɔ túm gẅie à 
kěm ncù wɔ́, mbà à ge sáŋ pé pʉ̀a gyá ngie kà à lɔɔn ńgwɔ́ á lɔg pʉ̀a ntsá’ legém, 
ńgʉa ńdÿɔ́’ɔ wetsɔ̌ fùɔ gẅie à ne ńdɔgɔ pʉ̀a ntsá’ móm mbʉ́a ńtóo wɔ́? 

32À lɔɔn ńgyá, epé pʉ̀a kɔ́g, mbà fùɔ gẅie à ne ńdɔgɔ ncù ńtóo ge nyé pɔ́ ngʉ̀a 
shʉ̀shʉ̀a, à túmo mamekěm, à gʉa sẅíŋte yé ngie à shwóŋó yé mmó gie à lɔɔn 
ńgwɔ́ á ná tá ńgẅiin sẅétè. 

33Yěsô ma’a twó ngie: Áa ndʉŋ ndʉŋ pú’u, nyìŋ lɔɔn ńgwɔ́ tsetsɛ̀ɛ pi, à tè vɔg ńnyé 
shúm sie à gẅiin wɔ́, mbà à tè ku’u légwɔ́ngàŋa kwò wɔ̀ɔn mɔ́. 

Tà ngàŋa kwò Yěsô cʉ́’ʉ lebe ngwáŋ 
(Malékuse 9.50) 

34Ngwáŋ ée mmó mbòŋo, tá ńgwɔ́ gie é lɔɔn ńcʉ́’ ńdebe lebe, mbà à lɔɔn ńgwɔ́ mé 
gÿo lêkɔ́ tà é gíŋe ńdʉm? 

35Mɛ̌ ngwáŋ ńgwɔ́ é ke le tsetsá’ kẅéte, à lɔɔn ńgwɔ́ mé le lɔg ńgÿo kʉ̀ŋe wɔ́, mé 
ŋwa ḿma’a pǐ. Nyìŋ lɔɔn ńgẅiin metwoŋó lélɔg ńjú’u nò, á jú’. 

Lukase 15 

Esagá nò nà njʉ̀njÿò gie mé la gíŋ ńgyá 
(Matio 18.12-14) 

1Pàkẅé ncùb pà Roma lâ petsɔ́ pʉ̀a pie mé lɔ́ɔn ńkʉ́e wɔ́b ne ńtóo metsèm, á lejʉ́ŋ 
Yěsô lé jú’u nò yé. 

2Pà farisay pâ pàkyàgte lepʉ̌ Mǒsê gyá pú’u, ńné ńzẅɛte tsetsɛ̀ɛ pɔ́b ńgɔɔn ngie: 
Nyìŋ wɛ ne ńkúe pʉ̀a tepòŋ tà pâ pɔ̌ teme shúm ńjÿó. 

3Yěsô lêen ńké saga mbwo pɔ́b ngie: 

4Nyìŋ gẅi lɔɔn ńgẅiin njʉ̀njÿò ye nkÿo, ńgʉa tsẅɛ ḿpféle, tà’ pyé, mbà à ge gǎ? 
Mbà à tè nyé yetsɔ́ ntsɔ̀b lepfwɔ’ɔ́ lê móm lepfwɔ’ɔ́, é gʉa fa’ gie e pyě tà gyá wɔ́? 

5À ge fa’ tà gyá, é pú kág, é kaa zába mekẅí yé, 

6é lɔg piŋ tà kúu mbʉ̀a, é tóŋ meshǔ pé mbɔɔ ngàŋ nkwɔ’ɔ́ mbʉ̀a, é gɔɔn né pɔ́b 
ngie: Pege kág ńtí pá’ n gyǎnjʉ̀njÿò yɔ̀ɔn mie e kà pyě. 

7Áa pú’u, tá mèŋ shwóŋó gẅí: Tà’ ngàŋ mefʉ̀a lɔɔn ńkúbe mà we, mé kága tÿǒ 
lepwó tɛ’, ńcʉa pá’ à lɔɔn ńgwɔ́ mé kága ná pʉ̀a ntsɔ̀b lepfwɔ’ɔ́ lê móm lepfwɔ’ɔ́ 
pie pɔ́ gyǎ ngie pɔ́ ée nénʉ́ tà ńgwá ńgwɔ́ pɔ́ le kúbe mà wɔb wɔ́. 

Esagá nò ná pàga nkáb gie manzwě la gíŋ ńgyá 

8Pi gíŋe ńjú’u tsɔ́, manzwě lɔɔn ńgẅiin nkáb ye pàg legém, tà’a pàg pyé, mbà à ge 
gǎ? Mbà à tè lyɛɛ lâm, é jÿɔg ndá, é ta’ kʉ̀ŋe, é pʉ́le fa’ tà lá’ gyá wá? 

9À ge gyá, é tóŋ mesǒ pé mbɔɔ ngàŋ nkwɔ’ɔ́ mbʉ̀a, é gɔɔn né pɔ́b ngie: Pi tó pege 
kág ńtí pá’ n gyǎ pàga nkáb yɔ́ɔn gie á ka pyě. 

10Tà mèŋ shwóŋó gẅí: Á gíŋe ńgwɔ́ pɔ́ pú’u, mecÿɔ́’ Ssé kág ńtí tà’ nyìŋ tepòŋ 
wémɔ’ɔ́ gẅie à kubé mà we. 

Esagá nò ná múɔ gẅie tá we la gíŋe ńgyá yé 

11Yěsô gíŋe ńgɔɔn ngie: Atsɔ̌ mámbàŋa lǎ’ ńgẅiin gubé yé mbàŋa yépʉ́a. 

12We nkʉ́ ńnéŋe tà ńgɔɔn né yé ngie: Tɔ̌ɔnmé, gʉa nà shúm ségè, ńná wɔ̀ɔn tÿɔgɔ́ 
fʉ̀’ɔɔn. Tá we fó ńdɔg shúm sé ńgaba wɔ́b mépʉ́a, 

13é gwaa cʉa lyɛ̌’ shÿɔ́’ɔ tsɔ́ wɔ́, múɔ wá sẅiŋ sé shúm, ńdɔg nkáb ńgʉa lê túm, 
ńkúu zɔ́gɔ tepòŋ, ḿbú ńcʉŋte nkáb ya, 

14ńcʉŋte nkáb tà é gwɔ mag, gwáŋa gwe tsɛ̀ɛ wɛ̌ ngwòŋ. Á zye lézága ye mpfɛ̌. 

15Ńtebe tà ńgʉa ńkúu fà’ mbwo tsɔ̌ nyìŋe lá’ ŋwɛ́. Á túmo yé nká’ lépyɛ́b 
mekúnɔ́ɔn. 

16Á gʉa ne ḿbyɛ́bɛ, ńnéŋe té pfɛ́ɛ mmó, nzyè pú ńgyáŋa yé, tà á tsɔ́ɔn shúm 
mekúnɔ́ɔn, tá nyìŋ tè tsoon fùbe nà shúm mekúnɔ́ɔn né yé ná. 

17Á ńnéŋe tà ńkwaŋte ntʉ́m yé ngie: Ngàŋa fà’ tá wɔ̀ɔn ée mbʉ̀a ńjÿó shúm tà 
ńgwá’a tsɔ́, n gwɔ́ jʉ’ɔɔn ńkwé nzyè lá! 

18Mèŋ n ge fóo jʉ’ɔɔn gʉa, é piŋ nzèm lê mbʉ̀a tá wɔ̀ɔn, é tó gɔɔn né yé ngie: Tá 
wɔ̀ɔn, n ka gÿo nò tepòŋ nà Ssé, ńgÿo ná gù. 

19Pú’u, n tè gíŋe ńku’u gẅie à lɔɔn ńgwɔ́ ɔ̀ tóŋ lê míŋ ɔ̀ wɔ́. Fó ńdɔgɔ wɔ̀ɔn ńgÿo tsɔ̌ 
ngàŋa fà’ ɔ̀ lâ. 

20Ńkwaŋ pú’u, ńcʉ́me mánzsé, ńně ḿbiŋe nê mbʉ̀a pɔ́b. Tá we tyé ńgyá yé, tà á 
nyé pɔ́ ngʉ̀a shʉ̀shʉ̀a, mezìŋe mé kúu yé, á nɔ́ɔnte yé, ésiŋte yé, ngie: Wɔɔn aa gú 
lá? 

21Múɔ gɔɔn né tá we ngie: Tɔ̌ɔnmé, n ka gÿo nò tepòŋ nà Ssé, ńgÿo ná gù, n tè gíŋe 
ńku’u gẅie à lɔɔn ńgwɔ́ ɔ̀ tóŋ lê míŋ gù wɔ́. 

22Tá’, tá we gɔɔn né megàŋa fà’ ngie: Pi lwo ńgʉa fa’ nzsǒ mbòŋo ńdɔg ńtó ḿma’a 
ná yé, ńdíe kwáŋ shÿɔ́gɔ ná múɔ tepwó we, éfa’ melɔ̌ɔn shÿɔ́gɔ mekwò yé. 

23Pi fa’a mûɔ fòŋ gẅie à fǎŋ tɛ’ la, ńzẅé pege pfɛ́, ńkág, 

24ńtí pá’ míŋ wɔ̀ɔn mɔɔn à ka kwě, à zǐm, à ka pyě, n giŋé ńgyá yé. Á gɔɔn pú’u, pɔ́ 
zye lékág. 

25Á gwaa gwɔ́, míŋ we we lÿò gwɔ́ nká’, ńgÿo ne ḿbiŋe, ńgʉa tà ńcʉ́’ʉ lékúu 
mbʉ̀a, ńjú’ mé gwɔ́ wó ńzɔbɔ ńzíŋe. 

26Á tóŋo tsɔ̌ ngàŋa fà’, ńzɛ́te yé ngie: Akɔ́ áa mbʉ̀a? 

27Ngàŋa fà’ gɔɔn ngie: Mémá gù zɔ cʉ̌’ ńtó tà ńgwɔ́ pɔ́ ntentʉ́, tá gù zẅě mûɔ fòŋ 
gẅie à fǎŋ tɛ’ la, mé ne ńdɔgɔ ńkága. 

28Andyè we jú’ pú’u, ḿbú ńgyáŋa lóŋ tà ńdʉ’ʉ lékúu ndá. Tá we kẅɛɛ pǐ ḿbú’ 
mbwó mbwo yé ngie à kúu ndá. 

29Á tsɔ́’ɔ mbwo yé ngie: Tɔ̌ɔn, mèŋ fa’á mbwo gù ngù’ shÿɔ́’ɔ? N dǎ ké fʉa lepʉ̌ 
shú? Tà ɔ̀ lǎ fó ńnáa wɔ̀ɔn mûɔ mvfó ndà’ ngie pega meshǔ pɔ́ɔn zẅé ńdɔg ńkág? 

30Míŋ ɔ̀ gẅie pâ mekwàla kéen ḿpfɛ́ nkáb jù, à lěen ńtó, ɔ̀ gwóon ńzẅé mûɔ fòŋ 
gẅie à fáŋ tɛ’ ńtí yé? 

31Tá we gɔɔn ngie, míŋ wɔ̀ɔn, pɔgɔ zɔɔ ńzɔ́gɔ. Akɔ́ɔkɔ́ɔ wɔ́ gie n gẅiin wɔ́ áa jú. 

32Tá’, á kɔ’ɔ́ ḿboŋ ngie pege kág kwà’ mboŋó, mélà’mie afɛ̌ gù wɔɔn à ka kwě, à 
zimé nà legwé, à kà pyě, mèŋ n gǐŋ ńgyá yé. 

Lukase 16 

Esagá nò nà ngàŋa fà’ gẅie à la pá’ legyè 



162 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

1Yěsô gíŋe saga mbwo ngàŋa kwò yé ngie: Atsɔ̌ ngàŋa mmó lǎ’ ńgẅiin ngàŋa fà’ 
gẅie à pǔ ńdíe shúm sé ntsèm. Mé fó lyɛ̌’ shwóŋó yé ngie à ngàŋa fà’ ŋwɛ́ cʉ’ʉ́ 
ńcʉŋte shúm sé cʉŋte. 

2Á tóŋo yé ńzɛ́te yé ngie: N jǔ’ mé gɔɔn ngie ɔ̀ cʉ’ʉ́ ńgÿo pɔ́ lêkɔ́ lɛ? Pʉ́le sáŋ shúm 
sie n da cʉ́me mbwo gù éshwóŋó wɔ̀ɔn. Mèŋ, n cʉ’ʉ́ ńnyé ńkwoŋo ngie ɔ̀ líe shúm 
sɔ́ɔn mɔ́. 

3Ngàŋa fà’ ŋwɛ́ jú’ ńkwaŋte ngie: Mèŋ n ge gÿo lêkɔ́ pá’ tá fà’ wɔ̀ɔn gee njwǒŋ mèŋ 
lɔɔn? N dɔɔn ngie n ge jʉ́’ ngwóŋ, n dɔg tʉ̀ nzɔ̌? Ńcʉ́’ʉ ngàŋ ndúɔ, mbà á ge gwɔ́ nò 
shʉ́ ná mèŋ. 

4Ńńnéŋe tà ńgɔɔn ngie: N zsě pá’ mèŋ n ge gÿo tà fʉ̀’ gie mé kẅilé wɔ̀ɔn nà fà’ la, 
epʉ̀a kúe wɔ̀ɔn membʉ̀a mɔ́b, 

5ńgÿo pú’u, ńtóŋo wɔ̌wɔ́ɔ gẅie à la gẅiin létoŋ njǔ mbwo tá fà’ we, ńzɛ́te mvɔ́g 
mvfò ngie, ɔɔ pá’a ńgẅiin láa gẅie ɔ̀ ge náa mbwo tá fà’ wɔ̀ɔn? 

6Á gɔɔn ngie n gẅiin léná mèvɛ kúm nkÿo, ngàŋa fà’ gɔɔn ngie: Ŋwà’ne gie ɔ̀ la 
ŋwe’e á yɔɔn, ńcʉ́’ ŋwe’e pɔ́ móm ntʉ̀a fʉ̀’ɔɔn. 

7Ńgɔɔn mbwo tsɔ̌ nyìŋ ngie: Ɔɔ pá’a ńgẅiin láa gẅie ɔ̀ ge náa mbwo tá fà’ wɔ̀ɔn? Á 
gɔɔn ngie: ngesáŋ ntsíŋ pɔ̀ɔn nkÿo. Á gɔɔn ngie: Ŋwà’ne jú yɔɔn, ńŋwe’e móm 
lefɔ̌ɔn fʉ̀’ɔɔn. 

8Tá fà’ gÿo ńgyá ntí gie ngàŋa fà’ we lɔ̌g ḿbá’ legyè pú’u, ńcʉ́’ ńzẅíŋ zẅíŋ ngie 
legyè sé ée wó. Yěsô ma’a twó ngie: Áa nénʉ́ ngie pʉ̀a njÿó yɔɔn zsé lépá’ legyè 
ńdɔg ńtáŋte menò tsetsɛ̀ɛ pɔ́b, ńtɔ́g pʉ̀a pie é záb ntʉ́m wɔ́b nà Ssé. 

Á té poŋ ngie nkáb zɔ ne sá’a pʉ̀a pie ée nzèm Ssé wɔ́ 

9Yěsô ma’a twó ngie: Pi lɔg gí shúm se yɔɔn tèpòŋ njÿó, ńkúu kwà’ shǔ gẅie é 
tsẅé té mì, à lá’ ńtyé fʉ̀’ gie sɛ̌ shúm ŋwɛ́ té nyé wó wɔ́, e Ssé lɔgɔ gẅi ńgʉa lá’ ye, 
pi tsẅé ńgwɔ́ wó. 

10Mé lɔɔn ńcʉ́me mûɔ mémmó mbwo nyìŋ, á pɔ́ɔn mboŋó, mbà á ge tó gwɔ́ gie á 
gyɔ́ɔn, à gíŋe ḿbɔ́ɔn pɔ́ pú’u, ńcʉ́me mûɔ mémmó mbwo nyìŋ à tè pɔ́ɔn mboŋó 
wɔ́, mbà á ge tó gwɔ́ ye lÿò á le pɔ́ɔn mboŋó wɔ́. 

11Pi lɔɔn tè ku’u lépɔ́ɔn shúm se yɔɔn njÿó ye tepòŋ wɔ́, mbà à lɔɔn ńgwɔ́ wɔ̌ cʉ́me 
kwà’ shúm se tʉ̀ nzẅìŋ mbwo pi? 

12Pi lɔɔn tè zsé lépɔ́ɔn mmó nyìŋ ndyɛ̀’ɛ wɔ́, mbà wɔ̌ ge lá’ náa gie áa kwà’ gí 
mbwo pi? 

13À lɔɔn ńgwɔ́ tsɔ̌ ngàŋa fà’ a le fa’a mbwo metá fà’ mépʉ́a wɔ́. À gÿo pú’u, mbà à 
ge pʉ̀a tsɔ̌, é kwoŋo tsɔ̌, ńké tè pú’u wɔ́, mbà à ge jú’ ncwò wetsɔ̌, é piŋ gwága 
wetsɔ̌. À lɔɔn ńgwɔ́ pi le ne ńzába ntʉ́m nà Ssé, ńgíŋe ne ńzába nà nkáb wɔ́. 

Pà farisay kwoŋ nkáb ńcʉa nò Ssé 

14Yěsô gɔɔn pú’u, pà farisay pie é laa jʉ’ó jú’, ḿbú sóon, ńgẅe yé, mélà’mie pɔ́ gɔ’ 
nkáb tɛ’. 

15Á gɔɔn mbwo pɔ́b ngie: Pi pɛ̂, pi zɔ̌g ḿbab pʉ̀a ngie pi ee pʉ̀a mbòŋo, tá’, e Ssé 
ké ńne ńzsé pá’ letʉ́m sí ée pú’u. Pi zsé ngie: Anò gie pʉ̀a mesoŋ gyá ngie áa nò tɛ’, 
áa mvfò Ssé ńgwɔ́ nò shʉ́. 

Lefùɔ Ssé cʉa mbʉ̌ me fʉ̀’ʉ mvfò 
(Matio 11.12-13) 

16Yěsô gíŋe ńgɔɔn ngie: Jâŋ ka gwaa tó, mé ne ńjú’u pɔ́ mbʉ̌ Mǒsê, pɔ́ 
menò pàntsẅì nkʉ̀ Ssé, mé ée fʉ̀’ɔɔn ńne ńtsẅii Nkʉ̀ Mbòŋo ńdɔgɔ́ ḿbÿé 
ngie lefùɔ Ssé zyě létó. Awɔ̌wɔ́ɔ ne ńkaga tʉ̀ lézẅíŋ ngie Ssé zɔ cʉ’ʉ́ sá’a yé. 

17Tá n ké tě ńdɔgɔ ńgɔɔn ngie lepʉ̌ Mǒsê mǎg wɔ́, lefaŋ pɔ́ tsetsá’ ge lá’ mag tá á le 
tʉ, à lɔɔn ńgwɔ́ múɔ mélǎga nò lê pilé, á le lá’ ḿbyé nà lepʉ̌ Mǒsê wɔ́. 

18Áa pú’u, tá mèŋ n dɔgɔ ńgɔɔn ngie: Nyìŋ lɔɔn ńjwoŋo nzwě we, ńzɔ́’ɔ tsɔ̌, mbà pɔ́ 
wéwɛ̌ gwɔ́ pɔ́ nà nò gÿɛ́. Nyìŋ gẅie à pǐŋ ńzɔ́’ɔ manzwě gẅie ndǔm we jwoŋó yé, 
mbà à gÿó pɔ́ gÿɛ́. 

Esagá nò ná nò ngàŋ nkáb pɔ́ Nǎzalo 

19Yěsô gíŋe ńgɔɔn ngie: Tsɔ̌ ngàŋ nkáb lǎ’ ńgwɔ́ wó, ńnéŋe ḿma’a menzsǒ mie é 
poŋ, ḿbiŋ ńcÿɔ́g nkáb tɛ’, ńgwɔ́ lyɛ̌’ ntsèm, ńjÿó yé pɔ́ línɔ́ɔn. 

20Atsɔ̌ mbóŋ gwɔ́ yé wó, lezíŋ sé gwɔ́ le Nǎzalo. Mefʉ̌ŋ pú ńgwɔ́ ná yé tɛ’, á nuŋe 
ncwò ndá ngàŋ nkáb ŋwɛ́, 

21ńně ńtsɔ́ɔn ngie kà à lɔɔn ńgwɔ́ ngàŋ nkáb pfɛ́ɛ mmó tà mé gwá’a pfwɔ́’, á lagte 
wɔ́, tá’, ńnuŋe jʉ’ó, ngwé zɔ̌ ne ńtóo ńdaŋa mefʉ̌ŋ mé. 

22Ngàŋ ngɔ́’ gÿo ńkwé, mecÿɔ́’ Ssé tó ńkaa yé, ńgʉa ńnéŋe lejʉ́ŋ Ábalam. Ngàŋ 
nkáb gÿo ńkwé yé, mé kaa yé ńtúŋ. 

23Á kúu lá’ mepfó, ḿbú ne ńgyá ngɔ́’ tɛ’, ḿma’ lejÿɔ́g ngʉ̀a shʉ̀shʉ̀a, ńgyá Ábalam, 
Nǎzalo ńnéŋe lejʉ́ŋ ye. 

24Ngàŋ nkáb zye léga’te ngie: Tá wɔ̀ɔn Ábalam, tsɔ́ɔn mezìŋe mɔ́ɔn, ńtúmo Nǎzalo, 
à cÿɔ’ɔ múɔ tepwó we á nà ntse ńdɔg ńtó, ńcʉ́me nà lʉ́m yɔ́ɔn. Á nue m bǔ ńne 
ńgyá ngɔ́’ tsɛ̀ɛ mmɔ̌g wɔɔn tɛ’. 

25Ábalam tsɔ́’ɔ mbwo yé ngie: Míŋ wɔ̀ɔn, kímte pá’ ɔ̀ ka nyé tsɛ̀ɛ njÿó ńgwɔ́ tsɛ̀ɛ 
fù’, Nǎzalo ne ńgyá ngɔ́’, á piŋ ńgwɔ́ fʉ̀’ɔɔn, Nǎzalo gwɔ́ tsɛ̀ɛ fù’, ɔ̀ ne ńgyá ngɔ́’. 

26Á zɔɔn ńgwaa gwɔ́, máamáa sém gwɔ́ tsetsɛ̀ɛ pege, tà ńgwɔ́ gie nyìŋ lɔɔn fó 
jʉ’ɔɔn éfa’a légʉa jʉ’ɛ, á le ku’, éfó jʉ’ɛ fa’a létóo jʉ’ɔɔn, á le ku’. 

27Ngàŋ nkáb gɔɔn né yé ngie: Tá wɔ̀ɔn, e sẅiŋte gú, ńdyɛ́’ ɔ̀ túmo Nǎzalo, á gʉa 
mbʉ̀a peg. 

28Á nue mefɛ́ pɔ́ɔn pe mbàŋa ée mbʉ̀a métʉ̀a. Mèŋ n tsɔ́ɔn ngie Nǎzalo piŋ ńkága 
tuŋó yɔ́b, ńnáa wɔ́b ntÿɔ́gɔ́ ḿbɔ́gɔ pá’ pɔ́ ge lá’ gíŋe tó kú yɔ́b tsɛ̀ɛ yɔɔn jʉ’e ngɔ́’. 

29Ábalam tsɔ́’ɔ mbwo yé ngie, mefɛ́ pú gẅiin ŋwà’ne Mǒsê, ńgíŋe ńgẅiin 
me pàntsẅì nkʉ̀ Ssé. Pɔ́ jú’ ntÿɔgɔ́ gẅie ée tsɛ̀ɛ wó. 

30Ngàŋ nkáb gɔɔn ngie: Ngǎŋ, mbà tá wɔ̀ɔn Ábalam, áa nò tá’, nyìŋ lɔɔn fó lá’ 
mepfó ḿbiŋ ńtó shwóŋó wɔ́b, mbà pɔ́ ge jú’, é kúbe mà wɔ́b. 

31Tá Ábalam gɔɔn né yé ngie: Pɔ́ lɔɔn tè jú’u shwóŋè Mǒsê mbɔɔ ye pàntsẅì nkʉ̀ 
Ssé wɔ́, mbà nyìŋ zɔɔn ńzím zím, ńtó shwóŋó wɔ́b pɔ́ kɔ́ wɔ́, pɔ́ le zẅíŋ. 

Lukase 17 

Pá’ nyìŋ Yěsô ńgwɔ́ á lÿɔ́’te mefʉ̀a 
(Matio 18.6-7; Malékuse 9.42) 

1Yěsô gíŋe ńgɔɔn né ngàŋa nkwò yé ngie: Ammó gie ńgwɔ́ mé fó mǒ fʉa nò, á lɔɔn 
ńgwɔ́ á le zág. Tá’, ashÿó tepòŋ, aa nyìŋ gẅie à ge gÿo nyìŋ fʉa nò. 

2Mvfò ee pá’ ńgwɔ́ mé cʉŋe máamáa tóon lóŋ ngàŋ, ḿma’a yé tsɛ̀ɛ mmí, ńcʉa pá’ 
à lɔɔn ńgwɔ́ mé nyé yé, á gÿo tà tsɔ̌ tà’ ná mecʉ̀cʉ̀ŋ pɔ́ɔn cʉa ná yé tá fʉa nò. 

3Pi ké ńdaga twó gí nà shwóŋè gí. Mémá nyìŋ lɔɔn ńgÿo nò tepòŋ ná yé, á pʉ́le 
pʉlé shwóŋó yé, á zẅíŋe mefʉ̀a, á lege ńnáa mbwo yé. 

4Efó ńzɔ́gɔ ta’a lyɛ̌’ ńgÿo nò tepòŋ ná yé pɔ́ ngʉ̀a sɔɔn mbʉ́a, ḿbiŋ ńtó ngʉ̀a sɔɔn 
mbʉ́a, ńzẅíŋ mefʉ̀a mbwo yé, á lege ńnáa mbwo yé. 

Pá’ à lɔɔn ńgwɔ́ nyìŋ gẅie à zẅiŋé Yěsô lɔg ńzáb ntʉ́m wé nà Ssé 
(Matio 17.20) 

5Megàŋa kwò Yěsô gɔɔn né yé ngie: Cʉ̀apʉ̀a, kẅéte wég lékẅi’i ńzáb ntʉ́m nà Ssé. 

6Yěsô gɔɔn ngie, lesɔɔn sésɔg ée mmó ńkɔ́g tɛ’, nyìŋ gẅi zɔɔn ńzáb ntʉ́m wé nà 
Ssé mbɔɔ méjʉ’ pú’u, mbà à ge gɔɔn né tÿǒ gie á tyé lɛ ngie: Tsɔ́’ɔ ńgʉa ńtyé tsɛ̀ɛ 
mmí, à jú’ ncwò wé. 

Epʉ̀a pie ée pe Yěsô gẅiin fa’a yɔ́b ńtsẅe 

7Pege pí fʉ̀’ ngie nyìŋ gẅi gẅiin ngàŋa fà’, à lɔɔn ńzɔ́gɔ tsẅɛ ńjʉ́’ ngwóŋ, kà ńzɔ́g 
ḿpféle pɔ́ menɔ̀ɔn wɔ́, ńgÿo ḿbiŋ nzèm, mbà yé gẅie aa tá fà’ ge gɔɔn mbwo yé 
ngie: Gʉa ńnéŋe ssé letʉ ḿpfɛ́ɛ mmó? 

8Né ngie à ge gɔɔn né yé pɔ́ ngie: Kúbe menzsǒ, ńcwoŋte shúm léjÿó sɔ́ɔn ńtÿɔ́g né 
mèŋ, ńzẅí’te mèŋ m pfɛ́, ńnú melù’ tá ɔ̀ lêen ńké ḿpfɛ́ shú shúm ḿbiŋ ńnú mú 
melù’ lá? 

9À tè séen gíŋe ná ndǎg mbwo ngàŋa fà’, mélà’mie à gÿǒ mmó gie à tsẅǐ wɔ́. 

10Mbɔɔ gí fà’ ké ńgíŋe ńgwɔ́ pɔ́ pú’u. Pi lɔɔn ńdá’ fa’a fà’ gie mé tsẅǐ mbwo pi tà 
ḿmag, pi gɔɔn pɔ́ ndà’ ngie: Peg gwɔ́ yég pɔ́ megàŋa fà’ sẅɛ̀ɛ sẅɛ̀ɛ, peg gÿǒ pɔ́ 
mmó gie mé ně ńtsẅi ngie peg gÿo. 

Yěsô gÿǒ megàŋ nkà’ pǎb legém zéŋe 

11Yěsô la nyé ńgwɔ́ pɔ́ mánzsé ńne ńgee Yerósalem, ńcʉa nà pàa lá’ pà Samalîɛ pâ 
pà Galilea. 

12Ńgʉa tà ńkúu tsɛ̀ɛ tsɔ́ lá’, megàŋ nkà’ pǎb legém zá’a yé, tà ńtyé pɔ́ ngʉ̀a 
shʉ̀shʉ̀a, 

13ńga’te lê tʉ ńgɔɔn ngie: Yěsô, Andè, tsɔ́ɔn mezìŋe még. 

14Yěsô gyá wɔ́b, ńgɔɔn né pɔb ngie pi gʉa ńnyɛ mbùm gi mbwo pànùŋe pwɔ́’. Pɔ́ 
cʉ́me mánzsé, ńně ńgee, ńgyá, mbà nkà’ magá ná pɔ́b. 

15Atsɔ̌ tà’ ná pɔ́b gyá pá’ à zeŋé, ḿbiŋ nzèm, ńkwé’e ngyè ye ńnáa tÿǒ ńdɔg ńgú’te 
Ssé. 

16Ńtó ńnuŋe mekwò Yěsô, ńcÿɔ’ɔ zí yé ssé, ńná ndǎg mbwo yé. Angàŋ laa nyìŋ 
Samalîɛ. 

17Yěsô leen ńké ńgɔɔn ngie: Pʉ̀a legém pǔ ńzeŋe, pe lepfwɔ’ɔ́ gwɔ́ pɔ́ nzɔ̌? 

18Pɔ́ pǔ ńzeŋe metsèm, tà ndà’ gù wɔɔn zɔ tǒ lénná ndǎg mbwo Ssé ká? 

19Yěsô leen ńké ńgɔɔn mbwo nyìŋ Samalîɛ ŋwɛ́ ngie: Lu ssé ńgʉa, e Ssé gÿǒ ɔ̀ 
tsẅɛ́, ńtí pá’ ɔ̀ zǎb ntʉ́m ɔ́ ná mèŋ. 

Lefùɔ Ssé ée tsetsɛ̀ɛ pi 

20Tsɔ́ pà farisay gÿo ńzɛ́te Yěsô ngie: E Ssé ge lá’ zye lésá’ njÿó pɔ́ síŋe? Á tsɔ́’ɔ 
mbwo pɔ́b ngie: Lefùɔ Ssé té gwɔ zye mé ne ńdɔgɔ menÿɔ́g ńgyá wɔ́. 

21Ngwɔ́ mé le gɔɔn ngie: E sɔɔn jʉ’ɔɔn kà pɔ́ lé gɔɔn ngie, e si jʉ’e wɔ́. N zɔɔn ńgɔɔn 
pá’ɔɔn, mbà Ssé ně ńdá’ ńgwɔ́ tsetsɛ̀ɛ pi tà pi ne ńzẅíŋe lefùɔ sé. 

Alyɛ̌’ gie Míŋ Nyìŋ ge gÿo piŋ nzèm 

22Yěsô gíŋe ńgɔɔn mbwo ngàŋa kwò yé gílé pɔ́b ngie: Atsɔ́ fʉ̀’ ge gÿo gwɔ́ pi tsɔ́ɔn 
pá’ pi lâ Míŋ Nyìŋ ge fó gíŋe zɔ́g pɔ́ ndà’ tà’a lyɛ̌’, pi ké le gyá. 

23Epʉ̀a ge lá’ ne gɔɔn né pi ngie: Yé wɔɔn jʉ’ɔɔn kà pɔ́ ngie yé gẅi jʉ’ e wɔ́. Pi pɔ́ɔn 
léjwoŋte, tà pi gwá ńkÿo mendʉ́. 

24Míŋ Nyìŋ ge zɔɔn lá’ tó mé pú ńgyá yé pá’ nně mbʉ̀ŋ gie e lěen ngie ŋwâŋ, ḿbú 
ńkyɛ’ jʉ’ ntsèm tsèm. 

25Tá’, á ge ké zɔɔn gwaa gwɔ́ pú’u, Míŋ Nyìŋ zɔɔn ḿvɔg ńgyá ngɔ́’ pá’ɔɔn tɛ’, pʉ̀a 
pie ée tsɛ̀ɛ njÿó fʉ̀’ɔɔn lʉ’ʉ yé. 

26À ge lá’ gwaa tó menò mie é la gÿo fʉ̀’e Noá gíŋe ńgÿo. 

27Á laa fʉ̀’ó, epʉ̀a mesoŋ ně ḿpfɛ́ɛ shúm, ńnúu melù’, ńně ńdɔ́ɔn ndá, ńnáa púɔ 
pɔ́b lɔ́ɔn ndá, tà ńkú lyɛ̌’ gie Noá la kúu tsɛ̀ɛ páŋ. Ntse kwɔ́’ ḿbú ḿbyága wɔ́b 
metsèm. 

28Á ge lá’ gíŋe gwɔ́ pɔ́ pá’ menò mie é la gÿo nà fʉ̀’e Lod: Epʉ̀a mesoŋ la ne ḿpfɛ́ɛ, 
ńnúu, ńně ńjúu, ńně sẅiŋe, ńně ḿbye shúm, ńně ńkwɛ́ɛ mendá. 

29Tà ńdá’ ńkúu nà lyɛ̌’ gie Lod la fó tÿǒsoŋo Sodom tà ńkẅɛ. E Ssé fóo tÿǒ lepwó, 
ńtúm mbʉ̀ŋ mmɔ̌g pâ mekʉ̀a, é pú ḿbyága lá’ tà á mag. 

30Pi gyá nò gie á ge lá’ gíŋe gÿo pʉ̀a, á nà lyɛ̌’ gie Míŋ Nyìŋ ge lá’ vege vege tó. 

31À gwɔ́ lyɛ̌’ó, nyìŋ gẅie à ge lá’ gwɔ́ nà tetʉ́a gie áa ntsɔ̀’ ndá le fó wó sẅɛ́’ ngie à 
ge píi mmó tá kÿo wɔ́. Nyìŋ gẅie aa nká’ le mbʉ̀a yé piŋ. 

32Pi kímte nzwě Lod. 

33Nyìŋ gẅie à ge gÿo fà’a lépɔ́ɔn we le gwɔ́, à ge gÿo pyé, nyìŋ gẅie à zẅiŋé lépyé, 
yé zɔ gÿo ńgwɔ́ wó. 

34Oon mèŋ shwóŋó gẅí, á ge lá’ gwɔ́ lêtsẅɛ́’ lyɛ̌’ áyɛ̌, ńgwɔ́ gie pʉ̀a nuŋé kǔ 
mépʉ́a, mbà mé ge lɔgɔ tà’ nyìŋ gʉa nyé wetsɔ̌, 

35ńgwɔ́ gie pànzwě mépʉ́a ne ńgwɔ’ɔ ngesáŋ lùŋo ńkẅéte, mbà mé ge lɔgɔ tà’ gʉa, 
é nyé wetsɔ̌, 

36[ńgwɔ́ gie mbàŋa ée nká’ yépʉ́a, mbà mé ge lɔgɔ tà’ gʉa, é nyé wetsɔ̌]. 

37Megàŋa kwò Yěsô leen ńké ńzɛ́te yé ngie, Andè, yɔɔn ntí nò ge lá’ gÿo nzɔ̌ jʉ’? Á 
tsɔ́’ɔ mbwo pɔ́b ngie: Apfó mmó ge gÿo gwɔ́ nzɔ̌ wɔ́, megúm cú’te jʉ’ó. 

Lukase 18 

Esagá nò nà mpfɔ̌g manzwě pɔ́ tepòŋ ntsɔ́’te mentsaŋ 

1Yěsô saga tsɔ́ nò, ńdɔg ńda’te mbwo ngàŋa kwò yé pà’ á poŋo lésẅíŋte Ssé fʉ̀’ 
ntsèm té kʉ́a. 

2Ńgɔ́ɔn ngie: Atsɔ̌ ntsɔ́’te mentsaŋ gwɔ́ tsɛ̀ɛ tsɔ́ tÿǒsoŋ, à tè Ssé pɔ́g, ḿbiŋ tè líe 
nyìŋ mesoŋ pá’ tsɔ́ mmó wɔ́. 

3Atsɔ̌ mpfɔ̌g manzwě gíŋ ńgwɔ́ yé wó, ńnéŋe ńtóo fʉ̀’ ntsèm, ńgɔɔn mbwo yé ngie: 
Ŋag yɔ̀ɔn ntsaŋ, éfege wég ngàŋ mbù wɔ̀ɔn. 

4Ńké ńdá’a ńgwáa ńtóo tǒ à tě ńdíe yé wɔ́, tà fó lyɛ̌’ ńkwaŋa ntʉ́m ye ngie: Mèŋ, n 
tè Ssé pɔ́g, ḿbiŋ ńké tè líe tsɔ̌ nyìŋ mesoŋ pá’ tsɔ́ mmó wɔ́, 

5tá, manzwě wɔɔn la lá’ ńzye lépége wɔ̀ɔn tà ńkú lyɛ̌’ɔɔn, mèŋ n ge zá’ ntsaŋ ye, á 
le gíŋe ńgwá ńtó, ńcú’u twó yɔ́ɔn mɔ́. 

6Yěsô fó mǒ ngie: Pi cwoŋo ńjú’ gí nò gie ntsɔ́’te ntsaŋ wɔɔn gɔ̌ɔn, tá ńgwɔ́ tè pɔ̌g 
Ssé. 

7Tà ngʉ̀a shÿɔ́’ɔ nà Ssé? Á ge gǎ tá á le lwo ńtó ńkẅéte pʉ̀a pie à la tsɔ́’ɔ wɔ́b ńdɔg 
ńgÿo pé wɔ́? Tá pɔ́ ne ńdʉa ńtóŋo yé fʉ̀’e zsǒ pɔ́ tsẅɛ́’? 

8Tà mèŋ n ké shwóŋó gẅí, à tè láté létó ńkẅéte wɔ́b gwɔ́. Tá’, tà á pá’ɔɔn, Míŋ 
Nyìŋ gÿo ńgwaa tóo ndùmo ssé tsetsá’, ńgyá pʉ̀a mesoŋ ne ńzába ntʉ́m nà Ssé? 

Anò nyìŋ farisay pɔ́ nkẅè ncùb 

9Yěsô gíŋ saga tsɔ́ nò ná pʉ̀a pie pɔ́ kwaŋ ngie pɔ́ zɔ̌ gÿo mmó gie Ssé ne ńkwoŋo, 
ḿbiŋ ńcʉ́’ʉ ńgwága petsɔ́ pʉ̀a gwǎg, 

10ńgɔɔn ngie: Tsɔ́ pʉ̀a mépʉ́a lá’ ḿbʉʉ jʉ’ʉ Ssé lésẅíŋte Ssé, tà’ gwɔ́ nyìŋ nà nùɔ 
pà farisay, wetsɔ̌ gwɔ́ nkẅè ncùb pà Roma. 

11Nyìŋ farisay kúu wó, ńtyé mángyɛ̌ ńně sẅíŋte Ssé ngie: E Ssé yɔ̀ɔn, mèŋ n nǎ 
ndǎg mbwo gù tɛ’, ńtí pá’ ɔ̀ la gÿo mèŋ n tè gwɔ́ pá’ petsɔ́ pʉ̀a mesoŋ wɔ́. Pɔ́ ée 
metsǒŋ, pɔ́ té gÿo mmó gie ɔ̀ ne ńkwòŋo wɔ́, éfʉte mezwě pɔ́b, mèŋ n nǎ ndǎg 
mbwo gù, mélà’mie mèŋ n tè pá’ nkẅè ncùb pà Roma ŋwɛ́ wɔ́. 

12Mèŋ, n gee ńkwoŋo kwoŋ ńzɔ́gɔ nzyè ngʉ̀a mbʉ́a nà ngàba lá’, ńgíŋe ńgabte 
shúm sɔ́ɔn nzsè legém, ńnáa tà’ nzsè mbwo gù. 

13Ankẅè ncùb ŋwɛ̌ tyé yé pɔ́ taa nzèm, éfó tè ku’u lépʉ’ʉ twó yé ńdíe tÿǒ wɔ́, ńcʉ́’ 
sɔbɔ twó yé ssé ńgɔɔn ngie: E Ssé yɔɔn, tsɔ́ɔn mezìŋe mɔ́ɔn, mèŋ n deen ńgwɔ́ pɔ́ 
nyìŋ tepòŋ. 

14Yěsô ma’a twó yɔɔn nò ngie: Tà mèŋ n ké shwóŋó gẅí, wɔ̀ɔn nkẅè ncùb la gwaa 
piŋ lê ndá yé, e Ssé tè nyé ne ńda’a yé wɔ́. Tá, ńké ńgʉa ná nyìŋ pàfarisay wɛ̌, e Ssé 
ké ne ńdá’a yé la’. Áa pú’u, tá ńgwɔ́ gie nyìŋ lɔɔn ńŋá’te nnɛ́, mbà mé ge sẅé’e yé 
náa ssé, ésẅé’e nnɛ́, mbà Ssé ge pʉ’ʉ yé tÿɔ́g tÿɔg. 

Yěsô kwoŋo gígyé gubé 
(Matio 19.13-15; Malékuse 10.13-16) 

15Etsɔ́ pʉ̀a gÿo ńdɔg mbɔɔ púɔ mepÿɛ́, ńtóo mvfò Yěsô légwɔ́ gie à ge záb mbwo 
twó pɔ́b,ngàŋa kwò yé gyá ńne ńtɔ́’ɔ pɛ̌ pʉ̀a. 

16Tá Yěsô tsẅi mé lɔgɔ wɔ́b ńtó tó. Á gɔɔn ngie: Pi nyé gígyé gubé pɔ́ tó ńkẅɛ́te 
wɔ̀ɔn, tà pi táte wɔ́b. Epʉ̀a pie ée pá’ gubé zɔ̌ gẅiin nò nà lefùɔ Ssé. 

17Mèŋ shwóŋó gẅí, kwà’ nénʉ́, nyìŋ lɔɔn tè cʉ́’ pá’ mûɔ mémúɔ, ńzẅíŋ ngie Ssé zɔ 
cʉ’ʉ́ sá’a yé wɔ́, mbà pɔ́ Ssé téen ńdá’a ńteme nò wɔ́, ńzẅíŋ lefùɔ Ssé pá’ mûɔ wɔ́, 
mbà ngàŋ à tè ku’u lé lá’ ńkúu nà nò lefùɔ ŋwɛ́ wɔ́. 

Anò ngàŋa mmó pɔ́ Yěsô 
(Matio 19.16-30; Malékuse 10.17-31) 

18Atsɔ̌ ńkěm pà Yuda tó ńzɛ́te Yěsô ngie: Tsítsà we mbòŋo, à lɔɔn ńgwɔ́ mèŋ n gÿo 
lêkɔ́ tá ńgẅiin le gwɔ́ tèmì? 

19Yěsô tsɔ́’ ńzɛ́te yé ngie: Ɔ̀ tóŋo wɔ̀ɔn le nyìŋ mbòŋo mélà’a kɔ́? É té ndà’ Ssé wɔ́, 
mbà tsɔ́ nyìŋ mbòŋo tè wó wɔ́. 

20Ɔ̀ tè ne ḿmoŋe mbʉ̌ Ssé wɔ́, e Ssé la záb ngie: Tè gÿo gÿɛ́, tè zẅé nyìŋ, tè jʉ, tè 
tÿɔ́g sóon twó nyìŋ, ná mekù’ tá gù pɔ́ má gù 

21Nyìŋ ŋwɛ́ tsɔ́’ ngie: Tà fó pá’ n dà nyé mûɔ shùm, mèŋ n gee ńké ńtsẅé ńkú’te 
mbʉ̌ mɛ̂ ku’té ntsèm. 

22Yěsô zẅí’te tà ńtsɔ́’ɔ mbwo yé ngie: Tà’a mmó kě ńnyé ńzága mbwo ɔ̀. Gʉa sẅiŋ 
shúm shú ntsèm, ńgab nkáb mbwo pàtèmmó, ńdeen ńké ńdá’ ńgẅiin shúm tʉ̀ 
nzẅìŋ tÿǒ lepwó, gʉa ńgÿo pú’u, ḿbiŋ ńtó ńcʉ́me nzèm mèŋ. 

23Á jú’, eshÿó wé sẅɛ́’, mélà’mie à la gẅiin shúm nkáb tɛ’. 

24Yěsô gyá ntí gie eshÿó wé lɔ̌g sẅɛ́’, ńgɔɔn ngie: Á pú ńtʉ pá’ à lɔɔn ńgwɔ́ ngàŋa 
mmó zẅíŋ ngie Ssé zɔ cʉ́’ʉ sá’a yé. 

25Á zeŋe mbwo shÿóon léshúu tsɛ̀ɛ njwóŋ lesyɛ’ɛ́, ńcʉa ngàŋa mmó lézẅíŋ ngie 
Ssé zɔ cʉ́’ʉ sá’a yé. 

26Epʉ̀a pie pɔ́ la ne ńjú’u yɔɔn nò gɔɔn ngie: Tà á lɔɔn ńgwɔ́ pɛ́’ɛ, mbà wɔ̌ ge lá’ 
tsẅɛ́? 

27Yěsô gɔɔn ngie: Anò gie á cʉa pʉ̀a mesoŋ, á té Ssé cʉa. 

28Piɛ gɔɔn mbwo Yěsô ngie: Tà peg léen ńnyé yég kɔ̀ɔkɔ́ɔ, ńcʉ́me nzèm gù pá’ɔɔn 
lá. 

29Yěsô tsɔ́’ ngie: Tà mèŋ shwóŋó gẅí, kwà’ nénʉ́, nyìŋ lɔɔn ńnyé ndá ye, ńnyé 
nzwě we, ńnyé méfɛ̌ pé, ńnyé tá we pɔ́ má we, ńgwá’ gubé yé, ńtí léfùɔ Ssé, 

30mbà ngàŋ ge zso pɔ́ fʉ̀’ɔɔn gíŋe gẅiin sɛ̌ shúm tà tɔ́g sie à ka nyě, é lá’ gwɔ́ tsɛ̀ɛ 
ngwòŋ sẅé, é gẅiin le gwɔ́ tèmì. 

Yěsô giŋé ńgɔɔn ntí legwé gie à ge lá’ kwé yɛ̌ 
(Matio 20.17-19; Malékuse 10.32-34) 

31Yěsô fâg ngàŋa kwò yé ntsɔ̀b pʉ́a nê legém, pâ pɔ̌ tyé, á gɔɔn né pɔ́b ngie: Pi jú’ 
mboŋó, pege ee mánzsè ńne ḿbʉʉ né Yerósalem pá’ɔɔn, é kúu wó, akɔ́ɔkɔ́ɔ 
gie pàntsẅi nkʉ̀ Ssé la ŋwe’e ńtí Míŋ Nyìŋ wɔ́ à pumte. 

32Mé ge zɔɔn kúu wó, ésẅiŋe yé mbwo pàtè zsě Ssé pie pɔ́ sá’a lá’ yɔɔn, pɔ́ zoonte 
yé, ńtém shʉ́ ná ye, ńtsɔg métyé ná ye, 

33é lɔg ngwɔ̀ɔn cúa yé, é gÿo mé zẅé yé, à piŋ ńzíme nà legwé nà mbɔ́ɔntè lyɛ̌’ tá. 

34Tá’, Yěsô gɔɔn pá’ɔɔn, ngàŋa kwò yé pú tè jú’u tsɔ́ mmó nà nò gie à gɔ̌ɔn wɔ́, 
ashwóŋè yé ké ńtebe wɔ́b tebe, pɔ́ té jú’u nò gie à lɔgɔ ńgɔɔn mboŋó wɔ́. 

Yěsô tǒ Yériko ńgÿo fʉ̀ menÿɔ́g gyá jʉ’ 
(Matio 20.29-34; Malékuse 10.46-52) 

35Yěsô gʉa tà ne ńkúu tÿǒsoŋo Yériko, atsɔ̌ fʉ̀ menÿɔ́g ńnéŋe ngʉ̀ŋe mánzsè ńne 
ńdúɔ ndúɔ, 

36ńjú’ pá’ alá’ ne ńzẅɛ́ɛ shwǒŋ ńcʉa, ńzɛ́te pʉ̀a ngie: Áa kɔ́? 

37Epʉ̀a tsɔ́’ ngie: Aa Yěsô mûɔ Nǎzarɛd gẅie à cʉa. 

38Á leen ńké ńzye léga’te lê ngyè tetʉ́ʉ ngie: Yěsô nyìŋ nà ngẅɛ̀ fùɔ Ndavíd, tsɔ́ɔn 
mezìŋe mɔ́ɔn. 

39Epʉ̀a pie é ke ńgwɔ́ mvfò ńgiŋe, ne ńkaga yé ngie à láŋte. Tá á fó ḿmege ńná 
ngyè ye tÿǒ ngie: Yěsô, nyìŋ nà ngẅɛ̀ fùɔ Ndavíd tsɔ́ɔn meziŋe mɔ́ɔn. 

40Yěsô tyé ńtsẅi ngie mé lɔgɔ yé ńtó ńná né yé, á tó tà ńkúu lejʉ́ŋ yé, Yěsô zɛ́te yé 
ngie: 

41Ɔ̀ tsɔɔn ngie mèŋ n gÿo lêkɔ́ ná gù? Afʉ̀ gɔɔn ngie: Andè, mèŋ n tsɔɔn légíŋe ńgyá 
jʉ’. 

42Yěsô gɔɔn né yé ngie: Pá’ ɔ̀ zǎb ntʉ́m ɔ́ ná mèŋ lá, gyá jʉ’! 

43Fʉ̀ ŋwɛ́ gwoon ńgíŋe ńgyá jʉ’, ńcʉ́me nzèm Yěsô, ńgiŋe ńgu’te Ssé, alá’ gyá yɔɔn 
nò, ńgwóon ńzye lé pú ńgu’te Ssé. 

Lukase 19 

Yěsô pɔ́ Sakîo 

1Yěsô kúu Yériko, ńně ńzyɛ́’ɛ tÿǒsoŋ, 

2atsɔ̌ nyìŋ kẅɛ, lezíŋ sé gwɔ́ le Sakîo, á gwɔ́ tá ndá pàkẅé ncùb pà Roma, ńgwɔ́ 
ngàŋa mmó tɛ’. 

3Á kẅɛ pú’u, ńně fá’a légyá yé nyìŋ gẅie Yěsô aa wɛ̌, tá à tè ne ńgyá shÿó wɔ́, 
mélà’mie à laa tetu’u nyìŋ, alá’ piŋ ńgwɔ́ nzèm Yěsô tɛ’. 

4Á kÿote ńgʉa mvfò, á nà shÿó gẅie Yěsô lɔ̌ɔn nge cʉa mǒ, ńkwɔ́’ ńzébe nà tsɔ́ tÿǒ, 
ḿbyɛ́b pá’ à ge gwaa cʉa à gyá yé. 

5Yěsô gʉa tà ńkúu jʉ’ó, ḿbʉ’ʉ twó yé ńdíe yé, ńgɔɔn ngie: Lwo sẅɛ́’ me Sakîo, á 
poŋ ngie, n dá’ pɔ́ ndá gù lyɛ̌’ɔɔn. 

6Sakîo gwôon sẅɛ́’, ńtyé ssé, ńdɔgɔ lékág ńkúe Yěsô. 

7Alá’ la gyá pá’ pɔ́ ye gee, ńzẅɛ́te ngie: A gẅie à gee ndá nyìŋ tepòŋ ńda’a lɛ. 

8Pɔ́ ye gÿo ńgwɔ́ ndá, Sakîo tyé mvfò ye ńgɔɔn ngie: Cʉ̀apʉ̀a, mèŋ n ge gabte shúm 
sɔ́ɔn nzsè pʉ́a, é náa tà’ nzsè mbwo pàtèmmó, ńgwɔ́ gie n dǎ lɔgɔ gáte ńkẅé mmó 
nyìŋ, mbà mèŋ n ge tsɔ́’ náa mbwo ngàŋ ngʉ̀a lekùa. 

9Yěsô jú’, ńgɔɔn ngie: E Ssé gÿǒ yɔɔn tsìŋe ndá pú ńtsẅɛ́ lyɛ̌’ɔɔn, mélà’mie Sakîo 
giŋé ńgwɔ́ yé tsɔ̌ míŋ Ábalam! 

10Míŋ Nyìŋ la zɔɔn ńtó pɔ́ léfa’ pʉ̀a pie pɔ́ la kúu pyé, é gÿo pɔ́ tsẅɛ́. 

Esagá nò nà megàŋa fà’ métá 
(Matio 25.14-30) 

11Yěsô ne ńgɔɔn nò, alá’ ne ńzẅí’te tà ńgwóon ńně ńkwaŋa ngie lefùɔ Ssé é ge 
gwóon tó pɔ́ fʉ̀’ó, ńzɔɔn ńgwaa gwɔ́, mbà à gʉ̌a tà ńcʉ́’ n gee pɔ́ lékúu Yerósalem. 
Yěsô lɔg sagá nò ńgɔɔn né pɔ́b ngie: 

12Atsɔ̌ mûɔ ntɔ́’ lǎ’ ńdu ssé ńgʉa tàa túm pá’ mé ge lɔgɔ yé gÿo fùɔ ntÿɔ́’ tá à piŋ 
nzèm, ésá’a yé pàga lá’. 

13Á gwaa gʉa, ńtóŋ megàŋa fà’ pé legém, ńnáa pàga nkáb gie áa tʉ̀ nzẅìŋ mbwo 
wɔ̌ɔwɔ́ɔ, ńgɔɔn né pɔ́b ngie: Pi cʉ́’ ńně ńtáŋa nkáb yɛ̂ tà mèŋ n dá’ ḿbiŋ, 

14ńdeen ńké ńgʉa. Tá’, pà lá’ apɛ̌, lɔg pá’ pɔ́ lɔ́ɔn ḿbʉa yé pʉa, ńtúm pʉ̀a jʉ’ gie à 
gee lê wó, ńgie pɔ́ gʉa ńgɔɔn ngie: Peg tè ne ńkwoŋo ngie nyìŋ wɛ̂ sá’a wég wɔ́. 

15Tá á gʉa tà ńkúu wó, mé ke ńdɔgɔ yé ńgÿo pɔ́ fùɔ, á piŋ nzèm fʉ̀’ɔɔn, ńtóŋ 
megàŋa fà’ pé pie à la ná ntà metʉ̌a mbwo pɔ́b la, légwɔ́ gie pɔ́ ge shwóŋó yé pá’ 
pɔ́ ka cʉ̌’ ńtáŋ tà é gwɔ́ pú’u. 

16Andùŋ mvfò tó, ńtyé mvfò yé ńgɔɔn ngie: Zɔɔn múɔ, n tǎŋ nkáb gie ɔ̀ la ná né 
mèŋ la, tà njÿó pàg legém. 

17Áfùɔ tsɔ́’ ngie, áa mboŋ, ɔɔ ngàŋa fà’ we mbòŋo. Pá’ ɔ̀ pɔ̌ɔn múɔ mémmó mboŋó 
la, mèŋ n ge ná metÿǒsoŋ legém ɔ̀ ne sá’a. 

18Ambɔ́ɔntè tó yé ńgɔɔn ngie: Ankwɔbɔ́, n tǎŋ nkáb gie ɔ̀ la ná né mèŋ la, tà ńjÿó 
pàg sétʉ̀a. 

19Afùɔ tsɔ́’ɔ mbwo yé ngie: Á gʉa ná gù, mbà mèŋ n dɔgɔ́ gú ńgÿo ngúmnɔ́ɔn gẅie 
ɔ̀ ge sá’ metÿǒsoŋ méntʉ̀a. 

20Wetsɔ̌ tó ńgɔɔn ngie: Metʉ̌a, tà’a pàga nkáb gù wá wɔɔn, n da lɔgɔ mmó nzsǒ 
ńkwɛ́ ńde’e. 

21Ńzɔɔn ńde’e pú’u, pɔ́ mélà’mie n da ne ḿbɔ́gɔ gú pɔ̌g, ɔɔ nyìŋ ńcÿɔ́g tɛ’, ɔɔ ḿbíi 
mmó pɔ́ jʉ’ gie ɔ̀ kà tè wó nuŋe, ḿbiŋe ńkába mmó gie ɔ̀ kà tè pye. 

22Afùɔ tsɔ́’ɔ mbwo yé ngie: Ɔɔ nyìŋ gẅie a fa’a fa’ we tepòŋ, n ge lɔg pɔ́ ncwò ɔ́ 
ŋaga gú. Ɔ̀ la zsé ngie mbàŋa nò yɔ̀ɔn tʉ tɛ’, ngie mèŋ n gee ḿbíi mmó jʉ’ gie mèŋ 
n da tè wó nuŋe, ńtsɔ́’ɔ shúm jʉ’ gie n da tè wó pye. 

23Mélà’a kɔ́ ɔ̀ la tè néŋ nkáb yɔɔn mbâŋ, á jʉ’ gie mèŋ n ge gwaa tó kẅé, apì zébe 
mǒ wɔ́? 

24Ńdeen ńké ńgɔɔn mbwo pʉ̀a pie é laa jʉ’ó ngie: Pi gwoon yé, ńkẅé ye nkáb, 
ńnáa mbwo nyìŋ gẅie à jÿǒ legém. 

25Pɔ́ zoŋ ngie: Metʉ̌a, à ně ńdá’ ńgẅiin legém! 

26Afùɔ tsɔ́’ ngie: Mèŋ shwóŋó gẅí, nyìŋ lɔɔn ńkag tʉ̀ tà ńgẅiin mmó, mbà mé ge 
kẅi’i. Tá nyìŋ ké tè kag tʉ̀ wɔ́, mbà mé ge fóo mbwo yé kẅé mbàa méjʉ’ gẅie à 
gẅiin. 

27Á gʉa ná megàŋ mbù pɔ́ɔn, epʉ̀a pá pie pɔ́ ka ne ńdʉ’ʉ ngie mèŋ n tè gwɔ́ fùɔ 
wɔb wɔ́ la, pi lɔgɔ wɔ́b ńtóo jʉ’ɔɔn, ńgwaa wɔ́b mvfò mèŋ. 

Yěsô kǔ Yerósalem 
(Matio 21.1-11, 15-17; Malékuse 11.1-10; Jâŋ 12.12-16) 

28Yěsô gɔɔn yɔɔn sagá nò mbwo lá’ tà ḿmag, ńcʉa ńgwɔ́ mvfò, ńně ḿbʉʉ né 
Yerósalem. 

29Ńgʉa tà ne ńkúu lepàa Mbedfajé pɔ́ Mbetáni, á ngʉ̀ŋe lekwɔ’ɔ́ metÿǒ mèvɛ olive, 
ńtúmngàŋa kwò yé yépʉ́a, 

30ńgɔɔn né pɔ́b ngie: Pi gʉa tsɛ̀ɛ lá’ yɛ̂ gie áa mvfò pi lɛ. Pi ge kúu wó gyá múɔ 
nzikáse gẅie mé ně ńcʉŋ, e gwɔ́ gie nyìŋ laa mǒ ńnéŋe. Pi kyɛ́’ ńdɔg ńtó. 

31Pi lɔɔn ne ńkyɛ́’ɛ, nyìŋ zɛ́te gẅi ngie pi kyɛ’ɛ nzikáase yɛ mélà’akɔ́ wɔ́? Pi tsɔ́’ 
ngie Andè zɔ ne ńtsɔ́ɔn. 

32Epʉ̀a pie à tumó wɔ́b leen ńgʉa tà ńkúu wó, ńgyá kɔ̀ɔkɔ́ɔ gwɔ́ pɔ́ pá’ Yěsô ně 
shwóŋó wɔ́b. 

33Pɔ ne ńkyɛ́’ɛ megàŋ nzikáase ŋwɛ́ gɔɔn ngie: Pi kyɛ́’ɛ mûɔ nzikáase yɛ̂ mélà’a 
kɔ́? 

34Pɔ́ tsɔ́’ ngie: Andè zɔ ne ńtsɔ́ɔn. 

35Pɔ́ lɔg nzikáasè ńtó tà ńkúu lejʉ́ŋ Yěsô, ńzáb menzsǒ fÿɔ́g mɔ́b nkà’ ye, ńgÿo á 
kwɔ́’ ńnéŋe ndùmó. 

36Yěsô ne ńgee, epʉ̀a ne saŋte menzsǒ mɔ́b ndùm mánzsè, á gíŋe ndùmó. 

37Á gʉa tà ne fóo lekwɛ́ metÿǒ olive ńcwoŋo, ngàŋa kwò yé gie é laa nzèm ye tà 
ńgwɔ́ pɔ́ lá’ zye lékág, ńdɔg ngyè tetʉ́ʉ ńgu’te Ssé nà menò mmɔɔn mmɔɔn mie pɔ́ 
lǎ gyá Yěsô gÿo, 

38ńně ńgɔɔn ngie: Mbʉ́lè gwɔ́ ne fùɔ gẅie à tóo nà lezíŋ Cʉ̀apʉ̀a. e Ssé ee tÿǒ 
lepwo ńgwɔ́ ngàŋ mbʉ́lè, agù’te gwɔ́ mbwo yé gẅie aa tàa tÿǒ lepwó. 

39Tsɔ́ pà farisay pie é laa yɔ́b jʉ’ó, fóo nùɔ lá’, ńgɔɔn né Yěsô ngie: Tsítsà, 
gÿo ngàŋa kwò ɔ́ láŋte! 

40Yěsô tsɔ́’ ngie: Mèŋ shwóŋó gẅí: Pɔ́ lɔɔn ńdáŋte, mbà metóon ge pége jʉ’! 

41Yěsô gʉa tà ne ńkúu Yerósalem, ńdíe tÿǒsoŋ ńzye lélʉa, 

42ńně ńgɔɔn ngie: Pi pà Yerósalem, pi ee lyɛ̌’ɔɔn, pi tè ne ńzsé mmó gie ńgwɔ́ á 
náa gẅi mbʉ́lè wɔ́, á ké yɛ̂, mbà á lyěen menÿɔ́g pi lɛ. 

43Atsɔ́ fʉ̀’ ge gÿo gwɔ́, megàŋ mbù pí tó, ńkwɛ́ nká’ ńdɔg ńkíle gẅí, éfóo meshÿó 
meshÿó tó nẅé’e gẅí. 

44Pɔ́ ge gÿo tó, é gwɔ’ɔ gẅi lâ gubé gí ntsèm, é gíŋe tágte tÿǒsoŋ gí tà pɔ́ le nyé 
tóon á gíŋe ńzɛ́be nà tsɔ̌ wɔ́. Á zɔɔn ńgwɔ́ pú’u, mélà’mie pi kaa zsé fʉ̀’ gie e Ssé 
too légÿo nò mbòŋo ná pi wɔ́. 

Yěsô ne ńjwoŋo pà táŋa metʉ̌a tsɛ̀ɛ jʉ’ʉ Ssé 
(Matio 21.12-13; Malékuse 11.15-19; Jâŋ 2.13-16) 

45Yěsô fóo jʉ’ó, ńgʉa tà ńkúu tsɛ̀ɛ jʉ’ʉ Ssé, ńzye létág pàsẅiŋ shúm, 

46ńně ńgɔɔn né pɔ́b ngie: Áa tsɛ̀ɛ ŋwà’ne Ssé, e Ssé gɔɔn ngie: «Ndá yɔ̀ɔn ge gÿo 
gwɔ́ ndá sẅíŋtè. Tá pi léen sele ńdɔg ńgÿo nkʉ̀a metsǒŋ». 

47Yěsô piŋ ńgwɔ́ lyɛ̌’ ntsèm, ńně ńgwɔ́ pɔ́ tsɛ̀ɛ jʉ’ʉ Ssé ńzí’i pʉ̀a nò Ssé, metándá 
pànùŋe pwɔ́’, pâ pàkyàgte lepʉ̌ Mǒsê mbàa mekěm pà Yuda ne fa’a shÿó légÿo mé 
zẅé yé. 

48Tá fá’ shÿó kékáŋ, mélà’mie alá’ ntsèm la ne ńtéŋe letwoŋó tɛ’ ńzẅí’te nò gie 
Yěsô gɔɔn. 

Lukase 20 

Mekěm pàlá’ zɛté Yěsô lezíŋ nyìŋ gẅie à lɔgɔ fa’a fà’ 
(Matio 21.23-27; Malékuse 11.27-33) 

1Yěsô gwɔ́ tsɔ́ lyɛ̌’, ńnyé ńgwɔ́ pɔ́ tsɛ̀ɛ jʉ’ʉ Ssé ńně ńzí’i pʉ̀a mmó ńdɔgɔ ńtsẅii 
Nkʉ̀ Mbòŋo mbwo lá’, metándá pànùŋe pwɔ́’ pâ pàkyàgte lepʉ̌ Mǒsê lâ melÿò tsɛ̀ɛ 
lá’ tó. 

2Ńzɛ́te yé ngie: Shwóŋo wég, ɔ̀ lɔgɔ lezíŋ wɔ́ ńgÿo mɔɔn menò? Kwà’ wɔ̌ zɔ tumó ɔ́ 
ngie ɔ̀ gÿo pú’u? 

3Yěsô tsɔ́’ɔ mbwo pɔ́b ngie: Mbɔɔ mèŋ yɔ́ɔn, mèŋ, n ge zɛ́te gẅi tà’a nò. Pi shwóŋó 
wɔ̀ɔn: 

4Awɔ̌ la túmo Jâŋ Mbabtis? E Ssé kà pɔ́ pʉ̀a mesoŋ? 

5Pɔ́ jú’, ńkwaŋte tsetsɛ̀ɛ pɔ́b ngie: Pege lɔɔn ngie e Ssé zɔ la túmo yé, mbà à ge zɛ́te 
wégè ngie tà mélà’a kɔ́ pege la tè zẅíŋe nò gie Jâŋ lɔ̌ɔn ńgɔɔn wɔ̂? 

6MÀbiŋ ngie pʉ̀a mesoŋ zɔ̌ la túmo yé, mbà lá’ ge lɔg metóon téme wégè zẅé, 
mélà’mie pɔ́ ée nà yɔ́b twó ńne ńzsé ngie Jâŋ laa ntsẅì nkʉ̀ Ssé. 

7Ńkwaŋ pá’ɔɔn, ńcʉ́’ ńtsɔ́’ pɔ́ ngie pɔ́ kaa zsé. 

8Yěsô gɔɔn yé né pɔ́b ngie: Mbɔɔ mèŋ yɔ́ɔn, n tè shwóŋó gẅi nyìŋ gẅie n dɔgɔ 
lezíŋ sé ńgÿo mɔɔn menò wɔ́. 

Esagá nò gie e nyɛɛ ngie pàsá’a lá’ ge zẅé Yěsô 
(Matio 21.33-46; Malékuse 12.1-12) 

9Ńgɔɔn pú’u, ńzye lélɔg sagá nò ńgɔɔn né lá’ ngie: Atsɔ̌ ndÿò lǎ’ ńgẅiin nká’ wé, 
ńgʉa tsòló ḿbye metÿǒ mie mé kyéen mentɔ̌ɔn ńdɔgɔ ńnyɛte melù’, ńdu ssé ńgee 
legìŋ, ńgee tóo wó ńnéŋe tɛ’. 

10Afʉ̀’e lékáb ntɔ̌ɔn tÿǒ gÿo ńku’, á túmo tsɔ̌ nyìŋ na pafa’a fa’ pe mbwo pʉ̀a pie ée 
nká’ ngie à gʉa ńkẅé mé mentɔ̌ɔn tÿǒ ńdɔg ńtó. Pɔ́ nkúu wó, ńgwoon yé ńcúa, 
ńjwoŋo yé á piŋ mbwó mesẅɛ̀ɛ. 

11Á gíŋe ńtúmo wetsɔ̌, pɔ́ gíŋe wéwɛ̌ ńcúa, ńzoonte yé, ńjwoŋo yé á piŋ mbwo 
mesẅɛ̀ɛ. 

12Angàŋ nká’ gíŋe ńtúmo mbɔ́ɔntè yétá, pɔ́ gíŋe ńnéŋ mefʉ̌ŋ ná wéwɛ̌, ńjwoŋo yé. 

13Ngàŋ nká’ leen ńké ńkwaŋte ngie: Mèŋ n gÿo lêkɔ́ pé’e? Ńńnéŋe tà ngie: Mèŋ, n 
ge túmo Míŋ wɔ̀ɔn mie n kwoŋo yé tɛ’. Pɔ́ ge gǎ wɔ́ gÿo mekù’ mé. 

14Múɔ gʉa ńkúu wó, pànyɛte melù’ gyá yé, ńgɔɔn tsetsɛ̀ɛ pɔ́b ngie: Njÿò ndá wɛ̂ 
gẅie à tóo lɛ, pege zẅé yé, ńjÿó nká’. 

15Ńgɔɔn pú’u, éshwóŋó yé ńdɔg fó nká’ ńkẅɛ, ńzẅé yé. Yěsô leen ńké ńzɛ́te ngie, 
pi gyǎ gí ngie ngàŋ nká’ ge tó gÿo lêkɔ́ ná pɔ́b? 

16À ge tó gÿo mé zẅéte pɔɔn pànyɛte melù’, à cʉ́me nká’ mbwo pe mendyɛ̀’ɛ. Alá’ 
jú’ pá’ Yěsô cʉmé yɔɔn nò pú’u, ńgɔɔn ngie ngǎŋ ńgwɔ́ á le pɛ́’ɛ wɔ́! 

17Yěsô leen ńké ńdíe wɔ́b tà ńgɔɔn ngie: Tà wɔɔn nkaŋ ŋwà’ne gẅie ée tsɛ̀ɛ 
ŋwà’ne Ssé ée pá’ɔɔn ńdɔgɔ ńgɔɔn ngie kɔ́: «Tóon gẅie pàpwóon ndá la gwá’, léen 
ńcʉ́’ʉ tóon gẅie yé zɔ pǔ ḿbi’ ndá»? 

18Tóon ŋwɛ́ aa gẅie mbɔɔ wɛ̌ nyìŋ wɔ́ lɔɔn ńgwe mǒ, mbà ngàŋ ge pwɔ́’te. Á píŋ 
ńgwe ná nyìŋ, mbà à ge pú gwɔ’ɔ ngàŋ. 

Mé lʉŋté Yěsô ńtí nò ncùb pà Roma 

19Pá’ metándá pànùŋe pwɔ́’ lâ pàkyàgte lepʉ̌ Mǒsê, la jú’ yɔɔn sagá nò, ńdiŋ ngie à 
gɔɔn pɔ́ ne pɔ́b la, pɔ́ fa’ shÿó légwoon yé, tá ḿbɔ́g nÿɔ́g lá’. 

20Ńdeen ńké ńzye légwá ḿbáte yé, ńtúm pà mánáŋ nzèm yé, tà pɔ́ gwɔ́ yɔ́b nzèm 
yé pɔ́ pá’ pʉ̀a mbòŋo, tá ne ńzẅí’te pá’ nò ge kẅɛ pɔ́ cwo ye tá mé lɔg ńgwoon yé 
ńnáa mbwo ngúmnɔ́ɔn pà Roma. 

21Pɔ́ tó ńzɛ́te Yěsô ngie: Tsítsà, peg ne ńzsé ngie ɔ̀ gɔɔn nò, ḿbiŋ ńda’té pɔ́ nò gie á 
tyé ndʉŋ ndʉŋ, ɔ̀ tè líe pʉ̀a pɔ́ nà shÿó wɔ́, ńda’te nò nénʉ́, pɔ́ pá’ Ssé ne ńzɛ́te 
ngie mé gÿo pú’u. 

22Shwóŋo wég: Lepʉ̌ ségè ée pé’e ńzẅíŋ ngie pege má’ ncùb Kása pà Roma kà 
ngǎŋ? 

23Yěsô zsé ngie pɔ́ zẅí’i pɔ́ ncwò we, ńgɔɔn né pɔ́b ngie: 

24Pi nyɛɛ wɔ̀ɔn pàga nkáb. Wɔɔn ée shÿó wɔ̌ gẅie ée nà nkáb? Sɔɔn é gwɔ́ lezíŋ wɔ́ 
sie ée mǒ? Pɔ́ tsɔ́’ɔ mbwo yé ngie ée we Kása, lezíŋ gíŋ ńgwɔ́ pɔ́ sé. 

25Yěsô lêen ńké ńgɔɔn né pɔ́b ngie: Á lɔɔn ńgwɔ́ pú’u, pi náa mmó gie áa ye Kása 
mbwo Kása, ńnáa ye Ssé mbwo Ssé. 

26Pɔ́ jú’ pá’ à tsɔ̌’ pú’u, á kʉ’ʉ wɔ́b, pɔ́ té gyá tsɔ́ lɔ̌’ nà shwóŋó gie à gɔ̌ɔn mbwo lá’ 
gwɔ́, ńdáŋte. 

Mé lʉŋté Yěsô ńtí lézíme nà legwé 
(Matio 22.23-33; Malékuse 12.18-27) 

27Etsɔ́ ntá’ pʉ̀a ná nùɔ pà sadukay leen ńké ńtóo lejʉ́ŋ Yěsô, pà sadukay ée pʉ̀a 
pie é té zẅíŋ ngie mepfó ge gÿo zíme nà legwé wɔ́. 

28Ńgɔɔn ngie: Tsítsà, Mǒsê la ŋwe’e tsɛ̀ɛ lepʉ̌ ségè ngie: Nyìŋ lɔɔn ńzɔ́’ɔ manzwě, 
ńkwé té cʉa mmó, mbà fɛ́ we gẅiin lésɔgɔ mpfɔ́g, pɔ́ yé zyé pènkʉ́ ńdɔg nuŋe 
ngẅɛ̀ fɛ́ awɛ̌. 

29Shwóŋo wég: Etsɔ́ mefɛ́ laa wó, ńgwɔ́ mbàŋa sɔɔn mbʉ́a, ndùŋ mvfò zɔ́’, ńgÿo 
ńkwé té cʉa mmó. 

30Mbɔ́ɔntè sɔgɔ mpfɔ́g, ńgíŋe ńkwé yé té cʉa mmó. 

31Mbɔ́ɔntè yétá gíŋe sɔ́gɔ mpfɔ̌g wa, ńkwé pɔ́ tè cʉa mmó. Pɔ́ pú’u, tà pɔ́b sɔɔn 
mbʉ́a pu ńzɔ́’ɔ wɛ̌ manzwě, ńké ńkwé pɔ́ tè cʉa mmó. 

32Á gwaa zsote manzwě kwé yé. 

33Pá’ pɔ́b sɔɔn mbʉ́a la pú ńzɔ́’ɔ manzwě wɔɔn lɔɔn, mé ge lá’ zíme nà legwé, à 
gwɔ́ we wɔ̌ fʉ̀’ó? 

34Yěsô tsɔ́’ɔ mbwo pɔ́b ngie: Áa nà fʉ̀’ɔɔn, mbàŋa lâ pànzwě ne ńzɔ́’ɔ. 

35Tá ńgʉa ná pʉ̀a pie Ssé gyǎ ngie à ge zíme wɔ́b, pɔ́ kú yɔ́b tsɛ̀ɛ ngwòŋ sẅé, mbà 
tsɔ̌ lézɔ́’ à tè gíŋe ńgwɔ́ wó mbwo pɛ̌ mbàŋa lâ pɛ̌ pànzwě wɔ́. 

36Ńzɔɔn ńgwaa gwɔ́ pɔ́ té gíŋe ńgee nkwě wɔ́. Mélà’mie pɔ́ cʉ́’ ńgwɔ́ pɔ́ pá’ mecÿɔ́’ 
Ssé la, ńcʉ́’ púɔ Ssé, ńtí nò gie Ssé kẅě wɔ́b mbwo legwé. 

37Kwà’ Mǒsê la shʉ̀ashʉ̀a ńda’te ngie epʉ̀a ge lá’ zíme nà legwé. Áa nà jʉ’e ŋwà’ne 
gie à la ŋwe’e nà nò mûɔ métÿǒ gẅie à la gyá mmɔ̌g mǒ, á tóŋo Cʉ̀apʉ̀a le, e Ssé 
Ábalam, ńgwɔ́ Ssé Esâg, ńgwɔ́ Ssé Yakwɔ́b, 

38Yěsô gíŋe ńgɔɔn ngie, e Ssé tè Ssé mepfó pʉ̀a wɔ́, e Ssé ee Ssé pʉ̀a metʉ̀. Pi zsé 
ngie pʉ̀a mesoŋ metsèm cʉa nzèm Ssé ńgwɔ́ pʉ̀a metʉ̀. 

39Yěsô tsɔ́’ pú’u, tsɔ́ pàkyàgte lepʉ̌ Mǒsê tóontè ńgɔɔn ngie: Tsítsà ɔ̀ tsɔ̌’ kwà’ 
mboŋó. 

40Á fo fʉ̀’ó nyìŋ tè gíŋe ńgẅiin shÿɔ́g légíŋe ńzɛ́te yé tsɔ́ nò wɔ́. 

Anò fùɔ Ndavíd pɔ́ Nzà’nkÿo 
(Matio 22.41-46; Malékuse 12.35-37) 

41Yěsô piŋ ńgɔɔn né pɔ́b ngie: Pi kwáŋ gí ngie mé zí’i pʉ̀a ngie Nzà’nkÿo gẅie Ssé 
la ka’ à ge lá’ gwɔ́ nyìŋ nà ngẅɛ̀ fùɔ Ndavíd pɛ́’ɛ̀ á lɔgɔ ńgwɔ́ lêkɔ́? 

42Fùɔ Ndavíd yé máŋwɛ́ gɔɔn tsɛ̀ɛ ŋwà’ne mezɔ́bɔ ntse ngie: Cʉ̀apʉ̀a Ssé gɔ̌ɔn 
mbwo wɔɔn Ndè ngie: Tóo ńnéŋe nà gwoŋó pwó yɔ́ɔn ye tʉ̀, 

43ńzẅí’te mèŋ n dɔg megàŋ mbù pú, ńgÿo ntÿɔgɔ́ mekwò mú 

44Tà fùɔ Ndavíd tóŋo yé le we Ndè pá’ɔɔn, Nzà’nkÿo piŋ ńgwɔ́ nyìŋ nà ngẅɛ̀ ye 
lêkɔ́? 

45Yěsô gÿo ńtsẅe ńně náa ntÿɔgɔ́ mbwo ngàŋa kwò yé, alá’ ntsèm gie á laa jʉ’ó ne 
ńjú’u. Á gɔɔn ngie: 

46Pi lÿɔ́’ pàkyagte lepʉ̌ Mǒsê. Pɔ́ kwoŋo léma’ meshʉ̀shʉ̀a nzsǒ ńdɔg ńgwáa ńkʉ́’ʉ, 
ḿbiŋ ńkwoŋ ngie me tsyɛ’te wɔ́b á ndùmo gyɛ̌. Ńkú mendá cú’tè, ńkaŋa yɔ́b jʉ’ pɔ́ 
mvfò. Pɔ́ kúu jʉ’e melínɔ́ɔn, ńnéŋé pɔ́ nà jʉ’e melÿò. 

47Pɔ zɔ̌ gíŋe ńdɔgɔ legyè ńkẅé shúm mepfɔ̌g, ńcʉ́’ʉ létsyɛ’te Ssé, ńdɔgɔ légɔɔn nò 
á sag ḿbaba menÿɔ́g pʉ̀a. E Ssé ge lá’ záb yɔb ngʉ̀ngʉ̀ e tʉ tɛ’. 

Lukase 21 

Eshúm pwɔ́’ ngàŋ ngɔ́’ mpfɔ̌g manzwě 
(Malékuse 12.41-44) 

1Yěsô nyé ńgwɔ́ pɔ́ jʉ’ʉ Ssé, ésele nnɛ́ ńně ńnáŋte jʉ’, ńgyá pá’ megàŋa mmó ne 
ńnéŋe shúm pwɔ́’ tsɛ̀ɛ jʉ’ gie mé ńnéŋe shúm pwɔ́’ wó. 

2Ńgyá tsɔ̌ mpfɔ́g manzwě, ńgwɔ́ mbóŋ tó yé, ńnéŋ pà tà’ ndólà mépʉ́a pie é té tsɔ́ 
mmó ku’. 

3Yěsô gɔɔn ngie: Tà mèŋ shwóŋó gẅí, kwà’ nénʉ́, àmpfɔ̌g manzwě wɔɔn, ńgwɔ́ 
mbóŋ, něŋ nkáb, ńcʉa pʉ̀a metsèm. 

4Epʉ̀a gwaa néŋ nkáb lɔg gÿo sɔ́b shúm pwɔ́’ é gwɔ́ metwó nkáb mɔ́b. Tá ńgʉa ná 
ye, à tsɛ ńgwɔ́ pɔ́ mbóŋ tá’, à něŋ wé ndà’a mmó gẅie á ke ńgẅiin lélɔg ńjú sé 
shúm. 

Yěsô gɔ̌ɔn ngie mé ge táa tága jʉ’ʉ Ssé 
(Matio 24.1-8; Malékuse 13.1-8) 

5Tsɔ́ ngàŋa kwò yé ńnéŋe tà ńdíe jʉ’ʉ Ssé, ńne ńgɔ’te ńgɔɔn ngie: Á té poŋ lá, gyá 
tsɔ̌ ntí metóon mbòŋo mie mé la lɔg ńkwɛ́, mbɔɔ tsɔ́ ntí shúm mbòŋo sie mé la ná 
mé lɔg ńkẅiŋ! Yěsô gɔɔn mbwo pɔ́b ngie: 

6Tà pi gyá pɔ́ pá’ á poŋo lɛ, atsɔ́ lyɛ̌’ ge gÿo gwɔ́, mé pú ńtág, tà tóon le gíŋe ńzébe 
nà wetsɔ̌ wɔ́. 

7Pɔ́ zɛ́te yé ngie: Tsítsà, yɔɔn nò ge lá’ gÿo síŋe? Mé lɔgɔ kɔ́ tá ńzsé ngie yɛ̌ fʉ̀’ ne 
ńku’u? 

8Á tsɔ́’ ngie: Pi laga twó gí, ḿbɔ́ɔn nyìŋ léfʉʉ gẅí. Á nue pʉ̀a tà ńgyɔ́ɔn ge gÿo tÿɔ́g 
lezíŋ sɔ́ɔn mvfò, wɔ̌wɔ́ɔ ná pɔ́b wɔ́ gɔɔn ngie aa Nzà’nkÿo, afʉ̀’ ku’ú. Pɔ́ lɔɔn ńgɔɔn 
pú’u, tà pi mɔ́ɔn tà ńcʉ́me nzèm pɔ́b. 

9Pi lá’ ńgwɔ́ tà ńjú’ mé ne ńgɔɔn nò nà mencù mie é kẅɛɛ, kà pɔ́ ná và’ gie á selé 
ńgwe tsɛ̀ɛ melá’ gwɔ́, tà pi cÿɔ’. Á ne ńzɛ́te ngie sɛ̌ shúm vɔg ńcʉate, tá á lě ńdɔgɔ 
ńgwɔ́ pɔ́ ngie njÿó gwǒon ḿmag wɔ́. 

10Yěsô gíŋe ńgɔɔn né pɔ́b ngie: Alá’ ge lá’ lu ssé lÿɔ́’ɔ yetsɔ́, afùɔ túm lu ssé ńdÿɔ́’ɔ 
wetsɔ̌. 

11Tsetsá’ ge lá’ pú cʉ’ʉ nà mejʉ’ tà ńgyɔ́ɔn, gwá’a pɔ́ gwáŋa gwe tsɛ̀ɛ mepàg 
ngwòŋ tà ńgyɔ́ɔn. Mentʉ̀ menò gÿo, éshúm sie mé ge gyá cÿɔ’ cÿɔ’ kẅɛɛ lefaŋ. 

12Mɔɔn menò ge zɔɔn lá’ gwaa tó, pi vɔg ńgyá mé gwoon gẅí, ńnyɛɛ gẅi ngɔ́’, 
ésẅiŋe gẅí, mé ŋaga gẅi mendá cú’tè pà Yuda, ńnéŋe gẅi tsǎŋ. Mé ge lá’ ŋaga gẅi 
á mvfò mefùɔ pâ pàngúmnɔ́ɔn, mélà’mie pi jǔ’ ncwò wɔ̀ɔn. 

13Tá à leen ńké ńcʉa pú’u, ńdɔg náa gẅi shÿó léshwóŋó nyìŋ gẅie mèŋ n gee wɛ̌. 

14Tà pi tʉ́ njÿó ḿmÿɔg ngie pi ge lá’ kúu jʉ’ʉ ntsàŋ é zoŋo twó gí lêkɔ́ wɔ́? 

15Mèŋ n zɔ ge zɔɔn lá’ náa zsé nò gie pi ge lɔg tsɔ́’ɔ nò. Pi tsɔ́’ɔ nò tà megàŋ mbù pí 
le zoŋ, é ké le gíŋe tsɔ́ nò ńgɔɔn wɔ́. 

16Kwà’ pʉ̀a pí ge lá’ zába nò ná pi, mbɔɔ kwà’ metá pí pâ memá pí, tà mbɔɔ mefɛ́ 
pí, pâ pʉ̀a pie é tswé’e gẅí, mbɔɔ meshǔ pí. Pɔ́ lɔgɔ gẅi ńgʉa, mé ŋaga gẅí, 
ńzẅéte pʉ̀a tà ńgyɔ́ɔn tsetsɛ̀ɛ pi. 

17Pʉ̀a metsèm ge lá’ pú pʉ̀a gẅi mélà’ mɔ́ɔn. 

18Tá’, tsɔ̌ tà’ noŋ ké letsɔ́’ɔ twó pi tà ḿbyé wɔ́. 

19Pi shÿɔg shÿɔg, ńgÿo ńgẅiin légwɔ́ tèmì. 

Ammó gie á ge gÿo gÿo Yerósalem 
(Matio 24.15-21; Malékuse 13.14-19) 

20Pi gÿo ńgwɔ́ tà ńgyá pà lÿɔ́’ ncù tó ńzéme Yerósalem tà ḿbume, pi zsé ngie fʉ̀’ 
gie mé ge tágte tÿǒsoŋ ne ńku’u. 

21Afʉ̀’ó la, á poŋ ngie pʉ̀a pie ée Jẅidea kÿo ńdɔg ye mekwɔ’ɔ́ ńgʉa ńdyeen, pʉ̀a 
pie ée tsɛ̀ɛ tÿǒsoŋo Yerósalem fó wó ńkẅɛ, epʉ̀a pie ée tsẅɛ pɔ́ɔn légíŋ ḿbiŋ 
nzèm lê tÿǒsoŋ. 

22À lɔgɔ pú’u, ńgwɔ́ lyɛ̌’ gie Ssé ńnéŋe ngʉ̀ngʉ̀ twó pʉ̀a Yerósalem. Menò mie mé 
la ŋwe’e tsɛ̀ɛ ŋwà’ne Ssé lɔgɔ ḿbumte. 

23Yee ngɔ́’ le! Tà pànzwě pie é ge lá’ gwɔ́ shwoŋ, mbɔɔ pie é ge lá’ ne nóŋe púɔ 
mepÿɛ́ nà mɛ̌ melyɛ̌’ ge lá’ gwá’a lá? E Ssé ge lá’ gyáŋa lóŋ ná pʉ̀a lá’ yɔɔn. Pʉ̀a 
metsèm gyá kwà’ máamáa ngʉ̀ngʉ̀. 

24Mé lɔg menně ncù ńgwa pʉ̀a, ńgwoon petsɔ́, ésaa melá’ melá’ pɔ́ cʉ́’ menkwɔ̀ɔn. 
Yɔɔn ee ntí gie pʉ̀a melá’ mie é té Ssé zsé ge lá’ pú tágte Yerósalem pú’u, é nẅé’e 
pʉ̀a wó tà yɔ́b fʉ̀’ lá’ ḿmag. 

Míŋ Nyìŋ ge gÿo tó 
(Matio 24.29-35; Malékuse 13.24-31) 

25Á ge lá’ gwɔ́ fʉ̀’ó, mé gyá meliŋé kẅɛɛ ná nèm, ńkẅɛɛ ná saŋ mbɔɔ nà 
mecÿɔ́’saŋ. Ntse té pàa pʉe, ḿbú ńcu’ tà pʉ̀a metsèm pie pɔ́ ée ndùmo ssé tsetsá’ 
vege ḿbú ḿbɔ́g tɛ’. 

26Epʉ̀a mesoŋ tó pɔ́ ḿbɔ́gɔ mmó gie á ge tóo ndùmo ssé tsetsá’, éshʉ́ŋ. Akɔ́ɔkɔ́ɔ 
gie áa lefaŋ, à pú ńtága. 

27Mé leen ńké ńgyá Míŋ Nyìŋ gwɔ́ tsɛ̀ɛ melɔ́ɔn ńne ńtóo, ńgẅiin shʉ́shÿɔ́g mbɔɔ 
máamáa metʉ̀. 

28Mɔɔn menò lɔɔn ńdá’ ńgwɔ́ tà ńzye létó, pi zẅí’te gí pɔ́ tè pɔ́g, mélà’mie afʉ̀’ gie 
Ssé gee kẅile gẅi ndá nkwɔ̀ɔn ne ńku’u. 

29Ńgɔɔn pu’u, ésag ngie: Pi líe tÿǒ tsɔ̀ɔn nzsó pâ metsɔ́ metÿǒ tá ńgyá, 

30é gwɔ́ tà ńzye létáb, pi zsé ngie afʉ̀’e lùm ne ńtóo. 

31Ndʉŋ ndʉŋ pú’u, pi la’ ńgwɔ́ tà ńgyá mɔɔn menò zye lécʉate, pi zsé ngie afʉ̀’ gie 
Ssé ge nyɛ lefùɔ sé tsɛ̀ɛ njÿó ne ńku’u. 

32Mèŋ shwóŋó gẅi, kwà’ nénʉ́, pʉ̀a pie ée tsɛ̀ɛ njÿó fʉ̀’ɔɔn té nge lá’ kwéte tà mag 
té gwɔ́ gie mɔɔn menò tsèm tǒ wɔ́. 

33Lefaŋ pɔ́ tsetsá’ ge gÿo mag, tá shwóŋó yɔ́ɔn lá’ le pyé. 

34Pi laga twó gí nà lecʉ’ʉ́ ńzɔ́gɔ ḿpfɛ́ɛ pɔ́ shúm, ńnúu melù’ tà ḿbʉ́a, ḿmÿɔgɔ 
menò nzsè nzsè, ḿbɔ́g legyè sí lépyé, lyɛ̌’ɛ́ lá’Míŋ Nyìŋ gwaa tó, pi le ne ḿbyɛ́bɛ 
yé wɔ́, 

35á gwɔ́ mbwo pi pá’ lejÿɔ’ la. Pi zsé ngie menò yɛ̌ lyɛ̌’ ge lá’ vege vege gwoon pʉ̀a 
metsèm ndùmo ssé tsetsá’ ntsèm. 

36Pi pɔ́ɔn lélyé, ńně sẅíŋte Ssé fʉ̀’ ntsèm, à náa gẅi tʉ̀ lélɔg ńtsẅɛ́ menò ŋwɛ́ mie 
é ne ńtóo, mbɔɔ lélɔg ńtyé mvfò Míŋ Nyìŋ. 

37Wɔɔn aa pá’ Yěsô lɔ̌ɔn ńzí’i pʉ̀a mmó tsɛ̀ɛ jʉ’ʉ Ssé lyɛ̌’ ntsèm, ńgwɔ́ ncwò nzém, 
ńgee ndùm lekwɔ’ɔ́ sie mé tóŋo le lekwɔ’ɔ́ metÿǒ mèvɛ olive, éfa’a jʉ’, ńdá’a wó. 

38Njÿó gwaa ye e lʉa lʉ̌a, alá’ ntsèm mʉ́ mbà’a mbà’, ńtóo tsɛ̀ɛ jʉ’ʉ Ssé, á lejʉ̌ŋ 
Yěsô lé jú’u shwóŋò yé. 

Lukase 22 

Ngɔ́’ Yěsô ne ńgee nzyeté 
(Matio 26.1-5, 14-16; Malékuse 14.1-2, 10-11; Jâŋ 11.47-53) 

1Alyɛ’ɛ́ línɔ́ɔn pà Yuda gie mé lɔ́ɔn ńtóŋo le Páskà gÿo ne ńku’u, ńdɔgɔ ńzye ngàb 
gie pɔ́ lɔ́ɔn ḿpfɛ́ɛ tsɔ̌ ntí mbelég té mvòŋ. 

2Metándá pànùŋe pwɔ́’ pâ pàkyàgte lepʉ̌ Mǒsê ne fa’a shÿó légÿo mé zẅé Yěsô, tá 
ne ḿbɔ́gɔ nÿɔ́g lá’. 

3Sátà kúu tsɛ̀ɛ ntʉ́m Jẅidas, á gwɔ́ tsɔ̌ tà’ nyìŋ ná pʉ̀a ntsɔ̀b pʉ́a nê legém, gẅie 
setsɔ́ lezíŋ sé laa le Iskariod. 

4Á leen ńké ńgʉa ńgyámetándá pànùŋe pwɔ́’ pâ pàtyé mvfò nà lepyɛ̌b ndá Ssé, pâ 
pɔ̌ kwaŋte pá’ à ge gÿo tá sẅiŋe Yěsô mbwo pɔ́b. 

5Á pú ḿboŋo wɔ́b, tà pɔ́ zẅíŋ ngie pɔ́ ge ná nkáb mbwo ye. 

6Á zẅíŋ, ńgwóon ńzye léfa’ shÿó pá’ à ge sẅiŋe Yěsô mbwo pɔ́b tà lá’ le zsé. 

Yěsô tǔm ngàŋa nkwò yé ńtáŋte yɔ́b línɔ́ɔn Páskà 
(Matio 26.17-19; Malékuse 14. 12-16) 

7Alyɛ’ɛ́ Páskà ŋwɛ́ leen ńké ńtó, ńgwɔ́ lyɛ̌’ gie mé lɔ́ɔn ńgwaa púɔ njʉ̀njÿò línɔ́ɔn. 

8Yěsô túmo Piɛ pɔ́ Jâŋ, ńgɔɔn né pɔ́b ngie: Pi gʉa ńcwoŋte ségè shúm Páskà. 

9Pɔ́ zɛ́te yé ngie: Ɔ kwǒŋ ngie: Peg gʉa nzɔ̌ ńcwoŋte? 

10Á gɔɔn ngie: Pi jú’ mboŋó, pi ge gʉa tà kúu tÿǒsoŋ, é gyá mámbàŋa gẅiin tÿóon 
ntse, pi cʉ́me nzèm ye, tà á kúu ndá pi kú gí. 

11É gɔɔn né ngàŋ ndá ngie: Tsítsà gɔ̌ɔn ngie peg zɛ́te gú ngie lûm ndá gẅie 
pâ ngàŋa kwò yé ge jÿó Páskà wó aa wɛ̌ wɔ́? 

12À ge nyɛɛ gẅi máamáa lûm ndá ná ndêg we tÿǒ, tà mbà mé ně ńdá’ ńtáŋte 
mboŋó, áa jʉ’ gie pi ge cwoŋte ségè shúm línɔ́ɔn wó. 

13Pɔ́ gʉa ńkúu wó, ńgyá akɔ́ɔkɔ́ɔ gwɔ́ pɔ́ pá’ Yěsô shwóŋó wɔ́b. Pɔ́ cwoŋte shúm 
léjÿó Páskà jʉ’ó. 

Eshúm léjÿó Cʉ̀apʉ̀a 
(Matio 26.26-29; Malékuse 14.22-25; 1Kor 11.23-25) 

14Afʉ̀’ gÿo ńku’, Yěsô pâ ngàŋ ntúm wé tó ńnéŋe ssé, 

15ńně ḿpfɛ́ɛ mmó, á gɔɔn né pɔ́b ngie: N ka kě ńtsɔ́ɔn tɛ’ pá’ pege ge pú jÿó 
wɔɔn Páskà tá mèŋ n gyá ngɔ́’. 

16Tà mèŋ shwóŋó gẅi mboŋó: N tě ńdá’a ńgíŋe ńjÿó tsɔ̌ Páskà wɔ́, tà lá’ kú fʉ̀’ gie 
anò yɔɔn línɔ́ɔn pumté, tà Ssé zɔ̌ cʉ́’ʉ sá’a njÿó. 

17À la shwóŋó wɔ́b pú’u, ńdeen ńké ńkaa ntú’ melù’, ńná ndǎg mbwo Ssé, ńgɔ́ɔn 
né pɔ́b ngie: Pi kɔ ntú’ yɔɔn ḿbú ńnú tà maga gẅí. 

18Pi zsé ngie mèŋ, n tě ńdá’a ńgíŋe ńnúu melù’ wɔ́ tà lá’ kú fʉ̀’ gie Ssé zɔ cʉ’ʉ́ sá’a 
njÿó. 

19À la gíŋe ḿbí mbelég, ńná ndǎg mbwo Ssé, ḿbwɔ́’ ńgwaa náa mbwo ngàŋa kwò 
yé ńgɔɔn ngie: Yɔɔn ee mbùm nnɛ́ yɔɔn [mie mé nǎ nà twó sí. Pi cʉ́’ ne ńgÿo 
pá’ɔɔn ńdɔ́gɔ ńkímte wɔ̀ɔn. 

20Pɔ́ la pfɛ́ shúm léjÿó tà ḿmag, Yěsô kaa ntú’ melù’ ńgɔɔn ngie: Ntú’ yɔɔn ee 
pá’ɔɔn ńgwɔ́ kʉa sẅé gie e Ssé lɔgɔ metse mɔ́ɔn ńgwaa. E pfɛte ńtí gẅí]. 

21Mèŋ n kě ńgɔɔn pá’ɔɔn nyìŋ gẅie à ge sẅǐŋ mèŋ gwɔ́ jʉ́’ɔɔn tà peg yé ne ńteme 
ńjÿó mmó. 

22Áa nò ngie Míŋ Nyìŋ ge kwé pá’ Ssé la lá’ ńzáb, tá’ ndòon ee twó nyìŋ gẅie à ge 
tsege yé ná mé zẅé yé. 

23Pɔ́ jú’ pú’u, ḿbú ḿmɔɔn, ésele ńzɛ́te tsetsɛ̀ɛ pɔ́b ngie: Awɔ̌ aa pá’ɔɔn ńgwɔ́ nùɔ 
pɔ́b ńku’u léfʉ’ yɔɔn ntí nò wɔ́? 

Awɔ̌ aa ndÿò? 

24Ngàŋa kwò Yěsô gÿo ńzye lézoŋo nò, éfa’a nyìŋ gẅie aa tsetsɛ̀ɛ pɔ́b ńgwɔ́ ndÿò. 

25Yěsô gɔɔn né pɔ́b ngie: Pi giŋé ńzsé gí ngie mefùɔ pà tè zsě Ssé ne sá’a melá’ 
mɔ́b, ńnɔ’ pʉ̀a, ńké ńkwoŋ pɔ́ ngie me tóŋo wɔ́b le pàgÿo nò mbòŋo. 

26Tá’, tà pi fʉ’ʉ wɔ́b. Tà ńcʉ́’ pú’u, nyìŋ gẅie aa tsetsɛ̀ɛ pi ńgwɔ́ ndÿò zɔ sele ńcʉ́’ʉ 
menkʉ́, nyìŋ gẅie à piŋ ńtyé mvfò pi, ésá’a gẅí, à gwɔ́ pɔ́ pá’ ngàŋa fà’ gẅi la. 

27Pi zɔɔn shwóŋó wɔ̀ɔn: Á gʉ́a ná nyìŋ gẅie á neŋé Ssé ńne ḿpfɛ́ɛ mmó pɔ́ nyìŋ 
gẅie à ně ńdɔ́ɔn ńkaa ńtÿɔ́g pé’e, awɔ̌ gwɔ́ ndÿò? Nyìŋ gẅie à ńnéŋe ssé ḿpfɛ́ɛ zɔ 
tè ndÿò wá? Tá’, mèŋ n kě ńgwɔ́ tsetsɛ̀ɛ pi, ńgwɔ́ pɔ́ nyìŋ gẅie à fa’a mbwo pi. 

28Pi pɔɔn zɔ kà ńnéŋe lejʉ́ŋ mèŋ nà fʉ̀’ʉ ngɔ́’ yɔ́ɔn. 

29Áa yɛ̌ tá, ndʉŋ ndʉŋ pá’ Tá wɔ̀ɔn léen ńná lefùɔ né mèŋ la, n ge lá’ ná sí lefùɔ. 

30Afʉ̀’ gie mèŋ n ge gwɔ́ Fùɔ la, pege tem shúm ḿpfɛ́, ńnú, pi piŋ ńnéŋe nà melʉŋe 
lefùɔ, ńŋag ngẅɛ̀ ndá Israel ntsɔ̀b pʉ́a nê legém. 

Yěsô kagá tuŋó Símo piɛ 
(Matio 26.31-35; Malékuse 14.27-31; Jâŋ 13.36-38) 

31Yěsô piŋ ńgɔɔn mbwo Piɛ ngie: Símo, Símo, Sátà ně ńdá’ ńdúɔ léta’a gẅi métsèm 
ńtyɛ́te, pá’ mé tá’a mekú ńtyɛ́te la. 

32Tá’, mèŋ n ně sẅíŋte Ssé nà twó ɔ́, légwɔ́ gie ɔ̀ tè pú kʉ́a kʉ́a nà lezǎb ntʉ́m ná 
mèŋ wɔ́. Ɔ̀ gÿo ńgwɔ́ tà ḿbiŋe nzèm mèŋ, ɔ̀ ne ńnéŋe ntʉ́m mefɛ́ pú. 

33Piɛ gɔɔn ngie: Andè, á lɔɔn ńgwɔ́ pɔ́ lekǔ tsǎŋ, mbà aa pɔgɔ, ńtó fó ńgwɔ́ pɔ́ 
legwé, mbà aa pɔgɔ. 

34Yěsô jú’ pú’u, ńgɔ́ɔn ngie: Piɛ, tà mèŋ n ké shwóŋó gú: Mênkɔ́’ ge gÿo gwaa tóŋ 
lêtsẅɛ́’ lyɛ̌’ɔɔn, mbà ɔ̀ moŋé wɔ̀ɔn ngʉ̀a ntá. 

Yěsô shwǒŋ ngàŋa kwò yé ntí gie pɔ́ ge lɔg nyɛte ntʉ́m wɔ́b 

35Yěsô piŋ ńzɛ́te ngàŋa kwò yé ngie: Pi kímte fʉ̀’ gie n da túmo gẅi ngʉ̀a shʉ̀shʉ̀a, 
pi la gʉa té mûɔ pɔ̀ɔn, té pɔ̀ɔn lyɛb, té melɔ̌ɔn, pi ké ńtsẅé ńgiŋe pé’e, ńdá’ ńzága 
kɔ́? Pɔ́ gɔɔn ngie ngǎŋ, ammó la tè zág. 

36Á gɔɔn ngie: Áa fʉ̀’ɔɔn pá’ɔɔn, mbà á kubé tà nyìŋ lɔɔn ńgẅiin mûɔ pɔ̀ɔn nkáb 
we, á pí, ńgẅiin pɔ̀ɔn lyɛb yé, á lyɛb. Nyìŋ gẅie à tè nně ncù gẅiin, à sẅiŋ nzsǒ 
fÿɔ́g ye ńdɔg ńjú ye. 

37Mèŋ n gɔɔn pá’ɔɔn, anò gie mé la ŋwé’e ńtí wɔ̀ɔn ne ńgee mbumté. Mé la ŋwe’e 
ngie: Mé ge lá’ sáŋa yé nùɔ mefÿɛ́. Akɔ́ɔkɔ́ɔ ké ńgwɔ́ pá’ɔɔn ńzye zye lépumte. 

38Ngàŋa kwò yé gɔɔn mbwo yé ngie: Andè, menně ncù mɔɔn ssé mémbʉ́a. Yěsô 
gɔɔn ngie: Pi nyé pɛ́’ɛ. 

Yěsô gʉ̌a ndùm lekwɔ’ɔ́ metÿǒ mèvɛ olive, ésẅíŋte Ssé 
(Matio 26. 36-45; Malékuse 14.32-41) 

39Yěsô la gɔɔn pú’u, ńkẅɛ, pâ ngàŋa kwò yé gʉa ne ndùm lekwɔ’ɔ́ metÿǒ mèvɛ 
olive, pá’ à laa mà mbwo ye. 

40Pɔ́ la gʉa tà ńkúu wó, á gɔɔn né pɔ́b ngie: Pi sẅíŋte Ssé ḿbɔ́g menò njÿó lé 
kwa’te gẅi pi fʉa nò, 

41ńgɔɔn pú’u, ńnyé wɔ́b ńgíŋ ńtyé lema’á tóon, ésẅɛ́’ ńkẅí’te ssé, ńně sẅíŋte Ssé 
ńgɔɔn ngie: 

42Tá wɔ̀ɔn, ɔ̀ lɔɔn ńgyá, ɔ̀ pe’e yɔɔn ngɔ́’ gie, e ne ńtóo ná mèŋ lɔɔn. Tá’, mèŋ n tě 
ńgɔɔn ngie ɔ̀ gÿo pɔ́ wɔ̀ɔn lekwoŋ wɔ́. Gÿo pɔ́ gù lekwoŋ.  

[43Ńgɔɔn pú’u, tà’ cÿɔ́’ Ssé tó ńne ńtóonte yé 

44Legwé ne ḿpfɛ́ɛ yé, á ńkẅi’i sẅíŋte Ssé ńnéŋe twó, tà zì’i cʉ́’ʉ ńkẅɛɛ ná yé, 
ńcʉ́mte ssé ńgwá’a mekɔ̌ɔn metse la]. 

45Esẅíŋte Ssé tà ńtsẅé jʉ’, ḿbʉ́’ʉ nnɛ́, ḿbiŋ nê lejʉ́ŋ ngàŋa kwò yé, ńgwɔ tó, mbà 
pɔ́ mÿɔ̌g tà ńkʉ́a ńdyéte. 

46Á gɔɔn ngie: Pi ńnéŋe té lyé, ḿbɔ́g menò njÿó lékwa’te gẅi pi fʉa nò. 

Mé gwǒon Yěsô 
(Matio 26.47-55; Malékuse 14.43-49; Jâŋ 18.2-11) 



180 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

47À la nyé ńgɔɔn gɔɔn, anùɔ lá’ tó, tà Jẅidas gẅie à laa tsɔ̌ tà’ nyìŋ tsetsɛ̀ɛ ngàŋa 
kwò yé ntsɔ̀b pʉ́a nê legém gwɔ́ mvfò, ńtsóte nnɛ́ nê lejʉ́ŋ Yěsô, ńtáŋte yé, 
ńtsyɛ’te yé. 

48Yěsô gɔɔn né yé ngie: Jẅidas, ɔ̀ ge lɔg pɔ́ tsyɛ̀’te tá tsege Míŋ Nyìŋ ka? 

49Ngàŋa kwò Yěsô gie é laa lejʉ́ŋ yé gyá mmó gie á gee ncʉ̌a, ńzɛ́te yé ngie: Andè, 
peg lɔg menně ńdÿɔ́’ɔ? 

50Tsɔ̌ nyìŋ wɔb gwoon soŋ nně lélɔg ńkɔ́’ɔ ngàŋa fà’ tándá pànùŋe pwɔ́’, é kẅɛ́te 
letuŋó sé se gwoŋó pwó tʉ̀, ńjúɔ. 

51Tá Yěsô kaga yé ńgɔɔn ngie: Pi tsẅé jʉ’, á kǔ’ pɛ́’ɛ, ńdeen ńzába pwó yé nà 
letuŋó, á sẅéte. 

52Yěsô leen ńké ńgɔɔn mbwo mentándá pànùŋe pwɔ́’ pâ metándá pàpyɛ́bɛjʉ’ʉ 
Ssé pâ mekemé lá’ pie pɔ́ tǒ légwoon yé ngie: Pi gwaa tó gwoon wɔ̀ɔn, ńgẅiin 
menně ncù lâ mekésiŋ pá’ fʉ̀’ gie pi ge ńgwoon ntsǒŋ pá’ɔɔn lêkɔ́? 

53Mbà mèŋ n kaa lyɛ̌’ ntsèm, ńké ńně ńgwɔ́ pɔ́ tsetsɛ̀ɛ pi tsɛ̀ɛ jʉ’ʉ Ssé, pi ké tè fa’a 
légwoon wɔ̀ɔn mɔ́. Tá’, agí fʉ̀’ yɔɔn, mbà á léen ńké ńku’, ńgwɔ́ fʉ̀’ gie afùɔ menò 
nzěm tǒ tà ne sá’a lá’ yé. 

Piɛ moŋé Yěsô 
(Matio 26.57-58; Malékuse 14.53-54; Jâŋ 18.15-16) 

54Pɔ́ gwoon yé ńdɔg ńgʉa lê mbʉ̀a tándá pànùŋe pwɔ́’, Piɛ zse nzèm yɔb, tá ńké 
ńgwɔ́ pɔ́ ngʉ̀a shʉ̀shʉ̀a. 

55Pɔ́ kúu wó, mé nyɛte mmɔ̌g soŋ tetʉ́a ńně ńzɔ́gɔ. Piɛ tó yé ńnéŋe nùɔ pɔ́b. 

56Atsɔ̌ múɔ manzwě gẅie à lɔ̌ɔn fa’a mbʉ̀a ŋwɛ́ ńnéŋe tà mmɔ̌g kyɛ’ jʉ’, á liŋe Piɛ, 
ńgɔɔn ngie: Nyìŋ gẅie mé gwǒon yé lɛ, pɔ́ nyìŋ wɔ̀ɔn ke ńgwɔ́ nùɔ. 

57Piɛ lʉ’, ńgɔɔn né yé ngie: Manzwě wɛ, mèŋ n tè ne ńzsé yé wɔ́! 

58Á gíŋe ńgwaa cʉa méjʉ’, tsɔ̌ mámbàŋa líe yé yé tà ńgɔɔn ngie: Ɔɔ jú tsɔ̌ nyìŋ 
wɔb. Piɛ tsɔ́’ɔ mbwo ngàŋ ngie: Ambàŋa wa! Ngǎŋ, á té nò wɔ́. 

59Mé ná’a ńnéŋe, atsɔ̌ nyìŋ ndyɛ̀’ɛ gɔɔn yé tà ńkʉa ngie: Á té nò fa’ fa’ wɔ́, pɔ́ nyìŋ 
wɛ ke ńgwɔ́ nùɔ, pi zɔɔn ńgyá pá’ aa nyìŋ Galilea pá’ yé. 

60Piɛ tsɔ́’ ngie: Ambàŋa wa! Mèŋ n kaa zsé nò gie ɔɔ pɛ́’ɛ ńdɔgɔ ńgɔɔn wɔ́. Piɛ nyé 
ńgɔɔn gɔɔn, mênkɔ́’ gwóon ńtóŋ. 

61Yěsô sele nnɛ́, ḿma’a léjÿɔ́g ńdíe yé, e nÿɔ́g mɔ́b yé pumte. Piɛ leen ńgwóon 
ńkímte nò gie Cʉ̀apʉ̀a ně ńgɔɔn né yé ngie: Mênkɔ́’ ge gÿo gwaa tóŋ lyɛ̌’ɔɔn, mbà ɔ̀ 
moŋé wɔ̀ɔn ngʉ̀a ntá. 

62Piɛ fóo tetʉ́a ńkẅɛ, ḿbú ńdʉa tɛ’. 

63Epʉ̀a pie pɔ́ la kú’te Yěsô la ne ńcúa yé, ńně ńzoonte yé. 

64Pɔ́ la gíŋ ńkwɛ́ shÿó wé, ńně ńcúa yé, ńzɛ́te yé ngie: Keme nyìŋ gẅie à cǔɔ gú. 

65Pɔ́ laa pú’u, ńgíŋ ně ńkẅi’i ńnege yé. 

Mé zyě léŋaga Yěsô 

66Njÿó gÿo ńgwɔ́ tà ńdʉ́a, melÿò tsɛ̀ɛ lá’ pâ mentá ndá pànùŋe pwɔ́’, 
mbɔɔ pàkyàgte lepʉ̌ Mǒsê cú’te, ńtsẅí mé lɔ́gɔ Yěsô ńtóo mvfò pɔ́b. 

67Pɔ́ zɛ́te yé ngie: Ɔ̀ lɔɔn ńgwɔ́ Nzà’nkÿo, ɔ̀ shwóŋó wég. Yěsô tsɔ́’ɔ mbwo pɔ́b 
ngie: Mèŋ shwóŋó gẅi pi é le zẅíŋ, 

68ḿbiŋ ńzɛ́te gẅi nò, pi é le tsɔ́’. 

69Tà mbɔɔ pú’u, áa fʉ̀’ɔɔn pá’ɔɔn, mbà á kǔ’ pá’ Ssé ngàŋ metʉ̀ ntsèm ge ńnéŋeMíŋ 
Nyìŋ nà gwoŋó pwó yé ye tʉ̀. 

70Pɔ́ metsèm la jú’ ńdeen ńgɔɔn ngie: Ɔ̀ lɔgɔ ńgwɔ́ Míŋ Ssé wɔ́? Yěsô tsɔ́’ ngie: Á 
kẅɛ̌ ncwò pi, mèŋ n ge wɛ̌. 

71Pɔ́ leen sele ńgɔɔn tsetsɛ̀ɛ pɔ́b ngie: Tà á lɔɔn ńgwɔ́ pɛ́’ɛ̀, pege ké ńgíŋe fa’a tsɔ̌ 
nkẅè ntáŋ la? Kwà’ pege cwoŋó ńjú’u nò gie á kẅɛ̌ ncwò yé. 

Lukase 23 

Yěsô mvfò ngúmnɔ́ɔn Pilato 
(Matio 27.2, 11-14; Malékuse 15. 1-5; Jâŋ 18.28-38) 

1Ngàŋa cú’tè gɔɔn pú’u, ńdu ssé métsèm, ńdɔgɔ Yěsô ńgʉa nê mvfò Pilato. 

2Ńzye lésẅiŋe yé ngie: Peg gyǎ nyìŋ wɔɔn ne ngwá ńkʉ́’ʉ tsɛ̀ɛ ngwòŋ wég ńcʉŋte 
twó lá’, ńtɔ’ɔ wɔ́b léma’ ncùb ntÿɔ́’, nnáa mbwo Kása pà Roma. A giŋé ne ńgɔɔn 
ngie aa Nzà’nkÿo gẅie e Ssé la ka’a mbwo peg, ńdɔgɔ ńgɔɔn ngie aa fùɔ. 

3Pilato zɛ́te Yěsô ngie: Ɔɔ fùɔ pà Yuda la? Yěsô tsɔ́’ɔ mbwo yé ngie: Ɔ̀ gɔ̌ɔn pú’u. 

4Pilato gɔɔn mbwo metándá pànùŋe pwɔ́’ mbɔɔ mbwo lá’ ngie: Mèŋ n tè ne ńgyá 
mmó gie nyìŋ wɔɔn fʉ̌a tà ńgwɔ́ mé gɔɔn ngie à gwě ntsàŋ wɔ́. 

5Tá pɔ́ cwoŋo ńkẅi kẅi, ńgɔɔn ngie: A ne ńgwáa ńkʉ́’ʉ ésẅite pʉ̀a ngie pɔ́ tʉʉ 
twó. À la zye Galilea, ńkúu Jẅidea, à gie à lɔ̌g ńtó tó tà ńkúu jʉ’ɔɔn lɔɔn. 

6Pilato jú’ pú’u, ńzɛ́te ngie: Aa nyìŋ Galilea wá? 

7Pɔ́ gɔɔn ngie oon. Á túmo Yěsô ńná né fùɔ Herôd, mélà’mie yé zɔ lɔ̌ɔn sá’a yɛ̌ 
pàga ngwòŋ, ńgwaa gwɔ́, mbà à kà tǒ tà ńgwɔ́ Yerósalem ná mɛ̌ melyɛ̌’. 

8Herôd gyâ Yěsô, ḿbú ńkág tɛ’, mélà’mie à lɔ̌ɔn ńtsẅé ńjú’u mé píte menò ná ye 
tɛ’, á ne ńtsɔ́ɔn légyá yé. Á gyá yé pú’u, ńkwaŋ ngie, ndyɛ̀’ Yěsô gÿo tsɔ̌ ndàa gyá 
nò, à gyá. 

9Ńzɛ́te yé menò tà é gyɔ́ɔn tɛ’, à tè tsɔ́ tsɔ́’. 

10Metándá pànùŋe pwɔ́’ pâ pàkyagte lepʉ̌ Mǒsê gwɔ́ jʉ’ó, ḿbú ne ńzába menò 
twó Yěsô tɛ’. 

11Herôd pâ pàmékɔ́ɔn pé zoonte Yěsô, ńnyime yé tà ńkaa nzsǒ lefùɔ éshuu ná yé, 
ńtúm ngie, mé gíŋe ńdɔgɔ yé ḿbiŋ ńnáa mbwo Pilato. 

12Á la gwaa gwɔ́ Pilato pɔ́ Herôd gwɔ́ lê mbù, ḿbiŋ fó lyɛ̌’ó pɔ́ cʉ́’ mesǒ. 

Mé nǎ Yěsô ngie mé gʉa ńzẅé yé 
(Matio 27.15-26; Malékuse 15.6-15; Jâŋ 18.39-40; 19.4-16) 

13Mé lɔgɔ yé ńkúu wó, Pilato tóŋ metándá pànùŋe pwɔ́’, mbɔɔ pàsá’a lá’ lâ lá’, 

14ńgɔɔn né pɔ́b ngie: Pi ně ńgwɔ́ lɔgɔ nyìŋ wɔɔn tóo mvfò mèŋ, ńgɔɔn ngie à ne 
ńcʉŋte twó lá’. N ŋagá yé pɔ́ mvfò pi. N gʉ̌a nà menò mie pi ně ńgɔɔn ná yé, n tè 
gyá tsɔ́ mefʉ̀a wɔ́. 

15Tà mbɔɔ fùɔ Herôd kaa mefʉ̀a ná yé gyá, tà à piŋé yé ńná né mèŋ. N dɔgɔ ńgɔɔn 
ngie nyìŋ wɔɔn kàa fʉa tsɔ́ nò, tà ńgwɔ́ mé zẅé yé zẅé wɔ́. 

16Áa pú’u, tá mèŋ n ge cʉ́’ tsẅi mé cúa ye cúa, n deen ńké ńnyé yé à gʉa. 

[17Á lɔ́ɔn ńgwɔ́ fʉ̀’e línɔ́ɔn Páskà, Pilato gẅiin lékẅile tà’ ngàŋa tsǎŋ ńnáa mbwo 
lá’]. 

18Tá, alá’ zye lézẅɛɛ shwǒŋ ngie: Gÿo mé zẅé nyìŋ wɛ, ɔ̀ nyé Panepâse né peg. 

19Panepâse ŋwɛ́ laa tsǎŋ ńtí và’ gie à la ma’a tÿǒsoŋ, ḿbiŋ ńgíŋ ńtí pá’ à la zẅé 
nyìŋ. 

20Pilato ne fa’a lékyɛɛ Yěsô ńnyé, tá á cʉa pú’u, á gíŋe ńgɔɔn nò mbwo lá’ gɔɔn. 

21Tá lá’ ntsèm ké ne ńkẅi’i ḿbége pɔ́ shwǒŋ ńgɔɔn ngie: Kime yé nà tÿǒ nkǐ, ké 
ńkime yé pɔ́ nà tÿǒ nkǐ. 

22Pilato gɔɔn nò ná mbɔ́ɔntè yétá ngie: Nò tepòŋ gie áa pá’ɔɔn, mbà à gÿǒ áa kɔ́? 
Mèŋ n kaa gyá tsɔ́ nò gie à fʉ̌a tà ńgwɔ́ mé zẅé yé zẅé wɔ́. Mèŋ n ge tsẅi mé lɔg 
ngwɔ̀ɔn ńcúa yé, n nyé yé à gʉa. 

23Alá’ ké ńdɔg pɔ́ ngyè tetʉ́ʉ, ńkẅi kẅi ngie mé kime yé nà tÿǒ nkǐ, tà á cʉa Pilato. 

24Á zá’ ntsàŋ pá’ lá’ ne ńkwoŋo. 

25Ńnyé nyìŋ gẅie pɔ́ la ne ńzɛ́te. Á nyìŋ gẅie à la kúu tsǎŋ ńtí và’ mbɔɔ lézẅé 
nyìŋ, ḿbiŋ ńkúu ná Yěsô, ńcʉ́’ ńnáa yé né pɔ́b ngie pɔ́ lɔgɔ yé ńgʉa ńgÿo mmó gie 
pɔ́ ke ne ńkwoŋo légÿo. 

Mé lɔgɔ́ Yěsô ńgʉa légÿo mé zẅé yé 
(Matio 27.32-44; Malékuse 15.21-32; Jâŋ 19.17-22) 

26Pɔ́ lɔgɔ Yěsô ńcʉ́me mánzsè, ńgiŋ tà ḿbumte tsɔ̌ nyìŋ Sirɛne, gẅie mé lɔ́ɔn 
ńtóŋo yé lê Símo, á ne fóo nká’. Pàlÿɔ́’ ncù gwoon yé, ńdɔg tʉ̀ ńnáa tÿǒ nkǐ Yěsô 
ngie à kaa ńdɔg ńcʉ́me nzèm. 

27Alá’ laa nzèm tà ńgyɔ́ɔn, pànzwě gwɔ́ nùɔ ńdʉa ńtʉ́ʉ ngɔ́’ Yěsô. 

28Yěsô giŋ tà sele nnɛ́, ńdíe wɔ́b ńgɔɔn ngie: Anzwě we Yerósalem, tà pi lʉa wɔ̀ɔn, 
pi lʉa pɔ́ gí twó mbɔɔ ye gubé gí. 

29Pi zsé ngie melyɛ’ɛ́ lá’ ne ńtóo, mie mé ge gɔɔn ngie: Pàshÿó mbòŋo ée mekǐŋ 
pànzwě, pá’ pɔ́ laa zɔɔn ńzyé wɔ́, mbà pɔ́ laa múɔ nóŋe. 

30Á ge lá’ gwɔ́ gwɔ́ tà pʉ̀a tsẅi né mekwɛ́ ngie: Pi kwɔgɔ sẅɛ́ɛ wég, é tsẅi né 
mekwɔ’ɔ́ ngie: Pi sẅɛ́’ ḿbwoon wég. 

31É tsɔ́ɔn lékwé pú’u, á nue mé lɔɔn ńgÿo pá’ɔɔn nà tÿǒ gie á ne ńzéme ntɔ̌ɔn, mbà 
mé ge tó kúu nà tÿǒ gie á té ne ńzéme ntɔ̌ɔn wɔ́ é gÿo lêkɔ́? 

32Mé la gwaa lɔgɔ Yěsô gʉa, ḿbéle metsǒŋ mépʉ́a ná ye, pá’ mé ge pú zẅé wɔ́b 
apɔ̌. 

33Ńgʉa tà ńkúu nà tsɔ́ jʉ’ gie mé lɔɔn ńtóŋo le kẅǐ twó, ńkime Yěsô nà tÿǒ nkǐ, 
ḿbiŋ ńkim mbɔɔ metsǒŋ pá mépʉ́a, nà mɔ́b metÿǒ nkǐ. Tà’ gwɔ́ nà gwoŋó pwó 
Yěsô ye tʉ̀, wetsɔ̌ gwɔ́ nà gwoŋó pwó kyɛ̀bɛ. 

34Yěsô gɔɔn ngie: Tá wɔ̀ɔn, lege mefʉ̀a mɔ́b, mélà’mie pɔ́ té ne ńzsé mmó gie pɔ́ 
gÿo wɔ́. Pàlÿɔ́’ ncù pie é laa jʉ’ó ma’a tyeente tá ńdɔg ńgabte menzsǒ mé. 

35Alá’ la tyé ńne ńdíe pá’ mé kime Yěsô. Pàsá’a lá’ ne ńzoonte Yěsô ńgɔɔn ngie: À 
la kẅé petsɔ́ pʉ̀a ncwò legwé, à gíŋe ńkẅé kwà’ yé twó, pá’ à lɔɔn ńgɔɔn tà 
shwóŋó nò ngie aa Nzà’nkÿo gẅie Ssé la tsɔ́’. 

36Pàlÿɔ́’ ncù lá ne ńgíŋe ńyime yé yɔ́b, ésẅɛ’te nnɛ́ ńtóo lejʉ́ŋ yé, ńnáa kikíi melù’ 
né yé. 

37Ńně ńgɔɔn ngie: Ɔ̀ lɔɔn ńgwɔ́ kwà’ fùɔ pà Yuda, ɔ̀ kẅé twó ɔ̀ mbwo legwé. 

38Mé la ŋwe’e mmó, ńkime nà tÿǒ á twó Yěsô ngie: Wɔɔn aa pá’ɔɔn ńgwɔ́ fùɔ pà 
Yuda. 

39Atsɔ̌ tà’ nà metsǒŋ pie mé la pú ńkime wɔ́ba Yěsô nà metÿǒ nkǐ ne ńzoonte yé 
ngie: Mé gɔɔn ngie ɔɔ Nzà’nkÿo pù’ ká? Kẅé twó ɔ̀ mbwo legwé, ńkẅé yég la. 

40Wetsɔ̌ jú’ pú’u, ńkaga yé ngie: Mé pǔ ńkime wégè lâ nyìŋ wɛ̂ nà tÿǒ nkǐ, ɔ̀ gyá 
pú’u, ɔ̀ tè Ssé pɔ́g la. Á gʉa ná pɔgɔ, mbà mé kime wɔ́gɔ́, á gwɔ́, kwà’ nénʉ́. 

41Pɔgɔ kwé menò mɔ́gɔ. Tá ńgʉa ná yé, mbà à kaa tsɔ́ nò fʉa. 

42Á kaga yé pú’u, ḿbiŋ sẅíŋte Yěsô ngie: Yěsô, ɔ̀ lɔɔn ńdá’ ńtóo nà lefùɔ shú, ɔ̀ 
pɔ́ɔn lélege wɔ̀ɔn. 

43Yěsô tsɔ́’ ngie: Mèŋ shwóŋó gú, áa kwà’ nénʉ́, ngie, pé lyɛ̌’ɔɔn pɔgɔ ge gwɔ́ tsɛ̀ɛ 
lekág mvfò Ssé. 

44Tsɛ̀ɛ zsǒ gÿo ńku’, nèm pyé, nzěm pú síŋe tsɛ̀ɛ ngwòŋ ntsèm tà ńkúu ná nèm tá 
mbÿɛ njÿó. 

45Nzsǒ gie mé la lɔg ńkʉŋe jʉ’ gie pànùŋe pwɔ́’ tyé wɔ́ ndá Ssé, éshʉa tsetsɛ̀ɛ, éfó 
tÿǒ ńkúu ssé. 

46Yěsô ńnéŋe nà tÿǒ nkǐ, tà ńga’te lê ngyè tetʉ́ʉ, ńgɔɔn ngie: Tá wɔ̀ɔn, mèŋ n nyě 
zẅìge yɔ́ɔn, á nà mbwo mú, ńgɔɔn pú’u, ńdeen ńké ńcʉ́m. 

47Tá ndá pàlÿɔ́’ ncù pà Roma jʉ’ó la pú ńgyá kɔ̀ɔkɔ́ɔ wɔ́ gie á pǔ ńcʉa, tà ye mbÿɛ̌ 
gwɔ́ le gɔɔn ngie: Nyìŋ wɔɔn kaa tèfʉa. Ashwóŋè yé ŋwɛ́ ná mekù’ mbwo Ssé. 

48Epʉ̀a metsèm pie é la nɔ́ɔnte ńgyá mɔɔn menò, la cʉ́’ʉ lépiŋ nzèm, wɔ̌wɔ́ɔ zéme 
pwó. 

49Ngwòŋ mesǒ Yěsô, tà mbɔɔ pànzwě pie pɔ́ la fó Galilea ńcʉ́me nzèm yé la tyé pɔ́ 
tàa nzèm tá ńgyá mɔɔn menò. 

Yesyɛ̂b neŋé pfó Yěsô tsɛ̀ɛ lesyè 
(Matio 27.57-61; Malékuse 15.42-47; Jâŋ 19.38-42) 

50-51Atsɔ̌ nyìŋ gwɔ́ yé jʉ’ó, mé tóŋo yé le Yesyɛ̂b, mbà mé la zyé yé nà tsɔ́ tÿǒsoŋ 
pà Yuda gie mé tóŋo le Arimaté, ńgwɔ́ nyìŋ mbòŋo, ńkíbe lepʉ̌ Ssé tɛ’, ḿbiŋ ńtsẅé 
ne ńzẅí’te fʉ̀’ gie Ssé ge sá’ njÿó. À laa mbɔɔ tsetsɛ̀ɛ melÿò pie pɔ́ lɔ́ɔn sá’a lá’. À la 
tè zẅíŋe nò gie petsɔ́ melÿò la záb ḿbiŋ ńgÿo nà Yěsô wɔ́. 

52Yesyɛ̂b ŋwɛ́ gʉa ńgyá Pilato, ńdúɔ pfó Yěsô mbwo yé, á zẅíŋ. 

53Á gʉa, éfó nà tÿǒ nkǐ sẅé’e yé, ńdɔgɔ pwó nzsǒ ńzémte yé, ńgʉa ńnéŋe tsɛ̀ɛ 
lesyè sie mé la shʉ’ njʉŋ jʉŋ, á ná tóon kenkʉ́ŋe, tá ḿbiŋ ńnyé té ńnéŋe tsɔ̌ nyìŋ 
tsòló. 

54À lɔ̌ɔn ńnéŋe pú’u mbÿɛ̀ njÿó Faladé, mé ne ńtaŋte nnɛ́ pá’ lyɛ’ɛ́ nzsè yɔ́b ne 
ńgee nzyě. 

55Pànzwě pie pâ Yěsô laa nùɔ, tà fó Galilea la zse nzèm Yesyɛ̌b tà ńkúu lesyè, ńgyá 
pá’ à nuŋé pfó Yěsô pú’u, 

56ńdeen ńké ḿbiŋe tÿǒsoŋ, ńtáŋte laméndɔ́ɔn mbòŋo, mbɔɔ tsɔ́ mèvɛ lélɔg ńtáa 
ńzɔ́’ɔ pfó Yěsô. Alyɛ’ɛ́ nzsè zye, pɔ́ pʉ́le ńzẅɛte pá’ lepʉ̌ la ne ńzɛ́te. 

Lukase 24 

Yěsô zimé nà legwé 
(Matio 28.1-9; Malékuse 16.1-8; Jâŋ 20.1-10) 

1Ndùŋ mvfò lyɛ̌’, á nà ngàba lá’ gÿo ńgwɔ́, pànzwě ŋwɛ́ mʉ́ʉ tsɛ̀ɛ mba’ámba’, 
ńdɔgɔ làméndɔ́ɔn gie pɔ́ lá táŋte ńgʉa né jʉ’ʉ lesyè. 

2Ńgʉa tà ńkúu wó, ńgyá, mbà mé kà fó ncwò lesyè, ńtsó máamáa tóon gẅie à kaa 
wó. 

3Pɔ́ zyɛ́’ ńkúu tsòló, ńké tè pfó Ndè Yěsô gyá. 

4Pɔ́ la tyé ńdíe jʉ’ é ne ńkʉ́’ʉ wɔ́b, pɔ́ gwoon ńgyá pʉ̀a mépʉ́a kẅɛ, ḿma’ menzsǒ 
é fɔ́g tà ńŋwʉŋe. 

5Pɔ́ cÿɔ’ tà ńcʉ́’ ńdíe pɔ́ ssé, tá pʉ̀a ŋwɛ́ zɛ́te wɔ́b ngie: Pi tóo tsetsɛ̀ɛ mepfó ssé, 
éfa’a nyìŋ gẅie aa ntentʉ́ mélà’a kɔ́? 

6À cʉ’ʉ́ jʉ’ɔɔn wɔ́, à zimé nà legwé. Pi zɔɔn ńkímte nò gie à la ne ńgɔɔn mbwo pi 
fʉ̀’ gie pi lâ pɔ́ la nyé Galilea. 

7À la gɔɔn ngie: Á ne ńzɛ́te ngie mé sẅiŋeMíŋ Nyìŋ mbwo pʉ̀a tepòŋ, pɔ́ kime yé 
nà tÿǒ nkǐ, à zíme nà legwé nà mbɔ́ɔntè lyɛ̌’ tá. 

8Pɔ́ jú’ pú’u, ńdeen ńké ńkímte ngie, ée menò mie Yěsô la zɔɔn shwóŋó wɔ́b, 

9éfó jʉ’ó, ńgʉa ḿbú ḿbíte menò ntsèm mie é cʉ̌a, éshwóŋ ngàŋa kwò yé ntsɔ̀b 
yémmɔ’ɔ́ nê legém mbɔɔ mbwo petsɔ́ pʉ̀a nà nùɔ yɔ́b. 

10Pànzwě ŋwɛ́ lâ Malîɛ Magdala, ńgÿo Jâne, mbɔɔ Malîɛ má pà Jâg, pâ petsɔ́ 
pànzwě. Pɔ́ píte menò ŋwɛ́ éshwóŋ ngàŋa kwò Yěsô. 

11Pɔ́ jú’ é gwɔ́ pɔ́ pá’ njÿòon la, pɔ́ té zẅíŋ. 

12Tá’, Piɛ lu ssé, ńkÿote tà ńkúu jʉ’ ye lesyè, ńŋwe’e ssé, ńgyá pɔ́ ndà’ shúm nzsǒ 
sie mé la lɔg ńzémte pfó Yěsô, ńgwɔ piŋ, á giŋe ńkʉ’ʉ yé, à tè ne ńzsé mmó gie á 
cʉ̌a wɔ́. 

Yěsô kẅɛ̌ mvfò ngàŋa kwò yé yépʉ́a, á mánzsè Emawẅis 

13Á la gíŋe ńgwɔ́ pɔ́ lyɛ’ó, etsɔ́ pʉ̀a mépʉ́a, á nà nùɔ Yěsô lu ssé Yerósalem, ńně 
ńgee nê tsɔ́ lá’ gie mé tóŋo le Emawẅis. Ntyě gwɔ́ pá’ mmó mekilo ntsɔ̀b yémɔ’ɔ́ 
nê legém. 

14Ńgiŋe shwóŋe nà menò ntsèm mie é ka pǔ ńcʉa. 

15Afʉ̀’e pɔ́ la ne shwóŋe, ńně ńzoŋo la, Yěsô lê twó yé kẅɛ́te wɔ́b mánzsè, pâ pɔ̌ ne 
ńgiŋe. 

16Tá’, atsɔ́ mmó táte, pɔ́ té yé liŋ. 

17Yěsô zɛ́te wɔ́b ngie: Pi sěen ńgiŋe ńzoŋo pɔ́ kɔ́ pɛ́’ɛ̀? Pɔ́ jú’ ńtyé, ḿma’ mezìŋe, 
éshʉ́ŋe twó. 

18Atsɔ̌ tà’ ná pɔ́b, lezíŋ sé gwɔ́ le Kélopàs zɛ́te yé ngie: Mânyìŋ ntsèm Yerósalem 
zsě mmó gie á kà gÿo Yerósalem nà melyɛ̌’ mɔɔn, tà é cʉ́’ ndà’ gú la? 

19Á zɛ́te wɔ́b ngie akɔ́ kà gÿo? Pɔ́ gɔɔn ngie, peg kě ḿmɔɔn pɔ́ menò mie é kà gÿo 
Yěsô nyìŋ Nǎzarɛd. À kaa kwà’ ntsẅì nkʉ̀ Ssé we lÿò, á nà mefà’ mé, mbɔɔ nà 
shwóŋè yé á mvfò Ssé mbɔɔ mvfò pʉ̀a mesoŋ. 

20Pá’ metándá pànùŋe pwɔ́’ pâ pàsá’a lá’ peg ka tsege yé mbwoPilato ngie mé gʉa 
ńŋaga yé, ńzẅé yé. Mé ka leen ńké ńkime yé nà tÿǒ nkǐ. 

21Mbà peg ka ne ńkwaŋa ngie yé zɔ ge lá’ zá’ nkÿo ngɔ́’, á lóŋ Israel à tsẅɛ́. Mɔɔn 
menò ka gÿo, ée fʉ̀’ɔɔn ńgwɔ́ lyɛ’ɛ́ lá’ sétá. 

22É té ndà’ pú’u wɔ́, etsɔ́ pànzwě tsetsɛ̀ɛ peg ně ńkʉ’ʉ wég. Pɔ́ ně ḿmʉ́ melém 
njÿó lyɛ̌’ɔɔn, ńgʉa jʉ’ gie mé ka le’e yé wó, 

23pɔ́ té pfó yé gyá, ḿbiŋ nzèm shwóŋó wég ngie: Pɔ́ kǔ wó, Mecÿɔ́’ Ssé kẅɛɛ mvfò 
pɔ́b, ńgɔɔn ngie Yěsô gwɔ́ pɔ́ ntentʉ́! 

24Etsɔ́ pʉ̀a pég ně ńju’ pú’u, ńdu ssé, ńgíŋe ńgʉa yɔ́b lesyè, ńgyá á gwɔ́ pɔ́ ndʉŋ 
ndʉŋ pá’ pànzwě ně shwóŋó wɔ́b, tá pɔ́ ké tè Yěsô gyá. 

25Yěsô leen ńké ńgɔɔn né pɔ́b ngie: Pi gwě gígyé. Pi tè ne ńdwo ńzẅíŋe menò 
ntsèm miepàntsẅi nkʉ̀ Ssé la ŋwé’e wɔ́. 

26Pi kaa zsé ngie, á ka ne ńzɛ́te ngie Nzà’nkÿo vɔg ńgyá ngɔ́’ tá ńkúu tsɛ̀ɛ legú’ we 
wɔ́ ka? 

27Ńgɔɔn pú’u, ńzye lékyagte menò ntsèm mie ée tsɛ̀ɛ ŋwà’ne Ssé ńne ńdíe yé, 
éshwóŋó wɔ́b, ńzye nà meŋwà’ne Mǒsê, ḿbɔ́ɔnte ńkúu tsɛ̀ɛ me pàntsẅì nkʉ̀ Ssé. 

28Pâ pɔ̌ gʉa tà ne ńkúu lá’ gie pɔ́ mépʉ́a lɔ́ɔn ńgee wo. Pɔ́ gyá á fa’a pɔ́ pá’ à giŋé 
ńge giŋ tà ngʉ̀a sag. 

29Tá pɔ́ kú’te yé, ńgie pâ pɔ̌ pú ńdá’, mélà’mie nzèm cʉ’ʉ́ síŋe sǐŋ, zà’ cʉ̌a. Á zẅíŋ 
pâ pɔ̌ kúu ndá gie pɔ́ lɔ́ɔn ńgee nê wó. 

30Afʉ̀’ʉ léjÿó shúm gÿo ńku’, pɔ́ ńnéŋe ssé, á pí mbelég, ńná ndǎg mbwo Ssé, 
ḿbwɔ́’te ńná né pɔ́b. 

31Tá menÿɔ́g mɔ́b leen ńké ńnyɛ́’ɛ pɔ́ liŋe yé, á gwoon ḿbyé. 

32Pɔ́ sele ńgɔɔn tsetsɛ̀ɛ pɔ́b ngie: Yɔɔn lɔgɔ ńgwɔ́ mmó gie á kɔ’ɔ ńgÿo tá shwóŋè 
yé kúte wɔ́gɔ́ fʉ̀’ gie pege kɔ’ɔ ńgwɔ́ mánzsè á ne ńkyagte nò Ssé shwóŋó wɔ́gɔ́ la! 

33Pɔ́ lu ssé pɔ́ fʉ̀’ó, ńcʉ́me mánzsè, ńgíŋ ḿbiŋe Yerósalem, ńkẅɛ́te ngàŋa kwò 
Yěsô ntsɔ̀b yémɔ’ɔ́ nê legém, mbà pâ petsɔ́ pʉ̀a Yěsô cu’té. 

34Ńkẅɛ́te wɔ́b pú’u, pɔ́ shwóŋó wɔ́b ngie: Áa nénʉ́ ngie Ndè zimé nà legwé, Símo 
ně ńgyá yé. 

35Pɔ́ gíŋe ḿbíte yɔ́b mmó gie pɔ́ ně ńtóo mánzsè ńgyá, ńgie pɔ́ ně ńgwaa liŋe yé, 
mbà à pǐ mbelég tà ne ńgaba. 

Yěsô kẅɛ̌ mvfò ngàŋa kwò yé 
(Jâŋ 20.19-23) 

36Pɔ́ nyé shwóŋó shwoŋó, Yěsô gwóon ńkẅɛɛ tsetsɛ̀ɛ pɔ́b, ńtsyɛ’te wɔ́b ngie: 
Mbʉ́lè gwɔ́ ne pi! 

37Aléme yɔ́b tsɔ́’ɔ. Pɔ́ cÿɔ’, ńzɔɔn ne ńkwaŋa pɔ́ ngie áa gegÿɛ́ nyìŋ. 

38Tá Yěsô gɔɔn né pɔ́b ngie: Aléme gí séen ńtsɔ́’ɔ tsɔ’ɔ́ mélà’a kɔ? Pi mʉ’te mʉ’té 
mélà’a kɔ́? 

39Pi líe mbwó mɔ́ɔn nê mekwò mɔ́ɔn tá ńgyá, aa kwà’ mèŋ. Pi mwoonte wɔ̀ɔn tá 
ńjú’, gegÿɛ́ nyìŋ té mbàb nnɛ́ gẅiin, ńké tè mekẅǐ gẅiin, pi ké ńgyá pá’, m biŋ 
ńgẅiin mbàb nnɛ́ nê mekẅǐ. 

40Á gwaa gɔɔn ńne nyɛɛ wɔ́b mbwó mé lâ mekwò mé. 

41Pɔ́ ne ńkága tɛ’ tá’ á nyé ńkʉ’ʉ wɔ́b kʉ’ʉ, pɔ́ gɔɔn ngie kà áa nò wɔ́? Yěsô gyá pá’ 
pɔ́ nyé ḿmʉ́’te mʉ’té la, ńdeen ńké ńzɛ́te wɔ́b ngie: Pi gẅiin mmó mpfɛ̌ jʉ’ɔɔn? 

42Pɔ́ fa’a kème ssó ye ntuɔ ńná né yé. 

43Á kẅé, ńtyé pɔ́ mvfò pɔ́b ḿpfɛ́. 

44MÀpfɛ́ tà ḿmag, ńgɔɔn né pɔ́b ngie: Pi gyá mmó gie n kɔ̌ɔn shwóŋó gẅí, á fʉ̀’ gie 
pege ka nyě ńzɔ́gɔ. Mèŋ n da shwóŋó gẅi ngie á ne ńzɛ́te ngie yɛ̌ kɔ́ wɔ́ gie mé la 
ŋwe’e ná mèŋ wɔ́ à pumte. Menò ŋwɛ́ ntsèm ntsèm ée tsɛ̀ɛ ŋwà’ne Mǒsê, mbɔɔ 
tsɛ̀ɛ ye pàntsẅì nkʉ̀ Ssé lâ ye Mezɔ́bɔ Ntse. 

45Ńdeen ńké ńtsɔ́’ legyè sɔ́b, ńgÿo pɔ́ jú’ menò mie ée tsɛ̀ɛ ŋwà’ne Ssé. 

46Ńgɔɔn ngie: Áa tsɛ̀ɛ ŋwà’ne Ssé ńgwɔ́ ngie: Nzà’nkÿo gẅíin lé lá’ ńgyá ngɔ́’, 
ńkwé, tá Ssé piŋ ńzíme yé nà legwé nà mbɔ́ɔntè lyɛ̌’ tá. 

47Á ne ńzɛ́te ngie mé lá’ ńdɔg lezíŋ sɔ́ɔn, ńgɔɔn nò Ssé mbwo lá’a lá’ ngie wɔ̌wɔ́ɔ 
kúbe mà we, e Ssé lege menò tepòŋ mé. Pú’u, é ké zye Yerósalem. 

48Pi pɛ zɔ ké ńgwɔ́ pànjÿò ńgyá, á lélɔg menò ŋwɛ́ saa lá’. 

49Pi zsé ngie mèŋ n ge tó túmo mmó gie Tá wɔ̀ɔn la ka’a lénáa mbwo pi. Pi ké 
ńzẅí’te pɔ́ tÿǒsoŋ tà ńkúu fʉ̀’ gie metʉ̀ Ssé é ge fó tyǒ lepwó ésẅɛ̌’ kúu ná pi. 

Yěsô kwɔ̌’ lê tÿǒ lepwó 

50Yěsô gɔɔn pú’u, ńdɔgɔ wɔ́b ńkẅɛ, ńgʉa tà ńcʉ́’ʉ lékúu Mbetáni, ńka’ mbwó ńnáa 
tÿǒ, ńnéŋ mbʉ́lè ná pɔ́b. 

51Á ne ńnéŋe mbʉ́lè ná pɔ́b pú’u, ńně ńkwɔ́’ɔ ńgee nê tÿǒ lepwó. 

52Pɔ́ cʉ́’ ńtyé jʉ’ó ńně ńgu’te yé, tà á ku’, pɔ́ lɔgɔ lekág ḿbiŋ nzèm ne Yerósalem. 

53Ńgʉa tà ńkúu wó, ńké ńcʉ́’ ńnéŋe pɔ́ tsɛ̀ɛ jʉ’ʉ Ssé fʉ̀’ ntsèm, ńgu’te Ssé. 

Jâŋ 

Jâŋ 1 

Ashwóŋè kyɛ̀’ ńgíŋe ńgwɔ́ shwóŋè letsẅɛ́ 

1Njÿó la gwɔ́ zyète, ashwóŋè gwɔ́ pɔ́ wó, yé shwóŋè pɔ́ Ssé laa wó. Á piŋ ńgwɔ́ pɔ́ 
Ssé. 

2Yé shwóŋè pɔ́ Ssé gwɔ́ tà fó pɔ́ nzyeté. 

3Akɔ́ɔkɔ́ɔ gwaa gwɔ́ wó, ńcʉa pɔ́ ná yé. Atsɔ́ mǒ té gwɔ́ wó té gwɔ́ gie á cʉ̌a pɔ́ ná 
yé wɔ́. 

4Legwɔ́ à laa ná yé, le gwɔ́ ŋwɛ́ á gwɔ́ kyɛ̀’ gie á kyɛ’ɛ pʉ̀a mesoŋ. 

5Akyɛ̀’ ne ńkyɛ’ɛ nzěm, nzěm ké tè kúbe. 

6E Ssé gÿo ńtúmo tsɔ̌ nyìŋ, lezíŋ se gwɔ́ lé Jâŋ. 

7Á tó ńgwɔ́ njÿò ńgyá, á léshwóŋó mmó gie à zsě ńtí kyɛ̀’ ŋwɛ́, légwɔ́ gie wɔ̌wɔ́ɔ ge 
záb ntʉ́m we ná kyɛ̀’ ŋwɛ́. 

8À la tè kyɛ̀’ wɔ́, à la tó yé pɔ́ leshwóŋ pʉ̀a nò ná kyɛ̀’. 

9Yé shwóŋè ŋwɛ́ láa kwà’ kyɛ̀’ gie á tóo tsɛ̀ɛ njÿó lékyɛ’ɛ mânyìŋ ntsèm. 

10Ye shwóŋè laa tsɛ̀ɛ njÿó, tá pʉ̀a mesoŋ ké tè yé zsé. Mbà pɔ́ la ké ńcʉa pɔ́ ná yé 
tá ńgwɔ́ wó. 

11À la tóo kwà’ lá’ pɔ́b, epʉ̀a lá’ pé té yé kúe. 

12Tá’, etsɔ́ pʉ̀a kúe yé, ńzáb ntʉ́m ná yé, á leen ńké ńnáa wɔ́b tʉ̀ lécʉ́’ púɔ Ssé. 

13Legwɔ̌ pú’u, à tě fóo nà ntí gie mámbàŋa pɔ́ manzwě kwǒŋ ńzyé wɔ́, ńké tě fóo 
ná lekwoŋ we nyìŋ mesoŋ wɔ́, mé gɔɔn légwɔ́ púɔ Ssé, mbà Ssé zɔ kwǒŋ yɛ̌ ntí 
lezyé. 

14Ashwóŋè la cʉ́’ʉ nyìŋ mesoŋ, ńtó ńtsẅé tsetsɛ̀ɛ pege, pege gyá legú’ we, á gwɔ́ 
legú’ Múɔ wémɔ’ɔ́ gẅie à fóo lejʉ́ŋ Tá, ḿbú ńgẅiin poŋo ntʉ́m, ńnyɛ pɔ́ nò nénʉ́. 

15Jâŋ gÿo ńgɔɔn mmó gie à zsě nà nyìŋ ŋwɛ́, ńdɔg ngyè tetʉ́ʉ ngie: Wɛ̂ áa nyìŋ 
gẅie n kɔ̌ɔn shwóŋó gẅi la, pá’ mèŋ n kɔ̌ɔn ńgɔɔn ngie: Nyìŋ aa nzèm mèŋ ńne 
ńtóo, à cʉa wɔ̀ɔn, mélà’mie mé la gwaa zyé wɔ̀ɔn, á gwɔ́ pɔ́ wó. 

16Angàŋ keen ńtó, à lɔg pá’ à gẅiin poŋo ntʉ́m, ńcÿó gʉm yégè metsèm tɛ̀’, ńcÿó 
sele ńcÿó, mélà’mie à gẅiin nkwòŋe tɛ’. 

17E Ssé la cʉa ná Mǒsê, ńná lepʉ̌, anò nénʉ́ pɔ́ nò lécÿó gʉm yégè piŋ ńcʉa pɔ́ nà 
Yěsô Kristo. 

18Atsɔ̌ nyìŋ laa Ssé gyá, tà ndà’ Múɔ wémɔ’ɔ́ gẅie aa Ssé ńgwɔ́ léjʉ́ŋ Tá, à la gÿo 
mé zsé yé. 

Jâŋ ne ńtsẅii nkʉ̀ gẅie à gẅiin. 

19Jâŋ gÿo ńgɔɔn nò ńtí Yěsô. Á gwɔ́ tsɔ́ fʉ̀’, pàsá’a lá’ pà Yuda pie ée Yerósalem 
túm pànuŋe pwɔ́’ lâ pʉ̀a nà ngẅɛ̀ Lěvi, ńgie pɔ́ gʉa ńzɛ́te Jâŋ ngie: À gwɔ́ pɔ́ wɔ̌? 

20Jâŋ shʉ̀ashʉ̀a ńgɔɔn mbwo mânyìŋ ntsèm té mʉ́’te ngie: Mèŋ n tè Nzà’nkÿo 
gẅie Ssé la ka’ wɔ́. 

21Pɔ́ zɛ́te yé ngie tà ɔ̀ gwɔ́ pɔ́ wɔ̌? Ɔ̀ gwɔ́ pɔ́ Elîɛ keen? Jâŋ gɔɔn ngie ngǎŋ. Pɔ́ gɔɔn 
ngie, ɔ̀ gwɔ́ pɔ́ntsẅì nkʉ̀ Ssé gẅie mé ne ńzẅí’te lá keen? Jâŋ gɔɔn ngie ngǎŋ. 

22Pɔ́ leen ńké ńgɔɔn né yé ngie: Shwóŋo wég nyìŋ gẅie ɔ́ɔ wɛ̌, ńzsé ngie peg ge 
gẅiin nò gie peg ge tó shwóŋ pʉ̀a pie pɔ́ ně ńtúmo wég. Kwà’ gù lê twó ɔ́, ɔ̀ kwǎŋ 
ngie ɔ́ɔ wɔ̌? 

23Jâŋ lɔgɔ shwóŋè gie ntsẅì nkʉ̀ Ssé Esǎya la gɔɔn ńtsɔ́’ ngie: Mèŋ n gee nyìŋ gẅie 
aa nkwòŋo tsẅɛ, ésá’a ńgɔɔn ngie: «Pi siŋte mánzsè Cʉ̀apʉà à tyé ndʉŋ ndʉŋ». 

24Pʉ̀a pie mé la túmo wɔ́b mbwo Jâŋ la, lâ pà farisay. 

25Pɔ́ gíŋe ńzɛ́te Jâŋ ngie, tà ɔ̀ tè Nzà’nkÿo wɔ́, ńké tè Elîɛ́ wɔ́, ńké tè ntsẅì nkʉ̀ Ssé 
gẅie mé ne ńzẅí’te wɔ́, tà mélà’a kɔ́ ɔ̀ nu’u pʉ̀a ntse? 

26Jâŋ tsɔ́’ɔ mbwo pɔ́b ngie à gʉa ná mèŋ, mbà mèŋ n nu’u pʉ̀a pɔ́ ndà’ tsɛ̀ɛ ntse. 
Atsɔ̌ nyìŋ ké ńgwɔ́ tsetsɛ̀ɛ pi, pi nyé té zsé yé. 

27Ayé nò ge pɔ́ɔnte yɔ́ɔn, mèŋ fǒ tè kú’u léŋwé’e ssé ńkyɛ́’ nkÿo melɔ̌ɔn mé wɔ́. 

28Mé lɔ́ɔn ńzɛ́te yé mɔɔn menò pá’ɔɔn á Mbetáni, á nà yétsɔ́ nzǐŋ ntse Jurdeŋ á jʉ’ 
gie à lɔ̌ɔn ńnu’u pʉ̀a ntse wó. 

Yěsô aa mûɔ njʉ̀njÿò Ssé. 

29Njÿó gÿo ńdʉ́a, Jâŋ gyá Yěsô ne ńtóo, á gɔɔn ngie: Wɔɔn aa Mûɔ Njʉ̀njÿò gẅie 
Ssé lɔgɔ sẅɛ’ɛ ndòon menò mie pʉ̀a la gÿo. 

30Àa yé gẅie mèŋ n kɔ̌ɔn shwóŋó gẅi la, pá’ mèŋ n kɔ̌ɔn ńgɔɔn ngie: Nyìŋ aa nzèm 
mèŋ ńne ńtóo, à cʉa wɔ̀ɔn, mélà’mie mé la gwaa zyé wɔ̀ɔn, á gwɔ́ pɔ́ wó. 

31Kwà’ mèŋ n da tè ne ńzsé nyìŋ gẅie à ge gÿo gwɔ́ wɛ̌ wɔ́. Tá mèŋ n ka tǒ yɔ́ɔn, 
ńne ńnu’u pʉ̀a ntse lélɔg ńgÿo pà Israel zsé yé. 

32Jâŋ gíŋe ńgɔɔn tsɔ́ nò gie à zsé ná Yěsô, ńgie: Mèŋ n da gyá zẅìge Ssé sẅɛ́’ ńnéŋe 
ná yé, ńgwɔ́ pá’ Kàpʉ̀ŋ. 

33Kwà’ mèŋ n da zɔɔn tè ne ńzsé yé wɔ́, tá Ssé gẅie à la túmo wɔ̀ɔn ńgie mèŋ n 
gʉa ńnu’ pʉ̀a ntse, yé zɔ̌ gɔɔn né mèŋ ngie: Ɔ̀ ge gÿo gyá zẅìge Ssé tó ńnéŋe ná 
nyìŋ. Àa yé gẅie à ge ná pʉ̀a mbwo zẅìge Ssé. 

34Mèŋ n da gyá, tà mèŋ n ne sá’a shwóŋó pʉ̀a ngie aa Míŋ Ssé. 

Melùŋ mvfò ngàŋa kwò Yěsô 

35Njÿó gÿo ńdʉ́a, Jâŋ pâ tsɔ́ ngàŋa kwò yé yépʉ́a nyé ńgwɔ́ pɔ́ jʉ’ gie à kaa wó. 

36Á má’ lejÿɔ́g, ńgyá Yěsô pá’ à ne ńcʉa, ńgɔɔn ngie: Wɔɔn aa Mûɔ Njʉ̀njÿò Ssé. 

37Ngáŋa kwò Jâŋ yépʉ́a jú’u yɔ̀ɔn shwóŋè, ńcʉ́me nzèm Yěsô. 

38Yěsô sele nnɛ́, ńgyá pá’ pɔ́ ée nzèm yé, ńzɛ́te wɔ́b ngie: Pi fa’a kɔ́? Pɔ́ tsɔ́’ɔ mbwo 
yé ngie: Rabbi (ńdɔgɔ ngie tsítsà), ɔ̀ tsẅé nzɔ̌? 

39Yěsô gɔɔn ngie: Pi tó, pi ge gyá. Pɔ́ leen ńké ńgʉa ńgyá jʉ’ gie à tsẅé wó. Á gwɔ 
gwɔ́ ńgwɔ́ nèm tá mbÿɛ̀ njÿó, pâ pɔ́ ńnéŋe tà yɛ̌ lyɛ’ɛ́ lá’ mag. 

40Á la gʉa ná pʉ̀a mépʉ́a pie pɔ́ la jú’u shwóŋè Jâŋ, ńcʉ́me nzèm Yěsô la, lezíŋ tsɔ̌ 
tà’ nyìŋ láa le Ndeléya, á gwɔ́ fɛ́ Símo Piɛ. 

41Ndeléya ŋwɛ́ gʉa ńnyé té shwóŋó tsɔ̌ nyìŋ, ḿvɔg ńgyá fɛ́ we Símo, ńgɔɔn né yé 
ngie: Peg gyǎ Nzà’nkÿo, á lɔgɔ ńgíŋe ńgɔɔn ngie Kristo. 

42Ńdɔgɔ Símo, ńgʉa lejʉ́ŋ Yěsô, Yěsô cwoŋo ńdíe Símo tà ńgɔɔn né ye ngie: Ɔ̀ɔ 
Símo míŋ Jâŋ. Mé ge gÿo tóŋo gú le Kéfas. Yěsô tóŋo le Kéfas pá’ɔɔn, á lɔgɔ ńgíŋe 
ńgɔɔn ngie Piɛ. 

43Njÿó gÿo ńdʉ́a, Yěsô záb ngie à ge gʉa tsɛ̀ɛ pàga ngwòŋ Galilea, ńne ńgee, 
ḿbumte Filib, ńgɔɔn né yé ngie cʉ́me nzèm mèŋ. 

44Filib ŋwɛ́ laa nyìŋ Mbetsayida, á tÿǒsoŋo pà Ndeléya pɔ́ Piɛ. 

45Filib gʉa ńgyá Natanayɛl, ńgɔɔn né yé ngie: Peg gyǎ nyìŋ gẅie mé la ŋwe’e nò ná 
yé tsɛ̀ɛ ŋwà’ne mbʉ̌ Mǒsê, mbɔɔ tsɛ̀ɛ meŋwà’ne pà ntsẅì nkʉ̀ Ssé. Peg gyǎ yé, á 
gwɔ́ Yěsô, mìŋ Yesyɛ̂b, á mûɔ Nǎzarɛd. 

46Natanayɛl gɔɔn né yé ngie: Tà mé lǎ zɔɔn ńgyá mmó mbòŋo fó Nǎzarɛd? Filib 
tsɔ́’ɔ mbwo yé ngie: Tóo, ɔ̀ ge gyá. 

47Yěsô gyá pá’ Natanayɛl ne ńtóo, ńgɔɔn nò ná yé ngie: Wɔɔn aa kwà’ mûɔ Israel 
gẅie anò nkÿo nkÿo té ná yé wɔ́. 

48Natanayɛl zɛ́te Yěsô ngie: Ɔ̀ zsé wɔ̀ɔn nzɔ̌? Yěsô tsɔ́’ɔ mbwo yé ngie: Filib ně 
ńgwaa tóŋo gú pá’a mèŋ n ně ńgyá gú gyá. Ɔ̀ kěen ńnéŋe le tsìŋe tÿǒ mbÿě ngem. 

49Natanayɛl tsɔ́’ ngie: Rabbi, ɔ́ɔ Mìŋ Ssé, ɔ́ɔ fùɔ pà Israel. 

50Yěsô tsɔ́’ɔ mbwo yé ngie: Ɔ̀ zẅíŋe fʉ̀’ɔɔn, mélà’mie mèŋ n gɔ̌ɔn ngie n ně ńgyá 
pá’ ɔ̀ ńnéŋe le tsìŋe mbÿě ngem. Ɔ̀ ge gìŋe gyá menò mie é fáŋ ńtɔ́g mɛ̌. 

51Yěsô gíŋe ńkẅi’i ńgɔɔn ngie: Tà mèŋ shwóŋó gẅí, kwà’ nénʉ́, pi ge gÿo gyá 
ncwò tÿǒ lepwó tsɔ́’ɔ ńtyé,mecÿɔ́’ Ssé ne fóo wó, ésẅɛ́’ɛ ḿbiŋe ńkwɔ́’ɔ, ńtóo 
ná Míŋ Nyìŋ. 

Jâŋ 2 

Yěsô selé ntse ńdɔg ńgÿo melù’ 

1É cʉa lyɛ̌’ pʉ́a, atsɔ́ lɔ́ɔn ndá gwɔ́ tÿǒsoŋo Kána, á tsɛ̀ɛ pàga ngwòŋ Galilea, má pà 
Yěsô gwɔ́ wó. 

2Mé gíŋe ńtóŋo Yěsô yé pâ ngàŋa nkwò yé, á jʉ’ʉ lɔ́ɔn ndá ŋwɛ́. 

3Melù’ gÿo ḿmag, má pà Yěsô gɔɔn né yé ngie: Epʉ̀a té gíŋe ńgẅiin melù’ mie pɔ́ 
ge nú wɔ́. 

4Yěsô tsɔ́’ɔ mbwo yé ngie: Má wɔ̀ɔn, ɔ̀ kẅé kɔ́ mbwo mèŋ? À yɔ́ɔn fʉ̀’ nyé tè ku’. 

5Má we gʉa ńgɔɔn né pàlyè pʉ̀a ngie à lɔɔn ńgɔɔn ngie pi gÿo pɔ́ kɔ́ wɔ́ pi gÿo. 

6Etsɔ́ mekʉŋ tóon gwɔ́ jʉ’ó ntɔgɔ́. Pà Yuda kúu ntse tsoló ńdɔgɔ sɔgɔ pʉ̀ tá ńgú’te 
Ssé pá’lepʉ̌ lá’ sɔ́b la ne ńzɛ́te. É la gwɔ́ tà ńgwaa ńgwɔ́ mé néŋ ntse tsoon lítà 
nkÿo tsɛ̀ɛ tà’. 

7Yěsô gɔɔn né pàlyè pʉ̀a ngie: Pi néŋ ntse tsɛ̀ɛ mekʉŋ ŋwɛ́ tà é lúe. Pɔ́ néŋ ntse 
tsoló tà é lúe. 

8Yěsô leen ńké ńgɔɔn né pɔ́b ngie: Pi kú tsɔ́ fʉ̀’ɔɔn, ńgʉa ńnáa mbwo nyìŋ gẅie à 
táŋte línɔ́ɔn. Pɔ́ kú ńgʉa ná né yé. 

9Á zẅí’ ntse gẅie é selé ńcʉ́’ melù’, à te ne ńzsé jʉ’ gie mɛ̌ melù’ fóo wó wɔ́, tá 
pàlyè pʉ̀a pie pɔ́ ně ńtú’ ntse ne ńzsé. Nyìŋ gẅie à táŋte línɔ́ɔn, á tóŋo nyìŋ gẅie 
mé gÿo lɔ́ɔn ndá yé, 

10ńgɔɔn né yé ngie: Mé ée ḿvɔgɔ ńnáa pɔ́ melù’ mbòŋo, tà mé núu tɛ̀’, tá mé náa 
mie é ná’a ḿmeen meen. Tá ńgʉa ná gù, mbà yɔɔn áa jú fʉ̀’ gie ɔ̀ náa melù’ mbòŋo 
mbwo pʉ̀a lá? 

11Wɔɔn aa pá’ Yěsô la zye légÿo menò mmɔɔn mmɔɔn. Á laa Kána, á tsɛ̀ɛ pàga 
ngwòŋ Galilea, Yěsô lɔg pú’u, ńda’te legú’ we. Ngàŋa kwò yé záb ntʉ́m ná yé. 

12Yɔɔn nò tɔ́g, Yěsô pâ má we, lâ mefɛ́ pé, ńgÿo ngàŋa kwò yé, gʉa ne tÿǒsoŋo 
Kapernawúm, ńkúu wó, ńnéŋe pɔ́ lyɛ̌’ shÿɔ́’ɔ tsɔ́ wɔ́. 

Yěsô jwǒŋ pàsẅìŋ shúm jʉ’ʉ Ssé. 

13Alínɔ́ɔn Páskà pà Yuda la ne ḿbɔ́ɔnte, Yěsô leen ńké ḿbʉ né Yerósalem, 

14ńkúu tsɛ̀ɛjʉ’ʉ Ssé, ńgyá pʉ̀a gwɔ́ tsoló ńne sẅiŋe mefòŋ, petsɔ́ ne 
sẅiŋe menjʉ̀njÿò, petsɔ́ ne sẅiŋe mekàpʉ̀ŋ, mbɔɔ pàkúbe nkáb néŋte ssé. 

15Yěsô leen ńké ńdɔg menkÿo ńcwoŋte ngwɔɔn, éfó tsɛ̀ɛ jʉ’ʉ Ssé, ńjwoŋ pʉ̀a apɛ̌ 
lâ menjʉ̀njÿò mɔ́b, lâ mefòŋ, ńtsó metápele ńgwá’, nkáb pʉle ssé, 

16ńgɔɔn mbwo pàsẅìŋ mekàpʉ̀ŋ ngie: Pi lɔg shúm sɛ̂ éfó jʉ’ɔɔn ńgʉa! Pi pɔ́ɔn 
lélɔgɔ jʉ’ʉ Tá wɔ̀ɔn ńgÿo jʉ’ʉ metʉ̌a. 

17Ngàŋa kwò Yěsô leen ńké ńkímte jʉ’ʉ ŋwà’ne Ssé gie á gɔɔn ngie: «Mèŋ, n 
kwoŋo jʉ’ jú kwoŋ tà mèŋ n ge lá’ kwé pɔ́ mǒ». 

18Pàsá’a lá’a pà Yuda leen ńké ńgɔɔn né Yěsô ngie: Gÿo ndàa gyá nò mvfò peg 
ńdɔg ńnyɛɛ wég ngie mé la náa gú tʉ̀ légÿo mmó gie ɔ̀ gÿo lɛ̂. 

19Yěsô tsɔ́’ɔ mbwo pɔ́b ngie: Pi keme jʉ’ʉ Ssé yɔɔn, mèŋ n dɔg lyɛ̌’ sétá, ḿbʉ’ʉ 
ńtÿɔ́g tÿɔ́g. 

20Pɔ́ gɔɔn né yé ngie: Mé la lɔg ngù’ ntsɔ̀b ntɔgɔ́ nê móm lekùa, ńkwɛ́ɛ jʉ’ʉ Ssé 
yɔɔn, ńgʉa ná gù, ɔ̀ gɔɔn ngie ńgwɔ́ ɔ̀ lɔg lyɛ̌’ sétá ḿbʉ’ʉ ńtÿɔ́g lá? 

21Yěsô gɔɔn pá’ɔɔn, jʉ’ʉ Ssé gie à kime é gwɔ́ pɔ́ mbùm ye. 

22Áa yɛ̌ tá à la gÿo ńzíme nà legwé, ngàŋa kwò yé kímte ngie à la gɔɔn yɔɔn nò, 
ńdeen ńké ńzẅíŋ, ńgíŋe ńzẅíŋe gie ŋwà’ne Ssé la gɔɔn ná yé. 

23Yěsô nyé ńgwɔ́ pɔ́ Yerósalem, mé ne ńjÿó línɔ́ɔn páskà, alá’ gyá menò mmɔɔn 
mmɔɔn mie à ne ńgÿo, pʉ̀a tà ńgyɔ́ɔn záb ntʉ́m ná yé. 

24Tá’ Yěsô tè gwá’ mbùm ye mbwo pɔ́b wɔ́, mélà’mie à né ńzsé pá’ pɔ́ gwɔ́ 
metsèm. 

25À la tè ne ńtsɔ́ɔn ngie mé kyagte kyagte éshwóŋó yé wɔ́. Kwà’ yé lê twó yé à zsé 
mmó gie áa tsɛ̀ɛ ntʉ́m nyìŋ mesoŋ. 

Jâŋ 3 

Yěsô pɔ́ Nikodem 

1Á gwaa gwɔ́ pú’u, atsɔ̌ nkěm pà Yuda gwɔ́ nà nùɔ Pà farisay, mé tóŋo yé le 
Nikodem. 

2Á gÿo ńtó tsɔ̌ lêtsẅɛ́’, ńgyá Yěsô, ńgɔɔn né yé ngie: Tsítsà, peg zsě ngie e Ssé zɔ la 
túmo gú ngie ɔ̀ gʉa ńzí’i pʉ̀a mmó. Á nue à lɔɔn ńgwɔ́ nyìŋ le gÿo menò mmɔɔn 
mmɔɔn mie ɔ̀ gÿo lɛ̂ té gwɔ́ gie e Ssé zɔ túmo yé wɔ́. 

3Yěsô tsɔ́’ɔ mbwo yé ngie: Tà mèŋ shwóŋó gẅí, kwà’ nénʉ́, à lɔɔn ńgwɔ́ nyìŋ le 
gyá lefùɔ Ssé té gwɔ́ gie mé giŋé ńzyé yé tsɔ́ legʉ̀a wɔ́. 

4Nikodem gɔɔn ne Yěsô ngie: À lɔɔn ńgwɔ́ nyìŋ gwɔ́ ndÿò mé zyé yé lêkɔ́? Tà à 
lɔɔn ńgwɔ́ á gíŋe ńkúu lepfòm má we mé gíŋe ńzyé yé? 

5Yěsô tsɔ́’ ngie tà mèŋ shwóŋó gẅí, kwà’ nénʉ́, à lɔɔn ńgwɔ́ nyìŋ le kúu tsɛ̀ɛ 
nò lefùɔ Ssé té gwɔ́ gie mé lɔ̌g ntse ńzyé yé, ńgíŋe ńdɔgɔ zẅìge ńzyé yé wɔ́. 

6Nyìŋ gẅie mámbàŋa pɔ́ manzwě zyě yé, à gwɔ́ pɔ́ nyìŋ mesoŋ, nyìŋ gẅie à Zẅìge 
Ssé zyě yé, á gẅiin le gwɔ́ gẅie à gwɔ́ pɔ́ we Zẅìge Ssé. 

7Pɔ́ɔn lémɔɔn pá’ mèŋ n gɔ̌ɔn né gù ngie mé gẅiin légíŋe ńzyé gẅi tsɔ́ legʉ̀a. 

8Fèfà cʉa jʉ’ gie à kwǒŋ, ɔ̀ jú’ pá’ à cʉa, tá ńké tè zsé jʉ’ gie à fóo wó wɔ́, ńké tè zsé 
jʉ’ gie à gee nê wó wɔ́. Á gíŋe ńgwɔ́ pɔ́ pú’u, ná nyìŋ gẅie à Zẅìge Ssé zyě yé. 

9Nikodem leen ńké ńzɛ́te Yěsô ngie, á gwaa gwɔ́ pú’u, ńcʉa lêkɔ́? 

10Yěsô tsɔ́’ɔ mbwo yé ngie: Ɔ̀ɔ Israel ńgwɔ́ tà’ tsítsà tà mé zsé gú tɛ’, ɔ̀ piŋ tè yɔɔn 
nò zsé la? 

11Tà mèŋ shwóŋó gú, kwà’ nénʉ́, peg gɔɔn nò nà mmó gie pèg ne ńzsé, ńgɔɔn gie 
peg ne ńzsé nà mmó gie peg la gyá, tá’ pi ké tè zẅíŋe nò gie peg gɔɔn wɔ́. 

12Mèŋ shwoŋó gẅi nò ná shúm sie é cʉaté ndùmo ssé tsetsá’, pi tè zẅíŋ. N dɔɔn 
shwóŋó gẅi nò fʉ̀’ɔɔn ná shúm sie é cʉaté tÿǒ lepwó, mbà pi ge gÿo lêkɔ́ tá zẅíŋ? 

13Nyìŋ laa zɔɔn ńkwɔ́’ɔ tÿǒ lepwó wɔ́, ndà’ Míŋ Nyìŋ gẅie à la fó wó sẅɛ́’. 

14Ndʉŋ ndʉŋ pá’ Mǒsê la kwɛ́ nnú ná tà’a tÿǒ, ńkwé’e ńnáa tÿǒ, á nkwòŋo tsẅɛ̀ la, 
á ne ńzɛ́te ngie mé gÿo ńkwé’e Míŋ Nyìŋ pɔ́ pú’u. 

15À cʉa pú’u, nyìŋ gẅie à zǎb ntʉ́m wé ná yé, à gẅiin le gwɔ́ tèmì. 

16Á nue ntí gie e Ssé la lɔg ńkwoŋ njÿó pú’u la gwɔ́ tà á náa Míŋ we wémɔ’ɔ́, légwɔ́ 
gie wɛ̌ nyìŋ wɔ́ gẅie à zǎb ntʉ́m wé ná Míŋ we ŋwɛ́, à tě ńdá’a ńkaa ndòon tèmì 
wɔ́, à ge lá’ gẅiin le gwɔ́ tèmì. 

17E Ssé la tè zɔɔn ńtúmo Míŋ we tsɛ̀ɛ njÿó ngie à gʉa ńnéŋ ndòon twó njÿó wɔ́. À 
la túmo yé pɔ́ légwɔ́ gie à ge gʉa gÿo njÿó tsẅɛ́ ndòon. 

18Nyìŋ lɔɔn ńzáb ntʉ́m wé ná yé, ndòon le yé gwoon. Nyìŋ gẅie à ké kaa záb ntʉ́m 
wé ná yé wɔ́ zsé ngie à kǎ ndòon, á nue à kaa záb ntʉ́m wé ná Míŋ Ssé wémɔ’ɔ́ wɔ́. 

19Pɔ́ gẅiin lékaa ndòon ńtí nò kyɛ̀’ gie á léen ńtóo tsɛ̀ɛ njÿó, tá pʉ̀a mesoŋ kwoŋ 
pɔ́ nzěm ńcʉa kyɛ̀’ ŋwɛ́, mélà’mie ngÿǒ menò mɔ́b té poŋ. 

20Ngÿǒ menò nyìŋ lɔɔn ńzɔɔn tè ne ḿboŋo wɔ́, mbà ngàŋ ge pʉa kyɛ̀’ pʉa, á le 
kwoŋo légiŋe jʉ’ gie kyɛ̀’ áa wó wɔ́, ḿbɔ́gɔ nue ngÿǒ menò mé ge kẅɛɛ mángyɛ̌. 

21Tá’, nyìŋ gẅie à ne ńgiŋe nà mánzsè nò nénʉ́, à tóo jʉ’ gie kyɛ̀’ áa wó, ńzsé ngie 
mé ge gyá ngie ngÿǒ menò mé fóo pɔ́ ná pá’ à ne ńjú’u ncwò Ssé. 

Jâŋ Mbabtist pɔ́ Yěsô. 

22Yɔɔn nò tɔ́g, Yěsô pâ ngàŋa kwò yé gʉa ne tsɛ̀ɛ pàga ngwòŋ Jẅidea, pâ pɔ̌ ná’a 
ńzye ńnéŋe, à ne ńnu’u pʉ́a ntse. 

23Jâŋ gwɔ́ yé Ainon, á ngʉ̀ŋe Salim ńne ńnu’u pʉ̀a ntse, á nue ntse laa jʉ’ó tɛ’. 
Epʉ̀a ne ńtóo, á nu’u wɔ́b ntse. 

24Á la gwaa gwɔ́, mé nyé té ńnéŋe Jâŋ ndá tsǎŋ. 

25Atsɔ̌ nyìŋ pà Yuda pâ tsɔ̌ ngàŋa nkwò Jâŋ ńnéŋe tà ńzye lézoŋo nò ná nò lésɔgɔ 
pʉ̀ tá ńgu’te Ssé. 

26Ngàŋa kwò Jâŋ gʉa ńgyá Jâŋ, ńgɔɔn né yé ngie Tsítsà, ɔ̀ ne ńkímte nyìŋ wá gẅie 
pi yé kaa ná yétsɔ̌ nzǐŋ ntse Jurdeŋ la? Á nyìŋ wá gẅie ɔ̀ ka gɔɔn nò gie ɔ̀ zsé ná yé 
la? À ne ńnu’u yé pʉ̀a ntse fʉ̀’ɔɔn, tà lá’ menùɔ menùɔ ne ńgee ńgyá pɔ́ yé. 

27Jâŋ tsɔ́’ɔ mbwo pɔ́b ngie: E Ssé gẅie aa tÿǒ lepwó zɔ náa fà’ ye wɔ̌wɔ́ɔ. 

28Kwà’ pi gí ne ńnyɛte ńzsé ngie mèŋ n ka gɔɔn ngie mèŋ n tè Nzà’nkÿo wɔ́. Mèŋ n 
gwɔ́ pɔ́ nyìŋ gẅie mé ka túmo wɔ̀ɔn ngie mèŋ n gwɔ́ mvfò yé. 

29Nyìŋ gẅie à zɔ́’ɔ manzwě zɔ aa ndǔm manzwě. Ashǔ ndǔm tyé lejʉ́ŋ ndǔm, á 
gɔɔn nò, á jú’ ngyè ye, anò poŋo yé tɛ’. Mèŋ n ne ńkága yɔ́ɔn pɔ́ pú’u, ḿbiŋe ńkága 
tà ḿmaga ntʉ́m wɔ̀ɔn. 

30Á ne ńzɛ́te ngie yé nò gwaa kẅi’i gee mvfò, ayɔ́ɔn ne ḿbiŋe né nzèm. 

31Nyìŋ gẅie à fóo tÿǒ lepwó, à cʉa pʉ̀a metsèm. Nyìŋ gẅie aa ndùmo ssé tsetsá’ 
aa nyìŋ tsetsá’, ḿbiŋ ńgɔɔn nò pɔ́ nà menò mie ée ndùmo ssé tsetsá’. Tá’, nyìŋ 
gẅie à fóo tÿǒ lepwó à cʉa pʉ̀a metsèm. 

32À gɔɔn nò gie à zsé nà shúm sie à la gyá mbɔɔ sie à la jú’, tá nyìŋ tè zẅíŋ. 

33Nyìŋ gẅie à zẅíŋe nò gie à gɔɔn, lɔgɔ ńnyɛɛ ngie e Ssé ee nénʉ́ nà kɔ̀ɔkɔ́ɔ. 

34Nyìŋ gẅie e Ssé túmo yé, à gɔɔn menò mie é fóo mbwo Ssé, á nue e Ssé gÿo 
Zẅìge yé gwɔ́ pɔ́ ná yé fʉ̀’ ntsèm. 

35E Ssé Tá kwoŋo Míŋ we, mbà à léen ńnéŋ shúm ntsèm á nà lɔ̌ɔn pwó Míŋ we. 

36Nyìŋ lɔɔn ńzáb ntʉ́m we ná Míŋ Ssé, mbà ngàŋ ge gẅiin le gwɔ́ tèmì. Nyìŋ gẅie 
à kě kaa záb ntʉ́m wé ná Míŋ Ssé wɔ́, á le lá’ ńgẅiin kwà’ le gwɔ́ wɔ́. E Ssé ké ńnyé 
ńkẅi’i ńgyáŋa lóŋ ná yé gyáŋ. 

Jâŋ 4 

Yěsô pɔ́ manzwě we Samalîɛ 

1Pa farisay jú’ mé ne ńgɔɔn ngie nzẅìŋ pʉ̀a pie é ne ńcʉ́me nzèm Yěsô cʉa pe Jâŋ, 
á gíŋe ńne ńnu’u pʉ̀a ntse é gyɔ́ɔn ńcʉa pe Jâŋ. 

2Ńzɔɔn ńké ńgwaa gɔɔn pú’u, kwà’ Yěsô zɔ tě ńnu’u pʉ̀a ntse wɔ́, ngàŋa kwò yé zɔ̌ 
ne ńnu’u wɔ́b. 

3Yěsô zsé ngie pà farisay jǔ’, éfó tsɛ̀ɛ pàga ngwòŋ Jẅidea ńcʉ́me mánzsè lépiŋe 
tsɛ̀ɛ pàga ngwòŋ Galilea. 

4Á ne ńzɛ́te ngie à zyɛ́’ ye tsɛ̀ɛ pàga ngwòŋ Samalîɛ. 

5Á gʉa tà ńkúu tsɛ̀ɛ tsɔ́ tÿǒsoŋo pà Samalîɛ, mé tóŋ lé Sikar, á gwɔ́ ngʉ̀ŋe nká’ 
gẅie Yakwɔ́b la náa mbwo míŋ we Yesyɛ̂b. 

6Ntse ntǔŋ gẅie mé lɔ́ɔn ńtóŋo lé ntse Yakwɔ́b gwɔ́ jʉ’ó. Yěsô gwɔ́ kúu jʉ’ó, tsɛ̀ɛ 
zsǒ cʉ́’ʉ ńku’u ku’, mbà à gǐŋ tà ńkʉ́a, ésẅɛ́’ ńnéŋe ssé á ngʉ̀ŋe ntse ŋwɛ́. 

7Atsɔ̌ manzwě we Samalîɛ tó létú’ ntse, Yěsô gɔɔn né yé ngie: Ná ntse mèŋ n nú. 

8Á gwaa gwɔ́, mbà ngàŋa kwò Yěsô gʉ̌a tÿǒsoŋ léjú shúm léjÿó. 

9Manzwě we Samalîɛ gɔɔn né Yěsô ngie: Ɔɔ nyìŋ Yuda, ḿbiŋe ńdúɔ ntse nǔ mbwo 
mèŋ manzwě we Samalîɛ lá? À lɔ̌ɔn ńgɔɔn pú’u, á nue pà Yuda pâ pà Samalîɛ lɔ́ɔn 
tě ńjú’e wɔ́. 

10Yěsô tsɔ́’ɔ mbwo yé ngie, ɔ̀ gwé’e ńzsé fù’ gie Ssé náa, ḿbiŋ ńzsé nyìŋ gẅie à 
gɔɔn né gù ngie: Ná ntse n nú, mbà gù zɔ cʉ̌’ ńdúɔ ntse nǔ mbwo yé, á náa gú ńtse 
gẅie éfóo lesá’a. 

11Manzwě ŋwɛ́ gɔɔn né Yěsô ngie, andè, ɔ̀ zɔɔn fó tè loŋgá gẅiin, ńtse piŋ ńgwɔ́ 
tsɛ̀ɛ ssé tɛ̀’ pɛ́’ɛ̀, wɛ̌ ntse gẅie é fóo lesá’a piŋ fó pɔ́ nzɔ̌? 



195 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

12Tsye ɔ̀ cʉa tá wèg Yakwɔ́b gẅie à la ná wɔɔn ntse ntǔŋ né peg ka? Ńgwaa ná, 
ńzɔɔn nú yé, pènkʉ́ pé pâ menɔ̀ɔn gíŋe ńnú yɔ́b. 

13Yěsô tsɔ́’ɔ mbwo yé ngie: Nyìŋ nú wɛ̂ mɛ́, agág yé ké ńgíŋe shÿó shÿó. 

14Tá nyìŋ nú ntse gẅie mèŋ n zɔ nǎ mbwo yé, mbà gág yé té ńdá’a ńgíŋe shÿó wɔ́. 
Mbà ntse mɛ́ ge kúu mbùm yé, é cʉ́’ pɔ́ lesá’a ntse, á jʉ’ gie ntse ge ne fóo wó 
cwoŋo, é náa yé le gwɔ́ tèmì. 

15Manzwě ŋwɛ́ tsɔ́’ɔ mbwo yé ngie: Andè, ná wɛ̌ ntse né mèŋ, agág yɔ́ɔn le lá’ 
ńgíŋe shÿó wɔ́. Mèŋ n de gíŋe ńtóo jʉ’ɔɔn ńtú’ ntse wɔ́. 

16Yěsô tsɔ́’ɔ mbwo yé ngie: Gʉa ńtóŋo ndǔm ɔ̀ pi yé tó. 

17Á tsɔ́’ɔ mbwo yé ngie: Mèŋ n tè ndǔm gẅiin. 

18Yěsô tsɔ́’ɔ mbwo yé ngie: Ɔ̀ gÿǒ mboŋó légɔɔn ngie ɔ̀ tè ndǔm gẅiin. Ɔ̀ lǎ gẅiin 
tà é gwɔ́ méntʉ̀a, tá nyìŋ gẅie pi yé ńnéŋe fʉ̀’ɔɔn tè ndǔm ɔ̀ wɔ́. Ɔ̀ gɔ̌ɔn pɛ́’ɛ̀ á kẅɛ. 

19Manzwě ŋwɛ́ leen ńké ńgɔɔn né yé ngie: Andè, mèŋ n gyá ngie ɔɔ ntsẅì nkʉ̀ Ssé. 

20Ńgie mbà, metá pég lɔ́ɔn ńgu’te Ssé ndùm lekwɔ’ɔ́ sɔɔn, pi pà Yuda pi èe ńcʉ́’ʉ 
ńgɔɔn pɔ́ ngie: Ajʉ’ʉ légu’te Ssé gwɔ́ pɔ́ ndà’ Yerósalem pɛ́’ɛ̀ mé jú’u yè wɔ́? 

21Yěsô gɔɔn né yé ngie: Mɔ̌ɔn, zẅíŋe nò gie n gee ńgɔ̌ɔn. Afʉ̀’ ne ńku’u pá’ pi tè 
gíŋe gu’te Tá á ndùm sɔɔn lekwɔ’ɔ́ wɔ́, mbɔɔ Yerósalem wɔ́. 

22Pi gu’te Ssé té zsé mmó gie pi gÿo yɛ̌. Peg pà Yuda peg gwaa gu’te Ssé, ńne ńzsé 
mmó gie peg gÿo yɛ̌, mélà’mie Ssé cʉa ná pà Yuda tá ńgÿo pʉ̀a tsẅɛ́. 

23Tá’, afʉ̀’ ne ńku’u, tà á fǒ ńzɔɔn ńku’ ku’, pá’ kwà’ pàgu’te Ssé ge gwɔ gu’te yé Ssé 
Tá, é zẅí’te ncwò Zẅìge yé, tá gu’te yé nà ntí gie á ne ńzɛ́te. 

24E Ssé gwɔ̌ pɔ́ zẅìge, á ne ńzɛ́te ngie pʉ̀a pie pɔ́ gu’te yé gwɔ́ gu’te yé, ńzẅí’te 
ncwò Zẅìge yé tá ńgu’te yé nà ntí gie á ne ńzɛ́te. 

25Manzwě ŋwɛ́ gɔɔn ne yé ngie: Mèŋ n zsě ngie Nzà’nkÿo gẅie mé tóŋo le Kristo 
né ńtóo. À ge tó, é pú kyagte kɔ̀ɔkɔ́ɔ shwóŋó wég. 

26Yěsô gɔɔn né yé ngie: Mèŋ gẅie pɔgɔ shwóŋe lɔɔn, mèŋ n gee yé. 

27Yěsô ne ńgɔɔn pú’u, ngàŋa kwò yé tó, ńgyá pɔ́ manzwě ně shwóŋe, á pú ńkʉ’ʉ 
wɔ́b tɛ̀’. Tá’, tsɔ́ wɔb ké tè ku’u lézɛ́te yé ngie áa nò kɔ́ wɔ́ wɔ́, ka légɔɔn ngie pɔ́ yé 
shwóŋó kɔ́ wɔ́ wɔ́. 

28Manzwě ŋwɛ́ nyé tÿóon ntse yé jʉ’ó, ḿbiŋe tÿǒsoŋ, ńgɔɔn né lá’ ngie: 

29Pi tó ńgyá tsɔ̌ nyìŋ gẅie à shwoŋó wɔ̀ɔn menò ntsèm mie n da gÿǒ. Tà à tè gwɔ́ 
pɔ́ Nzà’nkÿo wɔ́? 

30Alá’ fó tÿǒsoŋ ńkẅɛ, ńtó né lejʉ́ŋ Yěsô. 

31Ńgwɔ tó pú’u, ngàŋa kwò yé ne ńtsíŋe yé ńgɔɔn ngie: Rabbi, pfɛ́ɛ mémmó la. 



196 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

32Tá á tsɔ́’ɔ mbwo pɔ́b ngie: Mèŋ n gẅiin tsɔ́ mmó léjÿó gie mèŋ n gee ńjÿó, á gwɔ́ 
gie pi tè ne ńzsé wɔ́. 

33Ngàŋa kwò yé jú’ pú’u, ésele ńzɛ́te tsetsɛ̀ɛ pɔ́b ngie: Tsɔ̌ nyìŋ cʉ̌’ ńdɔgɔ mmó 
léjÿó ńtó ná né yé keen? 

34Yěsô gɔɔn mbwo pɔ́b ngie: Ayɔ́ɔn mmó léjÿó gwɔ́ pɔ́ légÿo mmó gie nyìŋ gẅie à 
ka túmo wɔ̀ɔn à ne ńkwoŋo, mbɔɔ lémege fà’ gie à ka nǎ né mèŋ. 

35Pi zɔ ee ntě ńgɔɔn ngie: É cʉ́’ʉ ńzága mesàŋ lekùa, mé lág shúm wɔ́ leen? Tá’, 
mèŋ n ge shwóŋó gẅi yɔ́ɔn ngie: Pi pʉ’ʉ twó gí, ńdíe tsẅɛ tá ńgyá, eshúm tʉ̌ tà 
ńcʉ́’ʉ ńzɛ́te pɔ́ lélag. 

36Nyìŋ gẅie à laga shúm, à ne ńkẅé ntsɔ’ɔ́ fà’ wé, é gwɔ́ pá’ à ne ńcú’te mmó 
ńnéŋe tsɛ̀ɛ le gwɔ́ tèmì. Légwɔ́ gie ambyè mmó pɔ́ ndàga ge pú kág. 

37Pú’u, esàga nò gie e gɔɔn ngie: Ambyè aa wó, andàga gwɔ́ wó lɔgɔ ńgwɔ́ nénʉ́. 

38Mèŋ n ka túmo gẅi ńdag shúm sie pi ka tè gyá tsɔ̌ ngɔ́’ mǒ ḿbye wɔ́, tsɔ́ pʉ̀a la 
gyá ngɔ́’, pi ka tó gí, ńcʉ́’ʉ ńzẅɛ́’ɛ fà’ yɔ́b zẅɛ̌’. 

39Á la fó nà shwóŋè manzwě ŋwɛ́ gẅie à la ne ńgɔɔn ngie: À shwoŋó wɔ̀ɔn kɔ̀ɔkɔ́ɔ 
gie n dǎ gÿo. Pʉ̀a Samalîɛ tà ńgyɔ́ɔn pie é laa ná yɛ̌ tÿǒsoŋ záb ntʉ́m ná Yěsô, 

40ńtó tà ńkúu lejʉ́ŋ yé, ésẅíŋte yé ngie pâ pɔ́ zɔ cʉ́’ʉ ńnéŋe. Yěsô zẅíŋ, ńnéŋe jʉ’ó 
lyě’ pʉ́a. 

41Epʉ̀a gíŋ ńkẅi’i ńzáb ntʉ́m ná ye tà ńgyɔ́ɔn, ńtí shwóŋè yé. 

42Ńne ńgɔɔn né manzwě ŋwɛ́ ngie: Peg tě ńnyé ńzába ntʉ́m ná Yěsô ńtí pɔ́ 
shwóŋè jú ndà’ wɔ́, peg zába ntʉ́m ná ye fʉ̀’ɔɔn, ńtí pá’ peg yég cwoŋó ńjú’u 
shwóŋè yé, tà ńzsé ngie aa nyìŋ gẅie à ge gÿo pʉ̀a mesoŋ pie ée tsɛ̀ɛ njÿó e tsẅɛ́. 

Yěsô gÿǒ míŋ tsɔ̌ ngàŋa fà’ ngúmnɔ́ɔn zeŋe 

43Elyɛ̌’ sépʉ́a sa gwɔ́ tà ńtɔ́g, Yěsô fó jʉ’ó, ńne ńgee tsɛ̀ɛ pàga ngwòŋ Galilea. 

44Mbà yé máŋwɛ́ la gɔɔn ngie: Mé té ná mekù’ ntsẅì nkʉ̀ Ssé lá’ pɔ́b wɔ́. 

45Tá ńgʉa tà ńkúu Galilea, pà Galilea kúe yé mboŋó. Á nue pɔ́ ka gʉa línɔ́ɔn 
Yerósalem, ńkúu wó, ńgyá kɔ̀ɔkɔ́ɔ gie à ne ńgÿo. 

46Á piŋ tà ńkúu Kána pɔ́ Galilea, á gwɔ́ tÿǒsoŋ gie à ka sele ntse wó ńdɔg ńgÿo 
melù’ la. Tsɔ̌ nyìŋ ndÿò ná fà’a ngúmnɔɔn gwɔ́ tÿǒsoŋo Kapernawúm, míŋ we ne 
ńguɔ. 

47Á jú’ ngie Yěsô fǒ Jẅidea ńtóo Galilea, ńgʉa ńgyá yé, ésẅíŋte yé ngie à cwóŋ ńtó, 
ńgÿo míŋ we gẅie à cʉ’ʉ́ ńkwé kwě zeŋe. 

48Yěsô gɔɔn né yé ngie: Pi lɔɔn tè gyá menò mmɔɔn mmɔɔn mie é lá’te metʉ̀ Ssé 
wɔ́, láa menkʉ̀’ʉ nò wɔ́, pi le lá’ ńzáb ntʉ́m ná mèŋ wɔ́. 

49Ngàŋa fà’ ngúmnɔɔn ŋwɛ́ gɔɔn né yé ngie: Tsétsɔ’, Andè, cwóŋo ńgyá míŋ wɔ̀ɔn 
tá à kwé. 

50Yěsô gɔɔn né yé ngie: Gʉa! Míŋ gù zeŋé. Wɔɔn ndÿò zẅíŋe nò gie Yěsô gɔ̌ɔn né 
ye, ńgʉa. 

51Ńnyé pɔ́ mánzsè ńcwóŋo ńgee, ngàŋa fà’ yé tó ńzá’a yé, éshwóŋó yé ngie míŋ gù 
aa ntentʉ́. 

52Á zɛ́te wɔ́b fʉ̀’ gie à ka zeŋe, pɔ́ gɔɔn né yé ngie: Á kaa mbÿɛ̀ njÿó jǔɔ ná tà’ nèm, 
nnɛ́ zá’a ná yé. 

53Tá múɔ jú’, á lɔgɔ ńgwɔ́ kwà’ fʉ̀’ yá gie Yěsô ka gɔɔn mbwo yé ngie: Míŋ we zeŋe 
la. Á leen ńké ńzáb ntʉ́m wé ná Yěsô, pâ pʉ̀a pé metsèm ndá yé. 

54Yěsô gÿo yɔɔn nò mmɔɔn mmɔɔn, á fʉ̀’ gie à fǒ Jẅidea ḿbiŋe Galilea pá’ɔɔn, á 
lɔ́gɔ ńgwɔ́ nò mmɔɔn mmɔɔn mbɔ́ɔntè yépʉ́a gie à gÿǒ Kana. 

Jâŋ 5 

Yěsô gÿǒ atsɔ̌ ngàŋ kwʉ́’te zeŋe 

1Yɔɔn nò tɔ́g, á fʉ̀’e tsɔ́ línɔ́ɔn pà Yuda ne ńku’u, Yěsô pʉ ńgʉa né Yerósalem. 

2Á gwaa gwɔ́, atsɔ́ gÿǒon ntse sɔ́g nnɛ́ gwɔ́ Yerósalem, mé tóŋo nà shwóŋè pà 
Heber le Betzata, á gwɔ́ ngʉ̀ŋe ncwò ndá menjʉ̀njÿò, mbà mé la lɔg metóon 
ḿbwóon mekɔ́’ méntʉ̀a ńdɔg ńkéle. 

3Megàŋ meguɔ ntí ntí nuŋte tsɛ̀ɛ mekɔ́’. Pàfʉ̀ menÿɔ́g, pà pwɔ́’te mekwò, mbaa 
megàŋ kwʉ́’te nuŋte wó, [ńne ńzẅí’te pá’ ntse gé cʉ’ʉ. 

4Á nue, atsɔ̌ cÿɔ́’ Ssé lɔ̌ɔn ńnéŋe ńgwá sẅɛ́’ɛ ḿbʉe ntse, angùɔ gẅie à vɔ̌g ńkúu 
tsɛ̀ɛ ntse fʉ̀’ gie e cʉ’ʉ́, á zeŋe nà yé gùɔ tà pá’ á lɔɔn ńgwɔ́ pɔ́ yɛ̌ ntí wɔ́.] 

5Atsɔ̌ nyìŋ gwɔ́ jʉ’ó, mbà à gǔɔ guɔ ngù’ ntsɔ̀b lefɔ̌ɔn né móm ntá. 

6Yěsô gyá pá’ à nuŋe, ńzsé ngie à tsẅě jʉ’ó tɛ’, ńzɛ́te yé ngie tà ɔ̀ ne ńkwoŋo 
lézeŋe? 

7Anguɔ tsɔ́’ ngie: Andè, awɔ̀ɔn nyìŋ gẅie à lɔɔn ńgwɔ́ á kaa wɔ̀ɔn ńnéŋe tsɛ̀ɛ ntse 
fʉ̀’ gie é ne cʉ’ʉ à tè gwɔ́ wɔ́. Mèŋ n ŋege tà ńgwaa tó, mbà tsɔ̌ nyìŋ vɔgɔ́ ntse. 

8Yěsô gɔɔn né yé ngie: Lu ssé, ḿbíi mátà gù, ńgiŋ. 

9Nyìŋ wá gwóon ńzeŋe pɔ́ fʉ’ó, ḿbíi mátà we, ńzye légiŋ. Yɔɔn nò gwaa tɔ́g 
pá’ɔɔn, á gwɔ́ lyɛ’ɛ́ nzsè pà Yuda. 

10Pàsá’a lá’ pà Yuda leen ńké ńgɔɔn né nyìŋ gẅie à zeŋé ŋwɛ́ ngie: Ɔ̀ tè gẅiin lékaa 
mátà ńdɔg ńgiŋ pɛ́’ɛ̀ wɔ́. Á nue yɔɔn áa lyɛ’ɛ́ nzsè. 

11Á tsɔ́’ɔ mbwo pɔ́b ngie: Nyìŋ gẅie à gÿǒ mèŋ n zeŋe gɔ̌ɔn né mèŋ ngie: Píi mátà 
gù, ńgiŋ. 

12Pɔ́ zɛ́te yé ngie: Nyìŋ gẅie à gɔ̌ɔn né gù ngie píi mátà gù ńgiŋ aa wɔ̌? 

13Tá nyìŋ gẅie á ně ńzeŋe la ké tè ne ńzsé ngàŋ wɔ́. Á nue Yěsô ně ńgɔɔn pú’u, 
ḿbyéte tsetsɛ̀ɛ lá’ gie á ke ńgwɔ́ jʉ’ó. 

14Yěsô gÿo ńgyá yé tsɛ̀ɛ jʉ’ʉ Ssé, ńgɔɔn né yé ngie: Ɔ̀ kě ńzeŋe mboŋó, tè lá’ ńgíŋ 
ńgÿo nò tepòŋ ḿbɔ́gɔ tsɔ̌ ngɔ́’ légíŋe ńkúu gú, tà ńtɔ́g gie ɔ̀ kà zɔɔn ńgwɔ́ tsoló. 

15Nyìŋ wá gʉa shwóŋ pàsá’a lá’ ngie nyìŋ gẅie à la zoŋo yé la, à laa Yěsô. 

16Pɔ́ jú’ pú’u, ńzye lépʉa Yěsô, mélà’mie à ně ńgÿo yɔɔn nò, á lyɛ’ɛ́ nzsè yɔ́b. 

17Yěsô tsɔ́’ɔ mbwo pɔ́b ngie: Tá wɔ̀ɔn nyě fa’a pɔ́ fà’ tà ńkú fʉ̀’ɔɔn, mbɔɔ mèŋ yɔ́ɔn 
mèŋ n giŋé ne fa’a pɔ́ fà’. 

18Á fó fʉ’ó, pà Yuda mege ńgá’a léfa’a mmó gie pɔ́ ge fó mǒ zẅé Yěsô, ńtí nue à la 
tè fʉa pɔ́ lepʉ̌ lyɛ’ɛ́ nzsè yɔ́b ndà’ wɔ́, à ka giŋé ńne ńgɔɔn ngie e Ssé aa kwà’ Tá 
we, ńdɔgɔ pú’u, ńgɔɔn ngie pɔ́ Ssé gwɔ́ pɔ́ ndʉŋ ndʉŋ. 

Metʉ̀ Míŋ Ssé. 

19Yěsô gíŋe ńgɔɔn né pɔ́b ngie: Tà mèŋ shwóŋó gẅí, kwà’ nénʉ́, Míŋ Ssé tè gÿo tsɔ́ 
mmó pɔ́ lê yé twó wɔ́, à gÿo pɔ́ mmó gie à ne ńgyá Tá we gÿo. Akɔ́ɔkɔ́ɔ gie Tá gÿo, 
Múɔ giŋé ńgÿo pɔ́ yɛ̌. 

20Á nue Tá à kwoŋo Múɔ tɛ’, ḿbú ńnyɛɛ yé kɔ́ɔkɔ́ɔ gie à ne ńgÿo. À giŋé ge nyɛɛ yé 
shúm sie é fáŋ tà pi gyá à pú ńkʉ’ʉ gẅí. 

21Pá’ Tá we gÿo pʉ̀a pie é kwě zím ńgwɔ́ wó la, áa ndʉŋ ndʉŋ pá’ Múɔ giŋé ńku’ yé 
légÿo nyìŋ gẅie à kwoŋo yé gwɔ́ wó. 

22E Ssé Tá, aa ntě ńzá’a ntsàŋ nyìŋ wɔ́, à léen ńnyé yɛ̌ jʉ’ mbwo Míŋ we. 

23Á cʉa pú’u, mânyìŋ ntsèm ná mekù’ Míŋ we pɔ́ ndʉŋ ndʉŋ pá’ à ne ńnáa me Tá. 
Nyìŋ gẅie à kaa ná mekù’ Míŋ Ssé wɔ́, angàŋ lɔgɔ tě ńnáa mekù’ Tá we gẅie à la 
túmo yé wɔ́. 

24Tà mèŋ shwóŋó gẅí, kwà’ nénʉ́, nyìŋ jú’u shwóŋè yɔ́ɔn, ḿbiŋ ńzáb ntʉ́m ná 
Nyìŋ gẅie à la túmo wɔ̀ɔn, mbà ngàŋ gẅiin le gwɔ́ tèmì. Mé té ge gíŋe ŋaga yé wɔ́, 
à tsẅɛ̌ legwé ńcʉ́’ ńgẅiin pɔ́ le gwɔ́ tèmì. 

25Tà mèŋ shwóŋó gẅí, kwà’ nénʉ́, afʉ̀’ ne ńku’u, tà á ně ńzɔɔn ńdá’ ńku’, pá’ 
mepfó ssé ge jú’ ngyè Míŋ Ssé, epʉ̀a pie pɔ́ jǔ’ yɛ̌ ngyè pɔ́ gwɔ́ wó. 

26Áa pú’u mélà’mie Ssé Tá gẅie aa lesa’á le gwɔ́ tèmí, à la ná mɛ̌ metʉ̀ mbwo míŋ 
we. 

27À la gíŋe ńnáa yé metʉ̀ lélɔg ńzá’ mentsaŋ pʉ̀a mesoŋ, mélà’mie yé zɔɔ Míŋ 
Nyìŋ. 

28Tà á mɔ́ɔn ńkʉ’ʉ gẅi kʉ’ʉ, á nue afʉ̀’ ne ńku’u pá’ mepfó ssé metsèm pie é nuŋe 
tsɛ̀ɛ mesyè ge jú’ ngyè ye, 

29é leen ké fó tsɛ̀ɛ mesyè kẅɛte. Epʉ̀a pie pɔ́ ka ne ńgÿo nò mbòŋo zíme nà legwé 
ńkẅé le gwɔ́ tèmì, tá pʉ̀a pie pɔ́ ka ne ńgÿo nò tepòŋ zím ńgwe ntsaŋ. 

Mèŋ n tè gÿo tsɔ́ nò pɔ́ lê yɔ́ɔn twó wɔ́. 

30Mèŋ n tè zá’ ntsaŋ nyìŋ té píge Ssé wɔ́. E yɔ̀ɔn ntí leŋag, é gwɔ́ nénʉ́, mélà’mie 
mèŋ n tè ne fa’a pɔ́ légÿo mmó gie mèŋ n zɔ kwoŋo wɔ́, n gÿo yɔ́ɔn pɔ́ mmó gie 
Nyìŋ gẅie à la túmo wɔ̀ɔn ne ńkwoŋo. 

Menò mie é nyɛɛ ngie Yěsô aa Míŋ Ssé. 

31Mèŋ n ke ńgwɔ́ pé’e ne sele ńgɔɔn pɔ́ nò gie mèŋ n zsé nà twó mbùm yɔ́ɔn, mbà 
à lɔɔn ńgwɔ́ mé le yɛ̌ nò zẅíŋ. 

32Nyìŋ ndyɛ̀’ɛ zɔ gɔɔn nò gie à zsé ná mèŋ, mèŋ m biŋ ne ńzsé ngie nò gie à gɔɔn 
ná mèŋ áa nénʉ́. 

33Pi la tè túm pʉ̀a mbwo Jâŋ wɔ́ le? À la gɔɔn nò gie à zsě nà nò gie áa nénʉ́. 

34Á gʉa ná mèŋ, mbà mèŋ n tè ne ńtsɔ́ɔn ngie nyìŋ mesoŋ zɔ gɔɔn nò gie à zsě ná 
mèŋ wɔ́. Tá’, mèŋ n gɔɔn yɔɔn nò légwɔ́ gie pi ge cʉa mǒ tsẅɛ́. 

35Jâŋ la gwɔ́ pɔ́ pá’ lâm gẅie mé lyɛ̌ ńtÿɔ́g á ne ńkyɛ’ɛ jʉ’. Á kyɛ’ jʉ’, anò poŋo gẅi 
tá á té ńnéŋe. 

36Tá’ mèŋ n ké ńgwɔ́ pá’ɔɔn ńgẅiin tsɔ́ nò gie á la’te nyìŋ gẅie mèŋ n gee wɛ̌, á 
nue mefà’ mie Tá wɔ̀ɔn la ná ngie mèŋ fa’, kwà’ mɛ̌ mefà’ mie mèŋ n gÿo zɔ́ la’te 
ngie Tá wɔ̀ɔn la túmo wɔ̀ɔn. 

37Tá wɔ̀ɔn gẅie à la túmo wɔ̀ɔn, kwà’ yé máŋwɛ́ ne ńgɔɔn nò gie à zsě ná mèŋ. Pi 
laa ngyè ye jú’u, ńké tè shÿó wé gyá. 

38Ashwóŋè yé té ntʉ́m pi wɔ́, mélà’mie pi kaa záb ntʉ́m ná nyìŋ gẅie à la túmo yé 
wɔ́. 

39Pi mwoon ŋwà’ne Ssé, mélà’mie pi ne ńkwaŋa ngie pi ge cʉa mǒ gẅiin le gwɔ́ 
tèmì. Yɛ̌ zɔ ké ne ńgɔɔn nyìŋ gẅie mèŋ n gee wɛ̌. 

40Pi piŋ ńké tè ne ńkwoŋo létóo mbwo mèŋ ńgẅiin le gwɔ́ tèmì wɔ́. 

41Mèŋ n tè ne ńtsɔ́ɔn tsɔ̌ ngɔ́ɔnte gie e fóo mbwo pʉ̀a mesoŋ wɔ́. 

42Tá’, mèŋ n zɔɔn ne ńzsé gẅí, pi ee ntʉ́m pi, pi tè Ssé kwoŋ. 

43Mèŋ n ka lɔg lezíŋ Tá wɔ̀ɔn ńtó, pi lʉ’ʉ lézẅíŋe yɔ́ɔn nò. Tá ńgwɔ́ gie tsɔ̌ nyìŋ 
ndyɛ̀’ɛ lɔɔn ńtó fʉ̀’ɔɔn pɔ́ nà sé lezíŋ, mbà pi ge zẅíŋe yé nó. 

44Ńgwɔ́ pi záb ntʉ́m ná mèŋ lêkɔ́? Pi fa’ pɔ́ ngie nyìŋ mesoŋ ná ngɔ́ɔnte wetsɔ̌, pi 
tè fa’ ngie e Ssé gílé yé zɔ ná ngɔ́ɔnte gi wɔ́, ée ndà’ yé ńgwɔ́ Ssé. 

45Tà pi kwaŋ ngie mèŋ n zɔ ge lá’ tyé mvfò Tá, é zába nò twó pi. Anzàba nò twó pi 
ge lá’ gwɔ́ pɔ́ Mǒsê gẅie pi kwaŋa gí kɔ̀ɔkɔ́ɔ ńtÿɔ́gɔ pɔ́ ná yé. 

46Pi la zɔɔn pé’e ńzẅíŋe nò gie Mǒsê la gɔɔn, mbà pi zẅíŋe yɔ́ɔn, mélà’mie à la 
ŋwè’e nò ńtí wɔ̀ɔn. 

47Pá’ pi tè ne ńzẅíŋe nò gie Mǒsê la ŋwe’e wɔ́ la, pi ge gǎ tá zẅíŋe nò gie mèŋ n 
gɔɔn? 



200 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

Jâŋ 6 

Yěsô jÿɔgɔ́ nùɔ lá’ 

1Mɔɔn menò tɔ́g, Yěsô túm ńgʉa yetsɔ̌ nzǐŋ letʉŋ sie ée Galilea, mé gíŋe ńtóŋ ngie 
letʉŋ Tiberiad 

2Alá’ ne ńcʉ́me nzèm yé tɛ’, á nue pʉ̀a la ne ńgyá menò mmɔɔn mmɔɔn mie à la ne 
ńgÿo nà megàŋa guɔ. 

3Yěsô kwɔ́’ɔ ndùm tsɔ́ lekwɔ’ɔ́, pâ ngàŋa kwò yé ńnéŋe ssé. 

4Á gwaa gwɔ́, afʉ̀’ gie pà Yuda gee ńjÿó línɔ́ɔn yɔ́b gie mé tóŋo le Páskà ne ńku’u. 

5Yěsô ńnéŋe tà ḿbʉ’ʉ twó yé ńgyá máamáa nùɔ lá’ ne ńtóo né lejʉ́ŋ yé, á gɔɔn né 
Filib ngie: Pege ge gʉa nzɔ̌ jú mbelég tá lɔg jÿɔ́gɔ wɔ́b? 

6À lɔ̌ɔn ńgɔɔn pú’u, ńdɔgɔ ńdʉŋte yé lʉŋte. Kwà’ yé Yěsô ne ńzsé mmó gie à ge piŋ 
gÿo. 

7Filib tsɔ́’ ngie: Mé jú mbelég pɔ́ ye medenie nkÿo pʉ́a, nyìŋ wɔ́b pfɛ́ tà é gʉa lʉ́m? 

8Atsɔ̌ ngàŋa kwò Yěsô gwɔ́ jʉ’ó, lezíŋ sé gwɔ́ le Ndeléya, á gwɔ́ fɛ́ Símo. Á gɔɔn né 
Yěsô ngie: 

9Atsɔ̌ mûɔ mbàŋa aa jʉ’ɔɔn, ńgẅiin mbelég mbu’ú ntʉ̀a, ńgÿo messó ntá’ pʉ́a, sɛ̌ 
shúm ké ńku’u kɔ́ nà nzẅìŋ lá’ yɔɔn? 

10Yěsô gɔɔn ngie: Pi gÿo alá’ néŋte ssé, legǐ laa jʉ’ó tɛ’. Epʉ̀a néŋte ssé, ńgwɔ́ nyìŋ 
mbàŋa mmó ntsá’ yétʉ̀a. 

11Yěsô pí mbelég, ńná ndǎg mbwo Ssé, ńgába mbwo lá’, ńgíŋ ńgÿo pɔ́ pú’u nà 
messó, wɔ̌wɔ́ɔ pfɛ́ɛ mmó pá’ à kwǒŋ. 

12Pʉ̀a metsèm pfɛ́ɛ mmó tà ńzẅɛ́, Yěsô gɔɔn né ngàŋa kwò yé ngie: Pi lag mekèm 
mie é vʉ’ʉ́ tà mmó le pyé. 

13Pɔ́ lag mekèm mie é vʉ’ʉ́ nà mbelég gie pʉ̀a pfɛ̌ ntá’ tʉ̀a la, é lúe tsɛ̀ɛ mekèkàg 
ntsɔ̀b pʉ́a nê legém. 

14Alá’ gyá nò mmɔɔn mmɔɔn gie Yěsô gÿǒ, ńgɔɔn ngie: Nyìŋ wɔɔn aa kwà’ ntsẅì 
nkʉ̀ Ssé gẅie mé ka ne ńzẅí’te ngie à tóo tsɛ̀ɛ njÿó. 

15Yěsô gyá shÿó gẅie pɔ́ ne fa’a légwoon yé ńdɔgɔ yé ńgÿo fùɔ, ńgíŋe ńnyé wɔ́b 
ńgʉa né ndùm lekwɔ’ɔ́ gílé yé. 

Yěsô ne ńgiŋe ndùm ntse. 

16Á gÿo ńgwɔ́ ncwò nzém, ngàŋa kwò Yěsô cwóŋ ńgʉa né nkʉ̀ŋ ntse Galilea. 

17Ńkúu tsɛ̀ɛ tsɔ́ kanú’, ńne ńgee né Kapernawúm ná yetsɔ̌ nzǐŋ, nzěm gwaa síŋ, 
Yěsô nyé pɔ́ tè kẅɛté wɔ́b. 

18Atsɔ̌ máamáa fèfà ne ńcʉ’ʉ, ntse ne ḿbʉe. 

19Pɔ́ lɔgɔ kanú’ ńgiŋe mmó mekílo méntʉ̀a ka ntɔgɔ́ wɔ́, ńgyá Yěsô ne ńgiŋe ndùm 
ntse ńtóo, pɔ́ pɔ́g. 

20Tá Yěsô gɔɔn né pɔ́b ngie tà pi pɔ́g, à gwɔ́ pɔ́ mèŋ. 

21Pɔ́ ne fa’a légÿo á kúu tsɛ̀ɛ kanú’, ńgwóon ńgyá, mbà mé kǔ ngʉ̀ŋe ntse. 

Yěsô aa mmó léjÿó gie á gÿo mé gwɔ́ wó 

22Njÿó gÿo ńdʉ́a, alá’ gie mé ně ńyé nà yetsɔ̌ nzǐŋ ntse kímte ngie kanú’ kaa ssé 
ndà’ yémɔ’ɔ́, ngàŋa kwò Yěsô piŋ ńgwaa lɔg gʉa, pâ Yěsô té gwɔ́. Pɔ́ gʉa pɔ́ gílé 
pɔ́b. 

23Etsɔ́ mekanú’ piŋ fó Tiberiad, ńtóo jʉ’ gie Yěsô ka tyé wó, ńná ndǎg mbwo Ssé 
nà mbelég, ńgábte mé pfɛ́ la. 

24Á gwaa gwɔ́, mbà lá’ yɛ̌ gyǎ ngie Yěsô cʉ’ʉ́ jʉ’ó wɔ́, ngàŋa kwò yé gíŋe ńcʉ́’ʉ yɔ́b 
jʉ’ó wɔ́, pɔ́ leen ńké ńkúu tsɛ̀ɛ mekanú’ ŋwɛ́, ńdɔg ye Kapernawúm légwá fa’a 
Yěsô. 

25Ńgʉa tà ńkúu nà yetsɔ̌ nzǐŋ, ńgyá yé, ńgɔɔn né yé ngie: Tsítsà, ɔ̀ tǒ tà ńkúu jʉ’ɔɔn 
fʉ̀’e kɔ́. 

26Yěsô tsɔ́’ɔ mbwo pɔ́b ngie: Tà mèŋ shwóŋó gẅí, kwà’ nénʉ́, pi tě séen fa’a wɔ̀ɔn, 
pɔ́ mélà’mie pi ka gyá menò mmɔɔn mmɔɔn mie mèŋ n ka gÿo, é nyɛɛ metʉ̀ Ssé 
wɔ́, pi fa’a wɔ̀ɔn ńtí pɔ́ pá’ pi ka pfɛ́ mbelég tà ńzẅɛ́. 

27Tà pi kag tʉ̀ nà shúm léjÿó sie é té láte, pi kag tʉ̀ pɔ́ nà shúm léjÿó sie nyìŋ jÿǒ, é 
gÿo á lá’a ńgwɔ́ pɔ́ wó. Míŋ Nyìŋ zɔ ge ná sɛ̌ shúm léjÿó mbwo pi, mélà’mie Ssé Tá 
la cÿɔ’ɔ liŋé yé ná yé. 

28Pɔ́ gɔɔn né yé ngie: Peg ge gÿo lêkɔ́ tá gÿo mmó gie Ssé ne ńkwoŋo? 

29Yěsô tsɔ́’ɔ mbwo pɔ́b ngie: Ammó gie e Ssé ne ńkwoŋo ngie pi gÿo, aa lezáb 
ntʉ́m ná nyìŋ gẅie à ka tǔm. 

30Pɔ́ pʉŋe ngie: Anò mmɔɔn mmɔɔn gie ɔ̀ ge gÿo, à fóo mbwo Ssé tá peg gyá ńzáb 
ntʉ́m ná gù áa kɔ́? Ammó gie ɔ̀ ge gÿo áa kɔ́? 

31Pà mangʉa njʉ’ pég la pfɛ́ɛ mána, á nkwòŋo tsẅɛ. Á lɔgɔ ńcʉ́me ná pá’ ŋwà’ne 
Ssé ne ńgɔɔn ngie: «À la náa wɔ́b shúm léjÿó sie é fóo tÿǒ lepwó». 

32Yěsô tsɔ́’ɔ mbwo pɔ́b ngie: Tà mèŋ shwóŋó gẅí, kwà’ nénʉ́, Mǒsê la tè ná shúm 
léjÿó sie é fóo tÿǒ lepwó né pi wɔ́. Tá wɔ̀ɔn zɔ ne ńnáa kwà’ shúm léjÿó sie é fóo 
tÿǒ lepwó né pi. 

33Á nue shúm léjÿó sie é fóo mbwó Ssé, aa nyìŋ gẅie à fǒ tÿǒ lepwó ésẅɛ́’, ńgÿo 
pʉ̀a mesoŋ tsɛ̀ɛ njÿó gwɔ́ wó. 

34Pɔ́ leen ńké ńgɔɔn né yé ngie: Andè, ńnéŋe ńnáa sɛ̌ shúm léjÿó né peg fʉ̀’ ntsèm. 

35Yěsô tsɔ́’ɔ mbwo pɔ́b ngie: Eshúm léjÿó sie é gÿo nyìŋ gwɔ́ wó, à gwɔ́ pɔ́ mèŋ. 
Nyìŋ lɔɔn ńtó ńtsɛ́ɛ wɔ̀ɔn, mbà nzyè tè lá’ gíŋe gyáŋa yé wɔ́. Nyìŋ záb ntʉ́m ná 
mèŋ, mbà gag yé té lá’ gíŋe shÿó wɔ́. 

36Tá’, mèŋ n ka shwóŋó gẅí, pi ne ńgyá wɔ̀ɔn, ńké tè záb ntʉ́m ná mèŋ wɔ́. 

37Awɔ̌wɔ́ɔ gẅie Tá wɔ̀ɔn nǎ mbwo mèŋ wɔ́, à ge tó tsɛ́ɛ wɔ̀ɔn. M biŋ ńké le lá’a tsɔ́ 
lyɛ̌’ ńkẅile nyìŋ gẅie à tǒ ńtsɛ́ɛ wɔ̀ɔn, ńnáa pǐ wɔ́. 

38Á nue mèŋ n da tè fó tÿǒ lepwó ńtó pɔ́ légÿo yɔ́ɔn mmó gie mèŋ n kwǒŋ wɔ́, n da 
tó légÿo mmó gie nyìŋ gẅie à la túmo wɔ̀ɔn à ne ńkwoŋo. 

39Ammó gie nyìŋ gẅie à la túmo wɔ̀ɔn ne ńkwoŋo, á gwɔ́ pɔ́ ngie tà mèŋ n cʉ́’ tà 
tsɔ̌ tà’ nà pʉ̀a pie à la náa mbwo mèŋ pyé. À lyɛ’ɛ́ lá’ nzsò nzèm lá’ ńgwɔ́, mèŋ n 
zíme wɔ́b nà legwé. 

40Ammó gie Tá wɔ̀ɔn ne ńkwoŋo à yɔɔn: Nyìŋ gyá múɔ, ńzáb ntʉ́m ná yé, angàŋ 
gẅiin le gwɔ́ tèmì. Mèŋ n dá’a lyɛ’ɛ́ lá’ nzsò nzèm ńzíme yé nà legwé. 

41Pàsá’a lá’ leen ńké ńzye lézẅɛ́te nzèm Yěsô, mélà’mie à gɔ̌ɔn ngie aa mmó léjÿó 
gie à fóo tÿǒ lepwó. 

42Pɔ́ gíŋe ne ńgɔɔn ngie nyìŋ wɛ̂ à tè Yěsô míŋ Yesyɛ̂b wɔ́ le! Pege tě ne ńzsé tá we 
pɔ́ má we wɔ́ le? Á ge gÿo lêkɔ́ tá à shwóŋó wégè fʉ̀’ɔɔn ngie à ka fó tÿǒ lepwó 
sẅɛ́’? 

43Yěsô tsɔ́’ɔ mbwo pɔ́b ngie: Tà pi gíŋe ńzẅɛ́te! 

44Atsɔ̌ nyìŋ lɔɔn ńgwɔ́ á le tó ńtsɛ́ɛ wɔ̀ɔn té gwɔ́ gie Tá wɔ̀ɔn gẅie à la túmo wɔ̀ɔn 
zɔ shwoŋté yé wɔ́. Mèŋ, m biŋ ńdá’a nà lyɛ’ɛ́ lá’ nzsò nzèm, ńzíme yé nà legwé. 

45Mé la ŋwe’e tsɛ̀ɛ ŋwà’ne pà ntsẅì nkʉ̀ Ssé ngie: «E Ssé lê twó yé ge lá’ zí’i nò yé 
mbwo mânyìŋ tsèm». Nyìŋ lɔɔn ńjú’u nò gie à fóo mbwo Tá, ńzẅíŋe mmó gie à zí’i 
pʉ̀a, mbà wɛ̌ nyìŋ ge tó tsɛ́ɛ wɔ̀ɔn. 

46Sɔɔn nyìŋ laa Tá gyá, tà ńdí’ ndà’ nyìŋ gẅie à fóo lejʉ́ŋ ye. Àngàŋ zɔ lǎ gyá Ssé 
Tá. 

47Tà mèŋ shwóŋó gẅí, kwà’ nénʉ́, nyìŋ lɔɔn ńzáb ntʉ́m ná mèŋ, mbà ngàŋ ge 
gẅiin le gwɔ́ tèmì. 

48Ammó léjÿó gie á gÿo mé gwɔ́ wó à gwɔ́ pɔ́ mèŋ. 

49Pà mangʉa njʉ’ pí la pfɛ́ɛ mána nkwòŋo tsẅɛ, ńgíŋ ńkwé kwé. 

50Tá’, ammó léjÿó gie á fóo tÿǒ lépwó sẅɛ́’ɛ, áa gie nyìŋ jÿó, á le gíŋe ńkwé wɔ́. 

51Mèŋ máŋwɛ́, mèŋ n gee mmó léjÿó gie á ku’u légÿo mé gwɔ́ wó, á gie á fóo tÿǒ 
lépwó sẅɛ́’ɛ. Nyìŋ lɔɔn ńjÿó yɛ̌ mmó léjÿó, mbà à ge lá’a gwɔ́ pɔ́ wó mengù’u 
mengù’. Yɛ̌ mmó léjÿó gie mèŋ n ge ná, ee mbab nnɛ́ yɔ̀ɔn. Mèŋ n ge ná tá à cʉa 
pú’u, epʉ̀a mesoŋ tsɛ̀ɛ njÿó e gwɔ́ wó. 

52Ńgɔɔn pú’u, pàsá’a lá’ pá zoŋo tsetsɛ̀ɛ pɔ́b tɛ’ ńgɔɔn ngie: Nyìŋ wɛ̂ ge gÿo lêkɔ́ tá 
ná mbab nnɛ́ ye pege pfɛ́? 

53Yěsô tsɔ́’ɔ mbwo pɔ́b ngie, tà mèŋ shwóŋó gẅí, kwà’ nénʉ́, pi lɔɔn tè pfɛ́ mbab 
nnɛ́ Míŋ Nyìŋ, ńnú metse mé wɔ́, mbà pi tě ge gwɔ́ wó wɔ́. 

54Nyìŋ pfɛ́ mbab nnɛ́ yɔ̀ɔn, ńnú metse mɔ́ɔn, á gẅiin le gwɔ́ tèmì. Mèŋ n gÿo ńzíme 
ngàŋ nà legwé á lyɛ’ɛ́ nzsò nzèm. 

55Á nue mbab nnɛ́ yɔ̀ɔn ée shúm léjÿó se mbòŋo, metse mɔ́ɔn é gwɔ́ kwà’ mmó nǔ. 

56Nyìŋ pfɛ́ mbab nnɛ́ yɔ̀ɔn, ńnú metse mɔ́ɔn, mbà à temté ná mèŋ, mèŋ n temte ná 
yé. 

57Tá wɔ̀ɔn zɔ ka túmo wɔ̀ɔn, aa lesa’á le gwɔ́. Mèŋ n dɔgɔ pɔ́ pú’u, ńgwɔ́ wó, áa 
ndʉŋ ndʉŋ pá’ nyìŋ gÿo ḿpfɛ́ mbab nnɛ́ yɔ̀ɔn, mbà a ge lɔg pɔ́ pú’u, gwɔ́ wó. 

58Wɔɔn aa pá’ shúm léjÿó sie é fóo tÿǒ lepwó é gwɔ́, é té pá’ sie metá pí la pfɛ́ ńké 
ńgíŋe nkwé kwé wɔ́. Nyìŋ lɔɔn ńjÿó sɔɔn shúm léjyó, mbà ngàŋ ge lá’a gwɔ́ pɔ́ wó. 

59Yěsô lɔ̌ɔn ńgɔɔn mɔɔn menò, á fʉ̀’ gie à la ne ńzí’i pʉ̀a nò Ssé tsɛ̀ɛ ndá cú’tè pà 
Yuda á Kapernawúm. 

Piɛ zẅǐŋ ngie Yěsô aa Míŋ Ssé 

60Ngàŋa kwò Yěsô jú’u shwóŋè yé, lelÿò zye légɔɔn ngie: Ashwóŋe yɛ̂ á tʉ̌ tà ńcʉa! 
À lɔɔn ńgwɔ́ à wɔ̌ zẅí’te? 

61Yěsô zsé ngie ngàŋa kwò yé ne ńzẅɛ́te ńtí nò gie à gɔ̌ɔn, ńzɛ́te wɔ́b ngie 
ashwóŋè yɔ́ɔn ne ńgege gẅi gege ka? 

62Tà pi lɔɔn ńgwɔ gyá Míŋ Nyìŋ gíŋe ńkwɔ́’ ńgʉa né jʉ’ gie à la zɔɔn ńgwɔ́ wó, pi 
gÿo pɔ́ lêkɔ́? 

63A Zẅìge Ssé zɔ̌ gÿo mé kwà’ ńgwɔ́ wó. Nyìŋ mesoŋ nê twó yé tè ku’u légÿo tsɔ́ 
mmó wɔ́. Ashwóŋè gie mèŋ n náa mbwo pi fóo mbwo Zẅìge Ssé, yɛ̌ shwóŋè zɔ̌ 
gÿo tá mé gwɔ́ wó. 

64Tà mbàa pú’u, etsɔ́ pʉ̀a tsetsɛ̀ɛ pi té ne ńzẅíŋe wɔ́. Á gwaa gwɔ́, mbà Yěsô la lá’ 
ńzsé pʉ̀a pie é té ne ńzába ntʉ́m ná yé wɔ́, ńgíŋe ńzsé nyìŋ gẅie à ge gÿo sẅiŋe 
yé. 

65Yěsô gíŋe ńgɔɔn ngie, áa mmó gie á ně ńgÿo tá mèŋ n gɔɔn né pi ngie, à lɔɔn 
ńgwɔ́ nyìŋ le tó ńkẅɛ́te wɔ̀ɔn té gwɔ́ gie Tá wɔ̀ɔn zɔ gÿǒ ngie ngàŋ tó wɔ́. 

66Á fó fʉ’ó, lelÿò ngàŋa kwò Yěsô kÿo, pâ pɔ̌ té gíŋe ńgiŋ wɔ́. 

67Yěsô gÿo ńgɔɔn mbwo pʉ̀a ntsɔ̀b pʉ́a nê legém ngie: Pi tè ne ńkwoŋo gí légʉa 
wɔ́ ka? 

68Símo Piɛ tsɔ́’ɔ mbwo yé ngie: Cʉ̀apʉ̀a, peg ge gʉa kẅɛ́te pɔ́ wɔ̌? Ɔ̀ gẅiin shwóŋè 
gie á náa le gwɔ́ tèmì. 

69Peg léen ńdá’ ńzẅíŋ, ńgíŋ ne ńzsé ngie ɔ́ɔ kwà’ nyìŋ gẅie à fóo lejʉ́ŋ Ssé. 

70Yěsô tsɔ́’ɔ mbwo pɔ́b ngie: Pi pɛ̂ ntsɔ̀b pʉ́a nê legém, mèŋ n zɔ ka tè tsɔ́’ɔ gẅi 
wâ? Tsɔ̌ nyìŋ kě ńgwɔ́ tsetsɛ̀ɛ pi, ńgwɔ́ nyìŋ Sátà. 

71Yěsô gɔɔn pú’u, ńgɔɔn Jẅidas, míŋ Símo Iskariod. Yé zɔ lɔ̌ɔn ge gÿo sẅiŋe Yěsô, 
tà mbɔɔ pá’ à laa nùɔ pʉ̀a ntsɔ̀b pʉ́a nê legém. 

Jâŋ 7 

Mefɛ́ Yěsô té ne ńzába ntʉ́m ná yé wɔ́ 

1Yɔɔn nò tɔ́g, Yěsô gwɔ́ pɔ́ tsɛ̀ɛ pàga ngwòŋ Galilea, ńne ńgwá ńgiŋe, à tè ne 
ńkwoŋo légʉa tsɛ̀ɛ pàga ngwòŋ Jẅidea wɔ́, mélà’mie pàsá’a lá’ pà Yuda la ne fa’a 
lézẅé yé. 

2Á gwaa gwɔ́, alínɔ́ɔn pà Yuda gie mé tóŋo le línɔ́ɔn mentàb ne ḿbɔ́ɔnte. 

3Mefɛ́ Yěsô gɔɔn né yé ngie: Fóo jʉ’ɔɔn ńgʉa né Jẅidea tá ngàŋa kwò ɔ́ gie ée jʉ’ó 
gyá yɔ́b menò mie ɔ̀ ne ńgÿo. 

4Nyìŋ lɔɔn ne ńkwoŋo ngie mé zsé yé, á le lÿoon mmó gie à ne ńgÿo wɔ́. Pá’, ɔ̀ ne 
ńgÿo memáa menò la, gÿo, alá’ zsé ɔ́. 

5Pɔ́ gɔɔn ńtí nue kwà’ pɔ́b mefɛ́ Yěsô la tè ne ńzába ntʉ́m ná yé wɔ́. 

6Yěsô tsɔ́’ɔ mbwo pɔ́b ngie: Ayɔ́ɔn fʉ̀’ nyé tè ku’, tá ńgʉa ná pi, mbà fʉ̀’ʉ kɔ́ wɔ́ áa 
mbwo pi ńgwɔ́ pɔ́ mbòŋ. 

7Alɔɔn ńgwɔ́ pʉ̀a njÿó le gẅi pʉ̀a. Tá ńgʉa ná mèŋ, mbà pɔ́ pʉa wɔ̀ɔn, mélà’mie 
mèŋ n kě ne shwóŋó wɔ́b shwóŋ ngie ngÿǒ nò wɔ́b té poŋ. 

8Pi zɔ pʉ ńgʉa jʉ’ʉ línɔ́ɔn. Á gʉa ná mèŋ, mbà mèŋ n tě ńgee nê wó wɔ́, ayɔ́ɔn fʉ̀’ 
kaa ku’u. 

9Ńgɔɔn né pɔ́b pú’u, ńgíŋ ńnéŋe Galilea. 

Yěsô ne ńda’te nò Ssé á jʉ’ʉ Ssé 

10Mefɛ́ pé piŋ ńgwɔ́ tà ḿbʉ nê jʉ’ʉ línɔ́ɔn, á leen ńké ńcʉ́m yé mánzsè. Tá ńgiŋ pɔ́ 
shute shuté. 

11Mé gwɔ́ tà ne ńjÿó línɔ́ɔn, pàsá’a lá’ pà Yuda ne ńgwá fa’a yé, ńzɛ́te ngie: Yěsô 
gwɔ́ pɔ́ nzɔ̌? 

12Alá’ ne shwóŋè mencwò mencwò ńtí Yěsô. Petsɔ́ pʉ̀a ne ńgɔɔn ngie aa kwà’ 
nyìŋ. Petsɔ́ ne ńgɔɔn ngie à fʉte pʉ̀a fʉte. 

13Tá nyìŋ ké tě ńgɔɔn nò ná yé tà ngyè ye kwɔ́’ɔ tÿǒ wɔ́, ḿbɔ́gɔ pàsá’a lá’ pà Yuda. 

14Mé jÿó línɔ́ɔn tà ńgebe, Yěsô gʉa ne jʉ’ʉ Ssé, ńzye lézí’i pʉ̀a mmó. 

15Á kʉ’ʉ pà Yuda, pɔ́ gɔɔn ngie: À gÿo lêkɔ́ ńzsé ŋwà’ne Ssé pɛ́’ɛ̀, tá mbà à la tè 
sekúd zí’i? 

16Yěsô tsɔ́’ɔ mbwo pɔ́b ngie: Ammó gie mèŋ n zí’i pʉ̀a té fóo mbwo mèŋ wɔ́, á fóo 
pɔ́ mbwo nyìŋ gẅie à ka tumó wɔ̀ɔn. 

17Nyìŋ lɔɔn ne ńkwoŋo légÿo mmó gie Ssé ne ńkwoŋo, mbà ngàŋ ge zsé, ka mmó 
gie mèŋ n zí’i pʉ̀a fóo pɔ́ mbwo Ssé wɔ́, ka á gwɔ́ pɔ́ yɔ́ɔn shwóŋè wɔ́. 

18Nyìŋ lɔɔn ne ńgɔɔn nò, ńgwɔ́ gie á gwɔ́ pɔ́ shwóŋè yé, mbà à fa’a pɔ́ we legú’. Tá 
ńgwɔ́ gie nyìŋ lɔɔn ne fa’a legú’ nyìŋ gẅie à ně ńtúmo yé, mbà ngàŋ shwóŋó nò 
nénʉ́, atsɔ́ nò nŋwɔ́’te ŋwɔ’té té ná yé wɔ́. 

19Mǒsê zɔ la tè ná meŋwà’ne né pi wɔ́ le? Tà wɔ̌ ná pi mɔ̌ɔn ńne ńgiŋe mǒ? Pi piŋe 
fa’a lézẅé wɔ̀ɔn mélà’a kɔ́? 

20Alá’ tsɔ́’ɔ mbwo Yěsô ngie: Ɔ̀ɔ ssé tepòŋ! Awɔ̌ ne fa’a lézẅé gú? 

21Yěsô gíŋe ńtsɔ́’ɔ mbwo pɔ́b ngie: Mèŋ n ka gÿǒ pɔ́ ndà’ tà’a mmó, á pú ńgege gẅi 
metsèm. 

22Tá’ pi ké ńjú’, Mǒsê la zí’i gẅi lépú’u mûɔ mbàŋa, á fó tě fóo pɔ́ ne yé Mǒsê wɔ́, á 
fóo mbwo pà mangʉa njʉ’. Pi piŋ ne ḿbú’u múɔ lyɛ’ɛ́ nzsè gí. 

23Tà á lɔɔn ńgwɔ́ gie à ńgwɔ́ pi pú’u múɔ lyɛ’ɛ́ nzsè, mbɔ́gɔ pá’ pi ge fʉa lepʉ̌ Mǒsê, 
pi piŋe ńgyáŋa lóŋ ná mèŋ ngie mèŋ n gÿǒ nyìŋ zeŋe lyɛ’ɛ́ nzsè mélà’a kɔ́? 

24Tà pi ŋaga nò nyìŋ té zsé letsiŋé, pi ŋag pɔ́ pá’ áa jʉ’ó ńgwɔ́ pú’u. 

Tà Yěsô aa Nzà’nkÿo? 

25Tsɔ́ ntá’ pʉ̀a Yerósalem ne ńgɔɔn ngie: Wɛ̂ tè nyìŋ wá gẅie mé fa’a lézẅé yé la 
wâ? 

26Yé wɛ̂, ńne shʉ̀ashʉ̀a ńgɔɔn nò, nyìŋ tě ńtsɔ́bɔ wɔ́. Ndyɛ̀’ pàsá’a lá’ pégè gyǎ ngie 
aa Nzà’nkÿo nénʉ́. 

27Tá’, wɛ̂ nyìŋ aa pɛ́’ɛ̀ peg ne ńzsé jʉ’ gie à fóo wó. Tá ńgʉa ná Nzà’nkÿo, mbà nyìŋ 
tè gÿo zsé jʉ’ gie à fóo wó wɔ́. 

28Yěsô gwɔ́ fʉ’ó, ńgwɔ́ tsɛ̀ɛ jʉ’ʉ Ssé ńne ńzí’i pʉ̀a mmó, ńgɔɔn né ngyè tetʉ́ʉ ngie: 
Pi kwa’ ńne ńzsé wɔ̀ɔn, ńgíŋe ńne ńzsé jʉ’ gie mèŋ fóo lê wó la? Mèŋ n zɔ ka tè záb 
ngie mèŋ n ge tó wɔ́. Tá’ nyìŋ gẅie à la túmo wɔ̀ɔn, aa nyìŋ gẅie à lɔɔn ńgɔɔn nò, 
mbà áa nò nénʉ́. Pi tè ne ńzsé yé wɔ́. 

29Mèŋ n kě ne ńzsé yé. Mèŋ fóo pɔ́ ne lejʉ́ŋ yé, mbà yé zɔ ka tumó wɔ̀ɔn. 

30Pɔ́ jú’u yɔɔn nò, éfa’a légwoon yé, tá nyìŋ ké tè pwó ná yé záb, mélà’mie à yé fʉ̀’ 
la nyé tè ku’. 

31Lelÿò pʉ̀a tsɛ̀ɛ nùɔ lá’ ké ne ńzába ntʉ́m ná yé zǎb, ńne ńgɔɔn ngie, tà Nzà’nkÿo 
ge gÿo tó gíŋe gÿo tsɔ́ menò mmɔɔn mmɔɔn tà e tɔ́g mie nyìŋ wɛ̂ ne ńgÿo la? 

Pàsá’a lá’ tǔm ngie mé gʉa ńgwoon Yěsô 

32Pà farisay jú’ pá’ alá’ ne shÿɔ́gɔ ncwò ssé ńkíme Yěsô, pɔ́ gʉa ńgyá mentándá 
pànuŋe pwɔ́’ pâ pɔ̌ túm pàpyɛ́bɛ jʉ’ʉ Ssé ngie pɔ́ gʉa ńgwoon Yěsô. 

33Á gwaa gwɔ́ Yěsô ne ńgɔɔn mbwo lá’ ngie pege ge gíŋe ná’a ńnéŋe, n gʉa ńtsɛ́ɛ 
nyìŋ gẅie à la túmo wɔ̀ɔn. 

34Pi ge gÿo gwá fa’a wɔ̀ɔn, é piŋ ké le wɔ̀ɔn gyá, á nue ajʉ’ gie mèŋ n gee nê wó, pi 
tè ku’u létóo jʉ’ó wɔ́. 

35Epʉ̀a zye légɔɔn tsetsɛ̀ɛ pɔ́b ngie: Aa pá’ɔɔn ge gʉa pɔ́ nzɔ̌, tà peg le yé gyá? A ge 
gʉa kẅɛ́te pɔ́ pʉ̀a pégè pie pɔ́ la sa jʉ’, ńgee lá’ pà Gelekia keen? Kà à gee pɔ́ ńzí’i 
pà Gelekia nò Ssé? 

36Yɔɔn ntí shwóŋè ee pá’ɔɔn ńdɔgɔ ńgɔɔn ngie kɔ́, pá’ à gɔɔn ngie pi ge fa’a wɔ̀ɔn é 
piŋ ké le wɔ̀ɔn gyá, ḿbiŋ tè ku’u létóo jʉ’ gie mèŋ n gee wó wɔ́? 

Ntsèm mbòŋo. 

37Á gwɔ́ nzsò nzèm lyɛ’ɛ́ línɔ́ɔn, á gie áa máamáa lyɛ’ɛ́ lá’, Yěsô lu ssé ńtyé tsetsɛ̀ɛ 
pʉ̀a, ńgɔɔn né ngyè tetʉ́ʉ ngie: Agága nyìŋ lɔɔn ne shÿó, á tó ńtsɛ́ɛ wɔ̀ɔn, ńnú 
ntse. 

38Nyìŋ gẅie à zǎb ntʉ́m wé ná mèŋ la, mbà nò gie ŋwà’ne Ssé gɔɔn ge pumte: 
«Ntse ge fó tsɛ̀ɛ ntʉ́m wé kẅɛ ne cwóŋo pá’ ntse gẅie é fóo lesá’a la». 

39A lɔ̌ɔn ńgɔɔn pú’u, ńgɔɔn Zẅìge Ssé gie pʉ̀a pie é záb ntʉ́m ná yé lɔ́ɔn ge kẅé. Á 
gwaa gwɔ́, a Zẅìge Ssé ŋwɛ́ nyé té tó, á nue Yěsô la nyé tè kǔ tsɛ̀ɛ legú’ we. 

Afàgte á gwě tsetsɛ̀ɛ lá’ ńtí Yěsô 

40Alá’ jú’u shwóŋè Yěsô, etsɔ́ pʉ̀a tsetsɛ̀ɛ pɔ́b gɔɔn ngie aa kwà’ ntsẅì nkʉ̀ Ssé. 

41Petsɔ́ ne ńgɔɔn ngie yé zɔɔ Nzà’nkÿo. Tá’, petsɔ́ ne ńgɔɔn yɔ́b pɔ́ ngie Nzà’nkÿo 
lɔɔn ńgwɔ́ á le fó Galilea wɔ́. 

42Ńtí nue mé la ŋwe’e tsɛ̀ɛ ŋwà’ne Ssé ngie: Nzà’nkÿo ge lá’ fó pɔ́ nà ngẅɛ̀ ndá fùɔ 
Ndavíd, ńgie Nzà’nkÿo ge lá’ fó pɔ́ Mbetélehem á gẅie áa lá’ pà fùɔ Ndavíd. 

43Anò Yěsô leen ńké ḿma’a fàgte tsetsɛ̀ɛ pɔ́b. 

44Petsɔ́ pʉ̀a ná pɔ́b ne fá’a légwoon Yěsô, tá’ atsɔ̌ nyìŋ wɔ́b ké tè ku’u lézába pwó 
ná yé wɔ́. 

Pà Yuda té ne ńzába ntʉ́m ná Yěsô wɔ́ 

45Pàpyɛ́bɛ jʉ’e Ssé pie mé ně ńtúmo wɔ́b piŋ nzèm ńkẅɛ́te mentándá pànuŋe 
pwɔ́’ lâ pàfarisay, pɔ́ zɛ́te wɔ́b ngie pɔ́ kaa lɔgɔ Yěsô ńtó wɔ́ mélà’a kɔ́? 

46Pàpyɛ́bɛ jʉ’e Ssé tsɔ́’ ngie: Peg laa zɔɔn ńjú’ tsɔ̌ nyìŋ shwóŋó pá’ nyìŋ áwe wɛ̌ 
wɔ́! 

47Pà farisay leen ńké ńgɔɔn né pɔ́b ngie: Ńzsé ngie à selé twó gí gí wɔ́? 

48Tsoon tsɔ̌ tà’ ná mekěm peg, tsoon tà’ ná pà farisay laa záb ntʉ́m ná nyìŋ wɛ̂ wɔ́! 

49Anùɔ lá’ yɛ̂ gie á tè ŋwà’ne Ssé zsé, ée megàŋ ndòon. 

50Pàfarisay ne ńzoŋo pá’ɔɔn, tsɔ̌ nyìŋ wɔ́b, á Nikodem, ńgwɔ́ nyìŋ gẅie à la gʉa 
ńgyá Yěsô. Á ńnéŋe tà ńgɔɔn né yetsɔ́ kwò yɔ́b ngie: 

51Áa nà lepʉ̌ sége pé’e, mé gɔɔn ngie nyìŋ gwě ntsaŋ té gwɔ́ gie mé ju’ú nò gie á 
kẅɛ̌ ncwò yé, ḿbiŋ ńzsé mmó gie à gÿǒ? 

52Tá petsɔ́ pʉ̀a tsɔ́’ɔ mbwo yé ngie: Ɔ̀ɔ jú nyìŋ Galilea ka? Ɔ̀ lɔɔn fa’ mboŋó, mbà ɔ̀ 
ge gyá ngie tsɔ̌ ntsẅì nkʉ̀ Ssé laa kẅɛɛ Galilea wɔ́. 

53Pɔ́ gÿo pú’u, ésyeente, awɔ̌wɔ́ɔ gʉa nê mbʉ̀a yé. 

Jâŋ 8 

Ngàŋa gÿɛ́ manzwě 

1Yěsô fó yé jʉ’ó, ńgʉa né lekwɔ’ɔ́ metÿǒ mèvɛ olive, 

2ńgÿo ḿmʉ́ tsɛ̀ɛ mba’ámba’ ḿbiŋe jʉ’e Ssé. Alá’ ne ńtóo né lejʉ́ŋ yé, á ńnéŋe ssé, 
ńne ńzí’i wɔ́b mmó. 

3Pàkyàgte lepʉ̌ Mǒsê lâ pà farisay leen ńké ńnéŋe tà ńdɔgɔ tsɔ̌ manzwě ńtó, mbà 
mé kemé yé á ne ńgÿo gÿɛ́. Pɔ́ tÿɔ́gɔ yé mvfò pʉ̀a metsèm. 

4Ńgɔɔn mbwo Yěsô ngie: Tsítsà, mé kemé manzwě wɔɔn, á ne ńgÿo gÿɛ́. 

5Mǒsê la ŋwe’e tsɛ̀ɛ ŋwà’ne mbʉ̌, ńnáa mbwo pege ngie pege lɔg metóon ńtémte 
ntí panzwě pá’ wɔɔn ńzẅé. Ɔ̀ gɔ̌ɔn jú ngie kɔ́? 

6Pɔ́ gɔɔn pú’u, é gwɔ́ pɔ́ lejÿɔ’ lélɔg ńgwoon yé. Pɔ́ fa’a ndiletáŋ lélɔg sẅiŋe yé. Tá’ 
Yěsô ŋwé’e ssé, ńzye lélɔgɔ mûɔ tepwó we, ńŋwe’e mmó ssé. 

7Pɔ́ ké ne ńzɛ́te yé zɛ́te, á ńnéŋe tà ḿbʉ’ʉ nnɛ́ ńgɔɔn né pɔ́b ngie: Nyìŋ gẅie aa 
tsetsɛ̀ɛ pi, mbà à laa nò tepòŋ gÿo, à vɔg ńzye lélɔgɔ tóon ńtéme yé. 

8Ńgɔɔn pú’u, ńgíŋe ńŋwé’e ssé, ńgíŋe ńzye lélɔgɔ mûɔ tepwó we, ńkʉate mmó ssé. 

9Pʉ̀a jú’u yɔɔn shwóŋè, ńzye légʉate pà wémɔ’ɔ́ wémɔ’ɔ́, ńzye nà melÿò.Tà á cʉ́’ʉ 
Yěsô gílé yé, manzwě ke ńnyé ńtyé pɔ́ jʉ’ó. 

10Yěsô pʉ’ʉ nnɛ́, ńgɔɔn né yé ngie: Má wɔ̀ɔn, pɔ́ gwɔ́ pɔ́ nzɔ̌? Tsɔ̌ nyìŋ kaa témé gú 
wɔ́ ka? 

11Á tsɔ́’ɔ mbwo yé ngie: Sɔɔn nyìŋ me Ndè. Yěsô gɔɔn né yé ngie: Mbɔɔ mèŋ yɔ̀ɔn, 
n tè téme gú wɔ́. Gʉa, tè lá’ ńgíŋ ńgÿo nò tepòŋ. 

Yěsô aa kyɛ̀’ tsɛ̀ɛ njÿó 

12Yěsô gíŋe ńzye lézí’i mmó mbwo lá’, ńgɔɔn ngie: Akyɛ̀’ gie á kyɛ’ɛ jʉ’ náa né pʉ̀a 
mesoŋ tsɛ̀ɛ njÿó á gwɔ́ pɔ́ mèŋ. Nyìŋ lɔɔn ńcʉ́me nzèm mèŋ, mbà ngàŋ tě ńdá’a 
ńgiŋe tsɛ̀ɛ nzěm wɔ́. Mbà à gẅǐin kyɛ̀’ gie áa kyɛ̀’ɛ mánzsè kwà’ le gwɔ́. 

13Pà farisay leen ńké ńgɔɔn né yé ngie: Ɔ̀ gɔɔn nò gie ɔ̀ zsé nà twó mbùm jú, ńgwɔ́ 
mé le zẅíŋe nò gie ɔ̀ gɔɔn ná twó mbùm jú wɔ́. 

14Yěsô tsɔ́’ɔ mbwo pɔ́b ngie: Mèŋ n tsɛ ne ńgɔɔn nò gie mèŋ n zsé nà twó mbùm 
yɔ́ɔn tá’, anò gie mèŋ n gɔɔn ké ńgwɔ́ nénʉ́, á nue mèŋ n ne ńzsé jʉ’ gie mèŋ n ka 
fó wó, ńgíŋe ńne ńzsé jʉ’ gie mèŋ n gee nê wó. Tá’ ńgʉa ná pi, mbà pi tě ne ńzsé 
jʉ’ gie mèŋ fóo nê wó wɔ́, ḿbiŋ ńké tě ne ńzsé jʉ’ gie mèŋ n gee né wó wɔ́. 

15Pi ŋag pʉ̀a gí pɔ́ nà ntí yé pʉ̀a mesoŋ. Á gʉa ná mèŋ, mbà mèŋ n tè ŋaga nyìŋ wɔ́. 

16N dɔɔn fó ńŋag pɔ́ ntsaŋ, mbà wɔɔn léŋag aa we nénʉ́, á nue n zɔɔn tè gílé mèŋ 
wɔ́. Peg Tá wɔ̀ɔn gwɔ̌. Á yé gẅie à la túmo wɔ̀ɔn. 

17Mé la ŋwe’e tsɛ̀ɛ ŋwà’ne mbʉ̌ gí ngie: Pʉ̀a mépʉ́a lɔɔn ńkẅɛ, ńgwɔ́ pàjÿó ńgyá 
nà nò, mbà mé ge zẅíŋ ngie áa nò. 

18Mèŋ n gee pá’ɔɔn ńgɔɔn nò gie mèŋ n zsě nà twó mbùm yɔ́ɔn, Tá wɔ̀ɔn gẅie à la 
túmo wɔ̀ɔn, à giŋé ne ńgɔɔn yé nò gie à zsě ná mèŋ. 

19Pɔ́ zɛ́te yé ngie: Tá gù aa nzɔ̌? Yěsô tsɔ́’ ngie: Pi tè ne ńzsé wɔ̀ɔn mɔ́, ńgíŋe tè ne 
ńzsé mbàa Tá wɔ̀ɔn mɔ́. Pi ka zɔɔn ńgwɔ́ pé’e ńne zsé wɔ̀ɔn, mbà pi ka giŋé ńzsé 
Tá wɔ̀ɔn yé. 

20Yěsô la gwaa gɔɔn mɔɔn menò pá’ɔɔn, ńgwɔ́ tsɛ̀ɛ jʉ’ʉ Ssé, ńne ńzí’i pʉ̀a nò Ssé, 
ńgwɔ́ ngʉ̀ŋe jʉ’ gie mé ńnéŋe nkáb gie mé náa mbwo Ssé wó. Nyìŋ ké tè yé 
gwoon, mélà’mie á la gwaa gwɔ́, mbà yé fʉ̀’ kaa ku’u. 

Yěsô ne ńgɔɔn ngie à ge gʉa kẅɛ́te Tá we 

21Yěsô gíŋe ńgɔɔn né lá’ ngie: Mèŋ n ge gʉa, pi cʉ́’ ńne ńgwá fa’a wɔ̀ɔn. Tá’, é ké 
kwé tsɛ̀ɛ nò tepòŋ gí. Pi tè ku’u légʉa jʉ’ gie mèŋ n gee nê wó wɔ́. 

22Pʉ̀a leen ńké ńjú’ pú’u, ńgɔɔn ngie: Yé zɔ ge zẅé mbùm ye keen? Á nue à gɔ̌ɔn 
ngie: Pi tè ku’u légʉa jʉ’ gie mèŋ n gee nê wó wɔ́. 

23Á piŋ ńgɔɔn né pɔ́b ngie: Á gʉa ná pi, mbà pi ee pà ndùmo ssé tsetsá’, mèŋ n kě 
ńgwɔ́ nyìŋ tÿǒ lepwó. Pi ee pʉ̀a yɔɔn njÿó, mèŋ n kě tè nyìŋ yɔɔn njÿó wɔ́. 

24Áa mmó gie á ně ńgÿo tá mèŋ n gɔɔn né pi ngie: Pi ge gÿo kwé tsɛ̀ɛ menò tepòŋ 
mí. Á nue pi lɔɔn tè zẅíŋ ngie nyìŋ gẅie mé tóŋo yé lê N gee gwɔ́ à gwɔ́ pɔ́ mèŋ 
wɔ́, mbà pi ge kwé tsɛ̀ɛ menò tepòŋ mí. 

25Pɔ́ zɛ́te yé ngie: Ɔ̀ gwɔ̌ pɔ́ wɔ̌? Yěsô tsɔ́’ɔ mbwo pɔ́b ngie: Mèŋ n gee nyìŋ wá 
gẅie n dà lá’ ńzye léshwóŋó gẅi tà fó nzyeté la. 

26Mèŋ n gẅiin menò mie mèŋ n ge gɔɔn né pi tà é gyɔ́ɔn gyɔ̌ɔn, mbɔɔ mie mèŋ n 
ge ŋaga gẅi mǒ. Tá’ n gɔɔn mbwo pʉ̀a tsɛ̀ɛ njÿó pɔ́ mmó gie n da jú’u mbwo nyìŋ 
gẅie à la túmo wɔ̀ɔn. Àa ńké shwóŋó yé pɔ́ nò nénʉ́. 

27Yěsô gɔɔn pá’ɔɔn, pɔ́ té zsé ngie anò gie à gɔɔn né pɔ́b, à gɔɔn pɔ́ nà Ssé Tá wɔ́. 

28Yěsô leen ńké ńgɔɔn né pɔ́b ngie: Pi lɔɔn ńgÿo ńkwé’e Míŋ Nyìŋ tà ńnáa tÿǒ, mbà 
pi ge leen ké zsé ngie N gee gwɔ́, à gwɔ́ pɔ́ mèŋ, é gíŋ zsé ngie mèŋ n gee ntěen 
ńgÿo tsɔ́ mmó pɔ́ le yɔ́ɔn twó wɔ́. N gɔɔn pɔ́ mmó gie Tá wɔ̀ɔn la zí’i wɔ̀ɔn. 

29Nyìŋ gẅie à la túmo wɔ̀ɔn, peg yé zɔ gwɔ̌, à kaa nyé wɔ̀ɔn gílé mèŋ wɔ́, mélà’mie 
mèŋ n gee fʉ̀’ʉ kɔ́ wɔ́, ńgÿo pɔ́ mmó gie á poŋo yé. 

30Yěsô gɔɔn mɔɔn menò pʉ̀a tà ńgyɔ́ɔn zye lézáb ntʉ́m ná yé. 

Kwà’ ngẅɛ̀ Ábalam 

31Yěsô gɔɔn mbwo pà Yuda pie pɔ́ zǎb ntʉ́m ná yé ngie: Pi lɔɔn ńkú’te shwóŋè 
yɔ́ɔn, mbà pi ge gwɔ́ kwà’ ngàŋa kwò yɔ́ɔn. 

32Mbà pi ge zsé nò nénʉ́, anò nénʉ́ cu’u gẅí. 



209 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

33Pɔ́ tsɔ́’ɔ mbwo yé ngie: Peg ee pʉ̀a ná ngẅà Ábalam, peg laa zɔɔn ńgwɔ́ nkwɔɔn 
tsɔ̌ nyìŋ wɔ́. Ɔ̀ gǎ ńgɔɔn ngie nò nénʉ́ ge cu’u weg? 

34Yěsô tsɔ́’ɔ mbwo pɔ́b ngie: Tà mèŋ shwóŋó gẅí, kwà’ nénʉ́, mânyìŋ ntsèm gẅie 
à gÿo nò tepòŋ, aa nkwɔɔn nò tepòŋ. 

35Nkwɔɔn ee ntěen ńdá’a ńtsẅé pɔ́ mbʉ̀a wɔ́, mûɔ mbʉ̀a zɔɔ ńdá’a ńtsẅé wó. 

36Áa pú’u, tá ńgwɔ́ gie múɔ lɔɔn ńkẅile gẅi ndá nkwɔɔn, mbà pi ge fó wó kẅɛ, 
kwà’ nénʉ́. 

37Mèŋ n né ńzsé ngie pi ee ngẅɛ̀ Ábalam, tá’ pi ne fa’a lézẅé wɔ̀ɔn, á nue pi ne 
ńdʉ’ʉ shwóŋè yɔ́ɔn lʉ’. 

38Mèŋ n kě ńgɔɔn pɔ́ mmó gie n dà gyá mbwo Tá wɔ̀ɔn, tá pi piŋe ńgÿo gí pɔ́ mmó 
gie pi la jú’u mbwo tá gẅi. 

39Pɔ́ tsɔ́’ɔ mbwo yé ngie: Tá wèg aa Ábalam. Yěsô gɔɔn né pɔ́b ngie: Pi gwé’e ńgwɔ́ 
púɔ Ábalam, mbà pi gÿo pá’ yé. 

40Mèŋ shwoŋó gẅi nò nénʉ́ gie mèŋ n ka jú’u mbwo Ssé, pi piŋ ńgwɔ́ fʉ̀’ɔɔn ńne 
fa’a lézẅé wɔ̀ɔn, mbà Ábalam la tè pú’u gÿo. 

41Pi fa’a pɔ́ mefa’ gẅi tá, pɔ́ tsɔ́’ɔ mbwo yé ngie: Peg tè púɔ gÿɛ́ wɔ́, peg gẅiin pɔ́ 
tà’ Tá wémɔ’ɔ́, á gwɔ́ Ssé. 

42Yěsô gɔɔn né pɔ́b ngie: E Ssé kě pé’e ńgwɔ́ tá gẅi, mbà pi kwoŋo wɔ̀ɔn. Mèŋ n da 
zɔɔn fó pɔ́ mbwo Ssé ńtó. N gwaa gwɔ́ jʉ’ɔɔn yé zɔ̌ tsẅi. Mèŋ n zɔ la tè záb ngie 
mèŋ n ge tó wɔ́, yé zɔ la túmo wɔ̀ɔn. 

43Pi piŋ ńké tè ne ńjú’u shwóŋè yɔ́ɔn mɔ́ mélà’a kɔ́? Áa nue pi tè ku’u lézẅí’te 
shwóŋè yɔ́ɔn mɔ́. 

44Agẅi tá aa Sátá, pi piŋ né ńkwoŋo légÿo mmó gie à né ńtsɔ́ɔn. Á gʉa ná yé, mbà 
tà fó nzyeté, á gwɔ́ pɔ́ nzẅè nyìŋ. À laa mé ńgiŋe tsɛ̀ɛ nò nénʉ́ wɔ́. Ńtí nue à tè nò 
nénʉ́ tsɛ̀ɛ ntʉ́m yé gẅiin, tà tsoon lǎg. À gwɔ̌ tà ne ńcÿɔ nò, á gwɔ́ pɔ́ kwà’ shwóŋè 
yé, á nue aa ngàŋa cÿɔ nò, ńgwɔ́ nyìŋ gẅie yé zɔ la nuŋe cÿɔ nò. 

45Tá ńgʉa ná mèŋ, pi tě ńzába ntʉ́m ná mèŋ wɔ́, mélà’mie mèŋ shwóŋó nò nénʉ́. 

46Awɔ̌ ná pi lɔɔn ńgwɔ́ á la’te nò tepòŋ gie mèŋ n dǎ gÿo? N dɔɔn ńgwɔ́ gie mèŋ 
shwóŋó nò nénʉ́, mbà pi piŋ ńké tě ńzẅíŋe wɔ́ mélà’a kɔ́? 

47Nyìŋ gẅie aa nyìŋ Ssé à zẅí’te shwóŋè Ssé. Pi piŋ tě ńzẅí’te shwóŋè yɔ́ɔn mɔ́, 
mélà’mie pi tè pʉ̀a Ssé wɔ́. 

Yěsô pɔ́ Ábalam 

48Epʉ̀a leen ńké ńgɔɔn né Yěsô ngie: Peg lɔɔn ńtóŋo gú ngie nyìŋ Samalîɛ, mbà 
peg kaa fʉa. Mbɔɔ légɔɔn ngie ssé tépoŋ ee ná gù. 

49Yěsô tsɔ́’ɔ mbwó pɔ́b ngie: E ssé tepòŋ tè ná mèŋ wɔ́. Mèŋ n gÿo yɔ́ɔn pɔ́ mekù’ 
Tá wɔ̀ɔn. Pi piŋ ńké tè ne ńgÿo mekù’ mɔ́ɔn mɔ́. 

50Mèŋ, n tě ne fa’a pɔ́ wɔ̀ɔn legú’ wɔ́. Atsɔ̌ nyìŋ ndyɛ̀’ɛ zɔ ne fa’a wɔ̀ɔn legú’, yé zɔ 
ge zá’ ntsaŋ. 

51Tà mèŋ shwóŋó gẅí, kwà’ nénʉ́, nyìŋ lɔɔn ńgiŋe nà shwóŋè gie mèŋ n gɔ̌ɔn, mbà 
ngàŋ tě ńdá’a ńkwé wɔ́. 

52Epʉ̀a gɔɔn né Yěsô ngie: Áa nà fʉ̀’ɔɔn, mbà peg zsě ngiessé tepòŋ ee ná gú. 
Ábalam la kwé, pà ntsẅì nkʉ̀ Ssé gíŋe ńkwé yɔ́b, ɔ̀ piŋ ne ńgɔɔn ngie: Nyìŋ lɔɔn 
ńgiŋe nà shwóŋè jú, á le lá’ ńkwé wɔ́. 

53Ńzsé ngie ɔ̀ lɔgɔ fáŋa ńcʉa tá wèg Ábalam keen? À la kwé, pàntsẅì nkʉ̀ Ssé gíŋe 
ńkwéte yɔ́b. Ɔ̀ kwǎŋ ngie ɔ́ɔ kɔ́ mmó? 

54Yěsô tsɔ́’ɔ mbwo pɔ́b ngie: Mèŋ n zɔ tè fa’a wɔ̀ɔn legú’ wɔ́, mèŋ n dɔɔn ńgÿo 
pú’u, awɔ̀ɔn legú’ le tsɔ́ nò wɔ́. Nyìŋ gẅie à náa legú’ wɔ̀ɔn aa Tá wɔ̀ɔn. Pi ne ńgɔɔn 
gí ngie aa Ssé gi. 

55Ńké tè ne ńzsé yé wɔ́, mèŋ n kě ne ńzsé yé. N dɔɔn ngie mèŋ n tè ne ńzsé yé wɔ́, 
mbà mèŋ n ge cʉ́’ʉ ngàŋa cÿɔ nò pá’ pi. Tá’ mèŋ n né zsé yé, ḿbiŋe ne ńgiŋe nà 
shwóŋè yé. 

56Ntʉ́m tá gẅi Ábalam la ne ńkága ngwòŋ fʉ̀’ ntsèm gie à la tsɔ́ɔn légyá fʉ̀’ gie 
mèŋ n ge gÿo tó. À la ké ńgyá, ńkág tɛ’. 

57Pà Yuda leen ńké ńgɔɔn né Yěsô ngie: Gù gẅie ɔ̀ fǒ nyé pɔ́ tè gẅiin ngù’ móm 
ntʉ̀a, ɔ̀ ka gyá Ábalam lá? 

58Yěsô tsɔ́’ɔ mbwo pɔ́b ngie: Tà mèŋ shwóŋó gẅí, kwà’ nénʉ́, Ábalam la gwaa gwɔ́ 
wó, ńgwɔ́ N gee gwɔ́. 

59Pɔ́ jú’ pú’u, ńdag metóon lélɔg ńtémte Yěsô ńzẅé. Á sele nnɛ́ ḿbyé, éshú fó 
tsɛ̀ɛjʉ’ʉ Ssé ńkẅɛ. 

Jâŋ 9 

Nyìŋ gẅie mé la gwaa zyé yé á gwɔ́ fʉ̀ menÿɔ́g 

1Yěsô gÿo ne ńcʉa tsɔ́ jʉ’, ńgyá tsɔ̌ fʉ̀ menÿɔ́g, mbà mé la zyé yé á gwɔ́ pɔ́ fʉ̀. 

2Ngàŋa kwò Yěsô zɛ́te yé ngie: Tsítsà, wɔɔn nyìŋ gwaa kẅɛɛ lepfòm, ńgwɔ́ fʉ̀ 
menÿɔ́g pá’ɔɔn, mbà wɔ̌ gÿo nò tepòŋ? Yé kà má we, kà tá we? 

3Yěsô tsɔ́’ ngie: Á té gwɔ́ pɔ́ ngie yé kà pʉ̀a pie é la zyé yé la fʉa tsɔ́ nò wɔ́. Àa fʉ̀ á 
gwɔ́ pɔ́ ngie e Ssé cʉa ná yé ńdá’te mefà’ mé. 

4Á ne ńzɛ́te ngie, njÿó lɔɔn ńnyé wó pá’ɔɔn, pege fà’ mefà’ nyìŋ gẅie à la túmo 
wɔ̀ɔn. Nzèm ge síŋ, atsɔ̌ nyìŋ le gíŋe ńku’u léfa’a fà’ wɔ́. 

5Afʉ̀’ gie mèŋ n nyé tsɛ̀ɛ njyó, mèŋ, n gwɔ́ kyɛ̀’ɛ njÿó. 

6Yěsô gɔɔn pú’u, ńtsɔ́g metyé ssé, ńtyɛ́bte tsetsá’ ńdɔg ńzɔ́’te menÿɔ́g fʉ̀. 

7Ńgɔɔn né yé ngie: Gʉa sɔgɔ tsɛ̀ɛ gÿǒon ntse Siloé. Siloé lɔgɔ ńgɔɔn ngie Letúm. 
Afʉ̀ menÿɔ́g gʉa wó é sɔg shÿó wé, ńgwaa pìŋ nzèm ńne ńgyá jʉ’. 

8Megàŋ nkwɔ’ɔ́ mbʉ̀a pé, lâ pʉ̀a pie pɔ́ ka ne ńgyá pá’ à lúɔ ndúɔ gyá yé fʉ̀’ɔɔn 
ńgɔɔn ngie: Wɛ̂ tè nyìŋ gẅie à kɔ̌ɔn ńgwá ńnéŋe ssé ńdúɔ ndúɔ wâ? 

9Pʉ̀a ne ńgɔɔn ngie aa yé, petsɔ́ gɔɔn ngie ngǎŋ, à sẅé yé sẅé, nyìŋ ŋwɛ́ ne ńgɔɔn 
ngie: Aa kwà’ mèŋ. 

10Pɔ́ zɛ́te yé ngie: Menÿɔ́g mú gÿǒ lêkɔ́ tá ńnyɛ́’ɛ? 

11Á tsɔ́’ ngie nyìŋ gẅie mé tóŋo yé le Yěsô, à tyɛbté tsetsá’, ńdɔg ńzɔ́’te menÿɔ́g 
mɔ́ɔn, ńgɔɔn né mèŋ ngie n gʉa Siloé é sɔg shÿó wɔ̀ɔn, mèŋ n gʉa wó sɔg shyó 
wɔ̀ɔn, ńdeen ńké ńgyá jʉ’. 

12Pɔ́ zɛ́te yé ngie: Nyìŋ ŋwɛ́ aa nzɔ̌? Á tsɔ́’ ngie, mèŋ, n kaa zsé. 

Pà farisay ne ńzɛ́te fʉ̀ menÿɔ́g nò 

13Mé gwóon ńdɔgɔ nyìŋ gẅie á ke ńgwɔ́ fʉ̀ menÿɔ́g la, ńgʉa mvfò nùɔ pà farisay. 

14Ńgwaa gwɔ́ pú’u, mbà Yěsô ně ńgwaa tyɛ́bte tsetsá’, é lɔg gÿo menÿɔ́g nyìŋ ŋwɛ́ 
nyɛ́’ɛ, á gwɔ́ lyɛ’ɛ́ nzsè pà Yuda. 

15Pà farisay zɛ́te yé yɔ́b pá’ á ne ńcʉa pú’u, tá á ne ńgyá jʉ’. Á gɔɔn né pɔ́b ngie, á 
ně ńdɔgɔ tsetsá’, ńzɔ́’te menÿɔ́g mɔ́ɔn, mèŋ n gʉa sɔg. Mèŋ n gee fʉ̀’ɔɔn ńne ńgyá 
jʉ’. 

16Etsɔ́ ntá’ pà farisay gɔɔn ngie, nyìŋ gẅie à gÿǒ yɛ̂ nò, e Ssé zɔ ka tè yé túm, á nue 
á kɔ’ɔ lyɛ’ɛ́ nzsè. Petsɔ́ pʉ̀a pɔ́b gɔɔn ngie, ńgwɔ́ nyìŋ tepòŋ gǎ tá ńgÿo yɛ̂ ntí menò 
mmɔɔn mmɔɔn? Afàgte leen ńké ńgwe tsetsɛ̀ɛ pɔ́b. 

17Pɔ́ gíŋe ńzɛ́te nyìŋ áwɛ̌ ngie: Ɔ̀ gɔ̌ɔn jú ngie kɔ́ ná nyìŋ gẅie à ně ńnyɛ́’ menÿɔ́g 
mú? Á gɔɔn ngie, aa ntsẅì nkʉ̀ Ssé. 

18Pàsá’a lá’ pà Yuda, ké tè ne ńzẅíŋe ngie ndÿò ŋwɛ́ kɔ’ɔ́ fʉ̀ à pǐŋ ńzeŋe wɔ́. Ńtóŋo 
tá we pɔ́ má we, 

19ńzɛ́te wɔ́b ngie: Wɛ̂ aa míŋ gẅì gẅie pì gɔɔn ngie mé la gwaa zyé yé á gwɔ́ fʉ̀ lá? 
Tà à pǐŋ ńgÿo lêkɔ́ tá ńgyá jʉ’ fʉ̀’ɔɔn? 

20Tá we pɔ́ má we tsɔ́’ ngie: Aa kwà’ míŋ weg, peg ne ńzsé ngie à la kẅɛ ńgwɔ́ fʉ̀ 
menÿɔ́g. 

21Tá ńgʉa ná pá’ á ně ńgÿo tá á ne ńgyá jʉ’ fʉ̀’ɔɔn, mbà peg kaa nò mǒ zsé. Ka wɔ̌ 
ně ńgÿo menÿɔ́g mé nyɛ́’ɛ wɔ́, mbà peg giŋé tè ne ńzsé wɔ́. Pi zɛ́te yé, à tè nyé 
ńgwɔ́ pɔ́ múɔ légɔɔn nò gie áa ná yé wɔ́. 

22Tá we pɔ́ má we, gwɔ́ gɔɔn pú’u, á nue pɔ́ la ne ḿbɔ́gɔ pàsá’a lá’ pà Yuda. Á gwaa 
gwɔ́, mbà pà Yuda ka zǎb ngie nyìŋ lɔɔn ńzẅíŋ ngie Yěsô aa Nzà’nkÿo, mé fóo ndá 
cú’tè ńjwoŋo ngàŋ. 

23Áa mmó gie á gÿo tá we pɔ́ má we gɔɔn ngie pi zɛ́te yé, à tè nyé ńgwɔ́ pɔ́ múɔ 
wɔ́. 

24Pàfarisay gíŋe ńtóŋo nyìŋ gẅie à kaa fʉ̀ la, ńgɔɔn né yé ngie, tyé mvfò Ssé, 
éshwóŋó nò nénʉ́. Peg ne ńzsé ngie nyìŋ wɛ̂ aa nyìŋ tepòŋ. 

25Á tsɔ́’ɔ mbwo pɔ́b ngie: Mèŋ n kaa zsé kà aa nyìŋ tepòŋ wɔ́, kà à tè nyìŋ tepòŋ 
wɔ́ wɔ́. Ayɔ́ɔn mmó gie mèŋ n ne ńzsé, gwɔ́ pɔ́ ngie, mèŋ n kaa fʉ̀ menÿɔ́g, mèŋ n 
ge fʉ̀’ɔɔn ńne ńgyá jʉ’. 

26Pɔ́ zɛ́te yé ngie: À ně ńgÿo lêkɔ́ ná gù? À ně ńgÿo lêkɔ́ tá menÿɔ́g mú nyɛ́’ɛ? 

27Á tsɔ́’ ngie: Mèŋ n ně ńdá’ shwóŋó gẅí, pi tè zẅí’te. Pi kwóŋo légwɔ́ gie n gíŋe 
ńgɔɔn gɔɔn mélà’a kɔ́? Tsye pi ne ńtsɔ́ɔn gí lécʉ́’ ngàŋa kwò yé ka? 

28Pɔ́ leen ńké ńzye lézoonte yé, ńne ńgɔɔn ngie: Gù zɔɔ ngàŋa kwò we, peg gwɔ́ 
pɔ́ ngàŋa kwò Mǒsê. 

29Peg ne ńzsé ngie Ssé la gɔɔn nò á mbwo Mǒsê, tá ńgʉa ná wɛ̂ nyìŋ, mbà peg tè 
ne ńzsé lefǒ sé wɔ́. 

30Nyìŋ wá gɔɔn mbwo pɔ́b ngie: Pi gɔ̌ɔn pɛ́’ɛ̀, á kʉ’ʉ wɔ̀ɔn tɛ̀’ pá’ pi tè ne ńzsé lefǒ 
sé wɔ́. Tá, mbà à kě ńnyɛ́’ menÿɔ́g mɔ́ɔn! 

31Pege metsèm zsě ngie e Ssé aa tě njú’u ngyè nyìŋ tepòŋ wɔ́, tá ńgwɔ́ gie nyìŋ 
lɔɔn ńgÿo mekù’ Ssé, ḿbiŋ ne ńgÿo mmó gie e Ssé ne ńkwoŋo, mbà Ssé ge jú’ ngyè 
ye. 

32Mé laa mé ńjú’u nyìŋ gẅie à nyɛ̌’ menÿɔ́g nyìŋ gẅie mé la gwaa zyé yé á gwɔ́ fʉ̀ 
menÿɔ́g wɔ́ le! 

33Nyìŋ ŋwɛ́ ně ńgwɔ́ pé’e, mbà Ssé zɔ ka tè yé túm, mbà à ně tè ku’u légÿo tsɔ́ 
mmó wɔ́. 

34Pɔ́ tsɔ́’ɔ mbwo yé ngie, mé la lɔg pɔ́ nò tepòŋ ńzyé gú, ɔ̀ gee ńzí’i peg mmó lá! 
Ńdeen fó ndá cú’tè ńjwoŋo yé ńnáa pi. 

Kwà’ pàfʉ̀ menÿɔ́g 

35Yěsô gÿo ńjú’ ngie pɔ́ fǒ ndá cú’tè ńjwoŋo yé, ńgʉa ńgɔɔn né yé ngie: Ɔ̀ zǎb ntʉ́m 
náMíŋ Nyìŋ? 

36Nyìŋ ŋwɛ́ tsɔ́’ ngie: Aa wɔ̌ Ndè? Tá mèŋ n záb ntʉ́m nà yé? 

37Yěsô gɔɔn né yé ngie: Ɔ̀ ne ńgyá yé, yé zɔ gɔɔn nò mbwo gù pá’ɔɔn. 

38Á leen ńgɔɔn ngie: Mèŋ n zǎb ntʉ́m ná gù me Cʉ̀apʉ̀a, ésẅɛ́’ ńkẅí’te ssé mvfò 
yé. 

39Yěsô leen ńké ńgɔɔn ngie: Mèŋ, n ka tóo tsɛ̀ɛ yɔɔn njÿó ńtí tsɔ́ ŋàg, le gwɔ́ gie 
epʉ̀a pie é ne ńgyá jʉ’ ge gwɔ́ cʉ́’ mefʉ̀, mefʉ̀ gyá jʉ’. 

40Etsɔ́ ntá’ pʉ̀a nà nùɔ pà farisay pie pɔ́ laa jʉ’ó, jú’u yɔɔn nò, ńzɛ́te Yěsô ngie: Mé 
té ńgɔɔn gɔɔn wɔ́ ngie ɔ̀ gɔɔn mefʉ̀ pɛ́’ɛ̀ tà sáŋa wég mǒ ka? 

41Yěsô tsɔ́’ɔ mbwo pɔ́b ngie: Pi ké gwé’e ńgwɔ́ pàfʉ̀ menÿɔ́g, mbà pi tě ńdɔgɔ ńgÿo 
tsɔ́ nò tepòŋ wɔ́. Tá pá’ pi gɔ̌ɔn ngie: Peg ne ńgyá jʉ’ lá, menò tepòŋ mí lɔgɔ 
ńgwóŋo ná pi. 

Jâŋ 10 

Esagá nò ná mbyɛ̀b mvfó 

1Yěsô gíŋ ńgɔɔn ngie: Tà mèŋ shwóŋó gẅí, kwà’ nénʉ́, nyìŋ lɔɔn ńzyɛ́’ pɔ́ lepàa 
nká’ tà à tè pfó pɔ́ ncwò nká’ tá ńkúu tsɛ̀ɛ nká’a mvfó wɔ́, mbà ngàŋ aa ntsǒŋ, 
ńgíŋe ńgwɔ́ fÿɛ́. 

2Tá ńgwɔ́ gie à lɔɔn ńgwɔ́ mbyɛ̀b mvfó, mbà à ge pfó pɔ́ ncwò nká’. 

3Nyìŋ gẅie à pyɛ́bɛ ncwò nkà’, à tsɔ́’ ncwò nká’, menjʉ̀njÿò jú’ ngyè mbyɛ̀b mvfó. 
Á lɔg mezíŋ menjʉ̀jÿò mé ńtóŋo wɔ́b, ńdɔgɔ wɔ́b ńkẅɛ. 

4À ge gÿo pɔ́ fó nká’ ńkẅɛ tà ḿmag, à gwɔ́ mvfò, pɔ́ gwɔ́ nzèm, mélà’mie pɔ́ lǐŋ 
ngyè ye. 

5À lɔɔn ńgwɔ́ pɔ́ le cʉ́me nzèm nyìŋ ndyɛ̀’ɛ wɔ́, pɔ́ ge kÿo yé kÿo, mélà’mie pɔ́ té 
ngyè pʉ̀a méndyɛ̀’ɛ liŋ. 

6Yěsô gɔɔn yɔɔn sagá nò mbwo pɔ́b, tá pɔ́ ké tè jú’u mmó gie à lɔgɔ ńgɔɔn wɔ́. 

Yěsô aa mbyɛ̀b mvfó we mbòŋo 

7Yěsô gíŋe ńgɔɔn mbwo pɔ́b ngie: Tà mèŋ shwóŋó gẅí, kwà’ nénʉ́, ncwò nká’ 
menjʉ̀njyò à gwɔ́ pɔ́ mèŋ. 

8Pʉ̀a metsèm pie é ka vɔg ńtó, tá mèŋ n tó yɔ́ɔn, gwɔ́ pɔ́ metsǒŋ, ńgíŋe ńgwɔ́ 
mefÿɛ́. Tá menjʉ̀njÿò ka ké tè ngyè yɔb jú’. 

9Ncwò nká’ à gwɔ́ pɔ́ mèŋ, nyìŋ lɔɔn ḿpfó ná mèŋ ńkúu nká’, mbà ngàŋ ge gÿo 
tsẅɛ́. À ge ne kúu nká’, é kẅɛɛ pá’ à kwǒŋ, éfa’a mmó mpfɛ̌. 

10Antsǒŋ tó yé pɔ́ léjʉ, pɔ́ lézẅé, pɔ́ lécʉŋte. Mèŋ n ka tǒ légwɔ́ gie pʉ̀a mesoŋ ge 
gẅiin le gwɔ́ gẅie aa kwà’ wɛ̌ pɔ́ ntsèm. 

11Mbyɛ̀b mvfó we mbòŋo à gwɔ́ pɔ́ mèŋ. Ambyɛ̀b mvfó we mbòŋo, à náa twó yé 
ńtínjʉ̀njÿò yé. 

12Nyìŋ gẅie à laba yé pɔ́ nkáb, tà menjʉ̀njÿò té mé wɔ́, à tè kwà’ mbyɛ̀b mvfó wɔ́. 
À neŋé tà ńgyá tsò tó, á gwá’a wɔ́b ńkÿo. Tsò gwoon tsɔ̌, ńgÿo pfwɔ́’ sa jʉ’. 

13Wɛ̌ nyìŋ gwá’a menjʉ̀njÿò ńkÿo, mélà’mie à ka tǒ pɔ́ ńdab nkáb. 
Ncʉ̀ŋ menjʉ̀njÿò té ne ńkúu yé wɔ́. 

14Mbyɛ̀b mvfó we mbòŋo aa mèŋ, mèŋ n ne ńzsé menjʉ̀njÿò mɔ́ɔn, pɔ́ gíŋe ne 
ńzsé wɔ̀ɔn. 

15Ndʉŋ ndʉŋ pá’ Tá wɔ̀ɔn ne ńzsé wɔ̀ɔn, mèŋ n gíŋe ne ńzsé Tá wɔ̀ɔn. Mèŋ n náa 
twó yɔ́ɔn ńtí menjʉ̀njÿò mɔ́ɔn. 

16N giŋé ńgẅiin tsɔ́ menjʉ̀njÿò mie é té tsɛ̀ɛ nká’ wɔɔn wɔ́. Á ně ńzɛ́te ngie mèŋ n 
gʉa ńdɔgɔ wɔ́b ńtó. Pɔ́b yɔ́b ge gÿo jú’ ngyè yɔ̀ɔn, à cʉa pú’u, nùɔ njʉ̀njyò gwɔ́ 
yémɔ’ɔ́, ambyɛ̀bɛ gwɔ́ wémɔ’ɔ́. 

17Tá wɔ̀ɔn kwoŋo wɔ̀ɔn, mélà’mie mèŋ n náa twó yɔ́ɔn tá gÿo gíŋe kẅé. 

18Atsɔ̌ nyìŋ zɔɔn tè ku’u lézẅé wɔ̀ɔn mɔ́, mèŋ n zɔ kwoŋo náa twó yɔ́ɔn. Mèŋ n 
ku’u léná, ḿbiŋ ńgíŋ ńkẅé. Áa mmó gie tá wɔ̀ɔn la tsẅi ngie mèŋ n gÿo. 

19Yɔɔn shwóŋè gíŋe ḿma’a fàgte tsetsɛ̀ɛ pà Yuda. 

20Lelÿò pʉ̀a tsetsɛ̀ɛ pɔ́b ne ńgɔɔn ngie: Essé tepòŋ léen ńgwoon yé. Àa pʉ̀a. À gɔɔn 
kɔ́ tà pi zẅí’te? 

21Petsɔ́ ne ngie: Yɛ̂ té shwóŋè nyìŋ gẅiessé tepòŋ léen ńgwoon yé wɔ́. Ngwɔ́ ssé 
tepòŋ nyɛ́’ menÿɔ́g mefʉ̀? 

Pà Yuda é lʉ’ʉ́ Yěsô 

22Mé gwɔ́ Yerósalem ne ńjÿó línɔ́ɔn lélɔg ńkímte pá’ mé la gíŋe ńyɛte jʉ’ʉ lénuŋo 
pwɔ́’ gie mé la cʉŋte, á gwɔ́ fʉ̀’e fÿɔ́g, 

23Yěsô ne ńgwá ńgiŋte tsɛ̀ɛ jʉ’e Ssé, á jʉ’ʉ ncwò kɔ̀’ Salomo. 

24Pà Yuda leen ńké ńtÿɔ́’ɔ Yěsô ńnéŋe sòŋ, ńzɛ́te yé ngie, peg ge zẅí’te tà kú pɔ́ 
fʉ̀’ʉ kɔ́ tá ɔ̀ shwóŋó wég nyìŋ gẅie ɔ́ɔ yé? Ɔ̀ lɔɔn ńgwɔ́ Nzà’nkÿo, ɔ̀ zyɛ́b zyɛ̌b 
shwóŋó wég. 

25Yěsô tsɔ́’ɔ mbwo pɔ́b ngie: Mèŋ n ně ńdá’ shwóŋó gẅí, tá pi tè ne ńzẅíŋe wɔ́. 
Mefà’ mie mèŋ n ne ńdɔgɔ lezíŋ Tá wɔ̀ɔn ńgÿo ne ńda’te nyìŋ gẅie mèŋ n gee wɛ̌. 

26Tá’ pi tè ne ńzába ntʉ́m ná mèŋ wɔ́, mélà’mie pi tè ná nùɔ menjʉ̀njÿò mɔ́ɔn mɔ́. 

27Me njʉ̀njÿò mɔ́ɔn jú’ ngyè yɔɔn. Mèŋ n zsé wɔ́b, pɔ́ cʉ́me nzèm mèŋ. 

28Mèŋ n naa le gwɔ́ tèmì mbwo pɔ́b, pɔ́ téen ńdá’a ńgíŋe ńkaa ndòon tèmì wɔ́. 
Sɔɔn nyìŋ piŋ tè ku’u léfó mbwo mèŋ ésa’a wɔ́b gwɔ́. 

29Tá wɔ̀ɔn à la náa wɔ́b né mèŋ. À gẅiin tʉ̀ ńcʉa shúm ntsèm, sɔɔn nyìŋ tè ku’u 
léfó mbwó mèŋ é sa’a wɔ́b gwɔ́. 

30Peg Tá wɔ̀ɔn gwɔ́ pɔ́ tà’ nyìŋ. 

31Pà Yuda gíŋe ńdag metóon, lélɔg ńtémte Yěsô ńzẅé. 

32Tá Yěsô gíŋe ńgɔɔn né pɔ́b ngie: Mèŋ n ka gÿo pi gyá mefà’ mbòŋo tà é gyɔ́ɔn 
gyɔ̌ɔn mie é fóo mbwo Tá wɔ̀ɔn, pi laga metóon lélɔg ńtémte wɔ̀ɔn ńzẅé pá’ɔɔn 
ńtí yɛ̌ mǒ? 

33Pà Yuda tsɔ́’ɔ mbwo yé ngie: Peg tě fa’a lélɔg metóon ńtémte gú ńzẅé, ńtí pɔ́ tsɔ́ 
fà’a mbòŋo wɔ́, á gwɔ́ pɔ́ nue ɔ̀ zoonté Ssé. Gù gẅie ɔ́ gwɔ́ pɔ́ nyìŋ mesoŋ, ɔ̀ cʉ’ʉ́ 
ńgɔɔn pé ngie ɔ́ɔ Ssé. 

34Yěsô tsɔ́’ɔ mbwo pɔ́b ngie: Mé la tè ŋwe’e tsɛ̀ɛ ŋwà’ne lepʉ̌ gí ngie Ssé gɔɔn 
ngie: «Mèŋ n gɔ̌ɔn ngie pi gwɔ́ pɔ́ messé wâ»? 

35Pege metsèm ne ńzsé ngie mmó gie mé la ŋwe’e tsɛ̀ɛ ŋwà’ne lepʉ̌ Ssé á téen 
ńdá’a ńkúbe wɔ́. À lɔɔn ńgwɔ́ gie Ssé la gɔɔn ngie pʉ̀a pie à gɔɔn nò yé mbwo pɔ́b 
ée messé, 

36mèŋ m biŋ ńtyé pá’ɔɔn ńgwɔ́ nyìŋ gẅie Tá wɔ̀ɔn Ssé la tsɔ́’ ńtúmo tsɛ̀ɛ yɔɔn 
njÿó, mélà’a kɔ́ mèŋ n gɔ̌ɔn ngie mèŋ n gee Míŋ Ssé, pi gɔɔn ngie n zoonté Ssé? 

37N dɔɔn tè fa’ mefà’ Tá wɔ̀ɔn mɔ́, tà pi záb ntʉ́m ná mèŋ. 

38Tá ńgwɔ́ gie mèŋ n dɔɔn fa’, á fó ńgwɔ́ gie pi tè záb ntʉ́m ná mèŋ wɔ́, pi zẅíŋ 
mefà’ ŋwɛ́. À cʉa pú’u, pi leen ńké ńzsé mboŋó ngie Tá wɔ̀ɔn aa né mèŋ, mèŋ n 
gwɔ́ né yé. 

39Pɔ́ leen ńké ńgíŋe fa’ shÿó légwoon yé, tá á tsẅíle nà mbwo mɔ́b. 

40Yɛ̌ nò tɔ́g, Yěsô gíŋe ḿbiŋe nà yetsɔ̌ nzǐŋ ntse Jurdeŋ, á jʉ’ gie Jâŋ la zye lénu’ 
pʉ̀a ntse wó la, ńnéŋe wó. 

41Pʉ̀a tà ńgyɔ́ɔn tóo lejʉ́ŋ yé, ńne ńgɔɔn ngie: Jâŋ la tè gÿo tsɔ̌ ndàa gyá wɔ́, tá’ 
akɔ́ɔkɔ́ɔ gie à la gɔɔn nà mbàŋa wɔɔn laa nò nénʉ́. 

42Pʉ̀a tà ńgyɔ́ɔn ná pʉ̀a pie é laa jʉ’ó leen ńké ńzáb ntʉ́m ná Yěsô. 

Jâŋ 11 

Yěsô gÿǒ Nǎzalo zíme ná legwé 

1Atsɔ̌ nyìŋ gÿo ńgwe gùɔ, lezíŋ sé gwɔ́ le Nǎzalo. Pâ mefɛ́ pé pe panzwě mépʉ́a, 
Mágtà pɔ́ Malîɛ pú ńtsẅê tsɛ̀ɛ lá’a Mbetáni. 

2Wɔɔn Malîɛ gwɔ́ gẅie a lǎ’ ńdɔgɔ laméndɔɔn, ńzɔ́’ɔ Ndè tà á kû’, á gíŋe ńdɔg 
menòŋo twó mé ńtsí’i mekwò mé la. Nǎzalo gwe gùɔ pá’ɔɔn, 

3pɔ́b panzwě ŋwɛ́ mépʉ́a túm ńtsẅii mbwo Yěsô ngie: Andè, ashǔ lepyè gù ne 
ńguɔ tɛ’. 

4Yěsô jú’ pú’u, ńgɔɔn ngie, yɔɔn guɔ té gie á ge lɔgɔ yé wɔ́. Á ge gÿo mé ná mekù’ 
mbwo Ssé, ḿbiŋ ńcʉa mǒ ńná mekù’ mbwo Míŋ Ssé. 

5Yěsô lɔ̌ɔn ńkwoŋo Mágtà, pɔ́ Malîɛ mbɔɔ Nǎzalo tɛ’. 

6Ńké ńjú’u guɔ pá’ɔɔn, ńgíŋe ńnéŋe jʉ’ gie à laa wó lyɛ̌’ sépʉ́a. 

7Ńdeen ńké ńgɔɔn mbwo ngàŋa kwò yé ngie: Pege piŋe Jẅidea. 

8Ngàŋa kwò yé tsɔ́’ ngie: Tsítsà, ntyě kaa sag pá’ pà Yuda ka ne fá’a lélɔg metóon 
ńtéme gú ńzẅé wɔ́. Ɔ̀ ge gíŋe piŋe wó lá. 

9Yěsô gɔɔn ngie: Tà’a lyɛ’ɛ́ lá’ tè gẅiin menèm ntsɔ̀b pʉ́a nê legém wɔ́ le? Nyìŋ 
lɔɔn ńgiŋ fʉ̀’e zsó, mbà à tè kwɔɔnte wɔ́, mélà’mie kyɛ̀’ɛ njÿó ne ńgÿo mé gyá jʉ’. 

10Nyìŋ lɔɔn ńké ne ńgiŋe lêtsẅɛ́’, mbà à ge kwɔɔnte, mélà’mie mmó gie á ge kyɛ’ 
jʉ’ ná né yé á té wó wɔ́. 

11Yěsô gɔɔn yɔɔn tà ńtsẅé jʉ’, ńgíŋe ngie: Ashǔ wege Nǎzalo ne ńdyé, tá mèŋ n ge 
gʉa zyeen yé. 

12Ngàŋa kwò yé leen ńké ńgɔɔn né ye ngie: Andè, à lɔɔn ńgwɔ́ gie à lyě, mbà à ge 
tsẅɛ. 

13Ńgwaa gwɔ́ pú’u, Yěsô ne shwóŋó wɔ́b ngie Nǎzalo kwě. Tá pɔ́ ne ńkwaŋa yɔ́b 
pɔ́ ngie à gɔɔn ngie à né ńdyé lyě. 

14Yěsô leen ńké shʉ̀ashʉ̀a, ńgɔɔn mbwo pɔ́b ngie: Nǎzalo kwě. 

15Á pǐŋ ḿboŋo wɔ̀ɔn tɛ’ pá’ à gwǎ kwé, n tè ssé wɔ́. E Ssé zɔ gÿǒ ngie à gwɔ́ pú’u, 
ńtí gẅí, ńzsé ngie pi ge fó mǒ, é nyɛte záb ntʉ́m ná mèŋ. Tá pege gʉa fʉ̀’ɔɔn tà 
ńkúu jʉ’ó. 

16Tomáse gẅie mé lɔ́ɔn ńgíŋe ńtóŋo yé le mélefág, gɔɔn mbwo yetsɔ́ ngàŋa kwò 
Yěsô ngie: Pi tó pega pɔ́ gʉa, ḿbúte ńkwé. 

Yěsô gÿǒ nyìŋ zím, ḿbiŋ ńgÿo á gwɔ́ wó 

17Yěsô gʉa tà ńkúu wó, ńgyá, mbà Nǎzalo nuŋé tsɛ̀ɛ lesyè lyɛ̌’ lekùa. 

18Pá’ lefǒ Yerósalem ńgʉa Mbetáni la gwɔ́ pɔ́ mmó mekílo méntá la, 

19lelÿò pà Yuda gwaa gwɔ́, mbà pɔ́ tǒ mbʉ̀a Mágtà pɔ́ Malîɛ, létsí’i ntse nÿɔ́g mɔ́b, 
ńtí fɛ́ wɔb gẅie à ka kwě. 

20Mágtà gwɔ́ tà ńjú’ ngie Yěsô né ńtóo, ńgwaa lu ssé gʉa zá’a yé, Malîɛ cʉ́’ ńnéŋe 
pɔ́ ndá. 

21Mágtà tó ńgɔɔn né Yěsô ngie: Andè, ɔ̀ kaa pé’e ńgwɔ́ jʉ’ɔɔn, mbà fɛ́ wɔ̀ɔn ka tè 
kwé. 

22Tá’ tà mbɔɔ fʉ̀’ɔɔn, mèŋ n zsě ngie ɔ̀ lɔɔn ńzɛ́te kɔ́ mbwo Ssé wɔ́, mbà à ge ná ná. 

23Yěsô tsɔ́’ ngie: Afɛ̌ gù ge gÿo zíme nà legwé. 

24Mágtà tsɔ́’ ngie: Mèŋ n zsě ngie à ge gÿo zíme nà lyɛ’ɛ́ lá’ nzsò nzèm pá’ mepfó 
ge lá’ ne zíme. 

25Yěsô tsɔ́’ɔ mbwo yé ngie: Mèŋ n gee nyìŋ gẅie à gÿo mé zíme ná legwé, ńgwɔ́ 
nyìŋ gẅie à gÿo mé gwɔ́ wó. Nyìŋ lɔɔn ńzáb ntʉ́m ná mèŋ ńkwé mbɔɔ kwě, mbà à 
ge gÿo gwɔ́ wó. 

26Nyìŋ gẅie à nyé ntentʉ́, ńzáb ntʉ́m ná mèŋ, à těen ńdá’a ńkwé wɔ́. Tà ɔ̀ zẅiŋé 
yɔɔn nò? 

27Á gɔɔn ngie: Oon me Cʉ̀apùa. Mèŋ, n zẅǐŋ ngie ɔ́ɔNzà’nkÿo, ńgwɔ́ Míŋ Ssé gẅie 
mé ka né ńzẅí’te ngie à tóo tsɛ̀ɛ njÿó. 

Yěsô né ńdʉa 

28Mágtà gɔɔn pá’ɔɔn, ńgʉa ńtóŋo fɛ́ we Malîɛ, ńdemte yé ngie: Tsítsà aa pǐ ne ngie 
ɔ̀ tó. 

29Malîɛ jú’ pú’u, ńgwóon ńdu ssé lê tʉ̀ légʉa ńgyá yé. 

30Yěsô la nyé pɔ́ jʉ’e pɔ́ Mágtà ně ńtyé wó shwóŋe, tà mbà à kaa tɔ́g tà ńkúu tsɛ̀ɛ 
lá’ gwɔ́. 

31Pà Yuda pie é ně ńtó létsí’i ntse nÿɔ́g mɔ́b Malîɛ, gyá pá’ à fǒ ndá ńkẅɛ lê tʉ̀, 
ńcʉ́m yɔ́b nzèm yé, ńne ńkwaŋa ngie à gee twó lesyè ńnéŋe wó tá lʉa. 

32Malîɛ gʉa tà ńkúu jʉ’ gie Yěsô laa wó, ńgwɔ́ tà ńgyá yé, ńkẅí’te mvfò ye, ńgɔɔn 
ngie: Andè, ɔ̀ kaa pé’e ńgwɔ́ jʉ’ɔɔn, mbà fɛ́ wɔ̀ɔn ka tè kwé. 

33Yěsô gyá pá’ à ne ńdʉa, pà Yuda pie pâ pɔ̌ pǔ ńtó gíŋ ne ńdʉa yɔ́b, ńzẅi, mbùm 
ye pú ńtsyɛte. 

34Á gɔɔn ngie: Pi ka le’e pfó yé nzɔ̌? Pɔ́ tsɔ́’ɔ mbwo yé ngie: Andè, tóo ńgyá. 

35Yěsô lʉa. 

36Pà Yuda gɔɔn ngie, pi gyá pá’ à kɔ̌ɔn ńkwoŋo yé. 

37Yetsɔ́ ntá’ tsetsɛ̀ɛ pɔ́b ne ńgɔɔn yɔ́b pɔ́ ngie: Yé gẅie à la nyɛ́’ menÿɔ́g mefʉ̀, akɔ́ 
ka gÿo, à tè ku’u légÿo wɔɔn nyìŋ le kwé wɔ́? 

Nǎzalo zimé nà legwé 

38Yěsô gíŋe ńzẅi, ńgʉa jʉ’e lesyè, é gwɔ́ tsɔ̌ mvwɔ́’ɔ jʉ’, mbà mé la lɔgɔ tóon ńjÿɔ́’ 
ncwò. 

39Yěsô gɔɔn ngie: Pi sẅɛ́’te tóon wɛ̂. Mágtà, á fɛ́ mpfó tsɔ́’ ngie: Andè, à ge gwɔ́ 
fʉ̀’ɔɔn cʉ́’ʉ leme lem. Á nue ée fʉ̀’ɔɔn ńgwɔ́ lyɛ̌’ lekùa pá’ à la kwé. 

40Yěsô tsɔ́’ɔ mbwo yé ngie: Mèŋ n ně tè gɔɔn né gù ngie ɔ̀ lɔɔn ńzáb ntʉ́m ná mèŋ, 
mbà ɔ̀ ge gyá legú’ Ssé wɔ́ le? 

41Mé gwɔ́ tà sẅɛ’te tóon, Yěsô pʉ’ʉ twó yé, ńdíe tÿǒ, ńgɔɔn ngie: Tá wɔ̀ɔn, mèŋ n 
nǎ ndǎg pá’ mèŋ sẅíŋte gú, ɔ̀ jú’. 

42Mèŋ n kɔ’ɔ́ ńne ńzsé ngie, n gɔɔn nò fʉ̀’e kɔ́ wɔ́, ɔ̀ jú’ ngyè yɔ̀ɔn. Tá’ mèŋ n gɔɔn 
pá’ɔɔn ńtí pɔ́ pʉ̀a pie pɔ́ tyéte lejʉ́ŋ mèŋ lɔɔn, ńgie pɔ́ zẅíŋ ngie gù zɔ la túmo 
wɔ̀ɔn. 

43Ńgɔɔn pú’u, ńdɔg ngyè tetʉ́ʉ ngie: Nǎzalo, kẅɛɛ. 

44Ampfó kẅɛ. Mbà mé ka lɔg shúm nzsǒ ńzém mekwò mé mbàa mbwó mé, lâ 
shÿó wé. Yěsô gɔɔn né pɔ́b ngie: Pi kyɛ́’te yé, ńkyɛɛ yé ńnyé à gʉa. 

Mé ne ńjÿó menáŋ nzèm Yěsô 

45Lelÿò pà Yuda pie pɔ́ ně ńtóo mbʉ̀a pà Malîɛ, é pie pɔ́ gyǎ mmó gie Yěsô gÿǒ, záb 
ntʉ́m wɔ́b ná Yěsô. 

46Tá tsɔ́ ntá’ tsetsɛ̀ɛ pɔ́b gʉa ḿbíte mmó gie Yěsô gÿǒ, éshwóŋ pà farisay. 

47Mentándá pànuŋe pwɔ́’, pâ pà farisay leen ńtóŋo cú’tè lÿò, ńtóo tsoló ngie: Pege 
ge gÿo lêkɔ́? Nyìŋ wɔɔn né ńgÿo menò mmɔɔn mmɔɔn tɛ’. 

48Pege lɔɔn ńnyé yé á lɔg ńgʉa mvfò, mbà mânyìŋ ntsèm ge záb ntʉ́m ná ye. 
Pà Roma tó ńgwɔ́ tɔ’, ńtága jʉ’ʉ Ssé Yerósalem, mbɔɔ ngwòŋ wégè. 

49Atsɔ́ tà’ nyìŋ laa tsetsɛ̀ɛ pɔ́b, lezíŋ sé gwɔ́ Kaifa. Á gwɔ́ tándá pànuŋe pwɔ́’ ná yɛ̌ 
ngù’. Á gɔɔn ngie: Pi pǔ kaa tsɔ́ mmó nà nò gie pi gɔɔn lɛ̂ jú’u! 

50Pi kaa gyá ngie áa mboŋó mbwo pi pá’ à lɔɔn ńgwɔ́ tà’ nyìŋ wémɔ’ɔ́ kwé nà twó 
lá’, ńcʉa lá’a ntsèm lépú ńdége wɔ́ keen? 

51À lɔ̌ɔn ńgɔɔn pú’u, yé zɔ tě ńgɔɔn wɔ́, pá’ á la gwaa gwɔ́ yé zɔ́ gwɔ́ tándá pànuŋe 
pwɔ́’ ná yɛ̌ ngù’ la, á tsẅi nkʉ̀ Ssé ngie Yěsô ge kwé nà twó lá’ pà Yuda. 

52Á le gwɔ́ pɔ́ ndà’ nà twó pà Yuda gílé pɔ́b wɔ́, á gíŋe ńgwɔ́ lélɔg ńtemte púɔ Ssé 
pie ée jʉ’ ntsèm, pɔ́ cʉ́’ʉ tà’ nùɔ. 

53Á fó lyɛ’ó, mekěm pà Yuda záb ngie pɔ́ ge fa’ shÿó tà zẅé Yěsô. 

54Yěsô fó fʉ̀’ó à tè gíŋe shʉ̀ashʉ̀a ńcʉa tsetsɛ̀ɛ pà Yuda wɔ́. Á lɔg tsɔ́ shÿó lá’ gẅie 
ée lelyěen, á nkwòŋo tsẅɛ, ńgʉa tsɛ̀ɛ tsɔ́ tÿǒsoŋ gie mé tóŋo le Efalaim, pâ ngàŋa 
kwò yé ńnéŋe jʉ’ó. 

55Alínɔ́ɔn Páska pà Yuda la ne ńtóo, lelÿò pà Yuda ne fóo tsɛ̀ɛ lá’ ńtʉ́ʉ njÿó ḿvɔgɔ 
Yerósalem, á lésɔg melɔ̌’ ná pɔ́b. 

56Pɔ́ ne fa’a Yěsô, ḿbiŋ ńgwɔ cú’te tsɛ̀ɛ jʉ’e Ssé Yerósalem, ńne sele ńzɛ́te tsetsɛ̀ɛ 
pɔ́b ngie: Pi kwǎŋ ngie à ge tóo línɔ́ɔn yɔɔn? Ngwɔ́ à zɔɔn le tó. 

57Á la gwaa gwɔ́, mbà mentándá pànuŋe pwɔ́’, pâ pà farisay ka gɔɔn ngie, nyìŋ 
lɔɔn ne ńzsé jʉ’ gie Yěsô aa wɔ́, á kem, mé gʉa ńgwoon yé. 

Jâŋ 12 

Malîɛ lɔgɔ́ laméndɔɔn ńzɔ́’ mekwò Yěsô 

1É gÿo ńcʉ́’ʉ ńzága lyɛ̌’ ntɔgɔ́, à gwɔ́ lyɛ’ɛ́ línɔ́ɔn Páskà pà Yuda. Yěsô gʉa né 
Mbetáni, á jʉ’ gie Nǎzalo gẅie à la zíme yé nà legwé la lɔ̌ɔn ńtsẅé wó. 

2Mé gÿo ńtóŋo línɔ́ɔn nà lezíŋ sé, Nǎzalo gwɔ́ tsɔ́ tà’ nyìŋ ná pʉ̀a pie pâ Yěsô la ne 
ńjÿó shúm, Mágtà ne ńgaba shúm léjÿó. 

3Malîɛ ńnéŋe tà kaa kème líta laméndɔɔn gie á cÿɔ́g nkáb tɛ’, mbà mé la lɔgɔ tsɔ̌ 
legǐ gẅie mé tóŋo le nard ńnyɛte. Á lɔg ńzɔ́’ mekwò Yěsô, ńdɔg menòŋo twó mé 
ńtsí’i. Agyě laméndɔɔn kwɔ́’ ḿbú ńjÿó ndá. 

4Atsɔ̌ ngàŋa kwò Yěsô, Jẅidas Iskariod gẅie à lɔ̌ɔn nge gÿo sẅiŋe Yěsô gɔɔn ngie: 

5Mélà’a kɔ́ mé ně tè sẅiŋe yɔɔn laméndɔɔn ńkẅé mendenie nkÿo tá, ńná né 
mepóŋ wɔ́? 

6Jẅidas lɔ̌ɔn tě ńgɔɔn pú’u, séen ńtsɔ́ɔn pɔ́ mezìŋe mepóŋ wɔ́, à laa ntsǒŋ, á nue yé 
zɔ lɔ̌ɔn ńgẅiin mûɔ pɔ̀ɔn nkáb wɔba Yěsô, mé ńnéŋe nkáb tsoló á jʉʉ. 

7Yěsô leen ńké ńgɔɔn ngie: Nyé manzwě wɛ̂ pɛ́’ɛ̀, nyé yé, à tʉ́ njÿó ńzɔ́’ɔ pfó yɔ́ɔn, 
tá mé gÿo ńnéŋe wɔ̀ɔn tsɛ̀ɛ lesyè. 

8Mepóŋ ge gwɔ́ tsetsɛ̀ɛ pi pɔ́ fʉ̀’ ntsèm. Tá ńgʉa ná mèŋ, mbà pege tě ge gwɔ́ pɔ́ fʉ̀’ 
ntsèm wɔ́. 

9Á gwaa gwɔ́, mbà pà Yuda tà ńgyɔ́ɔn jǔ’ ngie Yěsô aa Mbetáni, ńtóo wó, ńké tě 
séen ńtóo pɔ́ légyá Yěsô wɔ́, ńtóo pɔ́ légyá Nǎzalo gẅie Yěsô ka zíme yé nà legwé 
la. 

10Metándá pànuŋe pwɔ́’ gyá pú’u, ńzáb ngie mé fa’ shÿó lézẅé mbɔɔ Nǎzalo. 

11Ńgɔɔn pú’u, mélà’mie lelÿò pà Yuda ka fǒ pɔ́ nà nò Nǎzalo, ńcʉ́’ʉ ńkÿo wɔ́b kÿo, 
ńzába ntʉ́m pɔ́ ná Yěsô. 

Yěsô kǔ Yerósalem pá’ fùɔ la 

12Njÿó gÿo ńdʉ́a, alá’ gie á tǒ línɔ́ɔn Páska jú’ ngie Yěsô ne ńtóo né Yerósalem, 

13ńdeen ńké ńkɔ́’ meyáŋa letÿǒon, ńdɔg ńkẅɛɛ tÿǒsoŋ, ńgʉa ńzá’a yé, ńne ńgɔɔn 
né ngyè tetʉ́ʉ ngie: Gùugẅî E Ssé gwɔ́ né fùɔ gẅie à lɔgɔ lezíŋ Ssé ńtóo. E Ssé gwɔ́ 
né fùɔ pà Israel. 

14Yěsô gyá mûɔ nzìkásè, ńkwɔ́’ ńnéŋe ndùmó. Á gwɔ́ pá’ mé la ŋwe’e tsɛ̀ɛ ŋwà’ne 
Ssé ngie: 

15«Epʉ̀a tÿǒsoŋo Sioŋ, tà pi pɔ́g, Pi gyá pá’ fùɔ gẅi ne ńtóo, À ńnéŋe ndùm mûɔ 
Nzìkásè». 

16Ngàŋa kwò Yěsô gyá yɔɔn nò, pɔ́ té gwóon ńdwo ńjú’ wɔ́. Yěsô gÿo ńgwɔ́ tà ńkúu 
tsɛ̀ɛ legú’ we á tÿǒ lepwó, tá pɔ́ leen ńké ńkímte ngie mé la tʉ́ njÿó ńŋwe’e yɛ̌ nò 
ńtí yé, ńgíŋ ńkímte ngie alá’ la gÿo ná yé pɔ́ pá’ mé la ŋwe’e. 

17Alá’ la gwaa tó zá’a Yěsô, mbà pʉ̀a pie pɔ́ laa ssé fʉ̀’ gie Yěsô la gɔɔn né Nǎzalo 
ngie à fó tsɛ̀ɛ lesyè ńkẅɛ, á zíme ná legwé, la gwá ńdɔgɔ yɛ̌ nò ésa jʉ’. 

18Áa mmó gie á la gÿo tá lá’ kẅɛ, ńgʉa ńzá’a Yěsô, mélà’mie pɔ́ la jú’ pá’ à gÿǒ yɔɔn 
nò mmɔɔn mmɔɔn. 

19Pà farisay gyá pú’u, ńgɔɔn tsetsɛ̀ɛ pɔ́b ngie: pi kaa gyá ka. Atsɔ́ mmó gie à lɔɔn 
ńgwɔ́ pege gÿo á té wó wɔ́. Alá’ cʉ́’ ńgwɔ́ pɔ́ nzèm ye. 

Etsɔ́ pʉ̀a Gelekia ne fa’a légyá Yěsô 

20Etsɔ́ ntá’ pʉ̀a Gelekia, lá pʉ ńtóo Yerósalem léjÿó línɔ́ɔn, ńgu’te Ssé. 

21Pɔ́ tó ńgyá Filib, á nyìŋ Mbetsayida nà pàga ngwòŋ Galilea, ńgɔɔn né ye ngie: 
Andè, peg ne ńtsɔ́ɔn légyá Yěsô. 

22Filib gʉa shwóŋó Ndeléya, pɔ́ yé mépʉ́a gʉa ńgɔɔn mbwo Yěsô. 

23Yěsô tsɔ́’ɔ mbwo pɔ́b ngie afʉ̀’ gie mé ge gyá legú’ we Míŋ Nyìŋ á kǔ’. 

24Tà mèŋ shwóŋó gẅí, kwà’ nénʉ́, mvòm ngesáŋ lɔɔn tè gwe ssé tà ńkwé wɔ́, mbà 
e ge gwɔ́ pɔ́ yémɔ’ɔ́. Tá ńké ńkwé, mbà e ge sá’, é ná memvòm tà é gyɔ́ɔn gyɔ́ɔn. 

25Nyìŋ lɔɔn ńkwoŋo we le gwɔ́, mbà à ge pyé le gwɔ́ ŋwɛ́. Nyìŋ ké ńgwága nò ná 
we le gwɔ́ tsɛ̀ɛ yɔɔn njÿó, mbà à ge lá’ gẅiin le gwɔ́ tèmì. 

26Nyìŋ lɔɔn ne fa’a mbwo mèŋ, á cʉ́me nzèm mèŋ. Àjʉ’ gie mèŋ n gee wó la, ngàŋa 
fà’ wɔ̀ɔn gÿo ńgwɔ́ yé wó. Nyìŋ lɔɔn ne fa’a mbwo mèŋ, mbà Tá wɔ̀ɔn ge gÿo ná 
mekù’ mé. 

Yěsô ne ḿbÿé legwé sé 

27Yěsô gíŋe ngie mèŋ n gee pá’ɔɔn, mbà lém yɔ́ɔn tsɔ’ɔ́. Mèŋ n ge ké gɔɔn ngie kɔ́? 
É gɔɔn ngie Tá wɔ̀ɔn gÿo mèŋ n tsẅɛ́ɛ yɔɔn fʉ̀’ la? Mèŋ n dɔ̌ɔn ńzɔɔn ńtóo ńtí pɔ́ 
yɔɔn fʉ̀’. 

28Tá wɔ̀ɔn, gÿo mé gu’te lezíŋ shú. Ngyè nyìŋ leen ńké fó lepwó ńgɔɔn ngie: Mèŋ n 
gÿǒ pú’u. Mèŋ n ge gíŋe gÿo sẅé sẅé. 

29Àlá’ gie á laa jʉ’ó jú’ yɛ̌ ngyè ngie: Ée lefàŋ sie é vɛ́te. Petsɔ́ pʉ̀a gɔɔn ngie cÿɔ́’ 
Ssé gɔ̌ɔn nò mbwo yé. 

30Yěsô gɔɔn né pɔ́b ngie: Yɛ̂ ngyè kaa gɔɔn nò pɛ́’ɛ̀ ńdɔgɔ ńnyɛɛ liŋé mbwo mèŋ 
wɔ́, e nyɛɛ pɔ́ mbwo pi. 

31Afʉ̀’ kǔ’ pá’ e Ssé ge ŋag yɔɔn njÿó. Á fʉ̀’ gie Ssé ge kẅile mûɔ ntɔ́’ yɔɔn njÿó, é 
náa yé pǐ. 

32Á gʉa ná mèŋ, mbà mé lɔɔn ńgÿo ńkwé’e wɔ̀ɔn tà náa tÿǒ, mbà mèŋ n ge 
shwoŋte pʉ̀a metsèm náa lejʉ́ŋ mèŋ. 

33Yěsô lɔ̌ɔn ńdɔgɔ yɔɔn shwóŋè, ńda’te ntí legwé gie à ge gÿo kwé yɛ̌. 

34Alá’ tsɔ́’ɔ mbwo yé ngie: Peg la jú’u tsɛ̀ɛ ŋwà’ne Ssé ngie: Nzà’nkÿo ge lá’a gwɔ́ 
pɔ́ wó. Ɔ̀ piŋ ngǎ ńgɔɔn ngie, mé ge kwé’e Míŋ Nyìŋ náa tÿǒ? Míŋ Nyìŋ ŋwɛ́ aa wɔ̌? 

35Yěsô tsɔ́’ɔ mbwo pɔ́b ngie: Akyɛ̀’ té ge gíŋe gwɔ́ tsetsɛ̀ɛ pi tà ntyě sag wɔ́. Akyɛ̀’ 
nyé ssé, pi giŋ, ḿbɔ́g nzěm lékẅɛ́te gẅí. Á nue nyìŋ ne ńgiŋe tsɛ̀ɛ nzěm, á le zsé 
jʉ’ gie à gee né wó wɔ́. 

36Akyɛ̀’ lɔɔn ńnyé tsetsɛ̀ɛ pi, pi záb ntʉ́m nà kyɛ̀’, ńdɔg ńcʉ́’ púɔ kyɛ̀’. Yěsô gɔɔn 
yɔɔn nò tà á ku’, á gʉa ńdyeen jʉ’ gie pɔ́ té ge gyá yé wɔ́. 

Pà Yuda té záb ntʉ́m nà Ssé wɔ́ 

37Yěsô la tsɛ ńgÿo menò mmɔɔn tɛ’ mvfò pʉ̀a tá’, pɔ́ ké tè záb ntʉ́m ná yé wɔ́. 

38Á lɔgɔ ḿbumte ná nò gie ntsẅì nkʉ̀ Ssé Esǎya la gɔɔn ngie: «Cʉ̀apʉ̀a, awɔ̌ la ké 
ńzáb ntʉ́m nà nò gie peg la gɔɔn? Tà Cʉ̀apʉ̀a kɔ̌ɔn ńnyɛ metʉ̀ mé pɔ́ mbwo pà 
wɔ̌»? 

39Esǎya la gíŋe ńgɔɔn mmó gie á ge gÿo tá pà Yuda le záb ntʉ́m nà Ssé wɔ́, à la 
gɔɔn ngie: 

40«E Ssé kéen ńgÿo menÿɔ́g mɔ́b fʉ. À kéen ńjÿɔ́’ legyè sɔ́b, légwɔ́ gie pɔ́ té lɔg 
menÿɔ́g gyá jʉ’ wɔ́, pɔ́ le lɔg legyè sɔ́b ńzsé nò wɔ́; à cʉa pú’u, pɔ́ le kúbe mà wɔb à 
gÿo pɔ́ zeŋe wɔ́». 

41Esǎya gɔɔn nò jʉ’ɔɔn ná Yěsô, á nue à la tʉ́ njÿó ńgyá legú’ Yěsô. 

42Mé la tsɛ ne ńgwága Yěsô gwǎg tá’, tsɔ̌ lelÿò mekěm pà Yuda záb ntʉ́m ná yé. Tá 
ńgÿo pɔ́ ndyeen lyeen, ḿbɔ́gɔ pà farisay léjwoŋo wɔ́b ndá cú’tè. 

43Á laa pú’u, mélà’mie pɔ́ la kwoŋ mekù’ mie pʉ̀a mesoŋ náa mbwo pɔ́b, ńtɔ́g mie 
é fóo mbwó Ssé. 

44Yěsô ńnéŋe tà ńgɔɔn nê ngyè tetʉ́ʉ ngie: Nyìŋ lɔɔn ńzáb ntʉ́m ná mèŋ, mbà 
ngàŋ tě ńzába pɔ́ ndà’ ná mèŋ wɔ́. À giŋé ńzába ná nyìŋ gẅie à la túmo wɔ̀ɔn. 

45Nyìŋ gẅie à gyǎ wɔ̀ɔn, à giŋé ńgyá nyìŋ gẅie à la túmo wɔ̀ɔn. 

46Mèŋ, n gee kyɛ̀’, n ka tóo tsɛ̀ɛ njÿó légwɔ́ gie nyìŋ lɔɔn ńzáb ntʉ́m ná mèŋ, á le 
gwɔ́ tsɛ̀ɛ nzěm wɔ́. 

47Nyìŋ lɔɔn ńjú’u shwóŋè yɔ́ɔn à tè kú’te, mbà mèŋ n zɔ tè ŋaga yé wɔ́. Á nue n da 
tè tóo tsɛ̀ɛ njÿó léŋag pʉ̀a wɔ́. N da tó légÿo pʉ̀a tsẅɛ́. 

48Nyìŋ lɔɔn ńgwá’a wɔ̀ɔn, ńdʉ’ʉ shwóŋè yɔ́ɔn, mbà ngàŋ gẅiin nyìŋ gẅie à ge 
ŋaga yé. Ashwóŋè gie mèŋ n ka gɔɔn zɔ̌ ge lá’ ŋaga yé lyɛ’ɛ́ nzsò nzèm. 

49Á nue n da tè gɔɔn pɔ́ nò gie á fóo né mèŋ wɔ́, n da gɔɔn pɔ́ nò gie Tá wɔ̀ɔn mie à 
la túmo wɔ̀ɔn la tsẅi ngie mèŋ n gɔɔn, mbɔɔ nò gie mèŋ n ge gɔɔn nò mǒ. 

50Mèŋ m biŋ ne ńzsé ngie nkʉ̀ gẅie à la cʉ́me mbwo mèŋ àa le gwɔ́ tèmì. Áa pú’u, 
anò gie mèŋ n gɔɔn, n gɔɔn pɔ́ pá’ Tá wɔ̀ɔn la tsẅi. 

Jâŋ 13 

Yěsô sɔ̌g mekwò ngàŋa kwò yé 

1Á la cʉ́’ pɔ́ pá’ njÿó ge lʉ́a mé jÿó línɔ́ɔn Páskà, Yěsô ne ńzsé ngie ayé fʉ̀’ kǔ’ pá’ à 
ge fó tsɛ̀ɛ yɔɔn njÿó é gʉa kẅɛ́te Tá we. Pá’ yé Yěsô lɔ̌ɔn ńkwoŋo pʉ̀a pie ée tsɛ̀ɛ 
njÿó ńgwɔ́ pé la, á kẅi’i ńkwoŋo wɔ́b tà ńcʉ́me. 

2Ncwò nzém gÿo ńgwɔ́, pâ pɔ̌ ńnéŋe ssé léjÿó shúm. Á gwaa gwɔ́, mbà Sátà ně 
ńdá’ ńnéŋe kwàŋte lésẅiŋe Yěsô tsɛ̀ɛ ntʉ́m Jẅidas Iskariod, míŋ Símo. 

3Yěsô ne ńzsé ngie Tá we la pú ńnéŋ shúm ntsèm mbwo yé, ńgíŋe ne ńzsé ngie à 
la fó mbwo Ssé, à piŋ ne ńgee né lejʉ́ŋ Ssé. 

4Ńńnéŋe tà ńdu ssé, ésẅɛ nzsǒ fÿɔ́g ye, ńnuŋe ssé, ḿbíi tágwele ńtʉ́me zẅɛ̌’ yé. 

5Ńnéŋ ntse tsɛ̀ɛ káŋ, ńzye lélɔg sɔg mekwò ngàŋa kwò yé, ńdɔgɔ tágwele gẅie à la 
tʉ́me zẅɛ̌’ yé ńtsí’i. 

6Ńgʉa tà ńkúu ná Símo Piɛ, á gɔ́ɔn né yé ngie: Andè zɔ ge sɔg mekwò mɔ́ɔn lá! 

7Yěsô tsɔ́’ɔ mbwo yé ngie: Ammó gie mèŋ n ne ńgÿo, à lɔɔn ńgwɔ́ ɔ́ le jú’ fʉ̀’ɔɔn 
wɔ́. Tá ké gÿo jú’. 

8Piɛ gɔɔn né yé ngie: Azeŋe yɔ́ɔn, à lɔɔn ńgwɔ́ ɔ́ le mekwò mɔ́ɔn sɔg. Yěsô tsɔ́’ɔ 
mbwo yé ngie: Mèŋ n dɔɔn tè sɔg, mbà pɔgɔ tè gíŋe ńgwɔ́ nà tsɔ́ nò wɔ́. 

9Símo Piɛ gɔɔn né yé ngie: Á lɔɔn ńgwɔ́ pú’u, me Nde, tè sɔg pɔ́ ndà’ mekwò mɔ́ɔn, 
ɔ̀ pú sɔg mbwo mɔ́ɔn pâ twó yɔ́ɔn. 

10Yěsô gɔɔn né yé ngie: Á té ne ńzɛ́te ngie mé gíŋe sɔg mbùm nyìŋ gẅie à sɔ̌g nnɛ́ 
wɔ́. Á nue ngàŋ pǔ ńdʉ́a. Pi ee pɛ́’ɛ̀, mbà mbùm gi lʉ̌a, e ké tè gi metsèm wɔ́, 

11ńgɔɔn pú’u, mélà’mie à la ne ńzsé nyìŋ gẅie à ge gÿo sẅiŋe yé tá ńgɔɔn ngie 
mbùm gi metsèm kaa lʉ́a. 

12Yěsô sɔg mekwò mɔ́b tà ńtsẅé jʉ’, ḿma’ nzsǒ ye, ńgíŋe ńnéŋe ssé léjÿó mmó, 
ńgɔɔn né pɔ́b ngie tà pi ju’ú mmó gie mèŋ fóo légÿo ná pi? 

13Pi tóŋo wɔ̀ɔn lê Tsítsà, ńtóŋo wɔ̀ɔn lê Ndè, ńgɔɔn shwóŋó nò á nue mèŋ n gee 
wɛ̌. 

14Á lɔɔn ńgwɔ́ gie mèŋ Ndè, ńgwɔ́ Tsítsà, mèŋ sɔ̌g mekwò mí, mbà á zɛ́te ngie pi 
gí, pi ne sɔgɔ mekwò mí pi né pi. 

15Mèŋ n nyɛɛ gẅi fʉ̀’ légwɔ́ gie pi gí pi ge gÿo pá’ pi gyǎ mèŋ n gÿo. 

16Tà mèŋ shwóŋó gẅí, kwà’ nénʉ́, anzì’i fà’ tè fáŋ ńtɔ́gɔ tá fà’ we wɔ́, angàŋ ntúm 
ké tè fáŋ ńtɔ́gɔ nyìŋ gẅie à ne ńtúmo yé wɔ́. 

17Pá’ pi né ńzsé fʉ̀’ɔɔn la, pi lɔɔn ńgÿo pú’u, mbà pi ee pà shÿó mbòŋo. 

18Mèŋ n kě tě ńgɔɔn yɔɔn nò mbwo pi metsèm wɔ́, mèŋ n ne ńzsé pʉ̀a pie mèŋ n 
da tsɔ́’ɔ wɔ́b. Tá á poŋ ngie ammó gie mé la ŋwe’e tsɛ̀ɛ ŋwà’ne Ssé à pumte. Mé la 
ŋwe’e ngie nyìŋ gẅie peg yé né ńteme shúm léjÿó ńjÿó kéen ńcʉ́’ʉ ngàŋ mbù 
wɔ̀ɔn. 

19Mèŋ n tʉʉ njÿó shwóŋó gẅi fʉ̀’ɔɔn tà mɔɔn menò gÿo ńtó, pi zẅíŋ ngie mèŋ n 
gee N gee gwɔ́. 

20Tà mèŋ shwóŋó gẅí, kwà’ nénʉ́, nyìŋ lɔɔn ńkúe nyìŋ gẅie mèŋ n tumó yé, mbà 
à kúe pɔ́ wɔ̀ɔn. Nyìŋ gẅie à pǐŋ ńkúe wɔ̀ɔn, à kúe pɔ́ nyìŋ gẅie à túmo wɔ̀ɔn. 

Yěsô gɔ̌ɔn ngie Jẅidas ge sẅiŋe yé 

21Yěsô gɔɔn pú’u, além yé tsɔ́’ɔ tɛ’, á shʉ̀ashʉ̀a ńgɔɔn ngie: Tà mèŋ shwóŋó gẅí, 
kwà’ nénʉ́, atsɔ̌ tà’ nyìŋ ná pi ge sẅiŋe wɔ̀ɔn. 

22Ngàŋa kwò Yěsô jú’, awɔ̌wɔ́ɔ sele ńdíe fɛ́ we, pɔ́ té zsé nyìŋ gẅie à gɔɔn yé wɔ́. 

23Atsɔ̌ tà’ ná ngàŋa kwò yé gẅie à lɔ̌ɔn ńkwoŋo yé tɛ’, á gwɔ́ lejʉ́ŋ yé ńne ńjÿó 
mmó. 

24Símo Piɛ myɛ’ lejÿɔ́g ńdɔg ńtsẅi ngie à zɛ́te ngie à gɔɔn wɔ́ wɔ́. 

25Á lemte letuŋó Yěsô, ńzɛ́te yé ngie: Andè, angàŋa aa wɔ̌? 

26Yěsô tsɔ́’ ngie, aa nyìŋ gẅie mèŋ n ge cÿɔ’ɔ pwɔ́’ɔ mmó léjÿó, é náa mbwo yé. 
Ńgɔɔn pú’u, ḿbíi pwɔ́’ɔ mmó, ńcÿɔ’. Ńnáa mbwo Jẅidas Iskariod, míŋ Símo. 

27Jẅidas gwɔ́ tà ńkẅé, Sátà kúu tsɛ̀ɛ ntʉ́m yé. Yěsô leen ńké ńgɔɔn né yé ngie: 
Lwo sẅɛte ńgÿo mmó gie ɔ̀ gẅiin légÿo. 

28Atsɔ̌ sɔɔn nyìŋ ná pʉ̀a pie é lâ jʉ’ó, tè jú’u nò gie Yěsô fa’a légɔɔn wɔ́. 

29Tsɔ́ pʉ̀a ne ńkwaŋa ngie à gɔɔn ngie Jẅidas gʉa ńjú sɔ́ba pɔ̌ shúm línɔ́ɔn, ka pɔ́ 
ngie à náa mmó mbwo mepóŋ wɔ́, á nue yé zɔ lɔ̌ɔn ńgẅiin mûɔ pɔ̀ɔn nkáb wɔba 
pɔ̌. 

30Jẅidas kẅé pú’u, ńgwóon fó ndá ńkẅɛ. Mbà nzěm ně síŋ. 

Yěsô nǎ lepʉ̌ se sẅé 

31Jẅidas gwɔ́ tà fó ndá ńkẅɛ, Yěsô gɔɔn ngie: Áa fʉ̀’ɔɔn pá’ɔɔn, mbà mé nǎ legú’ 
mbwoMíŋ Nyìŋ. Mbà Míŋ Nyìŋ ka náa legú’ mbwo Ssé. 

32Pá’ Míŋ Nyìŋ ka nǎ legú’ mbwo Ssé la, E Ssé lê twó mbùm yé ge gÿo náa legú’ 
mbwo yé, tà á cʉ́’ pɔ́ méjʉ’ à ná. 

33Pènkʉ́ pɔ́ɔn, pege tè gíŋe ńnéŋe tà ntyě sag wɔ́. Pi ge gÿo ne gwá fa’a wɔ̀ɔn pá’ 
mèŋ n ka gɔɔn mbwo pà Yuda ngie: Ajʉ’ gie mèŋ n gee nê wó, pi tè ku’u létóo wó 
wɔ́. Mèŋ n giŋé ńgɔɔn yɛ̌ nò mbwo pi fʉ̀’ɔɔn. 

34Mèŋ n ge ná lepʉ̌ se sẅé né pi, e gwɔ́ ngie: Pi kwoŋe pi né pi. Pá’ mèŋ n da 
kwoŋo gẅi lá, pi gí kwoŋe pi né pi. 

35Pi lɔɔn ńkwoŋe pi né pi, mbà mânyìŋ ntsèm ge zsé ngie pi ee ngàŋa kwò yɔ́ɔn. 

Yěsô gɔ̌ɔn ngie Piɛ ge gÿo moŋe yé 

36Símo Piɛ zɛ́te yé ngie: Andè, ɔ̀ gee pɔ́ ne nzɔ̌. Yěsô tsɔ́’ɔ mbwo yé ngie: Ajʉ’ gie 
mèŋ n gee nê wó, ɔ̀ tè ku’u lécʉ́me nzèm mèŋ fʉ̀’ɔɔn wɔ́. Ɔ̀ ge táa tá cʉ́me nzèm 
mèŋ. 

37Piɛ gɔɔn né Yěsô ngie: Andè, akɔ́ ge gÿo tá mèŋ n de gwóon ńcʉ́me nzèm gù wɔ́? 
Mèŋ n ge náa twó yɔ́ɔn e tí gú. 

38Yěsô tsɔ́’ ngie: Ɔ̀ gɔɔn ngie ɔ̀ ge náa twó jú é tí wɔ̀ɔn? Tà mèŋ shwóŋó gú, kwà’ 
nénʉ́, mênkɔ’ ge gÿo gwaa tóŋ lyɛ̌’ɔɔn, mbà ɔ̀ moŋé wɔ̀ɔn ngʉ̀a ntá. 

Jâŋ 14 

Yěsô aa mánzsè gẅie mé cʉa mǒ ńgyá Tá 

1Yěsô giŋe ńgɔɔn mbwo ngàŋa kwò ye ngie: Tà ntʉ́m gẅi gíŋe ḿvɛ. Pi záb ntʉ́m 
gẅi nà Ssé, ńgíŋe ńzáb ntʉ́m gẅi ná mèŋ. 

2Mejʉ’ʉ leńnéŋe, ée ndá Tá wɔ̀ɔn tà ńgyɔ́ɔn. Mèŋ n ge gʉa cwoŋte jʉ’ʉ gí. Á kě tè 
pú’u wɔ́, mbà n tè gẅi shwóŋ. Mèŋ n ge gʉa cwoŋte jʉ’ʉ gí. 

3Mèŋ n dɔɔn ńgÿo ńgʉa tà cwoŋte jʉ’ʉ gí, mbà mèŋ n ge piŋ nzèm fa’a gẅi pege 
gʉa. À cʉa pú’u, ajʉ’ gie mèŋ n ge lé wó, pi gíŋe ńgwɔ́ gí wó. 

4Á gʉa nà jʉ’ gie mèŋ ńgee né wó, mbà pi ne ńzsé mánzsè. 

5Tomáse gɔɔn né yé ngie: Andè, peg tè ne ńzsé jʉ’ gie ɔ̀ gee né wó wɔ́. Peg ge gǎ tá 
zsé mánzsè? 

6Yěsô tsɔ́’ɔ mbwo yé ngie: Mèŋ n ge mánzsè, mèŋ n ge nò nénʉ́, mèŋ n ge legwɔ̌ 
wó. À lɔɔn ńgwɔ́ nyìŋ á le gʉa mvfò Tá wɔ̀ɔn té cʉa pɔ́ ná mèŋ wɔ́. 

7Pi gwɔ́ pé’e ńzsé wɔ̀ɔn, mbà pi zsé Tá wɔ̀ɔn yé. Mèŋ n kě ńgɔɔn pá’ɔɔn pi gwɔ́ 
fʉ̀’ɔɔn ńne ńzsé yé. Mbà pi gyǎ yé. 

8Filib jú’, ńgɔɔn né Yěsô ngie: Andè, nyɛɛ weg Tá gù ŋwɛ́ à ku’ pú’u. 

9Yěsô gɔɔn né yé ngie: Filib, pege neŋé nzẅìŋ wɔɔn, ɔ̀ nyé pɔ́ tè zsě wɔ̀ɔn la? Nyìŋ 
gẅie à gyǎ wɔ̀ɔn la, à gyǎ Tá wɔ̀ɔn. Ɔ̀ gǎ tá ngie nyɛɛ wég Tá gù ŋwɛ́? 

10Ɔ̀ tè ne ńzẅíŋe ngie mèŋ n ge nê Tá wɔɔn, peg yé pú ńgwɔ́ pɔ́ tà’a mmó wɔ́ ka? 
Anò gie mèŋ shwóŋó gẅi téen fóo mbwo mèŋ wɔ́. Tá wɔ̀ɔn gẅie aa nê mèŋ zɔ lɔgɔ 
wɔ̀ɔn fa’a mefà’ mé. 

11Mèŋ n dɔɔn shwóŋó gẅi ngie mèŋ n ge nê Tá wɔɔn, peg yé pú ńgwɔ́ pɔ́ tà’a 
mmó, pi zẅíŋ ngie áa pú’u, éfó ńgwɔ́ gie pi tè zẅíŋe nò gie n gɔɔn wɔ́, pi fó ńdíe pɔ́ 
mefà’ mie pi gyǎ mèŋ fa’, ńzẅíŋ. 

12Tà mèŋ shwóŋó gẅí, kwà’ nénʉ́, nyìŋ záb ntʉ́m ná Mèŋ, mbà à ge fa’ yé mefà’ 
mie mèŋ ne fa’a, tà mé fáŋ ńtɔ́g mɔ́ɔn, á nue mèŋ n gee né lejʉ́ŋ Tá. 

13Pi gÿo ńdɔg lezíŋ sɔ́ɔn ńdúɔ kɔ́ mbwo Ssé wɔ́, mbà mèŋ n ge gÿo. Á cʉa pú’u, 
mèŋ múɔ n da’te legú’ Tá wɔ̀ɔn. 

14Pi lɔɔn ńdɔg lezíŋ sɔ́ɔn ńdúɔ mmó mbwo Ssé, mbà mèŋ n ge gÿo yɛ̌ mmó. 

Yěsô ka’á lénáa Zẅìge Ndʉalʉ̌a 

15Pi lɔɔn ńkwoŋo wɔ̀ɔn, mbà pi ge gÿo kú’te mbʉ̌ mɔ́ɔn. 

16Mèŋ n dêen ńké sẅíŋte Tá wɔ̀ɔn, à náa wetsɔ̌ Ntàg Nzèm né pi, á gẅie pi lâ pɔ̌ zɔ 
ge cʉ́’ʉ gwɔ́ fʉ̀’ ntsèm. 

17Antàg Nzèm wéwɛ̌ à gwɔ́ pɔ́ Zẅìge Ssé, à la’te nò nénʉ́. Epʉ̀a njÿó té ku’u lékúe 
Zẅìge ŋwɛ́ wɔ́, mélà’mie pɔ́ té ne ńgyá mefà’ mé wɔ́, ḿbiŋ ńké tè ne ńzsé yé wɔ́. 
Tá pi ne ńzsé yé, mélà’mie aa lejʉ́ŋ pi, ḿbiŋ ńgwɔ́ ná pi. 

18Mèŋ n těen ńge ńnyé gẅi pi gwɔ́ púɔ metsé wɔ́. Mèŋ n ne ńtóo ne lejʉ́ŋ pi. 

19Á cʉ́’ pɔ́ méjʉ’, pʉ̀a njÿó le gíŋ ńgyá wɔ̀ɔn mɔ́, tá ńgʉa ná pi, pi ne ńgyá wɔ̀ɔn 
gyǎ, mélà’mie n gwɔ̌ pɔ́ ntentʉ́. Pi gÿo ńgíŋe ńgwɔ́ gí ntentʉ́. 

20À gwɔ́ lyɛ̌’ó, pi zsé ngie peg Tá wɔ̀ɔn pǔ ńgwɔ́ pɔ́ tà’a mmó, é gíŋe zsé ngie pi ee 
nê mèŋ, mèŋ n gwɔ́ ntʉ́m pi. 

21Nyìŋ lɔɔn ńkú’te mbʉ̌ mɔ́ɔn, ńne ńgíŋe mǒ, mbà ngàŋ aa nyìŋ gẅie à ne ńkwoŋo 
wɔ̀ɔn. Tá wɔ̀ɔn ge kwoŋo nyìŋ gẅie à kwoŋo wɔ̀ɔn, mbɔɔ mèŋ yɔ́ɔn n gíŋe 
ńkwoŋo wɛ̌ nyìŋ, ńgÿo à zsé wɔ̀ɔn. 

22Jẅide, mé ké tě ńgɔɔn Iskariod wɔ́, gɔɔn né Yěsô ngie: Andè, á ge gwɔ́ lêkɔ́ tá ɔ̀ 
gÿo peg ndà’ zɔ gyá gú, epʉ̀a metsèm le gyá gú wɔ́? 

23Yěsô tsɔ́’ɔ mbwo yé ngie: Nyìŋ lɔɔn ńkwoŋo wɔ̀ɔn, mbà à ge kú’te shwóŋè yɔ́ɔn. 
Tá wɔ̀ɔn piŋ ńkwoŋo yé, peg Tá wɔ̀ɔn tó ńtsɛ́ɛ yé, ńcʉ́’ʉ ńnéŋe pɔ́ tsɛ̀ɛ ntʉ́m ye. 

24Nyìŋ lɔɔn tè wɔ̀ɔn kwoŋ, mbà à tè kú’te shwóŋè yɔ́ɔn mɔ́. Ashwóŋè ŋwɛ́ zɔɔn tě 
fóo pɔ́ mbwo mèŋ wɔ́. Á fóo pɔ́ mbwo Tá wɔ̀ɔn gẅie à ka túmo wɔ̀ɔn. 

25Mèŋ shwóŋó gẅi mɔɔn menò á fʉ̀’ gie pege nyě ńgwɔ́ lɔɔn. 

26Pi ge cʉ́’ nzèm, Tá wɔ̀ɔn lɔg lezíŋ sɔ́ɔn, ńtúmo Ntàg Nzèm gẅi, à gwɔ́ Zẅìge 
Ndʉalʉ̌a. À tó ńzí’i gẅi shúm ntsèm, ńgÿo pi kímte kɔ̀ɔkɔ́ɔ gie mèŋ n dǎ shwóŋó 
gẅí. 

27Tà pi cʉ́’ nzèm ntʉ́m gẅi gíŋe ḿvɛ, tà pi cÿɔ’. Mèŋ n ge néŋ mbʉ́lè tsɛ̀ɛ ntʉ́m 
gẅí, e gwɔ́ mbʉ́lè gie e fóo ná mèŋ, e tè gie mé fa’a tsɛ̀ɛ yɔɔn njyó wɔ́. 

28Pi jǔ’ pá’ mèŋ n gɔ̌ɔn ngie: Mèŋ n ge gʉa tá gíŋe piŋ nzèm gyá gẅí. Pi é kě ńgwɔ́ 
pé’e ńne ńkwoŋo wɔ̀ɔn, mbà pi kág kǎg pá’ mèŋ n gee né lejʉ́ŋ Tá, á nue Tá à fǎŋ 
ńcʉa wɔ̀ɔn. 

29Mèŋ tʉ́ʉ njÿó shwóŋó gẅi tá yɛ̌ nò gÿo tó, á gÿo ńgwɔ́ tá ńtó, pi záb ntʉ́m ná 
mèŋ. 

30Tà fó fʉ̀’ɔɔn pege tè gíŋe ńgee shwóŋe wɔ́. Á nue fùɔ gẅie à sá’a yɔɔn njÿó ne 
ńtóo. À tè gẅiin shÿó légÿo mmó ná mèŋ wɔ́. 

31Tá mé zẅǐŋ ngie à tó pú’u, epʉ̀a mesoŋ tsɛ̀ɛ njÿó lêen ńke ńzsé ngie mèŋ kwoŋo 
Tá wɔ̀ɔn, n ne ńgÿo pɔ́ mmó gie à tsẅǐ ngie mèŋ n gÿo. Pi lu ssé pege fó jʉ’ɔɔn 
ńgʉa. 

Jâŋ 15 

Yěsô aa kwà’ letsiŋé tÿó 

1Yěsô gíŋe ńgɔɔn ngie mèŋ n gee kwà’ letsiŋé tÿó. Tá wɔ̀ɔn gwɔ́ nyìŋ gẅie à fa’a 
mǒ. 

2Á gyá pwó tÿǒ gie à té ne ńzéme wɔ́, ńkɔ́’, ńtóo ná gie à ne ńzéme mentɔ̌ɔn, 
ńnyɛte ńkwɔ́gɔ wé wɛ̌, á cwoŋo ńzém mentɔ̌ɔn mboŋó. 

3Ammó gie mèŋ n ka zí’i gẅi kéen ńdá’ ńgÿo pi gwɔ́ mbòŋ. 

4Pi temté ná mèŋ, pá’ mèŋ n temté yɔ́ɔn ná pi! Apwó tÿǒ lɔɔn tè temte nà letsiŋé 
tÿó wɔ́, mbà à té ku’u lézém mentɔ̌ɔn wɔ́. Áa ndʉŋ ndʉŋ pá’ pi lɔɔn tè temte ná 
mèŋ wɔ́, pi le ku’u légÿo tsɔ́ mmó tà á poŋ wɔ́. 

5Letsiŋé tÿó aa mèŋ, mbwó tÿǒ gwɔ́ gẅí. Nyìŋ gẅie à la nnɛ́ ná mèŋ, mèŋ n da nnɛ́ 
ná yé yɔ́ɔn, aa nyìŋ gẅie aa ńgÿo shúm mbòŋo tɛ’. Á nue pege lɔɔn tè gwɔ́, pi le tsɔ́ 
mmó gÿo. 

6Nyìŋ lɔɔn tè la nnɛ́ ná mèŋ wɔ́, á gwɔ́ pá’ pwó tÿǒ gẅie mékɔ̌’, ḿma’a nzèm nká’ á 
júm. Mé gÿo ḿbí ńtuɔ mmɔ̌g. 

7Pi lɔɔn ńda nnɛ́ ná mèŋ, ashwóŋè yɔ́ɔn gwɔ́ tsɛ̀ɛ ntʉ́m pi, pi lúɔ mmó gie pi kwǒŋ, 
mbà mé ge gÿo yɛ̌ mbwo pi. 

8Ammó gie á lɔɔn ńgwɔ́ á gÿo mé gu’te Tá wɔ̀ɔn, aa pá’ à lɔɔn ńgwɔ́ pi gÿo shúm 
mbòŋo tɛ’, ḿbiŋ ńgwɔ́ngàŋa kwò yɔ́ɔn. 

9Pá’ Tá wɔ̀ɔn kwoŋo wɔ̀ɔn ma, mbɔɔ mèŋ yɔ́ɔn, n kwoŋo gẅí. Pi la nnɛ́ gi ná mèŋ 
nà ntí gie mèŋ n ge ké ne kwoŋo gẅi kwoŋ. 

10Pi lɔɔn ńkú’te mbʉ̌ mɔ́ɔn, mbà mèŋ n ge ne kwoŋo gẅi kwoŋ. Ndʉŋ ndʉŋ pá’ 
mèŋ n da kú’te mbʉ̌ Tá wɔ̀ɔn á piŋ ne ńkwoŋo wɔ̀ɔn kwoŋ. 

11Mèŋ n gɔɔn yɔɔn nò mbwo pi légwɔ́ gie lekág gẅie aa tsɛ̀ɛ ntʉ́m mèŋ ge gíŋe 
gwɔ́ tsɛ̀ɛ ntʉ́m gẅí, pi gẅiin kwà’ lekág. 

12Lepʉ̌ sɔ́ɔn e sɔɔn: Pi kwoŋe pi né pi pá’ mèŋ n ka kwoŋo gẅi la. 

13Atsɔ̌ nyìŋ tè gíŋe ńgẅiin nkwòŋe tà é tɔ́g ye nyìŋ gẅie à náa we le gwɔ́ nà twó 
pʉ̀a pie à kwoŋo wɔ́b gwɔ́. 

14Pi lɔɔn ńgÿo mmó gie mèŋ n zɛté gẅí, mbà pi cʉ̌’ ńgwɔ́ pɔ́ meshǔ pɔ́ɔn. 

15Mèŋ n tè gíŋe ńtóŋo gẅi le pènkʉ́ wɔ́, á nue mênkʉ́ fà’ tè zsé mmó gie tá fà’ we 
ne ńgÿo wɔ́. Mèŋ n tóŋo gẅi le meshǔ pɔ́ɔn, mélà’mie ngwòŋo nò ntsèm gie mèŋ n 
ka jú’u mbwo Tá wɔ̀ɔn, mèŋ n gÿǒ pi zsé. 

16Pi zɔ la tè tsɔ́’ɔ wɔ̀ɔn mɔ́, mèŋ n zɔ la tsɔ́’ɔ gẅí, ńtúmo gẅi ngie pi gʉa fa’a fà’ 
yɔ́ɔn. Ammó gie pi gÿǒ lá’a ńgwɔ́ pɔ́ wó, á le cʉa sẅɛɛ wɔ́. À cʉa pú’u, ńgwɔ́ gie pi 
lɔɔn ńdɔg lezíŋ sɔ́ɔn ńdúɔ pɔ́ kɔ́ mbwo Tá wɔ́, mbà à ge náa mbwo pi. 

17Ammó gie n kě ńzɛ́te gẅí, á gwɔ́ pɔ́ ngie, pi gẅiin nkwòŋe pi né pi. 

Pʉ̀a tsɛ̀ɛ njÿó ne ḿbʉa pʉ̀a Yěsô 

18Pʉ̀a njÿó lɔɔn ne ḿbʉa gẅí, pi zsé ngie pɔ́ la vɔg ḿbʉa wɔ̀ɔn yɔ́ɔn. 

19Pi kěen ńgwɔ́ pé’e ńgwɔ́ pʉ̀a njÿó, mbà njÿó kwoŋo gẅi tɛ’, á nue njÿó kwoŋo 
mmó gie áa yé. Tá’ pi ké tè pʉ̀a njÿó wɔ́, mèŋ n zɔ ka tsɔ́’ɔ gẅí, éfaga gẅi nà pʉ̀a 
njÿó. Áa mmó gie á gÿo njÿó pʉa gẅí. 

20Pi kímte nò gie mèŋ n da gɔɔn mbwo pi ngie: Mênkʉ́ fà’ tè fáŋ ńtɔ́gɔ tá fà’ we wɔ́, 
à lɔɔn ńgwɔ́ gie pɔ́ la pʉa wɔ̀ɔn, mbà pɔ́ gé gíŋ pʉa gẅi gí pɔ́ pú’u, ńgwɔ́ gie pɔ́ la 
kú’te shwóŋè yɔ́ɔn, mbà pɔ́ ge gíŋe kú’te gí pɔ́ pú’u. 

21Pɔ́ gÿo pú’u ná pi ńtí nue pi ee pʉ̀a pɔ́ɔn, pɔ́ piŋ ńké tè ne ńzsé nyìŋ gẅi à la 
túmo wɔ̀ɔn mɔ́. 

22Mèŋ n daa pé’e, n tè tó, n daa pé’e pega pɔ̌ té shwóŋe, mbà tsɔ́ menò tepòŋ té ná 
pɔ́b wɔ́. Tá’ á ké ńgwɔ́ fʉ̀’ɔɔn pá’ɔɔn atsɔ́ nò gie aa ńgwɔ́ pɔ́ gɔɔn ńtí menò tepòŋ 
mɔ́b té wó wɔ́. 

23Nyìŋ lɔɔn ḿbʉa wɔ̀ɔn, mbà à lɔgɔ ḿbʉa Tá wɔ̀ɔn. 

24Mèŋ n daa pé’e ńké tè gÿo mefà’ mie tsɔ̌ nyìŋ laa zɔɔn ńgÿo tsetsɛ̀ɛ pɔ́b wɔ́ wɔ́, 
mbà pɔ́ té menò tepòŋ gẅiin. Tá á nà fʉ̀’ɔɔn gie pɔ́ gyá la, pɔ́ ké ńgíŋe ńně ḿbʉa 
wɔ̀ɔn pʉa mbɔɔ Tá wɔ̀ɔn. 

25Áa pú’u, ńdɔgɔ ḿbumte nà nò gie mé la gɔɔn tsɛ̀ɛ ŋwà’ne lepʉ̌ yɔ́b ngie pɔ́ ka 
pʉa wɔ̀ɔn pɔ́ lê sóon. 

26Antàg Nzèm gẅie mèŋ n ge gÿo fó lejʉ́ŋ Tá wɔ̀ɔn túmo mbwo pi, áa Zẅìge gie á 
fóo mbwo Tá wɔ̀ɔn, á la’te nò nénʉ́. Yé zɔ ge gÿo shwóŋó nò gie à zsé ná mèŋ. 

27Pi gí gíŋe ńgwaa shwóŋó nò gie pi zsé ná mèŋ, à gwɔ́ pɔ́ pá’ pege zɔ gwɔ́ tà fó 
nzyetě. 

Jâŋ 16 

1Mèŋ shwóŋó gẅi mɔɔn menò légwɔ́ gie pi tè cʉ́’ nzèm gwá’a lézáb ntʉ́m ná mèŋ 
wɔ́. 

2Mé ge gÿo fóo tsɛ̀ɛ mendá cú’tè pà Yuda é jwoŋo gẅí. Á le gwɔ́ pɔ́ ndà’ pú’u wɔ́. 
Afʉ̀’ ne ńku’u pá’ nyìŋ ge gÿo gwɔ́ zẅé tà’ nyìŋ tsetsɛ̀ɛ pi, é kwaŋ ngie à nuŋe pɔ́ 
pwɔ́’ mvfò Ssé. 

3Pɔ́ ge gÿo pú’u, mélà’mie pɔ́ kaa Tá zsé, ńké tè wɔ̀ɔn zsé. 

4Tá’, n kě ḿvɔg shwóŋó gẅí, tá fʉ’ó gÿo ńgwɔ́, pi kímte ngie mèŋ n ka zɔɔn 
shwóŋó gẅí. 

Afà’a Zẅìge Ndʉalʉ̌a 

N ka gwaa zye, mèŋ n tè shwóŋó gẅi yɔɔn nò wɔ́, mélà’mie n ka nyé tsetsɛ̀ɛ pi. 

5Mèŋ n gee fʉ̀’ɔɔn pá’ɔɔn, ńgee né lejʉ́ŋ Nyìŋ gẅie à la túmo wɔ̀ɔn. Mèŋ ne ńgee, 
atsɔ̌ nyìŋ gẅi kě kaa zɛ́te wɔ̀ɔn ngie: Ɔ̀ gee pɔ́ nê nzɔ̌ wɔ́ wɔ́? 

6Pi kě ne ḿmÿaga mÿag, mélà’mie mèŋ shwoŋó gẅi ngie n ge gʉa. 

7Tá mèŋ n ké ne shwóŋó gẅi pá’ɔɔn pɔ́ nò nénʉ́, ngie áa nò mbòŋo mbwo pi ngie 
n gʉa. Á nue mèŋ n dɔɔn tè gʉa, mbà Ntàg Nzèm gẅi tè tó tsɛ́ɛ gẅi wɔ́. Tá mèŋ n 
ke ńgwɔ́ tà ńgʉa, mbà mèŋ n ge tó túmo yé ná né pi. 

8Aa gÿo gwɔ́ tà tó, é nyɛɛ mbwo pʉ̀a njÿó ngie pɔ́ gÿo pɔ́ nò tepòŋ, tá pɔ́ téen ńzsé 
mmó gie menò tepòŋ ée mɛ̌ wɔ́, pɔ́ téen zsé mmó gie nò nénʉ́ áa yɛ̌ wɔ́, ḿbiŋ ńké 
těen nzsé mmó gie aŋàg, áa yɛ̌ wɔ́. 

9Nò tepòŋ gie à ge tó nyɛɛ wɔ́b, áa pá’ pɔ́ kaa záb ntʉ́m ná mèŋ wɔ́. 

10Pɔ́ gyá ngie mèŋ wɔɔn zɔɔ nò nénʉ́, á nue mèŋ m biŋe né lejʉ́ŋ Tá wɔ̀ɔn, pi le 
gíŋe ńgyá wɔ̀ɔn mɔ́. 

11Pɔ́ zsé ngie Ssé ge lá’ ŋaga wɔ́b, mélà’mie fùɔ gẅie à sá’a yɔɔn njÿó kéen ńgwe 
ntsaŋ. 

12Mèŋ n giŋé ńgẅiin menò mie mèŋ n ge shwóŋó gẅi tɛ’, tá’ ńgwɔ́ pi le jú’ fʉ̀’ɔɔn 
wɔ́. 

13À zẅìge Ndʉalʉ̌a ge gÿo tó, é gÿo pi zsé nò nénʉ́ ntsèm, á nue yé zɔ la’te nò 
nénʉ́, à tè gÿo gɔɔn pɔ́ yé nò wɔ́. À ge gÿo gɔɔn pɔ́ nò gie à jǔ’, é piŋ shwóŋó gẅi 
menò mie é ne ńtóo. 

14À ge gÿo nyɛɛ wɔ̀ɔn legú’, mélà’mie à ge kẅé mbwo mèŋ tá zí’i gẅí. 

15Akɔ́ɔkɔ́ɔ gie áa mbwo Tá wɔ̀ɔn áa yɔ́ɔn. Áa mmó gie á gÿǒ, tá mèŋ n gɔɔn ngie: 
Zẅìge Ndʉalʉ̌a ge gÿo jú’u shwóŋè yɔ́ɔn, é tó shwóŋó gẅí. 

Lefǒ nà lemÿàg ńkúu nà lekág 

16Á cʉ́’ʉ mejʉ’ pi le gíŋe ńgyá wɔ̀ɔn mɔ́, à piŋ ńké ńgwaa láte pi gíŋe ńgyá wɔ̀ɔn. 

17Etsɔ́ ntá’ ngàŋa kwò Yěsô leen ńké ńgɔɔn tsetsɛ̀ɛ pɔ́b ngie, à lɔgɔ ńgɔɔn ngie kɔ́? 
À gɔɔn ngie: á cʉ́’ʉ méjʉ’ pege le gíŋe ńgyá yé wɔ́, à gíŋe ńcʉa méjʉ’ pege gíŋe 
ńgyá yé, ńgíŋe ngie, à gee né lejʉ́ŋ Tá we. 

18Wɔɔn méjʉ’ méjʉ’ gẅie à gɔɔn lɔgɔ ńgɔɔn ngie kɔ́? Pege tè ne ńjú’u mmó gie à 
fa’a légɔɔn wɔ́. 

19Yěsô gyá pá’ pɔ́ ně fa’a lézɛ́te yé nò, ńgɔɔn né pɔ́b ngie: Mèŋ shwóŋó gẅi ngie: Á 
cʉ́’ʉ méjʉ’ pi le gíŋe ńgyá wɔ̀ɔn mɔ́, à piŋ ńké ńgwaa láte, pi gíŋe ńgyá wɔ̀ɔn. Yɛ̌ zɔ̌ 
gÿo tá pi fa’a lézɛ́te wɔ̀ɔn nò keen? 

20Tà mèŋ shwóŋó gẅí, kwà’ nénʉ, pi ge gÿo lʉa, é cúa mbùm gí, é ńnéŋe nê 
lemÿɔg, epʉ̀a njÿó ne ńkága yɔ́b kǎg. Tá lemÿɔg gẅi gÿo sele ńcʉ́’ pɔ́ lekág. 

21Manzwě gwɔ̌ tà ne ńdúme, ńzye lé jú’ té poŋ, mélà’mie afʉ̀’ʉ ngɔ́’ kǔ’, ńké ńgwɔ́ 
tà ńzyé, à tè gíŋe ńkímte fʉ̀’ gie múɔ kɔ’ɔ́ ne ńdúmo yé wɔ́, mbùm ye cʉ́’ ḿboŋ poŋ 
ńtí pá’ tà’ nyìŋ mesoŋ tǒ ndùmo ssé tsetsá’. 

22Áa ndʉŋ ndʉŋ pá’ pi ee fʉ̀’ɔɔn ńne ḿmÿɔgɔ mÿɔg, tá mèŋ n ge gÿo gíŋe gyá gẅí, 
pi lêen ńké ńcʉ́’ʉ ńkága kǎg. Atsɔ̌ nyìŋ le ku’u lévéle gẅi lekág wɔ́. 

23Áa gÿo gwɔ́ lyɛ’ó, pi le gíŋe ńgẅiin tsɔ́ nò gie pi ge zɛ́te wɔ̀ɔn mɔ́. Tà mèŋ 
shwóŋó gẅí, kwà’ nénʉ́, pi lɔɔn ńdɔg lezíŋ sɔ́ɔn ńdúɔ mmó mbwo Tá wɔ̀ɔn, mbà à 
ge ná. 

24Tà ńkú fʉ̀’ɔɔn, pi laa zɔɔn ńdɔg lezíŋ sɔ́ɔn ńdúɔ tsɔ́ mmó mbwo Ssé wɔ́. Pi lúɔ à 
ná né pi, lekág nyɛte ńdúe tsɛ̀ɛ ntʉ́m gẅí. 

Yěsô jÿǒ ncù 

25Mèŋ n dɔg pɔ́ sagá nò ńgɔɔn mɔɔn menò. Atsɔ́ fʉ̀’ ge gÿo gwɔ́, ń de gíŋe ńdɔg pɔ́ 
sagá nò ńgɔɔn nò mbwo pi wɔ́. Mèŋ n cʉ́’ʉ shʉ̀ashʉ̀a shwóŋó gẅi nò gie á líe Tá 
wɔ̀ɔn. 

26À lyɛ’ó, pi lɔg lezíŋ sɔ́ɔn ńdúɔ mmó mbwo Ssé. Mèŋ n tè shwóŋó gẅi ngie mèŋ n 
ge gÿo sẅíŋte Tá wɔ̀ɔn ná né pi wɔ́. 

27Á nue kwà’ yé Tá wɔ̀ɔn kwoŋo gẅí. À kwoŋo gẅí, mélà’mie pi ka kwoŋo wɔ̀ɔn, 
ḿbiŋe ne ńzẅíŋe ngie yé zɔ la túmo wɔ̀ɔn. 

28Mèŋ n da fóo mbwo Tá wɔ̀ɔn, ńtóo tsɛ̀ɛ njÿó, mèŋ m biŋ ńgwɔ́ fʉ̀’ɔɔn ńne fóo 
tsɛ̀ɛ njÿó ńgee ne ńtsɛ́ Tá wɔ̀ɔn. 

29Ngàŋa kwò yé lêen ńké ńgɔɔn ngie: Gyá pá’ ɔ̀ shʉ̀ashʉ̀a ńgɔɔn nò té lɔg sagá nò. 

30Peg zsě fʉ̀’ɔɔn ngie ɔ̀ zsé kɔ̀ɔkɔ́ɔ tà ḿvɔg ńzsé mmó gie peg fa’a lézɛ́te gú. Áa 
mmó gie á gÿǒ peg zẅíŋ ngie ɔ̀ fóo mbwo Ssé. 

31Yěsô tsɔ́’ɔ mbwo pɔ́b ngie, ńzsé ngie pi lěen ńké ńzẅíŋ fʉ̀’ɔɔn wɔ̂! 

32Afʉ̀’ ne ńku’u, tà á zɔ̌ɔn ńku’ ku’, pá’ pi ge tága sa jʉ’. Awɔ̌wɔ́ɔ lɔg wé nkwɔ’ɔ́, 
ńnyé wɔ̀ɔn gílé mèŋ, tá n ké tè gílé mèŋ wɔ́, peg Tá wɔ̀ɔn zɔ gwɔ́. 

33Mèŋ n tʉ́ njÿó shwóŋó gẅi mɔɔn menò légwɔ́ gie pi ge la nnɛ́ ná mèŋ, mbʉ́lè 
gwɔ́ ntʉ́m pi. Pi ge gÿo gyá ngɔ́’ tsɛ̀ɛ njÿó, tá’ tà pi cÿɔ’. N kéen ńcʉa njÿó. 

Jâŋ 17 

Yěsô ne sẅíŋte Ssé nà twó ngàŋa kwò yé 

1Yěsô la gɔɔn yɔɔn nò tà ńtsẅé jʉ’, ḿbʉ’ʉ twó yé, ńdíe tÿǒ, ńgɔɔn ngie: Tá wɔ̀ɔn, 
afʉ̀’ ku’ú, gÿo pʉ̀a gyá legú’ Míŋ gù, Míŋ gù gÿo yé, epʉ̀a gyá legú’ gù. 

2Ɔ̀ la ná metʉ̀ mbwo yé lélɔg ńdíe pʉ̀a mesoŋ, ńzsé ngie à ge náa légwɔ́ tèmì, á 
mbwo pʉ̀a metsèm pie ɔ̀ la náa mbwo yé. 

3Legwɔ́ tèmì wéwɛ̌, á gwɔ́ pá’ pɔ́ ge zsé gú, gù gẅie ɔɔ kwà’ ndà’ Ssé ye nénʉ́ gílé 
gù, é gíŋe zsé nyìŋ gẅie ɔ̀ la túmo yé, á gwɔ́ Yěsô Kristo. 

4N ka gÿo mé gyá legú’ gù ndùmo ssé tsetsá’. Mèŋ m magá fà’ gie ɔ̀ ka náa mbwo 
mèŋ. 

5Áa nà fʉ̀’ɔɔn me Tá wɔ̀ɔn, mèŋ n ne ńdúɔ ngie ɔ̀ gíŋe náa wɔ̀ɔn legú’ gẅie mèŋ n 
da gẅiin lejʉ́ŋ gù, á legú’ gẅie n da gẅiin lejʉ́ŋ gù, tà yɔɔn njÿó nyé té gwɔ́ wó. 

6Ɔ̀ la fóo tsɛ̀ɛ njÿó, éfag pʉ̀a mesoŋ, ńnáa mbwo mèŋ, mèŋ n ka zí’i wɔ́b lézsé nyìŋ 
gẅie ɔ́ɔ wɛ̌. Pɔ́ laa pʉ̀a pú, ɔ̀ piŋ náa wɔ́b mbwo mèŋ. Pɔ́ kéen ńké ńjú’u shwóŋó 
jú, ńkú’te. 

7Pɔ́ ée fʉ̀’ɔɔn ńne ńzsé ngie, à kɔ̀ɔkɔ́ɔ gie ɔ̀ la náa mbwo mèŋ wɔ́, fóo mbwo gù. 

8N kéen ńké ńtsẅi menò ntsèm mie ɔ̀ la cʉ́me mbwo mèŋ á mbwo pɔ́b, pɔ́ zẅíŋ, 
ńcwoŋe ńzsé ngie mèŋ fóo lejʉ́ŋ gù, ńgíŋe ńzsé ngie gù zɔ la túmo wɔ̀ɔn. 

9Mèŋ n gee pá’ɔɔn ésẅíŋte gú nà twó sɔ́b, mèŋ n těen sẅíŋte gú nà twó pʉ̀a tsɛ̀ɛ 
njÿó wɔ́, mèŋ sẅíŋte gú pɔ́ nà twó pʉ̀a pie ɔ̀ la náa mbwo mèŋ, pɔ́ ée kwà’ pʉ̀a pú. 

10Akɔ́ɔkɔ́ɔ gie áa mbwo mèŋ áa jú. Ndʉŋ ndʉŋ pá’ akɔ́ɔkɔ́ɔ gie áa mbwo gù áa 
yɔ́ɔn. Pɔ́b pɔɔn zɔ̌ ne ńgÿo mé gyá wɔ̀ɔn legú’. 

11Áa nà fʉ̀’ɔɔn, á cʉ́’ʉ méjʉ’, ń de gíŋe ńgwɔ́ tsɛ̀ɛ njÿó wɔ́, á nue mèŋ n ge piŋ ne 
lejʉ́ŋ gù. Tá ńgʉa ná pɔ́b, mbà pɔ́ ké ńnyé ńgwɔ́ pɔ́ tsɛ̀ɛ njÿó. Tá wɔ̀ɔn ée ndà’ gú 
ńgwɔ́ Ssé, lɔg metʉ̀ mú, é metʉ̀ mie ɔ̀ la náa mbwo mèŋ la, ḿbyɛ́bɛ wɔ́b, ńzsé ngie 
pɔ́ ge gwɔ́ tà’ nyìŋ ndʉŋ ndʉŋ pá’ pɔgɔ ée tà’ nyìŋ la. 

12Á kaa fʉ̀’ gie peg lâ pɔ́ ka gwɔ̌, mèŋ n ne ńdɔgɔ metʉ̀ mú, é metʉ̀ mie ɔ̀ la náa 
mbwo mèŋ la, ḿbyɛ́bɛ wɔ́b. N ka tÿɔ́’te wɔ́b tà tsɔ̌ tà’ nyìŋ ná pɔ́b tè pyé. Nyìŋ 
gẅie á la ne ńzɛ́te ngie à pyé zɔ ká pyě. Á lɔgɔ ḿbumte nà nò gie mé la ŋwe’e tsɛ̀ɛ 
ŋwà’ne Ssé. 

13Áa nà fʉ̀’ɔɔn mèŋ n ne ńtóo né lejʉ́ŋ gù. Tá’ n kě ńtyé tsɛ̀ɛ njÿó ńgɔɔn yɔɔn 
shwóŋè légwɔ́ gie pɔ́ ge gẅiin wɔɔn lekág ntʉ́m pɔ́b, á kwà’ lekág. 

14Mèŋ n ka tsẅi nò jú mbwo pɔ́b, pà tsɛ̀ɛ njÿó pʉa wɔ́b ńtí nue pɔ́ zɔɔn tè pʉ̀a njÿó 
wɔ́ pá’ mbɔɔ mèŋ yɔ́ɔn n tè nyìŋ jÿó wɔ́. 

15Mèŋ n těen sẅíŋte ɔ́ ngie ɔ̀ fóo tsɛ̀ɛ njÿó ńkẅile wɔ́b gwɔ́, mèŋ sẅíŋte gú pɔ́ ngie 
ɔ̀ pɔ́ɔn wɔ́b ná Sátà nyìŋ tepòŋ. 

16Pɔ́ té pʉ̀a njÿó wɔ́, ndʉŋ ndʉŋ pá’ mèŋ yɔ́ɔn n tè nyìŋ njÿó wɔ́. 

17Lɔgɔ nò nénʉ́ jú ńgÿo pɔ́ cʉ́’ pʉ̀a pú tà shwóŋó nò. Ashwóŋè jú áa nénʉ́. 

18Pá’ ɔ̀ la túmo wɔ̀ɔn tsɛ̀ɛ njÿó la, mbɔɔ mèŋ yɔ́ɔn n túmo wɔ́b tsɛ̀ɛ njÿó. 

19Ńgʉa ná mèŋ, m bǔ ná mbùm yɔ̀ɔn mbwo gù ńtí wɔ́b, ńzsé ngie pɔ́ gee fó nà nò 
nénʉ́, é cʉ́’ pʉ̀a pú tá shwóŋó nò. 

20Mèŋ n tě sẅíŋte gú pɔ́ ndà’ nà twó sɔ́b wɔ́, mèŋ sẅíŋte gú mbɔɔ nà twó pʉ̀a pie 
pɔ́ ge gÿo cʉa nà shwóŋè yɔ́b, é záb ntʉ́m ná mèŋ. 

21Mèŋ sẅíŋte gú ngie ɔ̀ gÿo pɔ́b metsèm gwɔ́ tà’ nyìŋ, pá’ gù Tá wɔ̀ɔn ɔ̀ temte ná 
mèŋ, mèŋ n temte ná gù. Tsétsɔ’, gÿo peg lâ pɔ̌ pú ńgwɔ́ tà’. Tá pʉ̀a tsɛ̀ɛ njÿó zẅíŋ 
ngie ɔ̀ la túmo wɔ̀ɔn. 

22Legú’ gẅie ɔ̀ la náa mbwo mèŋ la, aa wɛ̌ gẅie n ka náa mbwo pɔ́b, pɔ́ ge gwɔ́ tà’ 
nyìŋ pá’ pɔgɔ ée tà’ nyìŋ. 

23Mèŋ n gwɔ́ nê pɔ́b, ɔ̀ gwɔ́ nê mèŋ. Pɔ́ gẅiin tà’ ncwò. Pà tsɛ̀ɛ njÿó lêen ńké ńzsé 
ngie ɔ̀ la túmo wɔ̀ɔn, ńgíŋe ńzsé ngie ɔ̀ kwoŋ pʉ̀a pɔɔn pá’ ɔ̀ kwoŋo wɔ̀ɔn. 

24Tá wɔ̀ɔn, ɔ̀ la náa wɔ́b né mèŋ. Mèŋ m biŋ ne ńkwoŋo ngie pɔ́ gwɔ́ jʉ’ gie mèŋ n 
gee ne wó, ńgyá wɔ̀ɔn legú’, á legú’ gẅie ɔ̀ la náa mbwo mèŋ, á nue ɔ̀ la kwoŋo 
wɔ̀ɔn tà fó ńnyé pɔ́ tè nyɛte njÿó. 

25Tá wɔ̀ɔn, ɔ́ɔ nénʉ́, tá pʉ̀a tsɛ̀ɛ njÿó ka tè gú zsé, mèŋ n kě ńne ńzsé gú, pɔɔn pʉ̀a 
kéen ńzsé ngie gù zɔ la túmo wɔ̀ɔn. 

26Mèŋ n ka zí’i wɔ́b lézsé nyìŋ gẅie ɔ́ɔ wɛ̌, mèŋ n ge ké ne gÿo pɔ́ ne ńzsé gú zsě, 
ńkwoŋe pɔ́b nê pɔ́b pá’ ɔ̀ kwoŋo wɔ̀ɔn, mèŋ m biŋ ńgwɔ́ ntʉ́m pɔ́b. Gÿo pɔ́ zsé 
lezíŋ shú, mèŋ n ge gíŋe gÿo pɔ́ zsé gú. À cʉa pú’u, nkwòŋe gie ɔ̀ la lɔg ńkwoŋo 
wɔ̀ɔn, e gwɔ́ ná pɔ́b. Mèŋ n gwɔ́ yɔ́ɔn né pɔ́b. 

Jâŋ 18 

Mé gee ngwǒon Yěsô 

1Yěsô la gɔɔn pú’u, pâ ngàŋa kwò yé gʉa, ńkúu tsɛ̀ɛ fú’, ńtúm ntse Sedeloŋ, ńgʉa 
nà yetsɔ̌ nzǐŋ. Etsɔ́ nká’ gwɔ́ jʉ’ó, pâ ngàŋa kwò yé kúu tsoló. 

2Á la gwaa gwɔ́ Jẅidas gẅie à la sẅiŋe yé ne ńzsé jʉ’ áyɛ̌ kwà’ mboŋó, á nue Yěsô 
pâ ngàŋa kwò yé lɔ́ɔn ńnéŋe ńgwá ńcú’te jʉ’ó. 

3Jẅidas ńnéŋe tà ńtó, ńgwɔ́ mvfò nùɔ pàlÿɔ́’ ncù pà Roma pâ pà pyɛ́bɛ jʉ’ʉ Ssé, é 
pie metándá pànuŋe pwɔ́’ pâ pà farisay ně ńtúm. Pɔ́ gẅiinte menkà’ mmɔ̌g, lâ 
melâm, mbɔɔ shúm ncù. 

4Yěsô zsé nò gie á ne ńtóo ná yé, ésẅɛ’te nnɛ́ né mvfò pɔ́b ńgɔɔn ngie: Pi fa’a wɔ́? 

5Pɔ́ tsɔ́’ɔ mbwo yé ngie: Á Yěsô ye Nǎzarɛd. Á tsɔ́’ɔ mbwo pɔ́b ngie: Àa mèŋ. Yěsô 
gwɔ́ gɔɔn pá’ɔɔn, Jẅidas gẅie à ně sẅiŋe yé gwɔ́ nùɔ. 

6Yěsô gwɔ́ tà ńgɔɔn mbwo pɔ́b ngie: Àa mèŋ, pɔ́ piŋ nzème nzème, ńgwete ssé. 

7Yěsô gíŋe ńzɛ́te wɔ́b ngie: Pi fa’a wɔ́? Pɔ́ gɔɔn ngie: Á Yěsô ye Nǎzarɛd. 

8Yěsô tsɔ́’ɔ mbwo pɔ́b ngie: Mèŋ shwoŋó gẅi ngie aa mèŋ. Á lɔɔn ńké ńgwɔ́ gie pi 
tóo fǎ’ mèŋ, pi nyé pɔɔn pʉ̀a pɔ́ gʉa. 

9Á laa pú’u, ashwóŋè gie Yěsô ně ńgɔɔn mbwo Ssé lɔgɔ ḿbumte. À ně ńgɔɔn ngie: 
Atsɔ̌ tà’ ná pʉ̀a pie ɔ̀ la náa mbwo mèŋ la, kaa pyé. 

10Símo Piɛ gẅie à la gẅiin nně ncù leen ńké soŋ nně mbʉ́a, ńdɔg ńcúa ngàŋa fà’ 
tándá pànuŋe pwɔ́’, ńjúa letuŋó sé se pwó tʉ̀. Lezíŋ nyìŋ áwɛ̌ laa le Malkus. 

11Tá Yěsô gɔɔn né Piɛ ngie: Néŋ nně jù mbʉ́a! Mèŋ n tè nú ntú’ ngɔ́’ gie Tá wɔ̀ɔn 
nǎ ngie mèŋ n nú wɔ́ ka? 

Mé lɔgɔ́ Yěsô ńgʉa nê mbʉ̀a tándá pànuŋe pwɔ́’ Anne 

12Anùɔ pàlÿɔ́’ ncù, pâ tándá wɔb lâ pà pyɛ́bɛ jʉ’e Ssé, é pie mekěm pà Yuda ně 
ńtúm, lêen ńké ńgwoon Yěsô, ńkwɛ́ɛ yé. 

13Pɔ́ kwɛ́ɛ Yěsô pú’u, ńdɔgɔ yé ḿvɔg ńgʉa nɔ’ɔ Ánnɔ́ɔn. Ánnɔ́ɔn gwɔ́ pú’u, ńgwɔ́ 
tákẅì’ Kaifa gẅie à laa ngù’ áyɛ̌, ńgwɔ́ tándá pànuŋe pwɔ́’. 

14Yé Kaifa aa nyìŋ gẅie à la gɔɔn mbwo mekěm Pà Yuda ngie: Mvfò aa pá’ à lɔɔn 
ńgwɔ́ tà’ nyìŋ kwé nà twó lá’. 

Piɛ ge moŋe ngie à tè ngàŋa kwò Yěsô wɔ́ 

15Símo Piɛ pɔ́ tsɔ̌ ngàŋa kwò Yěsô la zse nzèm Yěsô. Pá’ Tándá pànuŋe pwɔ́’ la ne 
ńzsé wɛ̌ngàŋa kwò Yěsô la, mé gwaa lɔgɔ Yěsô tɔ́g né tsɛ̀ɛ nɔ’ɔ tándá pànuŋe 
pwɔ́’, á gwɔ́ yé pɔ́ nzèm. 

16Piɛ zso nzème pǐ ńtyé, á ncwò nɔ’. Wetsɔ̌ ngàŋa kwò Yěsô wá gẅie tándá 
pànuŋe pwɔ́’ la ne ńzsé yé la, á gʉa ńgɔɔn nò né manzwě gẅie à pyɛ́bɛ ncwò nɔ’, 
ńgÿo Piɛ kúu tsɛ̀ɛ nɔ’. 

17Manzwě ŋwɛ́ gẅie à pyɛ́bɛ ncwò nɔ’ gɔɔn né Piɛ ngie: Ɔ̀ tè jú tsɔ̌ tà’ nà ngàŋa 
kwò nyìŋ wɛ̂ wɔ́ le? Piɛ tsɔ́’ ngie: Mèŋ n tè ngàŋa kwò we wɔ́. 

18Á gwaa gwɔ́, mbà megàŋa fà’ lâ pàpyɛ́bɛ jʉ’e Ssé ně ńnyɛte mmɔ̌g. Efÿág ne 
ńkúu, pɔ́ ne ńzɔ́gɔ. Piɛ tyé yé pâ pɔ̌ ne ńzɔ́gɔ mmɔ̌g. 

19Yěsô gwɔ́ fʉ̀’ó ńgwɔ́ mvfò nùŋe pwɔ́’ we lÿò. Á ne ńzɛ́te yé nò ná ngàŋa kwò yé, 
mbɔɔ ná mmó gie à zí’i pʉ̀a. 

20Yěsô tsɔ́’ɔ mbwo yé ngie: Mèŋ n kɔ̌ɔn shʉ̀ashʉ̀a ńgɔɔn nò mbwo lá’, mèŋ n kɔ̌ɔn 
ńzí’i pʉ̀a mmó tsɛ̀ɛ mendá cú’tè, mbɔɔ tsɛ̀ɛ jʉ’e Ssé, á jʉ’ gie pà Yuda cú’te wó. 
Mèŋ n kɔ̌ɔn tě ńgɔɔn tsɔ́ nò pɔ́ ńdÿoon lÿoon wɔ́. 



232 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

21Mélà’a kɔ́ ɔ̀ zɛ́te wɔ̀ɔn menò? Zɛ́te nò gie n ka gɔɔn mbwo pʉ̀a pie é ka ne ńjú’u. 
Pɔ́ ne ńnyɛte ńzsé mmó gie n da gɔɔn. 

22Yěsô gɔɔn pú’u, atsɔ̌ tà’ ná pàpyɛ́bɛ jʉ’e Ssé gẅie á kě jʉ’ó téme pwó letuŋó yé, 
ńgɔɔn ngie: Wɛ̂ aa pá’ ɔ̀ tsɔ́’ɔ nò mbwo Nùŋe pwɔ́’ we lÿò? 

23Yěsô tsɔ́’ɔ mbwo yé ngie: À lɔɔn ńgwɔ́ gie n gɔ̌ɔn té poŋ, ɔ̀ shwóŋó wɔ̀ɔn mmó 
gie áa mǒ ńgwɔ́ ye tepòŋ, ńké ńgwɔ́ gie mèŋ n gɔ̌ɔn mboŋó, mbà ɔ̀ piŋe ńcúa wɔ̀ɔn 
mélà’a kɔ́? 

24Ánnɔ́ɔn lêen ńké ńtsẅi, tà Yěsô nyé pɔ́ menkÿo, mé lɔgɔ yé ńgʉa náa mbwo 
Kaifa, á nùŋe pwɔ́’ we lÿò. 

25Piɛ ké ńnyé ne ńzɔ́gɔ pɔ́ mmɔ̌g, mé gɔɔn né yé ngie: Gù jú, ɔ̀ tè tsɔ̌ tà’ ngàŋa kwò 
nyìŋ wɛ̂ wɔ́ le? Piɛ moŋe, ńgɔɔn ngie mèŋ n tè ngàŋa kwò we wɔ́. 

26Atsɔ̌ tà’ ngàŋa fà’ Nùŋe pwɔ́’ we lÿò, ńgwɔ́ fɛ́ nyìŋ wá gẅie Piɛ ka júa letuŋó sé 
la, á gɔɔn né Piɛ ngie: Mèŋ n ka tè gyá gẅi lâ pɔ̌ tsɛ̀ɛ nká’ wáa? 

27Piɛ gíŋe ḿmoŋe. Mênkɔ́’ gwóon ńtóŋ. 

Yěsô aa mvfò Pilato 

28Mé fóo nɔ’ɔ Kaifa, ńdɔgɔ Yěsô ńgʉa né mbʉ̀a ngúmnɔ́ɔn Pà Roma. Á gwɔ́ 
mba’ámba’. Mekěm pie pɔ́ lɔgɔ́ Yěsô ńtó ké tè yɔ́b ndá ngúmnɔ́ɔn kú, ḿbɔ́gɔ 
lékaa lɔ̌’, á tɔ’ɔ wɔ́b léjÿó línɔ́ɔn Páskà. 

29Pilato kẅɛ́te wɔ́b pǐ, ńgɔɔn ngie: Pi sẅiŋe nyìŋ wɔɔn mélà’a kɔ́? 

30Pɔ́ tsɔ́’ ngie: Nyìŋ áwɛ̌ ně ńgwé’e tè nò tepòŋ gÿo, mbà peg kaa lɔgɔ yé ńtóo 
mvfò gù wɔ́. 

31Pilato leen ńké ńgɔɔn né pɔ́b ngie: Pi lɔgɔ yé ńgʉa ńŋaga yé gílé pi, pá’ lepʉ̌ sí 
kwoŋ pú’u. Mekěm tsɔ́’ ngie: Lepʉ̌ ség té zẅíŋ ngie peg zẅé nyìŋ wɔ́. 

32Á lɔgɔ ḿbumte ná nò gie Yěsô la cʉ́’ʉ léshwóŋ ntí gie à ge gÿo kwé ńgɔɔn. 

33Pilato leen ńké ḿbiŋe ndá, ńgÿo Yěsô tó, á zɛ́te yé ngie: Ɔ̀ɔ fùɔ pà Yuda lá? 

34Yěsô tsɔ́’ ngie: Kwà’ gù zɔ kwaŋte ńgɔɔn, kà tsɔ́ pʉ̀a zɔ̌ shwoŋó gú ngie mèŋ n 
gee fùɔ? 

35Pilato tsɔ́’ ngie, ɔ̀ jǔ’ ngie mèŋ n gee nyìŋ pà Yuda ka? Pàlá’ pí pâ mekěm pànuŋe 
pwɔ́’ sẅiŋé gú mbwo mèŋ. Ɔ̀ ka gÿo kɔ́? 

36Yěsô tsɔ́’ ngie: Esɔ́ɔn lefùɔ té se yɔɔn njÿó wɔ́. Lefùɔ sɔ́ɔn ke ńgwɔ́ se yɔɔn njÿó, 
mbà pʉ̀a pɔ́ɔn ně ńtág nzèm yɔ̀ɔn, tà mé té wɔ̀ɔn mbwo mekěm pà Yuda néŋ. Tá’, 
mèŋ n kě ńgɔɔn ngie sɔ́ɔn lefùɔ ké tè se yɔɔn njÿó wɔ́. 

37Pilato leen ńké ńzɛ́te yé ngie: Ɔ̀ lɔgɔ ńgwɔ́ fùɔ wɔ́? Yěsô tsɔ́’ ngie, ɔ̀ gɔ̌ɔn pú’u, 
mèŋ n gee fùɔ. Jú’u mmó gie á la gÿo mé zyé wɔ̀ɔn, ńgíŋe ńjú’u mmó gie á la gÿo 
mèŋ n tóo tsɛ̀ɛ njÿó. N da tó légɔɔn mmó gie mèŋ n zsé nà nò nénʉ́. Nyìŋ gwɔ́ ná 
nò nénʉ́, á jú’ ngyè yɔ̀ɔn. 

38Pilato gɔɔn né yé ngie: Anò nénʉ́ áa yɛ̌? Ńgɔɔn pú’u, ńgíŋe fó ndá ńkẅɛ, ńgʉa 
ńgyá mekěm pà Yuda pǐ. Ńgɔɔn né pɔ́b ngie, mèŋ n tě ně ńgyá mmó gie mé ge cʉa 
mǒ tá gɔɔn ngie nyìŋ wɔɔn gwě ntsaŋ wɔ́. 

39Tá’, pá’ aa mà mbwo pege légwɔ́ fʉ̀’e línɔ́ɔn páskà, ńtsɔ́’ɔ tà’ ngàŋa tsǎŋ la, pi 
kwǒŋ ngie mèŋ n tsɔ́’ɔ fùɔ pà Yuda ńná né pi? 

40Pɔ́ gíŋe ḿbú ńnáa gwá, ńgɔɔn ngie: Ngǎŋ, tè tsɔ́’ɔ wɛ̂ nyìŋ, tsɔ́’ pɔ́ Panepâse, 
ńgɔɔn pá’ɔɔn Panepâse ŋwɛ́ gwɔ́ kwà’ ntʉ̀ ntsǒŋ. 

Jâŋ 19 

1Pilato lêen ńké ńnáa Yěsô ngie mé lɔg ngwɔɔn ńcúa yé. 

2Pàlÿɔ́’ ncù lɔg menzóŋ ḿbá’a cÿɔ́’ɔ lefùɔ, éshuu twó Yěsô, ḿbíi pepaŋ nzsǒ 
ḿma’a ná yé. 

3Ńne sẅɛ́’te nnɛ́ ńtóo lejʉ́ŋ yé, ésíe yé ngie: Mé tsyɛ’té fùɔ pà Yuda! Ńtéme mbwó 
metuŋó yé. 

4Pilato gíŋe ńkẅɛ́ɛ pǐ ńgɔɔn né mekěm pà Yuda ngie: Mèŋ n ge lɔgɔ nyìŋ ŋwɛ́ tó 
ná né pi. Pi ké ńzsé ngie mèŋ n kaa gyá tsɔ́ mmó gie à fʉ̌a wɔ́. 

5Yěsô leen ńké ńgwaa kẅɛ, ńtɔ’ɔ cÿɔ́’ɔ menzóŋ, ḿma’a paŋ nzsǒ. Pilato gɔɔn né 
mekěm pà Yuda ngie: Nyìŋ ŋwɛ́ wɛ̂. 

6Tá metándá pànuŋe pwɔ́’ lâ pà pyɛ́bɛ jʉ’ʉ Ssé gyá Yěsô, ńzye lénáa gwá ngie: 
Kime yé nà tÿǒ nkǐ, kime yé nà tÿǒ nkǐ. Pilato gɔɔn né pɔ́b ngie pi kɔ yé, kwà’ pi zɔ 
kime yé nà tÿǒ nkǐ. Mèŋ n tě ně ńgyá mmó gie mé ge cʉa mǒ, tá zẅé yé wɔ́. 

7Mekěm tsɔ́’ɔ mbwo yé ngie: À fʉ̌a lepʉ̌ ség. Mé ge zẅé yé ńtí lepʉ̌ sie à fʉ̌a. À 
gɔ̌ɔn ngie aa Míŋ Ssé. 

8Pilato gwɔ́ tà ńjú’ pú’u, éfó ḿmege ńcÿɔ’. 

9MÀbiŋe ndá, ńzɛ́te Yěsô ngie: Ɔ̀ɔ nyìŋ zsɔ̌? Tá Yěsô fó tè tsɔ́b. 

10Pilato lêen ńké ńgɔɔn né yé ngie: Mèŋ n gɔɔn nò ɔ̀ tě ńtsɔ́’ɔ wɔ́ la? Ɔ̀ tè ne ńzsé 
ngie mèŋ n ku’u légÿo mé nyé gú, pá’ mèŋ n giŋé ńku’u légÿo, mé kime gú nà tÿǒ 
nkǐ wɔ́ ka? 

11Yěsô tsɔ́’ɔ mbwo yé ngie: E Ssé lɔɔn ńnyé té ńná metʉ̀ mbwo gù, ɔ́ le ku’u légÿo 
tsɔ́ mmó ná mèŋ wɔ́. Áa mmó gie á ka gÿo tá nyìŋ gẅie à ka sẅiŋe wɔ̀ɔn mbwo gù, 
à yé nò tepòŋ cʉa jú. 

12Pilato zye fʉ̀’ó léfa’ shÿó pá’ à ge nyé Yěsô. Tá’ pà Yuda zye lénáa gwá ngie: Ɔ̀ 
lɔɔn ńnyé yé, mbà ɔ̀ tè shǔ Kása pà Roma wɔ́. Wɛ̌ nyìŋ wɔ́ gẅie à gɔɔn ngie yé aa 
fùɔ, à gwɔ́ pɔ́ ngàŋ mbù Kása. 

13Pilato jú’ pú’u, ńdɔgɔ Yěsô fóo ndá ńkẅɛ, ńnéŋe nà lʉ̀ŋe nzà’ ntsaŋ, á jʉ’ gie mé 
la lɔg metóon ńnuŋe, mé tóŋo ná shwóŋè pa Heber ngie Gabata. 

14Á gwɔ́ lyɛ̌’ gie mé cwoŋte línɔ́ɔn Páskà, ńgwɔ́ mmó tsɛ̀ɛ zsǒ. Pilato gɔɔn né pà 
Yuda ngie: Afùɔ gẅi wɛ. 

15Pà Yuda náa gwá ngie: Mé zẅé yé, mé zẅé yé. Gÿo mé kime yé nà tÿǒ nkǐ. Pilato 
gɔɔn né pɔ́b ngie: Mèŋ n zɔ ge kime fùɔ gẅi ná tÿǒ nkǐ ka? Mentándá pànuŋe pwɔ́’ 
tsɔ́’ ngie: É té ndà’ Kása wɔ́, mbà peg tè tsɔ̌ fùɔ gẅiin. 

16Pilato leen ńké ńnáa Yěsô né pɔ́b, pá’ mé ge gʉa kime yé nà tÿǒ nkǐ. 

Mé kimé Yěsô ná tÿǒ nkǐ 

Mé lêen ńké ńdɔgɔ Yěsô ńgʉa. 

17Ńgwɔ fóo tÿǒsoŋ kẅɛ, kwà’ yé zɔ̌ kaa tÿǒ nkǐ yé, pâ pɔ̌ ne ńgee nê tsɔ́ jʉ’, mé tóŋ 
lê kẅǐ twó. Á gwɔ́ ná shwóŋè pà Heber, ńgwɔ́ Golgota. 

18Pɔ́ kúu wó, ńkime yé nà tÿǒ nkǐ, ńgíŋe ńkim petsɔ́ pʉ̀a mépʉ́a nà mɔ́b metÿǒ nkǐ. 
Tà’ gwɔ́ nà gwoŋó pwó Yěsô ye tʉ̀, wetsɔ́ gwɔ́ nà gwoŋó ye kyɛ̀bɛ. Yěsô gwɔ́ 
tsetsɛ̀ɛ. 

19Pilato gÿo mé ŋwe’e mmó, ńkime nà tÿǒ nkǐ. Á gwɔ́ mǒ ńgwɔ́ ngie: Yěsô nyìŋ 
Nǎzarɛd, fùɔ pà Yuda. 

20Ajʉ’ gie mé la kime Yěsô wó laa ngʉ̀ŋe tÿǒsoŋo Yerósalem. Pà Yuda tà ńgyɔ́ɔn 
ne ńcʉa jʉ’ó ńtóŋo mmó gie mé ŋwe’é. Á gwɔ́ ná shwóŋè pà Heber, ńgwɔ́ ná 
shwóŋè pà Roma mbɔɔ ná shwóŋè pà Gelekia. 

21Mentándá pànuŋe pwɔ́’ pà Yuda lêen ńké ńgʉa ńgyá Pilato ńgɔɔn né yé ngie: Á 
té poŋo léŋwe’e ngie fùɔ pà Yuda wɔ́, ŋwe’e pɔ́ ngie à la gɔɔn ngie yé aa fùɔ pà 
Yuda. 

22Pilato tsɔ́’ ngie: Ammó gie mèŋ n ŋwe’é, n ně ńdá’ ŋwe’e. 

23Pàlÿɔ́’ ncù la kime Yěsô ná tÿǒ nkǐ tà ńtsẅé jʉ’, ḿbí menzsǒ mé, ńgabte nzsè 
lekùa. Awɔ̌wɔ́ɔ pí ye nzsè, tà é cʉ́’ nzsǒ ye ye lÿò, é gie mé la tè vfo vfo wɔ́. Mé la 
pú ḿbá’ pá’, éfó tÿǒ ńtyé ssé. 

24Palÿɔ́’ ncù gɔɔn tsetsɛ̀ɛ pɔ́b ngie: Tà pege shʉa yɔɔn. Pege tyéente, nyìŋ gẅie à 
jÿǒ, pege náa mbwo yé. Á lɔgɔ ḿbumte ná nò gie mé la ŋwe’e tsɛ̀ɛ ŋwà’ne Ssé 
ngie: «Pɔ́ ně ńgabte menzsǒ mɔ́ɔn tsetsɛ̀ɛ pɔ́b, ḿma’a tyèente nà nzsǒ yɔ̀ɔn ye 
lÿò». Yɔɔn áa mmó gie pàlÿɔ́’ ncù la gÿo. 

25Má pà Yěsô pɔ́ mémá má we we manzwě, ńgÿo Malîɛ nzwě Kelopàs, mbɔɔ Malîɛ 
Magdala la tyé ngʉ̀ŋe tÿǒ nkǐ Yěsô. 

26Yěsô gyá pá’ má we tyé lejʉ́ŋ ngàŋa kwò we gẅie à lɔ̌ɔn ńkwoŋo yé tɛ’, ńgɔɔn né 
má we ngie: Má wɔ̀ɔn, mìŋ gù wɛ. 

27Ńgíŋe ńgɔɔn mbwo ngàŋa kwò we wá ngie: Má gù wɛ. Á fó fʉ̀’ áyɛ̌, angàŋa kwò 
we wá lɔgɔ má pà Yěsô ńgʉa né mbʉ̀a yé. 

Yěsô kwě 

28Mɔɔn menò la tɔ́g, Yěsô zsé fʉ̀’ɔɔn ngie akɔ́ɔkɔ́ɔ kǔ’, ńgɔɔn ngie: Agág yɔ́ɔn shÿǒ, 
ńgɔɔn pá’ɔɔn légwɔ́ gie mmó gie mé la ŋwe’e tsɛ̀ɛ ŋwà’ne Ssé ge pumte. 

29Etsɔ́ lekʉ̀ŋ laa jʉ’ó, mbà mé neŋé kikíi melù’ tsoló. Mé tsaba kusá tsoló, éshÿɔ́gɔ 
nà twó kekà’a, ńtsege ńnéŋe ncwò Yěsô. 

30Á sẅíte ńgɔɔn ngie: Ayɔ́ɔn fà’ magá, ńdeen ńké ńcʉ́ŋe twó yé, ńkwé. 

Atsɔ̌ ndÿɔ́’ ncù lɔ̌g lekwòŋ ésɔbɔ gwoŋó nnɛ́ Yěsô 

31Mé laa lyɛ’ó ńne ńcwoŋte lyɛ’ɛ́ nzsè pà Yuda, á piŋ tè poŋ ngie à gwɔ́ lyɛ’ɛ́ nzsè, 
mepfó pʉ̀a gwɔ́ nà metÿǒ nkǐ wɔ́, yɛ̌ ge zɔɔn gwɔ́ lyɛ’ɛ́ nzsè lÿò tɛ’. Mekěm pà 
Yuda gʉa ńgyáPilato, ésẅíŋte yé ngie à gÿo mé pwɔ́’te mekwò pʉ̀a pie ée nà 
metÿǒ nkǐ, pɔ́ kwéte, mé fó nà metÿǒ nkǐ ésẅí’i wɔ́b. 

32Pàlÿɔ́’ ncù lêen ńké ńtó ḿbwɔ́’te mekwò ndùŋ mvfò, mbɔɔ me mbɔ́ɔntè nyìŋ 
gẅie mé pǔ ńkime wɔ́ba Yěsô. 

33Ńgʉa tà ńkúu ná Yěsô, ńgyá, mbà à ně ńdá’ ńkwé. Pɔ́ té gíŋe ḿbwɔ́’te mekwò mé 
wɔ́. 

34Tá tsɔ̌ tà’ ná pàlÿɔ́’ ncù lɔg lekwòŋ, ésɔbɔ gwoŋó nnɛ́ Yěsô. Metse pɔ́ ntse gwóon 
ńkẅɛɛ jʉ’ó. 

35Nyìŋ gẅie à shwóŋó gẅi aa njÿò ńgyá nà kɔ̀ɔkɔ́ɔ gie á la cʉa. Á gwɔ́ kwà’ pá’ á la 
cʉa. Kwà’ yé lê twó yé ne ńnyɛte ńzsé ngie à gɔɔn nò nénʉ́, ńgɔɔn pá’ɔɔn légwɔ́ gie 
pi gí ge záb ntʉ́m ná yɔɔn nò. 

36Mɔɔn menò lɔ́ɔn ńcʉate pá’ɔɔn pá’ mmó gie mé la ŋwe’e tsɛ̀ɛ ŋwà’ne Ssé ge 
pumte. Mé la ŋwe’e ngie: «Mé la tè pwɔ́’ɔ tsɔ́ kẅǐ mbùm yé wɔ́». 

37Mé la gíŋ ńŋwe’e ngie: «Pɔ́ ge lá’ ne líe nyìŋ gẅie pɔ́ lɔ̌g lekwòŋ ésɔbɔ yé». 

Mé neŋé Yěsô tsɛ̀ɛ lesyè 

38Mɔɔn menò la tɔ́g, Yesyɛ̂b, nyìŋ tÿǒsoŋ Arimaté, á gʉa ńgyá Pilato, ésẅíŋte yé 
ngie à zẅíŋ, à sẅí’i pfó Yěsô ná tÿǒ nkǐ. Yesyɛ̌b ŋwɛ́ laa tsɔ́ ngàŋa kwò Yěsô, tá 
shúte shuté, ńne ḿbɔ́gɔ pà Yuda. Pilato zẅíŋ, Yesyɛ̂b gʉa sẅí’i pfó Yěsô. 

39Nikodem gẅie à lǎ’ tsɔ̌ letsẅɛ́’, ńtó ńgʉa ńgyá Yěsô la, tó yé, ńgẅiin tsɔ̌ ntí 
laméndɔ́ɔn gie mé la cub metwó megǐ ńdɔg ńgwɔ’, mɛ̌ megǐ gwɔ́ myrre pɔ́ aloes. Á 
gwɔ́ mmó kilo móm ntá. 

40Pɔ́ Yesyɛ̂b lêen ńké ńkaa pfó Yěsô, ńne ńkemte laméndɔ́ɔn mǒ, ńdɔgɔ shúm nzsǒ 
ńzémte, pá’ pà Yuda lɔ́ɔn ńgwɔ le’e pfó nyìŋ, ńgÿo pú’u. 

41Etsɔ́ nká’ laa ngʉ̀ŋe jʉ’ gie mé la kime Yěsô ná tÿǒ nkǐ wó. Etsɔ́ lesyè se sẅé gwɔ́ 
tsɛ̀ɛ nká’ áwɛ̌, mbà mé laa zɔɔn ńnéŋe nyìŋ tsoló wɔ́. 

42Pá’ pà Yuda la ne ńnyɛte mbùm yɔb ńtí lyɛ’ɛ́ nzsè yɔ́b la, zà’ ne ńcʉa, mé kaa pfó 
Yěsô ńdɔg ńgʉa ńnéŋe tsɛ̀ɛ lesyè ŋwɛ́. Á nue é la gwɔ́ pɔ́ ngʉ̀ŋe jʉ’ó. 

Jâŋ 20 



236 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

Nyìŋ cʉ’ʉ́ tsɛ̀ɛ lesyè wɔ́ 

1Á gÿo ńgwɔ́ ndùŋ mvfò lyɛ’ɛ́ lá’ nà ngàba lá’, tà ńnyé ńgwɔ́ pɔ́ leme léme, ejʉ’ nyé 
té fɔ́g, Malîɛ Magdala gʉa jʉ’e lesyè, ńkúu wó, ńgyá mbà mé ně fó ncwò lesyè, 
ésẅɛ’te tóon. 

2Á kÿote, ńgʉa ńgyá Símo Piɛ pɔ́ wetsɔ̌ ngàŋa kwò Yěsô gẅie Yěsô lɔ̌ɔn ńkwoŋo 
yé tɛ’, ńgɔɔn né pɔ́b ngie: Mé ně fó tsɛ̀ɛ lesyè, ńkẅile pfó Cʉ̀apʉ̀a. Peg tè ne ńzsé 
jʉ’ gie mé ně ńzába wó wɔ́. 

3Piɛ pɔ́ wéwɛ̌ ngàŋa kwò leen ńké ńkẅɛ, ńgʉa jʉ’e lesyè. 

4Pɔ́ mépʉ́a la pú ne ńkÿo kÿo, tá wetsɔ̌ ngàŋa kwò Yěsô zá’te mvfò Piɛ, ḿvɔgɔ jʉ’e 
lesyè. 

5Ńtéŋe twó yé, ńgyá shúm nzsó, é gwɔ́ tsɛ̀ɛ lesyè, tá’ á ké tè tsoló kú. 

6Símo Piɛ gẅie à laa nzèm ńjwoŋte lêen ńké ńtó, ńzyɛ́’ ńkúu tsɛ̀ɛ lesyè. 

7Ńgyá mmó nzsó gie mé la zába nà twó Yěsô, á gwɔ́ ye mbwɔ’té, ńnuŋe nà yé jʉ’. 

8Wetsɔ̌ ngàŋa kwò Yěsô gẅie à ně mvɔg ńtó lêen ńké ńkú yé tsoló, ńgyá mmó gie 
á cʉ̌a, ńzẅíŋ ngie áa nò. 

9Pɔ́ gwɔ́ mbɔɔ fʉ’ó, pɔ́ té jú’u mmó gie ŋwà’ne Ssé la lɔg ńda’te ngie Yěsô ge lá’ 
zíme nà legwé wɔ́. 

10Ngàŋa kwò Yěsô lêen ńké ḿbiŋ nzèm. 

Malîɛ Magdala gyǎ Yěsô 

11Malîɛ tó ńtyé ngʉ̀ŋe lesyè, ńne ńdʉa, ńdʉa tà ńtéŋe twó yé, ńdíe tsɛ̀ɛ lesyè. 

12Ńgyámecÿɔ́’ Ssé mépʉ́a, pɔ́ ma’ meféfɔ́gɔ nzsǒ, ńnéŋe jʉ’ gie mé ka nuŋo pfó 
Yěsô wó. Tà’ ńnéŋe ná jʉ’ gie twó yé kaa wó, wetsɔ̌ ńnéŋe ná jʉ’ gie mekwò mé 
kaa wó. 

13Pɔ́ gɔɔn né yé ngie: Mɔ̌ɔn ɔ̀ lʉa kɔ́? Á tsɔ́’ɔ mbwo pɔ́b ngie: Mé ně ńkaa pfó 
Cʉ̀apʉ̀a wɔ̀ɔn, m biŋ tè ne ńzsé jʉ’ gie mé ně ńzába wó wɔ́. 

14Ńnyé ńgɔɔn gɔɔn, ésele nnɛ́, ńgyá Yěsô tyé jʉ’ó, tá’ á ké tè zsé ngie aa Yěsô wɔ́. 

15Yěsô gɔɔn né yé ngie: Mɔ̌ɔn, ɔ̀ lʉa kɔ́? Ɔ̀ fa’a wɔ́? Tá á kwaŋ ngie kà à gwɔ́ pɔ́ nyìŋ 
gẅie à pyɛ́bɛ nká’a ngale wɔ́, ńgɔɔn né yé ngie: Andè, à lɔɔn ńgwɔ́ gie gù zɔ ně 
ńkaa pfó Yěsô, ɔ̀ la’te wɔ̀ɔn jʉ’ gie ɔ̀ ně ńnuŋe wó, n gʉa, ńkaa. 

16Yěsô tóŋo yé ngie: Malîɛ, á sele nnɛ́ ńtóŋo yé nà shwóŋè pà Heber ngie: Rabuni, 
ńdɔgɔ ńgɔɔn ngie Tsítsà. 

17Yěsô gɔɔn né yé ngie: Tè gíŋe ndáte wɔ̀ɔn, á nue mèŋ n nyě tè kwɔ̌’ tà ńkúu lejʉ́ŋ 
Tá wɔ̀ɔn. Ké ńgʉa ńgyá mefɛ́ pɔ́ɔn, ńgɔɔn né pɔ́b ngie: Mèŋ n ge kwɔ́’ nê lejʉ́ŋ Tá 
wɔ̀ɔn mie à giŋé ńgwɔ́ Tá gẅi. Á lejʉ́ŋ Ssé yɔ̀ɔn gie e giŋé ńgwɔ́ Ssé gi. 

18Malîɛ Magdala lêen ńké ńgʉa ńgyá megàŋa kwò Yěsô, éshwóŋó wɔ́b ngie à gyǎ 
Cʉ̀apʉ̀a, ńdeen ńké ńtsẅii nò gie à gɔ̌ɔn mbwo yé. 

Ngàŋa kwò Yěsô gyǎ yé 

19Á gwɔ́ fʉ̀’ʉ ncwò nzém, pɔ́ lyɛ’ó gie á laa ndùŋ mvfò lyɛ’ɛ́ lá’ nà ngàba lá’, ngàŋa 
kwò Yěsô ńnéŋe ndá, mbà pɔ́ ně ḿbú ńjÿɔ́’ mencwò ndá, ḿbɔ́gɔ pà Yuda. Yěsô 
kẅɛ ńtyé tsetsɛ̀ɛ pɔ́b, ńgɔɔn né pɔ́b ngie: Mbʉ́lè gwɔ́ né pi. 

20Á gɔɔn pú’u, ńnyɛɛ wɔ́b mbwó mé, mbɔɔ gwoŋó nnɛ́ yé. Ngàŋa kwò yé gyá yé, 
ḿbú ńkág tɛ’. 

21Yěsô gíŋe ńgɔɔn né pɔ́b ngie: Mbʉ́lè gwɔ́ né pi. Pá’ Tá wɔ̀ɔn la túmo wɔ̀ɔn la, 
mèŋ n tumó gẅi yɔ́ɔn. 

22Ńgɔɔn pú’u, éfÿɔ́g fÿɔ́g ncwò ye ná pɔ́b, ńgɔɔn ngie: Pi kẅé Zẅìge Ndʉalʉ̌a. 

23Pi lɔɔn ńdege menò tepòŋ pʉ̀a ńnáa mbwo pɔ́b, mbà Ssé ge lege yé lege. Pi lɔɔn 
ńdʉ’ʉ lélege menò tepòŋ pʉ̀a ńnáa mbwo pɔ́b, mbà Ssé ge lʉ’ yé lʉ’ lélege. 

Tomáse gyǎ Yěsô 

24Tsɔ̌ nyìŋ ná nùɔ pʉ̀a ntsɔ̀b pʉ́a, lezíŋ sé gwɔ́ le Tomáse, ńdɔgɔ ngie mélefág, à la 
tè ssé fʉ̀’ gie Yěsô la tó wɔ́. 

25Á gÿo ńtó, yetsɔ́ ngàŋa kwò Yěsô gɔɔn né yé ngie: Peg ně ńgyá Cʉ̀apʉ̀a. Tomáse 
tsɔ́’ɔ mbwo pɔ́b ngie: N dɔɔn ńnyé tè gyǎ lǎga fʉ̌ŋ gie membàŋ ka ńnéŋe nà mbwó 
mé, ńnyé tè shÿɔgɔ́ tepwó wɔ̀ɔn á nà jʉ’e membàŋ, ńnyé tè shÿɔgɔ́ pwó yɔ́ɔn nà 
gwoŋó nnɛ́ yé, mèŋ ń de zẅíŋ. 

26É lêen ńké ńgÿo ńcʉa lyɛ̌’ lefɔ̌ɔn, ngàŋa kwò Yěsô gíŋe ńcú’te ssé, Tomáse gwɔ́ 
yé nùɔ pɔ́b, á gwaa gwɔ́, mbà pɔ́ pǔ ńjÿɔ́’ mencwò ndá, Yěsô kẅɛ ńtyé tsetsɛ̀ɛ pɔ́b 
ńgɔɔn né pɔ́b ngie: Mbʉ́lè gwɔ́ né pi. 

27Ńdeen ńké ńgɔɔn né Tomáse ngie: Tsíŋe múɔ tepwó gù jʉ’ɔɔn. Líe mbwó mɔ́ɔn. 
Tsíŋe pwó jú, éshÿɔ́gɔ nà gwoŋó nnɛ́ yɔ́ɔn. Tè gíŋe ḿmʉ́’te, zẅíŋ ngie aa kwà’ 
mèŋ. 

28Tomáse tsɔ́’ɔ mbwo yé ngie: Cʉ̀apʉ̀a wɔ̀ɔn, ńgwɔ́ Ssé yɔ̀ɔn. 

29Yěsô tsɔ́’ɔ mbwo yé ngie: Ɔ̀ lěen ńké ńzẅíŋ, mélà’mie ɔ̀ gyǎ wɔ̀ɔn. Pàshÿó mbòŋo 
ée pʉ̀a pie pɔ́ zẅíŋ té zɔɔn ńgyá. 

Ammó gie á gÿo tá mé ŋwe’e yɔɔn ŋwà’ne 

30Yěsô la gíŋe ńgÿo menò mmɔɔn mmɔɔn tà é gyɔ́ɔn gyɔ̌ɔn á mvfò ngàŋa kwò yé. 
Mé kaa mɛ̌ tsɛ̀ɛ yɔɔn ŋwà’ne ŋwe’e. 

31Tá mé la ké ńŋwe’e mɔɔn pá’ɔɔn légwɔ́ gie pi ge zẅíŋ ngie Yěsô aa Nzà’nkÿo, 
ńgwɔ́ Míŋ Ssé, ńgwɔ́ gie pi lɔɔn ńzẅíŋ, á gÿo pi gẅiin le gwɔ́ tèmì. 

Jâŋ 21 

Yěsô nyɛ̌ mbùm ye mbwo ngàŋa kwò yé 

1Yěsô gÿo ńgíŋe ńnyɛ mbùm ye mbwo ngàŋa kwò yé. Á gwaa gwɔ́ pɔ́ gwɔ́ ngʉ̀ŋe 
letʉ̀ŋ Tiberiad. Ammó gie á la cʉa à yɔɔn. 

2Etsɔ́ ngàŋa kwò Yěsô la pú ńcú’te tà’a jʉ’. Wɔɔn laa Símo Piɛ, né Tomáse mélefág, 
ńgÿo Natanaye mûɔ Kána tsɛ̀ɛ pàga ngwòŋ Galilea, nê pènkʉ́ Zebede, mbɔɔ 
yetsɔ́ ngàŋa kwò Yěsô yépʉ́a. 

3Símo Piɛ ńnéŋe tà ńgɔɔn né pɔ́b ngie: N ge gʉa ma’ messó. Pɔ́ gɔɔn né yé ngie: 
Pege zɔ gee. Pɔ́ lêen ńké ńgʉa ńkúu tsɛ̀ɛ kanú’, tá’, ńdá’a lá’ ḿmwoon ntse, pɔ́ té 
tsɔ́ mmó gwoon 

4Njÿó gÿo ńdʉ́a, Yěsô kẅɛ ńtyé nkʉ̀ŋ ntse, tá ngàŋa kwò yé té zsé ngie aa yé wɔ́. 

5Á gɔɔn né pɔ́b ngie: Ńgie mbà pʉ̀a pɔ́ɔn, tà pi fǒ ńgẅiin mbaŋ ssó lá? Pɔ́ gɔɔn ngie 
ngǎŋ. 

6Á gɔɔn né pɔ́b ngie, pi ma’ lekÿo á ngʉ̀ŋe kanú’, á nà gwoŋó pwó tʉ̀. Pi ge gwoon 
messó. Pɔ́ ma’ lekÿo, ḿbú ńgwoon messó tà le giŋé fó ntse shwoŋ lekÿo tè gwɔ́ 
wó wɔ́. 

7Angàŋa kwò gẅie Yěsô lɔ̌ɔn ńkwoŋo yé tɛ’ gɔɔn né Piɛ ngie: Aa pá’a ńgwɔ́ 
Cʉ̀apʉ̀a! Piɛ jú’ ngie aa Cʉ̀apʉ̀a, ḿbí nzsǒ ye gie à ně sẅɛ, ḿma’, ńdeen ńké ńzyɛ́’ 
ńkúu ntse. 

8Yetsɔ́ ngàŋa kwò Yěsô lɔgɔ kanú’ ńne ńtóo, ńne shwóŋó lekÿo, mbà messó kǔ 
tsoló tà ńdúe. Pɔ́ la zɔɔn tè séen ńgwɔ́ pɔ́ taa soŋ ntse wɔ́. Lefǒ ngʉ̀ŋe ntse ńkúu 
jʉ’ gie pɔ́ laa wó laa mmó mita nkÿo. 

9Pɔ́ tó fó tsɛ̀ɛ kanú’ ńkẅɛ tà ńtyé ssé, ńgyá mmɔ̌g megɔ́’, mbà mé zǎb messó nê 
mbelég ndumó. 

10Yěsô gɔɔn né pɔ́b ngie: Pi lêen ńké ńdɔg tsɔ́ messó mie pi foo légwoon la ńtó la. 

11Símo Piɛ gíŋe ńkúu tsɛ̀ɛ kanú’, éshwoŋ lekÿo ḿma’a ssé, messó gwɔ́ tsoló 
memáa memáa mbaŋ nkÿo nê ntsɔ̀b tá lê móm ntʉ̀a, é tsɛ ńgyɔ́ɔn nzẅìŋ wɔɔn tá 
lekÿo ké tè shʉa. 

12Yěsô gɔɔn né pɔ́b ngie: Pi tó ḿpfɛ́ɛ mmó. Tsoon tà’ nyìŋ ná ngàŋa kwò Yěsô tè 
shÿɔg tà ńzɛ́te ngie: Ɔɔ wɔ̌ wɔ́? Á nue pɔ́ ne ńzsé ngie aa Cʉ̀apʉ̀a. 

13Yěsô lêen ńké sẅɛ’te nnɛ́, ḿbí mbelég ńná né pɔ́b, ḿbiŋ ńgíŋe ńná messó né 
pɔ́b. 

14Yěsô nyɛɛ mbùm ye mbwo ngàŋa kwò yé pá’ɔɔn, é lɔgɔ ńgwɔ́ ngʉ̀a ntá pá’ à kẅɛ̌ 
mvfò pɔ́b tà fó pá’ à ka zíme nà legwé. 

Yěsô pɔ́ Piɛ 

15Pɔ́ pfɛ́ɛ mmó tà ńtẅé jʉ’, Yěsô gɔɔn né Símo Piɛ ngie: Símo, míŋ Jâŋ, tà ɔ̀ kwoŋo 
wɔ̀ɔn tà ńcʉa pʉ̀a pɔɔn? Á tsɔ́’ ngie oon, mbà Cʉ̀apʉ̀a, ɔ̀ zsě ngie mèŋ n nkwoŋo 
gú. Yěsô lêen ńké ńzɛ́te yé ngie: Pféle púɔ menjʉ̀njÿò pɔ́ɔn. 

16Ńgíŋe ńzɛ́te yé nà mbɔ́ɔntè yépʉ́a ngie: Símo, míŋ Jâŋ, tà ɔ̀ kwoŋo wɔ̀ɔn? Á tsɔ́’ 
ngie oon, mbà Cʉ̀apʉ̀a, ɔ̀ zsě ngie mèŋ n kwoŋo gú. Yěsô gɔɔn ngie: 
Pyɛ́b menjʉ̀njÿò mɔ́ɔn. 

17Ńgíŋe ńzɛ́te yé nà mbɔ́ɔntè yétá ngie: Símo míŋ Jâŋ: Tà ɔ̀ kwoŋo wɔ̀ɔn? Eshÿó 
Piɛ sẅɛ́’, á nue Yěsô zɛté yé taa ngʉ̀a ntá ngie tà à kwoŋo yé wɔ́. Á lêen ńké ńtsɔ́’ 
ngie: Cʉ̀apʉ̀a, ɔ̀ zsé ngwòŋo nò ntsèm, ɔ̀ zsě ngie mèŋ n kwoŋo gú. Yěsô gɔɔn né 
yé ngie: pféle menjʉ̀njÿò mɔ́ɔn. 

18Tà mèŋ shwóŋó gu, kwà’ nénʉ́, ɔ̀ ka nyě ńgwɔ́ mûɔ shùm, gù zɔ̌ kwɛ́ɛ nkandɔ́ɔn 
jù, ḿbiŋ ńgee jʉ’ gie ɔ̀ kwǒŋ, ɔ̀ ge ké gwɔ́ tà zẅiŋ, é cʉ́’ ka’ pɔ́ mbwó mú, é náa tÿǒ 
tá nyìŋ ndyɛ̀’ɛ kwɛ́ nkandɔ́ɔn jù, ńdɔgɔ gú ńgʉa jʉ’ gie ɔ̀ tè ne ńkwoŋo wɔ́. 

19Yěsô gɔɔn pú’u, ńdɔgɔ ńda’te ntí legwé gie Piɛ ge gÿo kwé yɛ̌, é lɔg gu’te Ssé. 
Yěsô gɔɔn pú’u, ńcʉ́me ngie: Cʉ́me nzèm mèŋ. 

Yěsô pɔ́ ngàŋa kwò we gẅie à kwoŋo yé tɛ’ 

20Piɛ sele nnɛ́, ńgyá ngàŋa kwò gẅie Yěsô kwoŋo yé tɛ’ la, á gẅie mé la ne ńjÿó 
shúm, á ŋwe’e letuŋó Yěsô ńzɛ́te yé ngie: Cʉ̀apʉ̀a awɔ̌ gee sẅǐŋ gù wɔ́ la? 

21Piɛ gyá yé pú’u, ńzɛ́te Yěsô ngie: Cʉ̀apʉ̀a, ńgʉa ná wɔɔn nyìŋ, mbà à kɔ́ ge gÿo 
gÿo yé? 

22Yěsô tsɔ́’ɔ mbwo yé ngie: Mèŋ n dɔɔn ńkwoŋ ngie à gwɔ́ pɔ́ wó tà mèŋ n dá’ 
ḿbiŋ nzèm, mbà à jú áa mǒ ńgwɔ́ kɔ́? Cʉ́m jú pɔ́ nzèm mèŋ. 

23Yěsô gɔɔn yɔɔn nò ná wɛ̌ ngàŋa kwò we pá’ɔɔn, mé gÿo ńcʉ́’ ńgwɔ́ tsetsɛ̀ɛ pʉ̀a 
pé, éshwóŋte shwoŋté ngie wɛ̌ ngàŋa kwò we tě ńdá’a ńkwé wɔ́. Tá, mbà Yěsô 
kaa gɔɔn ngie à tě ńdá’a ńkwé wɔ́ wɔ́. Mbà à gɔ̌ɔn pɔ́ ngie, à lɔɔn ńkwoŋ ngie wɛ̌ 
nyìŋ gwɔ́ pɔ́ wó tà à lá’ ńgíŋ ńtó, mbà à ye Piɛ áa mǒ ńgwɔ́ kɔ́ wɔ́. 

24Wɛ̌ ngàŋa kwò Yěsô gẅie mé gɔɔn, la gyá mɔɔn menò, yé zɔ la ŋwe’e. Peg piŋ ne 
ńzsé ngie nò gie à gɔɔn áa nénʉ́. 

25Yěsô la gíŋ ńgÿo tsɔ́ menò tà é gyɔ́ɔn gyɔ̌ɔn. Nkwǎŋ ngie mé la gwé’e ḿbyɛ́te 
ńŋwe’e, mbà ńgwɔ́ meŋwà’ne le kúu tsɛ̀ɛ njÿó yɔɔn ntsèm wɔ́. 

Megàŋ ntúm 

Megàŋ ntúm 1 

Yěsô ka’á lénáa Zẅìge Ndʉalʉ̌a mbwo pʉ̀a pé 

1Ntʉ́ nzẅìŋ Téofil! 

Mèŋ n da ŋwe’e mvɔ́g mvfò ŋwà’ne, ńnáa mbwo gù ńdɔg ḿbíte menò mie Yěsô la 
gÿó, mbɔɔ mie à la la’te mbwo pʉ̀a ta fó nzyète fà’ ye, 

2ńgʉa ńkúu na lyɛ̌’ gie à la kwɔ́’ né tÿǒ lépwó. À la gwɔ́ kwɔ́’, ńcʉa na Zẅìge 
Ndʉalʉ̌a, ńtsẅii mmó gie ngàŋ ntúm gie à la tsɔ́’ ge cʉ́’ʉ ně gÿo. 

3À la gyá ngɔ́’ tà ńkwé, ńgÿo ńzíme nà legwé. Ńdɔg mentí tà ńgyɔ́ɔn, ńnyɛ mbùm 
ye mbwo pɔ́b pɔɔn, ngie aa ntentʉ́, tà ńgwaa ńgwɔ́ pɔ́ le gíŋe ḿmʉ́’te wɔ́, ńkẅɛɛ 
mvfò pɔ́b kẅɛ nà melyɛ̌’ móm lekùɔ, ńně shwóŋó wɔ́b nò nà nò lefùɔ Ssé. 

4Pâ pɔ́ fó lyɛ̌’ ńne ḿbúte ḿpfɛ́ɛ mmó, á tsẅi né pɔ̌b ngie, tà pɔ́ fó Yerósalem ńgʉa 
ngʉ̀a shʉ̀shʉ̀a. Pɔ́ ke ńnéŋe pɔ́ wó, ńzẅí’te mmó gie Tá la ka’a lénáa mbwó pɔ́b. 

5Á gwɔ́ pá’ à la shwóŋó wɔ́b ngie: Jâŋ la nù’ pʉ̀a ntse, tá ńgʉa ná pɔ́b, mbà é cʉ́’ 
lyɛ̌’ shÿɔ́’ɔ tsɔ́ wɔ́, e Ssé ńnéŋe wɔ́b mbwo Zẅìge Ndʉalʉ̌a. 

Yěsô kwɔ̌’ né tÿǒ lepwó 

6Megàŋ ntúm la cú’te pú’u, ńzɛ́te Yěsô ngie: Andè, yɔɔn lɔgɔ ńgwɔ́ fʉ̀’ gie ɔ̀ ge gÿo 
tà lefùɔ piŋe mbwo Israel keen? 

7Yěsô tsɔ́’ɔ mbwo pɔ́b ngie: Pi zɔ tè gẅiin lézsé kà fʉ̀’ wɔ́, ka lyɛ̌’ gie mɛ̌ menò ge 
gÿo wɔ́. Tá gíle yé zɔ la kwaŋte ńzáb. 

8!Pi zsé pɔ́ ndà’ ngie à Zẅìge Ssé ge gÿo tóo ná pi, é náa gẅi metʉ̀. Pi lɔg ńku’u 
léshwóŋó kɔ̀ɔkɔ́ɔ gie pi zsé nà mèŋ! E zyé Yerósalem éshwóŋ shwóŋ maga Jẅidea. 
E piŋ fó Samalîɛ, éshwóŋ shwóŋ kúu jʉ’ gie tsetsá’ zsote wó. 

9Yěsô la gɔɔn yɔɔn nò tà ńtsẅé jʉ’, pɔ́ tyé ńnyé ne ńdíe yé líe, á kwɔ́’ le tÿǒ. Tsɔ́ 
melɔ́ɔn pwoon yé, á pyéte menÿɔ́g pɔ́b. 

10Á ne ńkwɔ́’ɔ, pɔ́ tyé ńké ne ńdíe lefaŋ líe. Tsɔ́ pʉ̀a mépʉ́a lêen ńkẅɛ ńtyé lejʉ́ŋ 
pɔ́b, ḿmá’ mefefɔ́gɔ nzsǒ, 

11ńgɔɔn né pɔ̌b ngie: Pà Galilea, pi tyě náŋte tÿǒ lepwó mélà’a kɔ́? Yěsô wɛ̂ gẅie 
Ssé fǒ mbwo pi ésa’a yé ńdɔg ńgee tÿǒ lépwó lɛ̀, à ge gÿó gíŋe piŋ nzèm pɔ́ na ntí 
gie pi gyǎ á lɔgɔ ńgee lɛ̀. 

Mé tsɔ’ɔ́ Matias ńdɔg ńkúbe twó Jẅidas 

12Megàŋ ntúm Yěsô lêen ńké fó lekwɔ’ɔ́ metÿǒ mèvɛ olive ḿbiŋ nzèm né 
Yerósalem. Lefǒ nà sɛ̌ lekwɔ’ɔ́, ńgʉa kúu wó, á gwɔ́ mmó tà’ kilo mítà. 

13Pɔ́ kúu Yerósalem, ńkwɔ́’ɔ ná ndêg we tÿǒ, ńkúu tsɛ̀ɛ lûm ndá gẅie pɔ́ lɔ́ɔn 
ńcú’te wó. Wɔɔn laa Piɛ, ńgÿo Jâŋ pɔ́ Jâg, ńgÿo Ndeléya. Wɔɔn gwɔ́ Filib, ńgÿo 

Tomáse, pɔ́ Patelemî mbɔɔ Matio. Wɔɔn gwɔ́ Jâg míŋ Alfe, ńgÿo Símo gẅie mé 
lɔ́ɔn ńtóŋo yé le mûɔ ngwòŋ, pɔ́ Jẅide míŋ Jâg. 

14Pɔ́b métsèm lɔ́ɔn ńdɔgɔ tà’a zẅìge ésẅíŋte Ssé té tsó, pâ Malîɛ má pà Yěsô, ńgÿo 
petsɔ́ pànzwě mbɔɔ mefɛ́ Yěsô. 

15Á gÿo ńgwɔ́ tsɔ̌ lyɛ̌’, mefɛ́ mefɛ́ cú’te ssé, (tà ńgwɔ́ mmó pʉ̀a nkÿo lemóm mbʉ́a). 
Piɛ lu ssé, ńtyé tsetsɛ̀ɛ pɔ́b ńgɔɔn ngie: 

16Mefɛ́ mefɛ́, á ka ne ńzɛ́te ngie ammó gie Zẅìge Ndʉalʉ̌a la lɔg ncwò fùɔ Ndavíd 
ḿbÿé, mé ŋwe’e tsɛ̀ɛ ŋwà’ne Ssé à pumte. Á nò gie à la tʉ́ njÿó ńgɔɔn ntí Jẅidas 
gẅie yé zɔ kéen ńkẅɛɛ nnyɛ̀ nzsè tá mé gwoon Yěsô. 

17Tá mbà à kaa tsɔ̌ tà’ nyìŋ nà nùɔ yég megàŋ ntúm. Tà ńgíŋe ńgẅiin yé twó fà’ gie 
à ge gÿo tsetsɛ̀ɛ pege. 

18À kéen ńkẅé nkáb sóon, ńdɔg ńjú nká’, ńkúu wó, ńgwe ssé mvfò mvfò. Lepfòm 
sé vɛ́. Ntú mé kẅɛ sa jʉ’. 

19Yerósalem ntsèm ntsèm la jú’u yɔɔn nò, tà ńtsẅi lezíŋ nká’ ngie: Akelduma, 
ńdɔgɔ ńgɔɔn ńgie nká’ metse. 

20Á zɔɔn ńgwaa gwɔ́ mbà mé la ńŋwe’e tsɛ̀ɛ ŋwà’ne me zɔ́bɔ ntse ngie: Á poŋ ndá 
ye cʉ́’ʉ fòmo ndá Mbɔ́ɔn nyìŋ lelá’ ńgíŋe ńnéŋe tsoló, ńgíŋe ńcʉ́me ngie tsɔ̌ nyìŋ 
ndyɛ’ɛ jÿó jʉ’ yé. 

21-22Áa yɛ̌ tá á ne ńzɛ́te ngie pege gʉa tsetsɛ̀ɛ pʉ̀a pie pega pɔ̌ kɔ̌ɔn ńzɔ́gɔ ńgiŋe 
nzèm Cʉ̀apʉ̀a Yěsô, tà fó fʉ̀’ gie Jâŋ la ne ńnu’u pʉ̀a ntse ńkúu nà lyɛ̌’ gie mé la 
lɔgɔ Yěsô éfó tsetsɛ̀ɛ pege ńgʉa, éfa’a tà’ nyìŋ, pega pɔ́ púte métsèm éshwóŋó 
mmó gie pege zsé nà Ndè wege Yěsô. Á ná pá’ à la zíme nà legwé. 

23Mé la tÿɔ́g pʉ̀a mepʉ́a ssé. Wɔɔn laa Yesyɛ̂b gẅie mé lɔ́ɔn ńgíŋe ńtóŋo yé le 
Mbarsabas, setsɔ́ lezíŋ sé gíŋe ńgwɔ́ le Jẅistẅis. Wetsɔ́ nyìŋ gwɔ́ Matias. 

24Mé leen ńké sẅíŋte Ssé ńgɔɔn ngie: Cʉ̀apʉ̀a, gù gẅie ɔ̀ zsé ntʉ́m mânyìŋ ntsèm 
lá, gʉa nà pʉ̀a pɔɔn mépʉ́a, ńnyɛɛ wég nyìŋ gẅie ɔ̀ tsɔ’ɔ́ yé. 

25Wɛ̌ nyìŋ cʉ́’ʉ ngàŋ ntúm Yěsô, ńtyé nà jʉ’ gie Jẅidas kaa wó tá ńgwá’ ńgʉa né yé 
jʉ’ la. 

26Ésẅíŋte Ssé tà ńtsẅé jʉ’, ḿma’a tyèente lélɔg fa’a nyìŋ gẅie Cʉ̀apʉ̀a tsɔ́’ɔ yé, á 
gwe nà Matias. Mé kẅi’i yé nà nùɔ megàŋ ntúm ntsɔ́b yemɔ’ɔ́ nê legém. 

Megàŋ ntúm 2 

Zẅìge Ssé tǒ nà pʉ̀a Kristo 

1Alyɛ’ɛ́ línɔ́ɔn gie mé tóŋo le Paŋtekɔ̂d gÿo ńtó, á gwɔ gwɔ, mbà megàŋa kwò Yěsô 
cu’té tà’a jʉ’ métsèm. 

2Mé ńnéŋe tà ńjú’ jʉ’ fó tÿǒ lépwó ńzye lénʉ’ʉ, ńnʉ’ʉ pá’ fʉ̀’ gie ntʉ̀ fóm ne ńcʉa 
lá, ńnʉ’ʉ nʉ’ʉ tà mbú ńjÿó ndá gie pɔ́ lá ńnéŋe wó. 

3Pɔ́ gyá tsɔ́ shúm kẅɛ, ńgwɔ́ pá’ lʉ́me mmɔ̌g lá, éshʉ́ate ńtyé nà wɔ̌wɔ́ɔ tsetsɛ̀ɛ 
pɔ́b. 

4À Zẅìge Ndʉalʉ̌a pú ńjÿó wɔ́b métsèm. Pɔ́ zye leshwóŋó meshwóŋè melá’a 
ndyɛ̀’ɛ, éshwóŋó pá’ Zẅìge nǎ tʉ̀ ngie pɔ́ shwóŋó pú’u. 

5Á laa ná mɛ̌ melyɛ̌’, pà Yuda pie pɔ́ gÿo mekù’ Ssé, mbà pɔ́ ka fó tsɛ̀ɛ métúm 
ntsèm ńtó ńgwɔ́ Yerósalem. 

6Pɔ́ jú’ pá’ jʉ’ nʉ’ʉ pú’u, ńnɔ́ɔnte ńtó ńcú’te tà ńgwɔ́ pɔ́ nùɔ. Á gwaa kʉ’ʉ wɔ̌wɔɔ, á 
jú’ megàŋ ntúm lɔgɔ pɔ́ kwà’ shwóŋó yɔ́b lá’ gie à fóo né wó ńgɔɔn nò. 

7Á gwaa kʉ’ʉ wɔ́b pɔ́ gíŋe ne saŋa nÿɔ́g ńgɔɔn ngie: Pʉ̀a pie é shwóŋó lɛ̀ té gwɔ́ pɔ́ 
pʉ̀a Galilea métsèm gwɔ́ lê? 

8Á piŋ ńgÿo lêkɔ́ wɔ̌wɔɔ nà pege cʉ́’ʉ ńjú’u, pɔ́ shwóŋó pɔ́ kwà’ shwóŋe lá’ ye? 

9Epʉ̀a pie pɔ́ fóo Parte mbɔɔ pe Medes, ńgÿo pe Elam ée tsetsɛ̀ɛ pege jʉ’ɔɔn. Mbɔɔ 
pʉ̀a pie é ńnéŋe Mesopotamia lâ pie ée Jẅidea. Epʉ̀a Kapadosia mbɔɔ pʉ̀a Pôŋ lâ 
pʉ̀a nà pàga ngwòŋ Azia gwɔ́ pɔ́ ssé. 

10Pàfó Filigia pɔ́ Panfilia pɔ́ Egipto, pàfó Sirɛne á nà pàga ngwòŋ Libia, pàfó Roma 
gwɔ́ pɔ́ ssé. Lâ pà Yuda pie pɔ́ ée lá’ɔɔn nà melyɛ̌’ mɔɔn. 

11Etsɔ́ pʉ̀a tsetsɛ̀ɛ pɔ́b gwɔ́ pà Yuda lyɛ’ɛ́ nzyé, petsɔ́ gwɔ́ pʉ̀a pie pɔ́ la zẅíŋe nò 
Ssé pà Yuda. Té tʉ́ pàfó Kelɛt lâ Arabia. Á gÿo lêkɔ́ pege metsèm jú’u kwà’ nà 
meshwóŋe mégé mie ée mentí mentí, pá’ pʉ̀a pɔɔn gɔɔn pá’ mefà’ Ssé fáŋ pú’u? 

12Á pú ńkʉ’ʉ wɔ́b tɛ’. Pɔ́ kwaŋ pɔ́ té cʉ́me, ńcʉ́’ sele ńzɛ́te tsetsɛ̀ɛ pɔ́b pɔ́ ngie: 
Yɔɔn nò lɔgɔ ńgɔɔn ngie kɔ́? 

13Tá petsɔ́ pʉ̀a ně ńgẅe ngàŋa kwò Yěsô gẅe, ńgɔɔn ngie: Pʉ̀a pɛ̂ pʉ̌a melù’. 

Piɛ ne ńgɔɔn nò mbwo lá’ 

14Piɛ pâ megàŋ ntúm ntsɔ̀b yémɔ’ɔ́ lêen ńké ńdu ssé. Piɛ lɔg kwà’ ngyè te tʉ̀ ńgɔɔn 
né lá’ ngie: Pi pà Yuda, tà mbɔɔ mânyìŋ ntsèm gẅie aa Yerósalem lyɛ̌’ɔɔn, pi 
zẅí’te, mèŋ n ge shwóŋó gẅi mmó gie áa yɛ̌. 

15Pʉ̀a pɔɔn kaa pʉ̌a melù’ pá’ pi kwaŋa lɛ̀ wɔ́. Wɔɔn zɔɔn ńnyé ńgwɔ́ pɔ́ nèm 
lepfwɔ’ɔ́ mba’ámba’. 

16Anò gie Joel, ntsẅì nkʉ̀ Ssé la tʉ́ njyó ńgɔɔn zɔ̌ pá’ɔɔn ńdɔgɔ ḿbumte. 

17À la gɔɔn ngie Cʉ̀apʉ̀a gɔ̌ɔn ngie: Alyɛ’ɛ́ nzsònzèm ge lá’ ně ku’u, n ńnéŋe Zẅìge 
yɔ́ɔn ná nyìŋ mésoŋ ntsèm; gubé gí yé mbàŋa mbɔɔ yé pànzwě ge lá’ cʉ́’ pà Ntsẅì 
nkʉ̀ pɔ́ɔn. Mèŋ n ge gÿo púɔ ngwàshùm pí gyá menkʉ̀’ʉ nò, n dɔg njÿòon ńgɔɔn 
nò mbwo mezẅìŋe pʉ̀a pie ée tsetsɛ̀ɛ pi. 

18Oon, mèŋ n ge táa ná mɛ̌ melyɛ̌’, é gÿó Zẅìge yɔ́ɔn kúu na menkwɔɔn pɔ́ɔn pe 
mbàŋa mbɔɔ pe pànzwě. Pɔ́ cʉ́’ pà ntsẅì nkʉ̀ pɔ́ɔn. 

19Mèŋ n ge lá’ gÿo ndàa gyá nò kẅɛɛ lefàŋ. Menò mmɔɔn mmɔɔn kẅɛɛ ndùmo ssé 
tsetsá’. Mé gyá metse, ńgyá mmɔ̌g, ńgyá pá’ ndyé fu’u, 

20Alyɛ’ɛ́ lá’ Cʉ̀apʉ̀a ge lá’ gwaa tó, lejÿɔ́g nèm zɔɔn sele síŋ, lejÿɔ́g saŋ sele mbaŋ 
pá’ metse lá. Yɛ̌ lyɛ’ɛ́ lá’ ge lá’ gwɔ́ kwà’ lyɛ’ɛ́ nò, é gwɔ́ lyɛ̌’ gie e Ssé nyɛɛ mmó gie 
aa yɛ̌. 

21À ké ńgwɔ́ pú’u, mânyìŋ ntsèm gẅie à ga’te ńtóŋo Cʉ̀apʉ̀a, à tsẅɛ́. 

22Piɛ gíŋe ńgɔɔn ngie: Pà Israel, pi teŋe tuŋo gí ńjú’u nò yɔɔn gie mèŋ n gee gɔɔn 
lɔɔn. Yěsô múɔ Nǎzarɛd, aa pá’a ńgwɔ́ nyìŋ gẅie Ssé ka kwà’ ńnyɛɛ mbwo pi ngie 
yé zɔ ka tumo yé. À ka lɔg pá’ à ka cʉa na yé ńgÿo menò mmɔɔn mmɔɔn, ńgÿo 
ndaa gyá, ńgíŋ ńnyɛɛ gẅi meliŋé menò ntí ntí. Tà pi cwoŋo ne ńzsé. 

23Wɔɔn aa nyìŋ gẅie mé la ńnéŋe mbwo pi, á gwɔ́ pɔ́ pá’ e Ssé la lá’ ńkwaŋte ńzáb. 
Pi lêen ńké gÿo pàtezsě Ssé kime yé nà tÿǒ nkǐ, ńzẅé yé. 

24Tá e Ssé la kyɛ́’te menkÿo legwé nà yé, ńzíme yé mélà’ mie, á la zɔɔn ńtʉ́ pà’ à 
lɔɔn ńgwɔ́ legwé ńnéŋe yé ndá tsǎŋ. 

25Pi zɔɔn ńju’u nò gie fùɔ Ndavíd la gɔɔn ńtí ye, à la gɔɔn ngie: N da ne ńgyá 
Cʉ̀apʉ̀a, à gwɔ́ mvfò mèŋ fʉ̀’ ntsèm, Á gwɔ́ nà gwǒŋo pwó yɔ́ɔn yé tʉ̀, nně ńtóonte 
wɔ̀ɔn, légwɔ́ gie ntʉ́m wɔ̀ɔn té vege wɔ́. 

26Áa yɛ̌ tá ntʉ́m wɔ̀ɔn ńnéŋe ńjú’ mboŋó, ngyè lekág zɔ kẅɛɛ ncwò mèŋ. N zɔɔn fó 
ńkwé kwé, mbà pfó yɔ́ɔn ge nuŋe ne pyɛ́bɛ pyɛ̌b, 

27mélà’mie à lɔɔn ńgwɔ́ ɔ́ légwá’a wɔ̀ɔn lá’ mepfó wɔ́, ḿbiŋ ké lezẅíŋ ngie nyìŋ 
gẅie ɔ̀ la tsɔ́’ɔ yé à lʉ́ʉ tsɛ̀ɛ lesyè wɔ́. 

28Ɔ̀ ka nyɛɛ wɔ̀ɔn memánzsè mie n ge pfó mǒ tá tsẅɛ́. Mèŋ n ge tó gwɔ́ jʉ’ gie ɔ́ɔ 
wó, anò poŋo wɔ̀ɔn. M bú ńkág tɛ’. 

29Mefɛ́ pɔ́ɔn, pi zẅíŋ ngie n zyɛ́b zyɛ́b shwóŋó gẅi nò á ná mangʉa njʉ̀’ wégè fùɔ 
Ndavíd. À la kwé, mé tuŋo yé tà lesyè sé ké ńgwɔ́ pɔ́ lá’ɔɔn ta ńkú lyɛ̌’ɔɔn. 

30Tá’ à laa ntsẅì nkʉ̀ Ssé, ḿbiŋ ne ńzsé nò gie Ssé la ká’a mbwo yé tà ńkʉa ngie yé 
Ssé ge lá’ gÿo, múɔ gẅie à kẅɛɛ nà ngẅɛ̀ yé zɔ ńnéŋe nà leŋe lefùɔ yé. 

31Á laa pú’u, mbà fùɔ Ndavíd tʉ́ njÿó ńzsé ngieNzà’nkÿo ge lá’ zíme nà legwé. Áa 
yɛ̌ tá à la gɔɔn nà Nzà’nkÿo ngie: E Ssé ka té gwá’a yé, á zsó lá’ mepfó wɔ́, ḿbiŋ 
nke te zẅíŋ ngie à lʉ́ʉ tsɛ̀ɛ lesyè wɔ́. 

32Nzà’nkÿo aa Yěsô. E Ssé ka zíme yé nà legwé, peg pɔɔn metsèm ne shwóŋó yɔɔn 
nò, á gwɔ́ nò gie peg ka gyá. 

33E Ssé ka gÿo, á kwɔ́’ tà ńnéŋe nà gwǒŋo pwó yé ye tʉ̀. Áa fʉ̀’ɔɔn pá’ɔɔn, mbà Tá 
wé Ssé cʉmé Zẅìge Ndʉalʉ̌a mbwó yé, á gwɔ́ pá’ yé Ssé la ka’. Ammó gie pi jú’u 
ḿbiŋe ńgyá lɛ̀, áa Zẅìge Ndʉalʉ̌a ŋwɛ́ gie Yěsô nǎ né pʉ̀a pé. 

34Fùɔ Ndavíd lé twó yé léen ńké tè tÿǒ lépwó kwɔ́’. Tá ńké ńgɔɔn nò ńtí Nzà’nkÿo 
ńgie: «Cʉ̀apʉ̀a Ssé gɔ̌ɔn mbwó wɔ̀ɔn Ndè ngie: Néŋe nà gwǒŋo pwó yɔ́ɔn yé tʉ̀. 

35Ńzẅí’te mèŋ n dɔg megàŋ mbù pú, ńgÿo ntÿɔ́gɔ mekwò mú». 

36Pú’u la, ngwòŋ ngẅɛ ndá Israel, pi gẅiin lekwà’ ńzsé mboŋó ngie, Yěsô gẅie pi 
ka kime yé nà tyǒ nkǐ la, àa yé gẅie e Ssé ka lɔgɔ yé ńgÿo Ndè, ńgíŋe ńdɔgɔ yé 
ńgÿo Nzà’nkÿo. 

37Pʉ̀a jú’u yɔɔn shwóŋè, á pú ńkúte wɔ́b tɛ’. Pɔ́ zɛ́te Piɛ pâ petsɔ́ megàŋ ntúm 
ngie: Mefɛ́ mefɛ́, tà peg ge gÿo lêkɔ́? 

38Piɛ tsɔ́’ɔ mbwó pɔ́b ngie: Pi kúbe mà. Wɛ̌ nyìŋ wɔ́ nà pi zẅíŋ mé nu’u ye ntse nà 
lezíŋ Yěsô Kristo. Légwɔ́ gie e Ssé ge lege menò tepoŋ mé é naa mbwó yé. E Ssé 
lêen ńké ńnáa Zwìge Ndʉalʉ̌a né pi. 

39Méla’mie eshúm sie e Ssé la ka’, à lɔ̌ɔn ńka’a mbwo pi, mbɔɔ mbwo gubé gí. À 
lɔ̌ɔn ńka’a mbɔɔ mbwó pʉ̀a pie pɔ́ ńnéŋe ngʉ̀a shʉ̀shʉ̀a, é ngwòŋ pʉ̀a metsèm pie 
Cʉ̀apʉ̀a Ssé yégè ge gÿo tóŋo wɔ́b. 

40Piɛ la gíŋ ńcwoŋo ńgɔ́ɔn nò mbwo pɔ́b lelɔg shwóŋó wɔ́b mmó gie à ne ńzsé nà 
Yěsô, ńně ńkẅiŋte wɔ́b ńgɔɔn ngie: Pi fó nùɔ pʉ̀a pie ée tsɛ̀ɛ njÿó fʉ̀’ɔɔn gie á léen 
fʉa mánzsè ńkẅɛ ńzsé ngie pi ge tsẅɛ́. 

41Pʉ̀a tà ńgyɔ́ɔn la jú’u nò gie Piɛ gɔ̌ɔn, ńzẅíŋ, mé nu’u wɔ́b ntse. Mé la nu’ pʉ̀a 
ntse lyɛ’ó tà ńgwaa ńgwɔ́ pɔ́ gwɔ́ ntsá’ tá. Pɔ́ kẅi’i nà nùɔ pʉ̀a Yěsô. 

Leńnéŋe we pʉ̀a Yěsô 

42Pɔ́ lɔ́ɔn ńtóo fʉ̀’ ntsèm té tsó, megàŋ ntúm zí’i wɔ́b nò Ssé, ńně ńtemte ńnéŋe pá’ 
pùɔ memá la, ḿbúte ḿpfɛ́ɛ mmó, ḿbiŋe ńcú’te sẅíŋte Ssé. 

43Megàŋ ntúm la ně ńgÿo menò mmɔɔn mmɔɔn mbɔɔ pâ ndàa gyá. Pʉ̀a métsèm 
gyá pú’u, ńcʉ́’ʉ ḿmɔɔn mmɔɔn. 

44Pàzẅíŋe nò Yěsô metsèm la gẅiin pɔ́ tà’ ntʉ́m, ńteme shúm sɔ́b tem. 

45Pɔ́ lɔ́ɔn ně sẅiŋe metsetsá’ mɔ́b mbɔɔ shúm tʉ̀ nzẅìŋ sɔ́b, ńdɔgɔ nkáb ńtóo mé 
gábte ńná ye wɔ̌wɔ ɔ pɔ́ pá’ e ge ku’u nà yé nò. 

46Á lɔ́ɔn ńgwɔ́ ngwòŋ lyɛ̌’ ntsèm, lelè’e wɔ́b gwɔ́ ngie pɔ́ cú’te jʉ’ʉ Ssé. Pɔ́ kúu 
mendá ḿbute ḿpfɛ́ shúm, ńjyó shúm lejÿo pɔ́ nê lekág. Wɔ̌wɔɔ gẅiin pɔ́ ntʉ́m 
mbòŋo. 

47Pɔ́ lɔ́ɔn ńgu’te Ssé tɛ’. Alá’a ntsèm kwoŋ yɔ́b ntí leńnéŋe. Á gwɔ́ lyɛ̌’ ntsèm, 
Cʉ̀apʉ̀a ně ńdɔgɔ pʉ̀a pie à gyǒ pɔ́ tsẅɛ́, ńdɔgɔ ńkẅi’i nùɔ yɔ́b. 

Megàŋ ntúm 3 

Piɛ gÿǒ tsɔ̌ ngàŋa kwʉ́’te zeŋe 

1Á gwɔ́ tsɔ̌ mbÿɛ̀ njÿó, tà nèm tá fʉ̀’ gie mé tsyɛ’te Ssé ne ńku’u. Piɛ pɔ́ Jâŋ pʉ ńgʉa 
jʉ’e Ssé. 

2Á gwɔ́ gwɔ́, mbà mé lɔ́ɔn ńkaa tsɔ̌ ngàŋa kwʉ́’te ńdɔgɔ ńtóo lyɛ̌’ ntsèm, ńnéŋe yé 
ncwò kɔ̀’ gẅie mé tóŋ le ncwò ndá meshùm. Pá’ à ge lúɔ shúm mbwo pʉ̀a pie pɔ́ 
cʉa jʉ’ó ńgee tsɛ̀ɛ jʉ’e Ssé. Wɛ̌ nyìŋ gwɔ́ gẅie mé la gwɔ́ zyé yé á gwɔ́ pɔ́ ngàŋa 
kwʉ́’te. 

3Á gyá Piɛ pɔ́ Jâŋ ně ńcʉa ńgee tsɛ̀ɛ jʉ’e Ssé, á lúɔ nkáb mbwo pɔ́b. 

4Piɛ pɔ́ Jâŋ tÿɔ́g menÿɔ́g ná yé. Piɛ gɔɔn mbwo yé ngie, líe weg. 

5Ngàŋa kwʉ́’te nyɛte ńtÿɔ́g menÿɔ́ ná pɔ́b, ńně ḿbyɛ́bɛ, ńně ńkwaŋa ngie á ge gÿo 
lêkɔ́ wɔ́ pɔ́ náa mmó né yé. 

6Piɛ lêen ńké ńgɔɔn mbwó yé ngie: N te tsɔ́ lagá nkáb gẅiin, tá’, ammó gie mèŋ n 
gẅiin, mèŋ n ge náa mbwo gù. Mèŋ, n tsẅii nà lezíŋ Yěsô Kristo múɔ Nǎzarɛd: Lu 
ssé ńgiŋ, 

7ńgɔɔn pú’u, ńkibe pwó yé ye tʉ̀, ńně ḿbʉ’ʉ yé, mekwò mé pâ mejÿɔgɔ́ mekwò 
mé gwóon ńtʉte. 

8Á lu ssé letʉ̀, ńzye légiŋ. Pâ ngàŋ ntúm Yěsô pú ńcʉa ńgee tsɛ̀ɛ jʉ’ʉ Ssé. Á giŋe 
ńkyɛ́te, ńně ńgu’te Ssé. 

9Alá’ gie á laa jʉ’ó gyá pá’ à ne ńgiŋe ḿbiŋe ne ńgu’te Ssé. 

10Pɔ́ nyɛte ńdíe ńgyá á gwɔ́ pɔ́ kwà’ ngàŋ kwʉ́’te gẅie àa ńnéŋe ncwò ndá 
meshùm ńdúɔ shúm la, á kʉ’ʉ wɔ́b. Pɔ́ mɔɔn. Pɔ́ té zsé mmó gie á gÿǒ tá á giŋ wɔ́. 

Piɛ ne ńgɔɔn nò mbwo lá’ tsɛ̀ɛ jʉ’e Ssé 

11Àndÿò ŋwɛ́ ké té ne fóo lejʉ́ŋ Piɛ pɔ́ Jâŋ ésẅɛ’te nnɛ́ wɔ́, alá’ ntsèm gwaa mɔɔn, 
ńnɔ́ɔnte ńtó ńcú’te lejʉ́ŋ pɔ́b, á ncwò kɔ̀’, é gwɔ gie mé lɔ́ɔn ńtóŋo le ncwò kɔ̀’ 
Salomo. 

12Piɛ gyá pá’ pɔ́ ne ńcú’te lejʉ́ŋ pɔ́b pú’u, ńgɔɔn né là’ ngie: Pʉ̀a Israel, pi mɔɔn pá’ 
à zeŋé mélà’ a kɔ́? Pi né ndie wég pɔ́ pá’ fʉ̀’ gie pég lɔ̌g pɔ́ meg metʉ̀ ka pɔ́ meg 
mefà’ nzèm Ssé tá ńdɔg ńgÿo wɔɔn nyìŋ giŋ ńtí kɔ́? 

13Á gwɔ́ pɔ́ ngie e Ssé Ábalam, ńgwɔ́ Ssé Esâg, mbɔɔ yé Yakwɔ́b, ńgwɔ́ Ssé 
pàmangʉa njʉ’ pégè, kéen náa legú’ á mbwo ngàŋa fà’ we Yěsô. Mbà pi ka sẅíŋe 
yé mbwo pàsá’a lá’, ḿmoŋe yé mvfò Pilato. Tá, mbà à la ŋag ntsaŋ ye tà ńzáb ngie 
mé nyé yé. 

14Pi ka moŋe nyìŋ gẅie e Ssé la tsɔ́’, á gwɔ́ ndà’ nyìŋ gẅie aa ndʉŋ ndʉŋ, ḿbiŋ 
sẅíŋte pilato ngie à nyé fÿɛ́ né pi. 

15Pi ka gÿo pú’u, ńzẅé nyìŋ gẅie yé zɔ gÿo tá mé gwɔ́ wó. Tá e Ssé ké ńzíme yé nà 
legwé tà peg gyá yé lê nÿɔ́g még, peg ne sá’a shwóŋó gẅí. 

16Áa nà fʉ̀’ɔɔn, pi ne ńgyá nyìŋ wɔɔn, ḿbiŋ ne ńzsé yé. Á cʉ̌a pɔ́ nà wég lézáb 
ntʉ́m nà Yěsô ŋwɛ́ tá lezíŋ sé ná metʉ̀ mbwo yé, á lɔg ńdu ssé ńtyé mvfò pi. Á cʉ̌a 
pɔ́ nà lezǎb ntʉ́m ná Yěsô tá á gwɔ́ ntentʉ́ pá’ pi ne ńgyá lɛ̀. 

17Mefɛ́ pɔ́ɔn, mèŋ n cwoŋo ne ńzsé mboŋó ngie pi lâ mefùɔ pí ka lɔg pɔ́ gʉ̀gʉ̀ tá 
ńgÿo yɔɔn ntí nò nà Yěsô. 

18Tá’, e Ssé fó mǒ ńgÿo anò gie à la tʉ́ njÿó ńdɔg ncwò pà Ntsẅì nkʉ̀ pé métsèm 
ńgɔɔn á pumte. Yɛ̌ nò gwɔ́ ngie Nzà’nkÿo we kɔ̌ɔn ńge lá’ gyá ngɔ́’. 

19Pú’u lá, pi ké ńkúbe mà gẅi, ḿbiŋe mbwo Ssé. À lege menò tepòŋ mí. 

20À cʉa pú’u, Cʉ̀apʉ̀a gÿo pi gwɔ́ tsɛ̀ɛ sẅétè. À gÿo ńtumo Nzà’nkÿo gẅie à la tʉ́ 
njÿo ńtsɔ́’ɔ yé ntí twó sí, á gwɔ́ Yěsô. 

21Áa nà fʉ̀’ɔɔn Yěsô ké ńgẅiin pɔ́ léńnéŋe tÿǒ lépwó. Tà lá’ ku lyɛ̌’ gie e Ssé ge lá’ 
gÿo akɔ́ɔkɔ́ɔ sele ńcʉ́’ ńgwɔ́ pɔ́ ye sẅe. Pá’ à la lá’ ńdɔg ncwò kwà’ pà Ntsẅì nkʉ̀ 
pé ńgɔɔn tà ntyě sǎg. 

22Mǒsê la zɔɔn ńgɔɔn ngie: «Cʉ̀apʉ̀a Ssé gi ge lá’ túmo tsɔ̌ Ntsẅì nkʉ̀ we. À gwɔ́ 
pá’ mèŋ, ńkẅɛ pɔ́ tsetsɛ̀ɛ pi. À lɔɔn ndà’ ńgɔɔn ngie pi gÿo lêkɔ́ wɔ́ pi jú’. 

23Á gʉa ná nyìŋ gẅie à té lá’ jú’ ncwò wɛ̌ ntsẅì nkʉ̀ Ssé wɔ́, mé fó nùɔ pʉ̀a pie Ssé 
la tsɔ́’, ńkẅile yé, ńzẅé yé». 

24Pà ntsẅì nkʉ̀ Ssé pie pɔ́ la gɔɔn nò tà fó ná Samîɛ, ńkúu nà pʉ̀a pie é lá pɔ́ɔnte 
nzèm ye métsèm, pɔ́ la la’te yɔ́b pá’ mɔ̀ɔn melyɛ̌’ ge lá’ gwɔ́ pú’u. 

25E Ssé lɔ̌ɔn ńdɔgɔ ncwò pàntsẅì nkʉ̀ Ssé ŋwɛ́ ńgɔɔn né pi. Pi gẅiin gí mmó 
nà kʉ̀a gie Ssé la gwa tsetsɛ̀ɛ pàmangʉa njʉ’ pí. Á gwɔ́ pá’ à la gɔɔn né Ábalam 
ngie: Mèŋ n ge lá’ cʉa pɔ́ nà ngẅɛ̀ jù tá néŋ mbʉ́lè nà metsìŋe ndá ntsèm mie ée 
ndùmo ssé tsetsá’. 

26Áa yɛ̌ tá Ssé la gwaa tsɔ́’ɔ ngàŋa fà’ wé é túm, ńzɔɔn ntíi pɔ́ twó sí, ńtúmo yé ngie 
à tó ńnéŋ mbʉ́lè nà pi, ńgÿo awɔ̌wɔɔ tsetsɛ̀ɛ pi wɔ́ gwá’ mefà’ tepòŋ. 

Megàŋ ntúm 4 

Mé ŋagá Piɛ pɔ́ Jâŋ á mvfò pàtsɔ́’te ntsaŋ la’ pà Yuda 

1Piɛ pɔ́ Jâŋ la nyé ńgɔɔn nò mbwo lá’ gɔɔn, pànuŋe pwɔ́’, ńgÿo pàpyɛ̀bɛ jʉ’ʉ Ssé lâ 
pàsadukay tó. 

2Anò pú ne ḿbÿɔ́gɔ wɔ́b tɛ’, mélà’mie Piɛ pɔ́ Jâŋ la ne ńzi’i lá’ ngie e Ssé ge gÿo 
zím pʉ̀a nà legwé pɔ́ ndʉŋ ndʉŋ pá’ à ka zíme Yěsô. 

3Pɔ́ gwoon wɔ́b. Á gwɔ́ gwɔ́ ńcʉ́’ ńgwɔ́ pɔ́ ncwò nzèm. Pɔ́ ńnéŋe wɔ́b ndá tsǎŋ 
légwɔ́ gie pɔ́ ge lá’a wó tá njÿó lʉ́a. 

4Á gwɔ́ gwɔ́, mbà á gʉ̌a ná pʉ̀a pie pɔ́ jú’u shwóŋó Piɛ pɔ́ Jâŋ, lelÿò zẅíŋ. Tà pɔ́ 
gwɔ́ fʉ̀’ó ńgwɔ́ mbàŋa mmó ntsá’ tʉ̀a. 

5Njÿó lá lʉ́a, pàsa’á lá’ pà Yuda lâ melÿò, pâ pàkyagte lepʉ̌ Mǒsê pú ńcú’te 
Yerósalem. 

6Kwà’ pʉ̀a pie é laa jʉ’ó, wɔɔn laa Ánnɔ́ɔn, tándá pànùŋe pwɔ́’, ńgÿo Kaifa, mbɔɔ 
Jâŋ lê Alekzáŋdele, lâ pʉ̀a metsèm nà tsìŋe ndà tándá pànuŋe pwɔ́’. 

7Pɔ́ tsẅi, mé lɔ́gɔ Piɛ pɔ́ Jâŋ ńtóo mvfò pɔ́b. Pɔ́ zɛ́te wɔ́b ngie: Metʉ̀ ka fó nzɔ̌ pi lɔg 
ńgÿo mmó gie pi ka gÿo li? Pi kaa pe’e ńdɔg lezìŋ wɔ́ tá ńgÿo pú’u? 

8À Zẅìge Ndʉalʉ̌a jÿó Piɛ. Á lêen ńké ńgɔɔn ngie: 

9Mefùɔ lá’ pég pâ mekěm pég, peg ka gÿo nò mbòŋo á ná tà’ nkÿǒon. Mé piŋ ńgwɔ́ 
lyɛ̌’ɔɔn ne ńzɛ́te wég pá’, peg ka gÿo tá á zeŋe. 

10Pi metsèm tà mbɔɔ pà Israel tà ḿmag, á ké ně ńzɛ́te ngie pi zsé tà’a nò. Yɛ̌ nò 
gwɔ́ ngie peg ka lɔg pɔ́ lezíŋ Yěsô Kristo mûɔ Nǎzarɛd tá ńgÿo nyìŋ wɔɔn gwɔ́ 
ntentʉ́ pá’ pi gyá lɔɔn. Á Yěsô Kristo wa gẅie pi la kime ye nà tÿǒ nkǐ lá. E Ssé 
kéen ńgÿo á zíme nà legwé. 

11Yé zɔ lɔgɔ ńgwɔ́ tóon gẅie ŋwà’ne Ssé gɔɔn nò nà yé ngie: «Tóon gẅie pàkwɛ́ 
ndá la gwá’, à kéen ńcʉ́’ʉ tóon lezẅé ndá». 

12Epʉ̀a ké ńgẅiin lécʉa pɔ́ ná Yěsô tá ńtsẅɛ, á nue atsɔ̌ nyìŋ ndyɛ̀’ɛ tè tsɛ̀ɛ yɔɔn 
njÿó ńgwɔ́ gẅie e Ssé la zába yé légwɔ́ gie pege ge cʉa nà yé tsẅɛ wɔ. 

13Epʉ̀a pie la ńnéŋe ssé ně ŋaga wɔ́b, gyá ntí gie Piɛ pɔ́ Jâŋ lɔ̌g ńgɔɔn nò té pɔ́g á 
kʉ’ʉ wɔ́b, mélà’mie pɔ́ la ne ńzsé ngie pɔ́ gwɔ́ pɔ́ memeen pʉ̀a, mbà pɔ́ la té zí’i 
sekúd tɛ’ wɔ́. Pɔ́ léen ńké ńdiŋ ngie pɔ́ gÿo pu’u, á nue pâ Yěsô kɔ́ɔn ńteme kwò 
ńgiŋe. 

14Ńně ńgyá pá’ nyìŋ gẅie à ka zeŋe tyé lejʉ́ŋ Piɛ pɔ́ Jâŋ, pɔ́ té gíŋe ńzsé tsɔ́ nò gie 
pɔ́ ge gɔɔn wɔ́, 

15ńdêen ńké ńtsẅi mé gÿo pɔ́ fó jʉ’ʉ ntsaŋ ńkẅɛ. Pɔ́ kwaŋte pá’ pɔ́ ge gÿo, 

16ńgɔɔn ngie: Pege ge gÿo lêkɔ́ ná pʉ̀a pɔɔn? Pʉ̀a metsèm, ee Yerósalem wɔɔn ne 
ńzsé yɔɔn nò mmɔɔn mmɔɔn gie pɔ́ ka gÿo. Tà à lɔɔn ńgwɔ́ pege é le moŋe. 

17Tá’, pege vege wɔ́b, ḿbebe wɔ́b, ngie tà pɔ́ gíŋe ńkẅi’i ńdɔg lezíŋ Yěsô ńgɔɔn nò 
mbwo tsɔ́ sɔɔn nyìŋ á lá’ yɔɔn. À cʉa pú’u, yɔɔn nò le gíŋe sa jʉ’ wɔ́. 

18Pɔ́ lêen ńké ńtóŋo Piɛ pɔ́ Jâŋ, ńgɔɔn né pɔ́b ngie: MÀbɔ́ɔn pi le gíŋe ńkím lezíŋ 
Yěsô. Ta pi gíŋe ńzí’i nò yé mbwo pʉ̀a. 

19Tá’ Piɛ pɔ́ Jâŋ tsɔ́’ɔ mbwo pɔ́b ngie: Ammó gie e Ssé ne ńkwoŋo gwɔ́ ngie mé jú’ 
pɔ́ ncwò gẅi kà wé? Pi gyá gí ngie kɔ́? 

20Á gʉa nà peg, mbà à lɔɔn ńgwɔ́ peg léláŋte nà nò gie peg la jú’ ḿbiŋ ńgyá wɔ́. 

21Pàsá’ ntsaŋ é gíŋe ńnyɛte ḿbebe wɔ́b, ńnyé wɔ́b pɔ́ gʉa. Mbà pɔ̀ fǎ’ shÿo gẅie pɔ́ 
ge fó mǒ lɔg nyɛɛ wɔ́b ngɔ́’, pɔ́ té gyá ńtí lá’. Á nue pʉ̀a metsèm laa jʉ’ó, ńně ńgu’te 
Ssé nà mmó gie á ka cʉa. 

22Á gíŋ ńgwɔ́ gwɔ́ nyìŋ gẅie à la zeŋe nà ntí ye mmɔɔn mmɔɔn lɔɔn, la gwaa gwɔ́, 
mbà à tɔ̌g ngù’ móm lekúa. 

Pʉ̀a Yěsô ne sẅíŋte Ssé 

23Mé la gwɔ́ tà nyé wɔ́b, Piɛ pɔ́ Jâŋ gʉa ńkẅɛte pʉ̀a pɔ́b. Mbú ḿbíte menò mie 
metándá pànuŋe pwɔ́’ lâ pàsá’a lá’ ně ńgɔɔn né pɔ́b, éshwóŋó wɔ́b. 

24Pɔ́ jú’ pú’u, ńdêen ńké mbú ńcú’te ssé ńdɔgɔ tà’ ncwò ńzye lésẅíŋte Ssé ńgɔɔn 
ngie: Cʉ̀apʉ̀a, gù zɔ la nyɛte lefàŋ pɔ́ tsetsá’, ńnyɛte ntse, ńnyɛte kɔ̀ɔkɔ́ɔ wɔ́ gie áa 
ná mɔɔn mejʉ’. 

25Ɔ̀ la gÿo Zẅìge Ndʉalʉ̌a jÿó mangʉa njʉ̀’ wég fùɔ Ndavíd gẅie à laa ngàŋa fà’ gù, 
á gɔɔn ngie: Atúmo túm kwé’e mekẅi mɔ́b mvfò Ssé mélà’a kɔ́? Melá’ melá’ fa’a nò 
pá’ɔɔn á gwɔ́ mélà’a kɔ́? 

26Mefùɔ ndùmo ssé tsetsá’ ne ńtáŋte ncù, pàsá’a lá’ gíŋe ne ńcú’te yɔ́b ńtáŋa ngie 
pɔ́ ge lÿɔ́’ɔ Cʉ̀apʉ̀a Ssé le ncù, mbɔɔ nyìŋ gẅie à la zɔ́’ɔ yé ńdɔg ńgÿo fùɔ 

27Áa kwà’ nò. Herôd pɔ́ Ponte Pilato kéen ńcú’te á tsɛ̀ɛ tÿǒsoŋ yɔɔn pâ pàtúm tà 
mbɔɔ tsɔ́ metsìŋe ndá Israel, ńcú’te pú’u, lélÿɔ́’ɔ Yěsô, á ngàŋa fà’ gù gẅie ɔ̀ la tsɔ́’, 
ńzɔ́’ɔ yé. 

28Pɔ́ la táŋa yé pú’u, ńdêen ḿbú ńgÿo kɔ̀ɔkɔ́ɔ gie gù Ssé, ɔ̀ lá lá’ ńtʉ́ njÿó ńkwaŋte 
ńzáb ngie á ge lá’ gwɔ́ pú’u. 

29Cʉ̀apʉ̀a, líe fʉ̀’ɔɔn tá ńgyá pá’ pɔ́ ne ḿbebe weg. Náa shÿɔ́g mbwo ngàŋa fà’ jú, 
pɔ́ shwóŋó nò jú té pɔ́g. 

30Náa weg metʉ̀ lélɔg ńgÿo pʉ̀a zeŋe, lélɔg ńgÿo menò mmɔɔn mmɔɔn pâ ndàa 
gyá, á ná lezíŋ Yěsô, á ngàŋa fà’ gú gẅie ɔ̀ la tsɔ́’. 

31Pɔ́ la sẅíŋte Ssé ta ńtsẅé jʉ’, ajʉ’ gie pɔ́ la cú’te wó cʉ’ʉ. À Zẅìge Ndʉalʉ̌a pú 
ńjÿo wɔ́b métsèm. Pɔ́ zyé leshwóŋó nò Ssé té pɔ́g. 

Epʉ̀a Yěsô lɔ́ɔn ńgẅiin tà’a pɔ̀ɔn 

32Anùɔ pʉ̀a Yěsô lɔ́ɔn ńgẅiin pɔ́ tà’ ncwò, ńgẅiin pɔ́ tà’ ntʉ́m. Atsɔ̌ nyìŋ ná pɔ́b 
lɔ̌ɔn tě ńgẅiin mmó ngie á gwɔ́ pɔ́ yé wɔ́. Pɔ́ lɔ́ɔn ńteme shúm tem. 

33Á fó mǒ e Ssé náa máamáa metʉ̀ né megàŋ ntúm Yěsô, pɔ́ lɔg ńkẅi’i sá’a ná ntí 
gie pʉ̀a ge ju’ e zsé ngie e Ssé ka zíme Cʉ̀apʉ̀a Yěsô nà legwé. E Ssé ne ńnéŋe 
mbʉ́lè nà pʉ̀a Yěsô metsèm pá’ɔɔn tɛ’. 

34Tsɔ̌ nyìŋ na pɔ́b lɔ̌ɔn tě ńzága mmó wɔ́, mélà’mie pʉ̀a metsèm tsetsɛ̀ɛ pɔ́b pie pɔ́ 
la gẅiin mendá lâ menká’ lá ne ńgee sẅiŋe ńdɔgɔ nkáb ńtóo, 

35ńnuŋe mekwò megàŋ ntúm. Mé gabte náa yé wɔ̌wɔɔ pá’ e ge ku’u nà yé nò. 

36À tsɔ̌ nyìŋ gwɔ́ wó, lezíŋ sé gwɔ́ le Yesyɛ̂b, á gwɔ́ nyìŋ nà ngẅɛ̀ Lěvi, mbà mé la 
zyé yé á ngwòŋ Shʉ̀pele. Ngàŋ ntúm lɔ́ɔn ńgíŋe ńtóŋo yé le Panebâse, é lɔgɔ ńgɔɔn 
ngie: Nyìŋ gẅie à kẅiŋte pʉ̀a. 

37À la sẅiŋ wé nká’, ńdɔg nkáb ńtó nùŋe mekwò megàŋ ntúm. 

Megàŋ ntúm 5 

Ecÿɔ̌ nò Ananias pɔ́ nzwě we Safira 

1Tá’, atsɔ̌ nyìŋ gẅie mé lɔ́ɔn ńtóŋo yé le Ananias pɔ́ nzwě wé Safira gʉa sẅiŋe jʉ’ʉ 
nká’ yɔ́b, 

2ńkwaŋte, ńzá’a tsɔ́ gwǒŋo nkáb ńde’e, ńgʉa núŋe pfwɔ́’ mekwò megàŋ ntúm 
Yěsô. 

3Piɛ leen ńké ńzɛ́te yé ngie: Ananias, mélà’a kɔ́ ɔ̀ zẅǐŋ Sátà jÿó gú tà ɔ̀ fʉte zẅìge 
Ssé? Mélà’a kɔ́ ɔ̀ sẅǐŋ nká’ gù, ńkú’te tsɔ́ gwǒŋo nkáb? 

4Nká’ kɔ’ɔ́ ńgwɔ́ pɔ́ gú, tá ɔ̀ sẅiŋ. Ɔ̀ pǐŋ sẅiŋ, nkáb gwɔ́ pɔ́ jù. Ɔ̀ pǐŋ ńgÿo lêkɔ́ 
ńgẅiin yɔɔn ntí nkwàŋte tsɛ̀ɛ ntʉ̀m gú? Ɔ̀ kaa cÿɔ nò pɔ́ mbwó pʉ̀a mésoŋ wɔ́. Ɔ̀ 
cÿɔ̌ nò pɔ́ mbwó Ssé. 

5Ananias jú’u yɔɔn shwóŋè, ńgwóon ńgwe ńkwé. Pʉ̀a metsèm pie é la jú’u yɔɔn nò 
pú ḿbɔ́g. 

6Á gwaa gwɔ́, mbà á ně ńkwé pú’u, pûɔ ngwàshùm tó ńdɔgɔ pwó nzsǒ ńzémte pfó 
yé, ńkaa yé ńgʉa ńtúŋ, 

7é gwaa cʉa mmó nèm ntá, nzwě wé tó ńzyɛ’ ńkúu ndá. À te ne ńzsé mmó gie á 
gÿǒ wɔ́. 

8Piɛ zɛ́te yé ngie: Shwóŋo wɔ̀ɔn, pi ně sẅíŋ nká’ pɔ́ pá’ɔɔn lá? Á gɔɔn ngie: Oon, 
peg ně sẅiŋ pɔ́ pɛ́’ɛ. 

9Piɛ lêen ńké ńgɔɔn né yé ngie: Pi lɔgɔ yɛ̌ shÿɔ́g tá ńtóo ńkwa’te Zẅìge Cʉ̀apʉ̀a? 
Jú’ pá’ pʉ̀a ée ncwò ndá ńgiŋe, pɔ́ fóo ńtuŋ ndǔm gu. Tá pɔ́ ge kaa gú jú lɔg gʉa túŋ 
mo. 

10Á gwoon ńgwe ssé mvfò Piɛ, ńkwé. Pûɔ ngwàshùm kúu ndá, ńgyá pá’ à kwě, 
ńkaa pfó yé ńdɔg ńgʉa ńtúŋo lejʉ́ŋ yé ndǔm we. 

11Acú’tè pʉ̀a Kristo mbɔɔ tsɔ́ pʉ̀a pie pɔ́ la jú’u yɔɔn nò pú ḿbɔ́g tɛ’. 

Ngàŋ ntúm ne ńgÿo menò mmɔɔn mmɔɔn 

12Megàŋ ntúm la ne ńgÿo menò mmɔɔn mmɔɔn lâ mekʉ’ʉ́ menò mentí mentí tsɛ̀ɛ 
lá’. Pɔ́ pʉ̀a Kristo metsèm lɔ́ɔn mbú ńtóo ńcú’te nà jʉ’ gie mé lɔ́ɔn ńtóŋo le ncwò 
kɔ̀’ Salomo. 

13Nyìŋ ndyɛ̀’ɛ ké tě fʉ’ʉ lékúu nùɔ pɔ́b wɔ́, tá pʉ̀a metsèm ké ne ńgɔ’te ngÿǒ menò 
mɔ́b tɛ’. 

14Mbàŋa tà ńgyɔ́ɔn lâ pànzwě la ne ńzába ntʉ́m nà Cʉ̀apʉ̀a tá ńkúu tsɛ̀ɛ nùɔ yɔ́b á 
kẅi’i. 

15Mé la gɔ̀’te nò yɔ́b gɔ́’te tà mé lɔg mekǔ lâ mematá ńkaa meguɔ nùŋe wɔ́b 
mengʉ̀ŋe nzsé légwɔ́ gie Piɛ à ge gwaa cʉa, jʉjʉ́ŋ wé tè téme nà tsɔ̌ wɔ́, à teme nà 
tsɔ̌. 

16Pʉ̀a tá ńgyɔ́ɔn lɔ́ɔn ńgíŋe fóo tsɛ̀ɛ melá’ mie ée ngʉ̀ŋe Yerósalem ńdɔgɔ meguɔ 
mbɔɔ pʉ̀a pie mezẅìge tepòŋ la ne ḿbue wɔ́b, ńtóo ńgyá megàŋ ntúm. Pɔ́ gÿo pɔ́b 
métsèm zeŋe. 

Melÿo tsɛ̀ɛ lá’ ne ńnyɛɛ megàŋ ntúm ngɔ́’ 

17Tándá pànuŋe pwɔ́’ pâ pʉ̀a pie pɔ́ la ně ńtóonte nò yé lêen ńké ńzyé lekwɔ́’ɔ lóŋ 
ntí megàŋ ntúm. Pàtóonte nò yé ŋwɛ́ gwɔ́ ná nùɔ gie mé lɔ́ɔn ńtóŋo le ye 
pà sadukay. 

18Pâ pɔ̌ túm pʉ̀a, pɔ́ gwoon megàŋ ntúm ńnéŋe wɔ́b ndá tsǎŋ gie mé lɔ́ɔn ńnéŋe 
megàŋa tsǎŋ ntsèm wó. 

19Tá á gÿo ńgwɔ́ letsẅɛ’, atsɔ̌ cÿɔ́’ Cʉ̀apʉ̀a tó, ńtsɔ́’ ndá tsǎŋ, ńgÿo megàŋ ntúm 
gwaa kẅɛ, á gɔɔn né pɔ́b ngie: 

20Pi gʉa ńtyé tsɛ̀ɛ gyɛ̌ gie áa tsɛ̀ɛ jʉ’ʉ Ssé éshwóŋó lá’ menò mie é líe le gwɔ́ we 
sẅe. 

21Pɔ́ jú’ ncwò we. Njÿó lʉ́a, pɔ́ mʉ́ ńgʉa jʉ’ʉ Ssé, ńzyé lézí’i nò Ssé mbwo lá’. 
Tándá pànuŋe pwɔ́’ pâ pʉ̀a pé ńnéŋe tà ńcú’te mekěm pà Israel nà nò lésá’ ntsaŋ. 
Pâ pɔ̌ túm megàŋa fà’ ngie pɔ́ gʉa ndà tsǎŋ éfa’ megàŋ ntúm ńdɔgɔ wɔ́b ńtó. 

22Tá megàŋa fà’ gʉa ńkúu ndá tsǎŋ, pɔ́ te wɔ́b gya, ḿbiŋ nzèm shwóŋ pʉ̀a pie é ně 
ńtúmo wɔ́b ngie: 

23Peg gʉa tá ńkuu wó, ńgyá mencwò ndá tsǎŋ gwɔ́ mé njÿɔ̌’. Pàpyɛ́b jʉ’ ké ńtyé pɔ́ 
ncwò ndá. Peg tsɔ́’ mencwò ndá, ńkúu tsòló, ńké tè nyìŋ tsɛ̀ɛ ndá gyá. 

24Tándá pàpyɛ́bɛ jʉ’ʉ Ssé pâ metándá pànuŋe pwɔ́’ jú’u yɔɔn nò a kʉ’ʉ wɔ́b. Pɔ́ té 
zsé mmó gie á ně ńgÿo megàŋ ntúm wɔ. 

25Atsɔ̌ tà’ nyìŋ gwoon ńzyɛ́’ ńkúu ndá, ńgɔɔn ngie: Epʉ̀a pá pie pi ka ńnéŋe wɔ́b 
ndá tsǎŋ la, cʉ́’ ńgwɔ́ pɔ́ tsɛ̀ɛ gyɛ̌ á jʉ’ʉ Ssé, ńně ńzí’i lá’ mmó. 

26Tándá pàpyɛ́b jʉ’ pâ pʉ̀a pé gʉa lélɔgɔ wɔ́b ńtó. Tá ńké tè lɔg tʉ̀ ńgwoon wɔ́b 
wɔ. Mélà’ mie àlá’ laa jʉ’ó tɛ’. Pɔ́ ně ḿbɔ́gɔ pá’ mé ge lɔg metóon témte wɔ́b é 
zẅéte. 

27Pɔ́ lɔg megàŋ ntúm ńtó, ńtÿɔ́gɔ wɔ́b mvfò pàsá’a lá’. Tándá pànuŋe pwɔ́’ zɛ́te 
wɔ́b ngie: 

28Peg ka té tɔ’ɔ gẅi legíŋ ńzí’i nò nyìŋ ŋwɛ́ á mbwo pʉ̀a wɔ́ le? Pi pǐŋ ńdɔgɔ nò yé 
mbú saa Yerósalem ntsèm. Pi te pɛ́’ɛ̀ fa’a ngie mé yé peg zsé nò nà legwé wé wáa? 

29Tá’ Piɛ pâ megàŋ ntúm tsɔ́’ ngie: Á zɛ́te ngie me jú’ ncwò Ssé, ńcʉa le jú’ ncwò 
pʉ̀a mésoŋ. 

30E Ssé pàmangʉa njʉ’ pégè, ka gÿo Yěsô gẅie pi ka kime yé nà tÿǒ nkǐ la, zíme nà 
legwé. 

31E Ssé ka gÿo á kwɔ́’, á ńnéŋe yé nà gwòŋo pwò yé ye tʉ̀, pú’u, ńdɔgɔ yé ńgÿo fùɔ, 
ńgíŋe ńdɔgɔ yé ńgÿo Nzà’nkÿo. E Ssé ka gÿo pú’u, le gwɔ́ gie pʉ̀a Israel ge kúbe 
mà wɔ́b, à lege menò tepòŋ mɔ́b. 

32Peg gɔɔn pá’ɔɔn ńgwɔ́ pàjÿó ńgyá nà mɔɔn menò. À Zẅìge Ndʉalʉ̌a gie Ssé ne 
náa mbwó pʉ̀a pie é ne ńjú’u ncwò wé zɔ̌ tsóte weg légɔɔn. 

33Mekěm jú’ pá’ pɔ́ gɔ̌ɔn pú’u, mbú ńgyáŋa lóŋ, ńzyé lékwaŋte lézẅé megàŋ ntúm. 

34Tá’, atsɔ̌ nyìŋ wɔ́b, mé tóŋo yé lê Gamaliel, lu ssé ńtsẅi ngie mé gÿo megàŋ 
ntúm ná’a ńkẅɛɛ pí. Pú’u, ńgwɔ́ nyìŋ nà nùɔ pà farisay, ńgwɔ́ nyìŋ ndÿò nà 
lékyagte mbʉ̌ Mǒsê, àlá’ ná mekù’ mé tɛ’. 

35Megàŋ ntúm kẅɛ, Gamaliel gɔɔn ngie: Pà Israel, pi laga twó gí nà nò gie pi fa’a 
légÿo nà pʉ̀a pɛ. 

36Pi kímte pá’ Tedas la kẅɛ, ńcú’te pʉ̀a nkÿo lekùɔ nà ye nùɔ, mé zẅé yé, pɔ́ tága 
tà ḿmag, ésa jʉ’. 

37Á lá’ ńgwɔ́ fʉ̀’ gie mé la ne sáŋa lá’, Jẅidas, nyìŋ Galilea kẅɛ. Mé cʉ́me nzèm yé 
tɛ’. Mé gíŋe ńzẅé yé ye, epʉ̀a pé tága sa jʉ’, ayɔ́b mag. 

38Mèŋ n dɔgɔ pá’ɔɔn shwóŋó gẅi ngie, pi nyé pʉ̀a pɛ, pɔ́ gʉa, mélà’mie ammó gie 
pɔ́ gÿo lɔɔn fóo pɔ́ mbwó pʉ̀a mésoŋ, ńgwɔ́ mmó gie pɔ́ zɔ̌ taŋté, mbà á ge lɔg pɔ́ 
ndɔ́ɔn ndɔ́ɔn mag. 

39Nké fóo mbwo Ssé, mbà á lɔɔn ńgwɔ́ pi é léku’u létág wɔ́. Pi pɔ́ɔn pá’ á lɔɔn ńgwɔ́ 
pi lÿɔ́’ Ssé nê ncù. Pɔ́ zẅíŋe nò gie Gamaliel gɔ̌ɔn, 

40ńtóŋ megàŋ ntúm, ńtsẅi mé lɔg ngwɔ̀ɔn ńcúa wɔ́b. Pɔ́ tɔ’ɔ wɔ́b légíŋ ńdɔg lezíŋ 
Yěsô ńgɔɔn nò, ndêen ńké ńnyé wɔ́b pɔ́ gʉa. 

41Pɔ́ gwaa fó tsɛ̀ɛ cú’tè pàsá’a lá’ kẅɛ, ńgíŋe ńkága kǎg. Mélà’ mie e Ssé gyá ngie 
pɔ́ ku’u légyá ngɔ́’ ntí nò lezíŋ Yěsô. 

42Pɔ́ gʉa pú’u, ńgwɔ́ lyɛ̌’ ntsèm, á tsɛ̀ɛ jʉ’e Ssé, mbɔɔ tsɛ̀ɛ mendá mendá, ńně ńzí’i 
pʉ̀a mmó, ńně sá’a nkʉ̀ mbòŋo, ńgɔɔn ngie Yěsô, aa Nzà’nkÿo. 

Megàŋ ntúm 6 

Mé tsɔ̌’ pʉ̀a sɔɔn mbʉ́a pá’ pɔ́ ge kẅéte megàŋ ntúm 

1Á láa nà yɛ̌ fʉ̀’, anùɔ pʉ̀a Kristo ně ńkẅi’i tɛ’. Atsɔ́ gwǒŋ gwɔ́ pà Yuda pie pɔ́ 
shwóŋó Gelekia, yetsɔ́ gwɔ́ yé pà shwóŋó kwà’ shwóŋè lá’. Pàshwóŋe Gelekia zyé 
lézẅɛ́te nà pàshwóŋe kwà’ shwóŋè lá’ ngie: Pɔ́ ne ńgaba shúm lyɛ̌’ ntsèm, pɔ́ téen 
náa sé mepfɔ̌g pɔ́b wɔ́. 

2Ngàŋ ntúm ntsɔ̀b pʉ̀a nê legém lêen ńké ńtóŋo cú’tè pʉ̀a Kristo metsèm ńgɔɔn 
ngie: Á té poŋ ngie peg nyé léshwóŋó nò Ssé, ńcʉ́’ʉ ńgwá ńgaba pɔ́ shúm lejÿó wɔ́. 

3Pú’u lá, mbà mefɛ́ mefɛ̀, pi gʉa tsetsɛ̀ɛ pi, éfa’ pʉ̀a sɔɔn mbʉ́a pá’ pɔ́ ge ně fa’a yɛ̌ 
fà’. Pi cʉ́’ʉ letsɔ́’, ńdíe pʉ̀a pie tsẅé yɔ́b poŋ. Epʉ̀a pie Zẅìge Ssé léen ńjÿó letʉ́m 
sɔ́b. Pɔ́ piŋ ńgẅiin zsé nò. Peg cʉ́me fà’a shúm léjÿó mbwo pɔ́b, 

4ńgʉa nà peg, peg ké ńzsé yég pɔ́ lésẅíŋte Ssé, ḿbiŋ ne shwóŋó pʉ̀a pɔ́ nò yé. 

5Pʉ̀a Kristo jú’, á pú ḿboŋo wɔ́b tɛ’. Pɔ́ lêen ńké ntsɔ́’ɔ Etien. Á gwɔ́ nyìŋ ńzáb 
ntʉ́m wé nà Ssé tɛ’, mbà Zẅíge Ssé léen ńjÿó yé. Mé gíŋe ńtsɔ́’ɔ Filib, ńtsɔ́’ɔ 
Porokɔr, ńtsɔ́’ɔ Nikanor, ńtsɔ́’ɔ Timon, ńtsɔ́’ɔ Parmenas pɔ́ Nikola gẅie a laa nyìŋ 
Antiokia. Mbà à la kúu nà nò Ssé pà Yuda. 

6Pɔ́ la tsɔ́’ pʉ̀a pɔɔn, ńdɔgɔ wɔ́b ńtó, ńnyɛɛ mbwo megàŋ ntúm. Megàŋ ntúm 
sẅíŋte Ssé, ńzáb mbwo twó pɔ́b. 

7Ashwóŋè Ssé la ne ńkẅi’i saa pɔ́ jʉ’. Anùɔ pàzáb ntʉ́m ná Yěsô ně ńkẅi’i ńgyɔ́ɔn 
Yerósalem. Pànuŋe pwɔ́’ tà ńgyɔ́ɔn záb ntʉ́m nà Yěsô. 

Mé gwǒon Etien 

8Etien gẅie mé la tsɔ́’ɔ yé la, à laa nyìŋ, mbà Ssé la tsẅagte pwó yé, ńně náa yé 
metʉ̀. Á lɔgɔ ńgÿo menkʉ̀’ʉ menò lâ menò mmɔɔn mmɔɔn tsetsɛ̀ɛ pʉ̀a. 

9Etsɔ́ ntá’ pʉ̀a gÿo ńzyé lézoŋo nò gie Etien gɔɔn. Atsɔ́ gwǒŋ gwɔ́ pà Yuda pie pɔ́ 
fóo Sirɛne mbɔɔ Alekzáŋdeli, ńgwɔ́ pʉ̀a pie pɔ́ gee nà ndá cú’tè gie mé lɔ́ɔn ńtóŋo 
le ndá cú’tè pàkẅɛɛ ndá nkwɔɔn. Yetsɔ́ gwǒŋ gwɔ́ pà Yuda pie pɔ́ fóo nà pàga 
ngwòŋ Silisia mbɔɔ nà pàga ngwòŋ Azia. 

10Pâ pɔ̌ ně ńzoŋo pú’u, atsɔ̌ nyìŋ té ŋaga yé tà ńjÿó wɔ́, mélà’mie Zẅìge Ssé lɔ́ɔn 
náa yé legye lélɔg ńgɔɔn nò. 

11Pɔ́ gyá kékáŋ, ńdúŋ pʉ̀a, ńtsẅi né pɔ́b ngie pɔ́ gɔɔn ngie pɔ́ ka jú’ pá’ Etien 
shwóŋó té pòŋ nà Mǒsê mbɔɔ nà Ssé. 

12Pɔ́ gÿo pú’u, ńdɔg sẅite lá’, ésẅite mekěm mbɔɔ pàkyagte lepʉ̌ Mǒsê, ḿma’a 
nzèm Etien. Mé lêen ńké ńgwoon yé, ńdɔgɔ yé ńgʉa mvfò cú’tè pàsá’a lá’ pá’ mé 
ge ŋaga yé. 

13Pɛ̌ pʉ̀a lɔg mbɔɔ tsɔ́ megàŋa cÿɔ̌ nò, ńgʉa wó. Pɔ́ tó ńgɔɔn ngie: Nyìŋ wɔɔn zɔgɔ 
pɔ́ léshwóŋó té pòŋ á nà ndá Ssé yégè gie ee Yerósalem wɔɔn, mbɔɔ nà mbʉ̌ Mǒsê. 

14Peg ka fó ńzɔɔn ńjú’ á gɔɔn ngie Yěsô nyìŋ Nǎzarɛd áwɛ̌ ge gÿo sa’ ndá Ssé yege, 
é piŋ kúbe mà gẅie Mǒsê la náa mbwó pege. 

15Pàsá’a lá’ pie laa ndá métsèm lêen ńké ně ńtÿɔ́gɔ menÿɔ́g nà Etien, ńgwaa gyá 
eshÿó wé cʉ́’ ńgwɔ́ pɔ́ pá’ we cÿɔ́’ Ssé lá. 

Megàŋ ntúm 7 

Ashwóŋè Etien 

1Tándá pànuŋe pwɔ́’ zɛ́te Etien ngie: Anò gie n jú’u mé gɔɔn ná gù áa nò? 

2Etien tsɔ́’ ngie: Metá pɔ́ɔn, mefɛ́ pɔ́ɔn, pi jú’u nò gie mèŋ n gee gɔ̌ɔn. Á laa fʉ̀’ gie 
mangʉa njʉ’ wégè Ábalam la nyé Mesopotamia, tà ńnyé té gee Haraŋ, e Ssé gẅie 
à gẅiin shʉshÿɔ́g nyɛ mbùm ye mbwo yé, 

3ńgɔɔn né yé ngie: Nye tsìŋe ndá gí, éfó tsɛ̀ɛ ngwòŋ gẅi ńkẅɛ, ńgʉa le nà tsɔ́ lá’ 
gie mèŋ n ge nyɛɛ gú. 

4Ábalam lêen ńké fó ngwòŋ pà Kaldea, ńgʉa ńnéŋe Haraŋ, ńnéŋe wó tà tá wé lá’ 
ńkwé. E Ssé tsẅi á fó Haraŋ ńtó lé tsɛ̀ɛ wɔɔn ngwòŋ gẅie pi tsẅê wó fʉ̀’ɔɔn lɔɔn. 

5À la kúu jʉ’ɔɔn, e Ssé fó tè nká’ wé ná, tà mbɔɔ ntÿɔ́gɔ kwò. Tá ńké ńká’a mbwó 
yé ngie à ge lá’ ná wɔɔn ngwòŋ mbwo yé, e cʉ́’ wé, mbàa we gubé yé á fʉ̀’ gie à ge 
lá’ cʉ́’ʉ gwɔ́ wó wɔ́, ńké ńgwaa ka’ pú’u, Ábalam tè múɔ gẅiin. 

6E Ssé ké ńgɔɔn mbwó yé ngie: Gubé jú ge lá’ gʉa tsɔ́ túm tsẅé. E kúu wó mé lɔgɔ 
wɔ́b ńgÿo menkwɔɔn, ńnyɛ́ɛ wɔ́b ngɔ́’ nyɛ nà ngù’u lá’ nkÿo lekùɔ. 

7Tá mèŋ Ssé n ké ŋag wɛ̌ ngwòŋ, ńzáb ngɔ́’ twó pɛ̌ pʉ̀a pie é lɔgɔ wɔ́b ńgÿo 
menkwɔɔn. Tá ngẅɛ̀ ndá jù fó wó ńkẅɛ ńtó, ńnéŋe ńgú’te wɔ̀ɔn jʉ’ɔɔn. 

8E Ssé gɔɔn pú’u, pɔ́ Ábalam gíŋe ńgwa mbɔɔ kʉ̀a, à liŋé yɛ̌ kʉ̀a gwɔ́ lépú’u mûɔ 
mbàŋa. Á cʉa pú’u, tá Ábalam tǎ ḿbú’u Esâg pá’ mé la zyé yé tà é gwɔ́ lyɛ̌’ lefɔ̌ɔn. 
Esâg tǎ ḿbú’u míŋ wé Yakwɔ́b. Yakwɔ́b tǎ ḿbú’ púɔ pé pe mbàŋa pie ée 
pàmangʉa njʉ’ pégè ntsɔ̀b pʉ́a nê legém la. 

9Pàmangʉa njʉ’ pégè gÿo ńdíe fɛ́ wɔ́b Yesyɛ̂b ésíŋe shÿó tà sẅiŋe yé. Á cʉ́’ 
nkwɔɔn tsɛ̀ɛ ngwòŋ Egipto. Tá Ssé ke ńgwɔ́ né yé, 

10ńkẅile yé tsɛ̀ɛ ngʉ̀ngʉ̀ ntsèm gie é la kúu yé, ńgíŋe ńnáa yé legye tà Faraon fùɔ 
Pà Egipto, kwóŋo yé, ńdɔgɔ yé ńgÿo ŋwálá’ twó mbùm pá’ à ge líe ngwòŋ Egipto 
tà mbɔɔ menò mie é tswé’e nɔ’. 

11Atsɔ̌ cÿó gÿo ńgwé tsɛ̀ɛ ngwòŋ Egipto mbɔɔ tsɛ̀ɛ lá’a Kanaan ntsèm. Pʉ̀a mésoŋ 
gyá ngɔ́’ tɛ’. Pàmangʉa njʉ’ pégè pú ńzág shúm léjÿó. 

12Yakwɔ́b lêen ńké ńjú’ mé yé shúm léjÿó ée tsɛ̀ɛ ngwòŋ Egipto. Á túm pàmagʉa 
njʉ’ pégè á wó á nà nduŋ mvfò légʉa. 

13Pɔ́ tǎ ńgíŋe ḿbiŋe wó nà mbɔ́ɔntè yépʉ́a, Yesyɛ̂b lêen ńké ḿbÿé mbùm yé 
mbwo mefɛ́ pé. Fùɔ Faraon lɔg fó pú’u, ńzsé tsìŋe ndá pà Yesyɛ̂b. 

14Yesyɛ̂b túm ngie mé gʉa fa’a tá wé Yakwɔ́b, à lɔg ngẅɛ̀ ye ntsèm ńtó. Pɔ́ gwɔ́ 
fʉ̀’ó mbú ńcú’te ńgwɔ́ nyìŋ mésoŋ ntsɔ̀b tʉ̀a nê móm sɔɔn mbʉ́a. 

15Yakwɔ́b gʉa Egipto, ńnéŋe wó tà ndá’ ńkwé. Pàmangʉa njʉ’ pégè gÿo ńgíŋe 
ńkwéte yɔ́b. 

16Mé gÿo ńkaa mekẅǐ mɔ́b, ńgʉa Sikem ńnéŋe tsɛ̀ɛ lesyè sie Ábalam la lɔg nkáb 
yé ńjúu mbwo púɔ Emor. E gwɔ́ ndè’e mepfó. 

17Afʉ̀’ gie Ssé lɔ̌ɔn ńge gÿo mmó gie à la ká’a mbwo Ábalam la gwɔ́ tà ńne ńkú’u, 
epʉ̀a pégè shʉ́a ngẅɛ̀ yɔb tsɛ̀ɛ ngwòŋ Egipto pá’ɔɔn tɛ’. 

18Atsɔ̌ fùɔ gÿo ńne sá’a pà Egipto, ńgwɔ́ gẅie à la tè Yesyɛ̂b zsé, 

19éfʉte pʉ̀a lá’ pégè, ńgÿo nò tepòŋ nà pàmangʉa njʉ’ pégè, tà ńtsẅi né pɔ́b ngie 
pɔ́ gʉa tsɛ̀ɛ megǐ ńgwa’ pûɔ mepÿɛ́ pɔ́ kwéte. 

20Á gwɔ́ fʉ̀’ó ŋwɛ́, mé lêen ńké zyé Mǒsê, á gwɔ́ múɔ, kwáŋ shÿó we lʉ́ate tɛ’. Mé 
gẅiin yé pɔ́ ndá tá we nà mesaŋ métá, 

21ńgÿo ńgʉa tsɛ̀ɛ megǐ ńgwá’a yé. Tá míŋ fùɔ Faraon we manzwě kaa yé ńdɔg 
ńgʉa né mbʉ̀a yé, ńkwé’te yé ńdɔg ńgÿo míŋ we. 

22Mǒsê tsẅe wó, mé pú ńzí’i yé zsé nò pà Egipto, ńgú’ tà ńgwɔ́ nyìŋ, ńcʉ́’ʉ légɔɔn 
nò kà légÿo wɔ́, ńgÿo pá’ nyìŋ gẅie à zsé mmó gie à gÿo yɛ̌. 

23Á gÿo ńgwɔ́ tà ńgẅiin ngù’u lá’ móm lekùa, akwàŋte légyá mefɛ́ pé pà Israel, tóo 
twó ye. 

24Á kúu lejʉ́ŋ pɔ́b, ńgyá tsɔ̌ nyìŋ Egipto ně ńcúa nyìŋ Israel. Á tág nzèm nyìŋ 
Israel, ńzẅé nyìŋ Egipto. 

25Mbà legye sé shwoŋó yé ngie mefɛ́ pé ge gyá yé, é zsé ngie e Ssé zɔ tumó yé ngie 
à gʉa ńkẅile wɔ́b tsɛ̀ɛ ngɔ́’. Tá nyìŋ wɔ́b tè zsé. 

26Njÿó gÿo ńdʉ́a, á gíŋe ḿbiŋe wó, ńgwɔ́ tó, pʉ̀a Israel mepʉ́a ně ńcúa nkwɛ̀. Á ně 
faga wɔ́b, ńgɔɔn né pɔ́b ngie: Meshǔ pɔ́ɔn, pi ée mefɛ́ mefɛ́, ḿbiŋ sele ńcúa nkwɛ̀ 
tsetsɛ̀ɛ pi mélà’a kɔ́? 

27Tá nyìŋ gẅie à ně ńzye mèlà’, pe’e Mǒsê ńgɔɔn né yé ngie: Kwà’ wɔ́ zɔ ka lɔgɔ gú 
ńgÿo fùɔ pá’ ɔ̀ ge ŋag mentsaŋ még? 

28Ɔ̀ fa’a lézẅé wɔ̀ɔn pá’ ɔ̀ ka zẅé nyìŋ Egipto jǔɔ la keen? 

29Mǒsê jú’ pú’u, ńkÿo ńgʉa né túm, á tsɛ̀ɛ ngwòŋ Madiaŋ, ńnéŋe wó, ńgÿo ńzyé 
pûɔ mbàŋa mepʉ́a. 

30E gÿo ńcʉa ngù’u lá’ móm lekùa, Mǒsê gʉa ngʉ̀ŋe lekwɔ’ɔ́ Sinay, á nkwòŋo tsẅɛ, 
ńtóo wó ńgyá cÿɔ́’ Ssé, á gwɔ́ tsɛ̀ɛ mmɔ̌g, gẅie é la ně nkÿó na tsɔ̌ mûɔ métÿǒ. 

31Mǒsê gyá wɛ̌ mmɔ̌g, é kʉ’ʉ yé. Á sẅɛ’te nnɛ́, ńně ńdíe, ńjú’ ngyè Cʉ̀apʉ̀a gɔɔn né 
yé ngie: 

32Aa mèŋ Ssé pàmangʉa njʉ’ pí, é Ssé Ábalam, é Ssé Esâg, ńgíŋe ńgwɔ́ Ssé 
Yakwɔ́b. Mǒsê jú’ ḿbɔ́g, ńzye lévɛ. À tè gíŋe ńkwoŋo lélíe jʉ’ó wɔ́. 

33Cʉ̀apʉ̀a gɔɔn mbwo yé ngie: Sẅɛ melɔ̌ɔn mie ée mekwò gù lɛ̀, á nue ajʉ’ gie ɔ̀ 
tyé wó lɛ, áa jʉ’ yɔ́ɔn mie mèŋ n gee Ssé. 

34Mèŋ n gyǎ ngʉ̀ngʉ̀ pʉ̀a pɔ́ɔn tsɛ̀ɛ ngwòŋ Egipto, ńgíŋe ńjú’ pá’ pɔ́ ga’te. Mèŋ 
sẅɛ̌’ ńtóo légÿo pɔ́ fó tsɛ̀ɛ ngɔ́’ ńkẅɛ. Á nà fʉ̀’ɔɔn la, mèŋ n ge túmo gú ngwòŋ 
Egipto. 

35E Ssé gɔɔn pú’u, ńdêen ńké ńtúm pɔ́ Mǒsê wa pá’ à ge gʉa kẅile pà Israel tsɛ̀ɛ 
ngɔ́’ gie pɔ́ la ne ńgyá. Cÿɔ́’ Ssé gẅie Mǒsê ka gyá yé tsɛ̀ɛ mûɔ métÿǒ la ne ńkẅéte 
yé. Á ně sá’a wɔ́b. Tá mbà pɔ́ la lʉ’ʉ yé, tà ńzɛ́te yé ngie à wɔ́ ka zábá yé ngie à 
cʉ́’ʉ fùɔ wɔ́b, ńŋaga wɔ́b gwɔ́? 

36Mǒsê la gʉa tà ńkúu ngwòŋ Egipto, ńgÿo menkʉ̀’ʉ nò, lâ menò mmɔɔn mmɔɔn 
ńdɔg ńdá’te metʉ̀ Ssé. Yé zɔ̌ lêen ńké ńgÿo fó wó ńkẅile wɔ́b, ńgíŋe ńgÿo tsɔ́ 
menò mmɔɔn mmɔɔn ngʉ̀ŋe pàŋ ntse, ńtóo nkwòŋo tsẅɛ, ńgÿo gÿo nà ngù’ móm 
lekùa. 

37Yé zɔ la gíŋe ńgɔɔn mbwó púɔ pà Israel ngie: «E Ssé ge lá’ gíŋe náa tsɔ̌ ntsẅì nkʉ̀ 
Ssé né pi. À gwɔ́ pá’ mèŋ. À ge lá’ kẅɛ pɔ́ tsetsɛ̀ɛ pi.» 

38Mǒsê zɔ gíŋe ńgwɔ́ nyìŋ gẅie á laa fʉ̀’ gie pàmangʉa njʉ’ pégè la cú’te nkwòŋo 
tsẅɛ, á tyé tsetsɛ̀ɛ pɔ́b lâ cÿɔ́’ Ssé gẅie à lɔ̌ɔn cʉ́me nò mbwo yé á ndùm lekwɔ’ɔ́ 
Sinay. Kwà’ yé Mǒsê zɔ la kẅé shwóŋe gie á gÿo mé gwɔ́ wó léná né pege. 

39Tá’ pàmangʉa njʉ’ pégè pɛ̌, la tè kwoŋo le jú’ ncwò Mǒsê wɔ́, ḿbe’e yé pe’e. Tà 
ńtsɔ́ɔn le gíŋe ḿbiŋe ngwòŋ Egipto, 

40ńgɔɔn né Aroŋ ngie: Peg tè ne ńzsé mmó gie á kéen ńgÿo Mǒsê gẅie à ka kẅile 
weg tsɛ̀ɛ ngwòŋ Egipto wɔ́. Nyɛte tsɔ́ messé, é gwɔ́ mvfò peg ńnyɛɛ wég nzsè. 

41Pâ pɔ̌ lêen ńké ńnyɛte tútú. Á gwɔ́ pá’ mûɔ fòŋ la. Pɔ́ gwa menɔ̀ɔn ńdɔg ńgwá’ 
pwɔ́’ mbwo yé. Anò seen ḿboŋo wɔ́b nà mmó gie pɔ́ lɔ̌g mbwó mɔ́b ńnyɛte tà pɔ́ 
jÿó línɔ́ɔn. 

42Pɔ́ la gÿo pú’u, e Ssé tém nzèm yɔb, ńnyé wɔ́b. Pɔ́ zye légu’te shúm sie ée lefaŋ. 
Ndʉŋ ndʉŋ pá’ mé la ŋwe’e tsɛ̀ɛ ŋwà’ne pà ntsẅì nkʉ̀ Ssé ngie: Púɔ pà Israel, pi la 
giŋe nkwòŋo tsẅɛ ngù’u lá’ móm lekùa pé’e, ńgwa menɔ̀ɔn ńdɔg ńgu’te wɔ̀ɔn 
mɔɔn ka? 

43Ngǎŋ! Tá’ pi la ké ńkaa pɔ́ ntàb ssé Molog ńgíŋ ńkaa cÿɔ́’ saŋ, á gẅie mé lɔgɔ fʉ’ʉ 
ssé gi gie mé tóŋo lê Refaŋ é gwɔ́ shúm sie pi zɔ la nyɛte pá’ pi ge gu’te. Áa mmó 
gie á ge gÿo mèŋ fó lá’ ńjwoŋo gẅí pi gʉa tà ńtɔ́g ngwòŋ Mbabilonia. 

44Pàmangʉa njʉ’ pégè laa nkwòŋo tsẅɛ pú’u, ńgẅiin ntàb gẅie é nyɛɛ ngie e Ssé 
ee nùɔ pɔ́b. E Ssé zɔ la nyɛɛ Mǒsê ntí gie à ge lɔg nyɛte wɛ̌ ntàb pú’u, ńgɔɔn mbwo 
yé ngie à ke ńnyɛte pɔ́ ndʉŋ ndʉŋ pá’ à ne ńgyá é gwɔ́. 

45Epúɔ pàmangʉa njʉ’ pégè táa ńgẅiin yɔ́b wɔɔn ntàb ńdɔg ńtó tà ńkúu jʉ’ɔɔn. Á 
gwɔ́ ná fʉ̀’ gie Yeshua la ne sá’a wɔ́b, e Ssé ne ńjwoŋo pʉ̀a tsɛ̀ɛ melá’ tá pɔ́ ńnéŋe, 
wɛ̌ ntàb la lá’ ńgwɔ́ pɔ́ jʉ’ɔɔn tà ńkúu nà fʉ̀’ gie fùɔ Ndavíd la ne sá’a lá’. 

46E Ssé la pú ńkwoŋo fùɔ Ndavíd tɛ’. Á sẅíŋte yé ngie à zẅíŋ à kwɛ́ɛ jʉ’ yé gẅie aa 
Ssé Yakwɔ́b. 

47Tá míŋ we fùɔ Salomo zɔ̌ lá’ ńcʉ́’ tá ńkwɛ́ɛ jʉ’ ná né Ssé. 

48Á ké tě ńdɔgɔ ńgɔɔn ngie e Ssé gẅie à pi’i kɔ̀ɔkɔ́ɔ lɔɔn ńgwɔ́ á ńnéŋe tsɛ̀ɛ jʉ’ gie 
pʉ̀a mésoŋ zɔ̌ kwɛ́ wɔ́. Tsɔ̌ ntsẅì nkʉ̀ we la zɔɔn ńgɔɔn ngie: 

49Cʉ̀apùa gɔ̌ɔn ngie: Atÿǒ lepwó áa lʉŋe lefùɔ yɔ́ɔn atsetsá’ gwɔ́ ntÿɔgɔ́ mekwò 
mɔ́ɔn pi ge kwɛ́ɛ jʉ’ yɔ́ɔn à gwá’a la? ajʉ’ gie á lɔɔn ńgwɔ́ n zẅɛte wó, áa wó? 

50Mèŋ n zɔ la tè nyɛte shúm ntsèm wâ? 

51Etien la pú ḿbíte tà á ku’, á gɔɔn mbwo pàŋag ntsaŋ ngie: Pi tʉʉ twó tɛ’. Ntʉ́m 
gẅi pâ nkwaŋá nò gẅi gwɔ́ we pʉ̀a pie pɔ́ té Ssé zsé. Pi giŋé ńdʉ’ʉ nò gie Zẅìge 
Ssé zɔ̌ gɔ̌ɔn, ńdɔgɔ ńgÿo pɔ́ pá’ pàmangʉa njʉ’ pí. 

52Metá pí la tè wɛ̌ ntsẅì nkʉ̀ Ssé kʉ́e? Pɔ́ la zẅéte pʉ̀a pie pɔ́ la tʉ́ njÿó ne ḿbÿé 
ngie nyìŋ gẅie aa ndʉŋ ndʉŋ gílé yé ge gÿo tó. A kéen ńtó, pi pɛ̂ sẅiŋe yé, ńgÿo 
mé zẅé yé. 

53N gɔɔn pi pɛ̂ pie cÿɔ́’ Ssé la lɔg mbʉ̌ Ssé ńtó ńnáa mbwo pi, pi ké tè mǒ giŋ. 

Mé zẅě Etien 

54Pàsá’ ntsaŋ la jú’ pú’u, lóŋ wɔb ffó. Pɔ́ lu ssé nzèm Etien, 

55A Zẅìge Ssé jÿó Etien. Á pʉ’ʉ twó yé ńdíe tÿǒ lepwó, ńgyá legú’ Ssé, ńgíŋe ńgyá 
Yěsô, á tyé nà gwǒŋo pwó Ssé ye tʉ̀. 

56Etien gɔɔn ngie: Mèŋ n ne ńgyá pá’ ncwò tÿǒ lepwó tsɔ’ɔ́ ńtyé. Míŋ Nyìŋ tyé nà 
gwǒŋo pwó Ssé ye tʉ̀. 

57Pɔ́ jú’ pú’u, ńziŋe metuŋó mɔ́b, ńga’te lê tʉ̀, ńzyɛ́’ ḿbʉle ná yé, 

58éshwoŋo yé, ńdɔgɔ yé fó tÿǒsoŋ ńkẅɛ, ńzye lélɔg metóon ńtémte yé. Á gwaa 
gwɔ́, mbà pʉ̀a pie pɔ́ ně sẅiŋe Etien, ně sẅɛ menzsǒ fÿɔ́g mɔ́b, ńde’e mbwo tsɔ̌ 
mûɔ shùm gẅie mé tóŋo yé lê Sɔ̂l. 

59Pɔ́ la gwaa ně lɔgɔ metóon témte Etien, á sẅíŋte Ssé ńgɔɔn ngie: Cʉ̀apʉ̀a Yěsô, 
azẅìge yɔ́ɔn yɛ nà mbwo mú. 

60À la gɔɔn pú’u, ńkẅí’te ssé, ńga’te lê tʉ̀ ngie: Cʉ̀apʉ̀a, tè líe mmó gie pʉ̀a pɛ ne 
ńgÿo, ńgɔ́ɔn pú’u, ńkwé. 

Megàŋ ntúm 8 

Sɔ̂l ne ńtsɔ́’ɔ kwò pʉ̀a Kristo tepòŋ 

1Sɔ̂l tyé jʉ’ó, ńzẅíŋe mmó gie mé gÿǒ ná Etien 

Á la fó lyɛ̌’ ŋwɛ́, mé zye lényɛ pʉ̀a Kristo ngʉ̀ngʉ̀ á Yerósalem tɛ’. Pɔ́ pú ńkÿo, ésa 
jʉ’ ná shÿó Jẅidea lâ Samalîɛ tà é cʉ́’ pɔ́ ndà’ megàŋ ntúm Yěsô á Yerósalem. 

2Á la gwaa gwɔ́, mbà tsɔ́ pà Yuda pie pɔ́ gÿo mekù’ Ssé ka ńnéŋe pfó Etien tsɛ̀ɛ 
lesyè, ḿbiŋ mbú ńdʉa legwé sé tɛ’. 

3Sɔ̂l ne ńkaga yé pɔ́ tʉ̀ lépyága cú’tè pʉ̀a Kristo, ńně ńkúu mendá mendá éfa’a pʉ̀a 
Kristo, ńgwoon mbàŋa lâ pànzwě, ńnáa mé ma’a wɔ́b ndá tsǎŋ. 

Filib shwoŋó nò Ssé á Samalîɛ 

4Pʉ̀a Kristo pie pɔ́ la sa jʉ’, gʉa jʉ’ ntsèm tsɛ̀ɛ lá’, ńgiŋe ńtsẅii nkʉ̀ mbòŋo Yěsô. 

5Filib gʉa tsɛ̀ɛ tsɔ́ tÿǒsoŋo Samalîɛ, ńkúu wó, ésá’a nò Nzà’nkÿo. 

6Menùɔ lá’ la ne ńcwoŋo ńzẅí’te shwóŋè gie á lɔ́ɔn ńkẅɛɛ ncwò Filib. Á nue pɔ́ la 
ne ńjú’u mé kíme menò mmɔɔn mmɔɔn mie à ne ńgÿo, ńgíŋe ne ńgyá tsɔ́ lê nÿɔ́g. 

7Pʉ̀a tà ńgyɔ́ɔn pie messé tepòŋ la ne ḿbue wɔ́b la ne ńzeŋe. Messé tepòŋ gwaa 
ně fóo ná pɔ́b kẅɛɛ ńga’te lê tʉ̀. Megàŋa kwʉ́’te lâ pàpwɔ́’te mekwò tà ńgyɔ́ɔn la 
ne ńzeŋe yɔ́b. 

8Mé lêen ńké ńgwɔ́ tsɛ̀ɛ yɛ̌ tÿǒsoŋ, ḿbú ńcʉ́’ʉ ńkága kǎg tɛ’. 

9Atsɔ̌ nyìŋ gwɔ́ tÿǒsoŋo Samalîɛ ŋwɛ́, lezíŋ sé gwɔ́ le Símo. À yé fà’ gwɔ́ légÿo 
lekàŋ. Pʉ̀a Samalîɛ gwá ńdie yé ḿmɔɔn mɔɔn. Á gwá ngie aa máa nyìŋ, 



257 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

10Pʉ̀a metsèm tà fó nà ngwàshùm ńgʉa ńkúu nà mezẅìŋe pʉ̀a ne ńcʉ́me nzèm yé 
ńgɔɔn ngie: Nyìŋ wɔɔn ée ssé yá gie mé tóŋo le máamaa metʉ̀ la. 

11Pɔ́ lɔ́ɔn ńcwoŋo ńzẅí’te shwóŋè yé, mélà’mie tà fó tàa lyɛ̌’, á ně ńdɔgɔ lekàŋ 
ńgÿo menò mie é kʉ’ʉ pʉ̀a kʉ’ʉ. 

12Filib lêen ńké ńtó yé, ńne ńtsẅii nkʉ̀ mbòŋo Yěsô Kristo, ńne ńkyagte pá’ lefùɔ 
Ssé ée pú’u. Pʉ̀a tà ńgyɔ́ɔn, mbàŋa pâ pànzwě zẅí’te shwóŋè yé, ńzẅíŋ, ńgÿo mé 
nu’u wɔ́b ntse. 

13Mbɔɔ Símo ŋwɛ́ jú’, ńzẅíŋ yé, mé nu’u yé ntse. À tè gíŋe fó lejʉ́ŋ Filib sẅɛ’te nnɛ́ 
wɔ́, ńne ńgyá menò mmɔɔn mmɔɔn pâ ndaa gyá mie à lɔgɔ lezíŋ Ssé ńgÿo, é pú 
ńkʉ’ʉ yé tɛ’. 

14Megàŋ ntúm Yěsô gÿo ńnéŋe Yerósalem, ńjú’ pá’ pʉ̀a Samalîɛ zẅiŋé shwóŋè 
Ssé, ńtúmo Piɛ pɔ́ Jâŋ mbwo pɔ́b. 

15Pɔ́ gʉa ńkúu wó, ésẅíŋte Ssé nà twó pɛ̌ pʉ̀a Samalîɛ légwɔ́ gie e Ssé ge ńnéŋe 
Zẅìge yé ná pɔ́b, 

16mélà’mie a Zẅìge Ssé la nyé tè kǔ nà tsoon tà’ nyìŋ wɔb. Mé la nu’u wɔ́b tsɛ̀ɛ 
ntse pɔ́ ndà’ ná lezíŋ Cʉ̀apʉ̀a Yěsô. 

17Piɛ pɔ́ Jâŋ záb mbwo twó pɔ́b, à Zẅìge Ndʉalʉ̌a lêen ńké ńkúu ná pɔ́b. 

18Símo gyá pá’ ngàŋ ntúm Yěsô ne ńzába mbwo twó pʉ̀a, à Zẅìge Ndʉalʉ̌a kúu ná 
pɔ́b, ḿbÿé wɔ́b nkáb, 

19ńgwɔ pÿé ńgɔɔn ngie: Pi gÿo mèŋ n ku’ yɔ́ɔn pá’ ngwɔ́ n záb mbwo twó nyìŋ, à 
Zẅìge Ssé kúu ná ngàŋ. 

20Tá Piɛ gɔɔn né yé ngie: Tà pia nkáb ɔ̀ ŋwɛ́ pú ńdége, mélà’mie ɔ́ɔ pɛ́’ɛ̀ ńkwaŋa 
ngie à lɔɔn ńgwɔ́ ɔ̀ lɔg nkáb, ńjúu mmó gie e Ssé náa mbwo pʉ̀a nǎ. 

21Ɔ̀ tè nyìŋ gẅie à lɔɔn ngwɔ́ pege teme nò wɔ́. Menò mie mé gÿo jʉ’ɔɔn, ɔ̀ tè nò 
mǒ gẅiin, mélà’mie ntʉ́m gú ée mvfò Ssé, é té tyé ndʉŋ ndʉŋ wɔ́. 

22Ké kúbe nkwaŋá tepòŋ gẅie ée ntʉ́m gú lɛ, ésẅíŋte Cʉ̀apʉ̀a ka à lɔɔn ńgwɔ́ á 
lege, ńnáa mbwo gù á ná pá’ ɔ́ zɔ̌ɔn ńkwaŋ pɛ́’ɛ̀ wɔ́. 

23Mèŋ n zɔɔn ne ńgyá ngie kègɔ́’ léen ńcʉŋte ntʉ́m ɔ̀. Ɔ̀ cʉ́’ nkwɔ̀ɔn nò tepòŋ. 

24Símo tsɔ́’ ngie: Kwà’ pi zɔ sẅíŋte Cʉ̀apʉ̀a ná twó yɔ́ɔn. À cʉa pú’u, ànò gie pi 
gɔɔn á le gÿo wɔ̀ɔn mɔ́. 

25Ngàŋ ntúm Yěsô yɛ̌ yépʉ́a lɔgɔ lésá’ nkʉ̀ mbòŋo Cʉ̀apʉ̀a shwóŋ pʉ̀a, ńgÿo mé 
zsé nyìŋ gẅie Yěsô aa wɛ̌, ńgwɔ piŋ nzèm né Yerósalem, ńgiŋe mánzsè ńtsẅii nkʉ̀ 
mbòŋo á tsɛ̀ɛ melá’ pà Samalîɛ. 

Nyìŋ Etiopia zǎb ntʉ́m wé ná Yěsô 

26Atsɔ̌ Cÿɔ́’ Cʉ̀apʉ̀a gÿo ńtó, ńgɔɔn né Filib ngie: Lu ssé ńdɔg shÿó ntsíŋ ńgʉa, 
ńcwóŋo ná mánzsè gẅie à fóo Yerósalem ńgee Gaza. Mé té lwo ńcʉa wó wɔ́. 

27Filib gwóon ńdu ssé, ńcʉ́me mánzsè, ńgiŋ tà ńkẅɛɛ nà tsɔ̌ nyìŋ Etiopia, á gwɔ́ 
nyìŋ, mbà mé la shʉ́ʉ yé, mbà à ka gʉ̌a Yerósalem ńgu’te Ssé. À laa ŋwâlá’ twó 
mbúm, á lá’ manzwě gẅie à lɔ̌ɔn sá’a Etiopia. Lezíŋ lefùɔ manzwě ŋwɛ́ gwɔ́ le 
Kandas. Nyìŋ Etiopia ŋwɛ́ zɔ lɔ̌ɔn ḿbú ḿbyɛ́be ntaŋ fùɔ. 

28À la ne fóo Yerósalem ḿbiŋe, ńnéŋe tsɛ̀ɛ kélêg, ńne ńtóŋo ŋwà’ne Ntẅì nkʉ̀ Ssé 
Esǎya. 

29A Zẅìge Ssé gɔɔn né Filib ngie: Jwoŋte kélêg wɛ. 

30Filib jwoŋte kélêg tà ńkẅɛ́te, ńjú’ nyìŋ Etiopia ŋwɛ́ ne ńtóŋo ŋwà’ne ntsẅì nkʉ̀ 
Ssé Esǎya. Filib zɛ́te yé ngie: Tà ɔ̀ tóŋo pɛ́’ɛ̀ tà ne ńjú’u mmó gie mé lɔgɔ ńgɔɔn? 

31Á tsɔ́’ ngie: À lɔɔn ńgwɔ́ mèŋ n gÿo lêkɔ́ ńjú’ té gwɔ́ gie nyìŋ kyagté shwóŋó 
wɔ̀ɔn? Ńdeen ńké ńtóŋo Filib ngie à kwɔ́’ ńtó ńnéŋe lejʉ́ŋ yé tsɛ̀ɛ kélêg. 

32Á gwaa gwɔ́, mbà jʉ’e ŋwà’ne gie á ké ne ńtóŋo áa gie á gɔɔn ngie: Mé la ne 
ńdɔgɔ yé ńgee, á pú tè kẅág, ńgiŋ yé pɔ́ pá’ njʉ̀njÿò gie mé lɔgɔ yé ńgee legwǎ 
mbab ńzẅe ńdáŋte pɔ́ pá’ mûɔ njʉ̀njÿò gẅie mé ne ńkwóon menòŋ mé. 

33Mé la tém shʉ́ twó yé, ńzá’ ye ntsaŋ té poŋ. Ngwɔ́ mé kè ńgwaa kím ngẅɛ̀ yé, 
éfóo nzɔ̌ pá’ mé la zá’a yé zǎ’ ńzẅé. 

34Nyìŋ Etiopia ŋwɛ́ zɛ́te Filib ngie: Tsétsɔ́’, léen ńkyagte shwóŋó wɔ̀ɔn. A ntsẅì 
nkʉ̀ Ssé gɔɔn nò pá’ɔɔn ná wɔ̌? À gɔɔn pɔ́ nà twó mbùm yé ka nà ye tsɔ́ nyìŋ 
ndyɛ̀’ɛ? 

35Filib lêen ńké ńgwɔ gɔɔn nò lélɔg ńtsẅi nkʉ̀ mbòŋo ná Yěsô, ńzye pɔ́ kwà’ ná 
yɔɔn jʉ’e ŋwà’ne ŋwɛ́. 

36Pɔ́ yé la nyé ńgiŋe giŋ, ńkẅɛɛ nà tsɔ́ jʉ’, ntse gwɔ́ wó. Nyìŋ Etiopia ŋwɛ́ gɔɔn né 
Filib ngie: Ntse wɛ, à lɔɔn ńgwɔ́ kɔ́ táte tà mé le wɔ̀ɔn ntse nu’u? 

37[Filib gɔɔn ngie: Ɔ̀ lɔɔn ḿbú ńzáb ntʉ́m ɔ́ ná Yěsô Kristo, mbà tsɔ́ mmó té ge taté 
gú wɔ́. Nyìŋ Etiopia wa tsɔ́’ ngie: N zẅǐŋ ngie Yěsô Kristo aa Míŋ Ssé,] 

38ńdeen ńtsẅi, mé gÿo kélêg tyé. Pɔ́ Filib pú sẅɛ́’, ńcwóŋ, ńkúu ntse. Filib lêen ńké 
ńnu’u yé ntse. 

39Pɔ́ la gwɔ́ tà fó ntse ńkẅɛ, a Zẅìge Cʉ̀apʉ̀a lɔgɔ Filib ńgʉa tà nyìŋ Etiopia tè gíŋe 
ńgyá yé wɔ́, ńké ńgwɔ gíŋe cʉ́me mánzsè, ńgiŋe ńkága kǎg. 

40Á gʉa ná Filib, á gwɔ gyá, ńgwɔ́ Azɔ́d, éfó wó, ńgwaa kúu Sezare, ńgiŋe ńtsẅii 
nkʉ̀ mbòŋo tsɛ̀ɛ metÿǒsoŋ ntsèm mie à tɔgɔ́ wó. 

Megàŋ ntúm 9 

Cʉ̀apʉ̀a Yěsô toŋó Sɔ̂l 

1Sɔ̂l kê ńgwɔ́ fʉ’ó, ńnyé nzèm ngàŋa kwò Cʉ̀apʉ̀a, ńzá’a pɔ́ nkwɔ̀ɔn ngie à ge 
zẅéte wɔ́b, ńgʉa ńgyá Tándá pànuŋe pwɔ́’, 

2ńzɛ́te yé ngie à ŋwe’e meŋwà’ne ńnáa mbwó yé. À lɔg ńgʉa Ndamas, ńnáa mbwo 
pàtyé mvfò ná mendá cú’tè pà Yuda mie ée wó. Á zɛ́te pú’u, lélɔg ńgẅiin pá’ à lɔɔn 
ńtóo wó, ńgyá pʉ̀a pie pɔ́ ée ná mánzsè Yěsô ŋwɛ́, ka é gwɔ́ pɔ́ mbàŋa wɔ́, ka 
pànzwě wɔ́, á ku’u légwoonte wɔ́b, ńkwɛ́ɛ wɔ́b, ńdɔg ḿbiŋ ne Yerósalem. 

3Sɔ̂l nyé ńgwɔ́ pɔ́ mánzsè, tà mbà à gʉa tà ńcʉ́’ʉ lékúu Ndamas, ńgwóon ńgyá tsɔ́ 
mmó fó tÿǒ lepwó, ḿbú ńkyɛ’ɛ yé tɛ’. 

4Á tsɔ́’ɔ ńgwe ssé, ńjú’ ngyè nyìŋ gɔɔn né yé ngie: Sɔ̂l, Sɔ̂l, ɔ̀ tsɔ́’ɔ kwò yɔ́ɔn té poŋ 
mélà’a kɔ́? 

5Sɔ̂l zɛ́te ngie: Aa gù wɔ̌ Cʉ̀apʉ̀a? Angàŋ tsɔ́’ ngie: Mèŋ n gee Yěsô. Ɔ̀ tsɔ́’ɔ pá’a pɔ́ 
kwò yɔ́ɔn té poŋ. 

6Tá’, ké ńdu ssé ńgʉa le tÿǒsoŋ. Ɔ̀ ge kúu wó, mé shwóŋó gú mmó gie á ne ńzɛ́te 
ngie ɔ̀ gyo. 

7Pʉ̀a pie pâ Sɔ̂l ke ńgwɔ́ nùɔ, tyé, ńjú’ yɛ̌ ngyè, ńké tè nyìŋ gyá, ḿbiŋ tè ku’u légɔɔn 
tsɔ́ nò wɔ́. 

8Sɔ̂l lu ssé, ńnyɛ́’ nÿɔ́g mé tá’, à tè gíŋe ńgyá jʉ’ wɔ́. Mé kíbe pwó yé, ńdɔgɔ yé ńgʉa 
le Ndamas. 

9Á kúu wó, ńnéŋe lyɛ̌’ tá té gyá jʉ’. À tè lǎga mmó jÿó, ńké tè ntse nú. 

10Atsɔ̌ ngàŋa kwò Cʉ̀apʉ̀a gwɔ́ Ndamas, mé tóŋo yé le Ananias. Cʉ̀apʉ̀a nyɛ́’ nÿɔ́g 
mé, á gyá yé, á tóŋo yé ngie: Ananias! Á tsɔ́’ ngie: Wɔ́ɔn wɔɔn me Cʉ̀apʉ̀a. 

11Cʉ̀apʉ̀a gíŋe ńgie: Ɔ̀ ge lu ssé gʉa ná lǎŋ gie mé tóŋo le Ndʉŋ ndʉŋ, é kúu ndá 
Jẅidas, é zɛ́te tsɔ̌ nyìŋ gẅie mé tóŋo yé le Sɔ̂l, á gwɔ́ mûɔ Tarso. Aa wó ne sẅíŋte 
Ssé. 

12Mbà mèŋ n nyɛ̌ yé ngie tsɔ̌ nyìŋ ge tó mé tóŋo yé le Ananias. À kúu ndá, ńzáb 
mbwo twó yé tá à lêen ńké ńgíŋe ńgyá jʉ’. 

13Ananias tsɔ́’ ngie: Cʉ̀apʉ̀a, mèŋ n zyě ńjú’ pʉ̀a tà ńgyɔ́ɔn kíme nyìŋ gẅie ɔ̀ gɔɔn 
yé lɛ. Mèŋ m bǔ ńzsé nò tepoŋ gie à ka gÿǒ nà pʉ̀a pú, á Yerósalem. 

14À piŋ ńgwɔ gwɔ́ jʉ’ɔɔn pɛ́’ɛ̀, mbà metándá pànuŋe pwɔ́’ zɔ̌ tumó yé. Tà à gẅiin 
pá’ à lɔɔn ńgwɔ́ á gwoon ngwòŋ pʉ̀a metsèm pie pɔ́ tóŋo lezíŋ shú, ńkwɛ́ɛ wɔ́b. 

15Tá’ Cʉ̀apʉ̀a gɔɔn mbwó Ananias pɔ́ ngie: Gʉ̌a ńgyá nyìŋ ŋwɛ́ gyǎ, ńtí nue aa 
mbwo mèŋ ńgwɔ́ kwà’ mmó fà’. À ge gÿo pʉ̀a pie pɔ́ té pà Israel wɔ́ pɔ́ zsé wɔ̀ɔn, 
mbɔɔ mefùɔ, tà mbɔɔ púɔ Israel. 

16Kwà’ mèŋ n ge zɔɔn gÿo, à pú ńzsé nzẅìŋ ngɔ́’ gie à ge gyá é tí nò yɔ́ɔn. 

17Ananias lêen ńké ńgʉa tà ńkúu ndá ŋwɛ́, ńzáb mbwo twó Sɔ̂l, ńgɔɔn né yé ngie: 
Afɛ̌ wɔ̀ɔn, Sɔ̂l, Cʉ̀apʉ̀a Yěsô zɔ tumó wɔ̀ɔn. Á Yěsô gẅie à ka nyɛ mbùm yé mbwo 
gù á fʉ̀’ gie ɔ̀ kaa mánzsè ne ńtóo lê jʉ’ɔɔn la. À tumó wɔ̀ɔn ngie n gʉa ńgÿo ɔ̀ gíŋe 
ńgyá jʉ’. A Zẅìge Ndʉalʉ̌a pú ńjÿó gú. 

18Ncwò gwɔ́ cʉ́me ssé, atsɔ́ mmó lêen fó menÿɔ́g yé ńgwete ńgwá’a mega’á ssó la. 
Á gíŋ ńzye légyá jʉ’, ńdeen ńké ńdu ssé, mé nu’u yé ntse. 

19Á gÿo ńgwɔ́ tà ḿpfɛ́ɛ mmó, metʉ̀ mé gíŋe ńtó. 

Sɔ̂l shwoŋó nò Yěsô tÿǒsoŋo Ndamas 

Sɔ̂l ńnéŋe Ndamas tsɔ́ nzẅìŋ melyɛ̌’, á tsetsɛ̀ɛ pʉ̀a Kristo. 

20Á gwɔ gwɔ, mbà à ka tè zẅí’te tá ńzye légwá ńkú mendá mecú’tè pà Yuda mie ée 
wó, ńne sá’a ngie Yěsô aa Míŋ Ssé wɔ́. 

21Awɔ̌wɔ́ɔ jú’ pá’ à gɔɔn, ḿmɔɔn tɛ’. Mé ne ńgɔɔn ngie: Wɛ̂ gwɔ́ pɔ́ wɔ̌, à tè nyìŋ 
gwá gẅie à kaa Yerósalem ńgÿo pʉ̀a pie pɔ̀ ne sẅiŋte Ssé, ńtoŋo lezíŋ Yěsô, gyá 
ngɔ́’ wɔ́ le? À ka tè tóo jʉ’ɔɔn légwoon wɔ́b, ńkwɛ́, ńgʉa náa mbwo metándá 
pànuŋe pwɔ́’ wɔ́ le? 

22Sɔ̂l ké ńnyɛte ńgɔɔn nò pɔ́ tè pɔ́g. Ńcwoŋo ńda’te mbwo pà Yuda pie pɔ́ ée 
Ndamas ngie Yěsô aaNzà’nkÿo, ńgÿo pú’u, pɔ́ té gíŋe ńzsé tsɔ́ nò gie pɔ́ ge gɔɔn 
mbwo yé wɔ́. 

23É cʉa tsɔ́ nzẅìŋ lyɛ̌’, pà Yuda ŋwɛ́ zába légÿo mé zẅé Sɔ̂l, 

24ńcʉ́’ʉ ḿbyɛ́bɛ metwó nzsè mie mé pfó mǒ tá fóo tÿǒsoŋ ńkẅɛ, ḿbyɛ́bɛ tsẅɛ́’, 
ḿbyɛ́bɛ zsǒ. Légwɔ́ gie à lɔɔn ńcʉa mé zẅé yé. Tá Sɔ̂l vɔg ńzsé. 

25Ngàŋa kwò yé gÿo ńgwɔ́ tsɔ̌ lêtsẅɛ́’, ńnéŋe yé tsɛ̀ɛ mâ kèkàg, éfó nà ndùm nká’ 
gẅie mé la lɔg ńkéle tÿǒsoŋ, ńdɔgɔ kèkàg ésẅí’i yé, ńtÿɔ́gɔ ná yetsɔ̌ nzèm á gʉa. 

Sɔ̂l gee ńtsẅi nkʉ̀ Yěsô á Yerósalem 

26Sɔ̂l gʉa tà ńkúu Yerósalem, éfa’ shÿó lékúu tsetsɛ̀ɛ nùɔ pʉ̀a Kristo. Tá mânyìŋ 
ntsèm ne ḿbɔ́gɔ yé pɔ́g, ńzɔɔn ńgwaa gwɔ́, tsɔ̌ nyìŋ pú tè ne ńzẅíŋe ngie Sɔ̂l kěen 
ńcʉ́’ʉ kwà’ ngàŋa kwò Kristo wɔ́. 

27Á gwɔ́ tà Panebâse lɔgɔ yé ńgʉa, ńtó ńnyɛɛ yé mbwo ngàŋ ntúm Yěsô, ńtóo ńnyɛ̌ 
yé, ḿbíte shwóŋó wɔ́b ngie Sɔ̂l ka gyǎ Cʉ̀apʉ̀a Yěsô á mánzsè Ndamas, tà kwà’ 
Cʉ̀apʉ̀a yé máŋwɛ́ gɔɔn nò mbwo yé, ńgíŋ shwóŋó wɔ́b pá’ Sɔ̂l ka lɔg lezíŋ Yěsô 
ńtsẅi nkʉ̀ mbòŋo á Ndamas té pɔ́g. 

28Á fó fʉ’ó, Sɔ̂l kú yé nùɔ ngàŋ ntúm. Pâ pɔ̌ zɔ̌ cʉ́’ʉ ńgwá ńgiŋe tsɛ̀ɛ tÿǒsoŋ 
Yerósalem. Sɔ̂l ne ńdɔgɔ lezíŋ Cʉ̀apʉ̀a Yěsô ńtsẅii nkʉ̀ mbòŋo té pɔ́g, 

29ńgyá pà Yuda pie pɔ́ shwóŋe Gelekia, pâ pɔ̌ zoŋo nò mǒ zoŋ tà pɔ́ cʉ́’ʉ fa’a shÿó 
pɔ́ lézẅé yé. 

30Mefɛ́ mefɛ́ gwɔ́ tà ńzsé pú’u, ńdɔgɔ Sɔ̂l ńgʉa Sezare, ńtsege, ńkúu wó ńgÿo á lɔg 
ye Tarso ńgʉa. 

31Á gwɔ́ fʉ̀’ó, à cú’tè pʉ̀a Kristo ńnéŋe tsɛ̀ɛ sẅéte. Mé té gíŋe ńgege wɔ́b nà pàga 
ngwòŋ Jẅidea wɔ́. Tà mbɔɔ tsɛ̀ɛ pàga ngwòŋ Galilea tà mbɔɔ Samalîɛ. Pɔ́b 
metsèm ne ńtóonte mennɛ́ mɔ́b, ńkẅi’i ńtʉte, ńne ńjú’u ncwò Cʉ̀apʉ̀a. A Zẅìge 
Ssé piŋ ně ńkẅéte wɔ́b, ḿbiŋe ńgÿo e nùɔ wɔ́b kẅi’i ńgyɔ́ɔn. 

Piɛ gÿǒ tà’ ngàŋa kwʉ́’te zéŋe 

32Piɛ gÿo ńgwɔ́ tsɔ́ fʉ̀’ ne ńgwá ńgiŋe tsɛ̀ɛ lá’, ńgwɔ́ tsɔ́ lyɛ̌’, ńgʉa mbʉ̀a pʉ̀a Kristo 
pie pɔ́ tsẅé Lida, 

33ńkúu wó, ńgyá tsɔ̌ nyìŋ, mé tóŋo yé le Enée. Mbà à nuŋé kǔ guɔ ngù’ lefɔ̌ɔn, 
ńgwɔ́ ngàŋa kwʉ́’te. 

34Piɛ gɔɔn né yé ńgie: Enée, Yěsô Kristo gÿǒ ɔ̀ zeŋe. Lu ssé, kwà’ gù zɔ cwoŋte kǔ 
ɔ́. Enée gwóon ńdu ssé. 

35Ngwòŋ pʉ̀a metsèm pie é tsẅé Lida, tà mbɔɔ pàtsẅé tsɛ̀ɛ fú’u Saron, pú ńgyá yé, 
mbà à zeŋé, pɔ́ cʉ́’ yɔ́b pʉ̀a Cʉ̀apʉ̀a. 

Piɛ gÿǒ Tapita zím 

36Atsɔ̌ mánzwě gwɔ́ Jope, lezíŋ sé gwɔ́ lé Tapita, ńdɔgɔ ńgɔɔn ngie nɔ̀ɔn ngáb. Á 
gwɔ́, mbà à la zẅíŋe nò Yěsô, ńgwɔ́ fʉ̀’ ntsèm ńgÿo pɔ́ nò mbòŋo, ḿbiŋe ńkẅéte 
pàte mmó. 

37Atsɔ́ guɔ gwoon yé, nà melyɛ̌’ ámɛ̌, á kwé. Mé sɔgɔ pfó yé, ńkaa ńkwɔ́’ɔ ná ndêg 
we tÿǒ, ńnuŋe wó. 

38Pʉ̀a Kristo jú’ ngie Piɛ aa Lida, pá’ ngʉ̀a léfó Lida ńkúu Jope piŋ ńké tè sag la, 
pʉ̀a Kristo pe Jope túm mbàŋa yépʉ́a. Pɔ́ gʉa ńgɔɔn né Piɛ ngie: Tsétsɔ’, sẅɛte ńtó 
tà ńkúu mbʉ̀a peg. 

39Piɛ lêen ńjú’, pâ pɔ̌ cʉ́me mánzsè té láte, ńgʉa tà ńkúu wó, mé lɔgɔ yé ńgʉa tsɛ̀ɛ 
lûm ndá gẅie aa ná ndêg we tÿǒ. Á kúu tsoló, mepfɔ̌g pànzwě metsèm tó ńcú’te 
lejʉ́ŋ yé, ńne ńdʉa, ńne ḿma’a mezìŋe ńnyɛɛ yé menzsǒ mie Tapita ka nyé 
ntentʉ́, ńtém ńná lé pɔ́b. 

40Piɛ fóo ndá ńkẅile pʉ̀a metsèm, ésẅɛ́’ ńkẅí’te ssé, ésẅíŋte Ssé, ḿbiŋ sele nnɛ́ 
ńdíe mpfó, ńgɔɔn ngie: Tapita, lu ssé. Tapita lêen ńnyɛ́’ nÿɔ́g, ńgwɔ́ tà ńgyá Piɛ, 
ńdeen ḿbʉ’ʉ nnɛ́ ńnéŋe ńnéŋe. 

41Piɛ kíbe pwó yé, ńgÿo á lu ssé. Á leen ńké ńtóŋ pʉ̀a Kristo lâ mepfɔ̌g, ńnyɛɛ 
Tapita mbwo pɔ́b, á gwɔ́ ntentʉ́. 

42Ngwòŋ pʉ̀a pie é laa Jope, jú’u yɔɔn nò gie á cʉatě, pʉ̀a tà ńgyɔ́ɔn záb ntʉ́m ná 
Cʉ̀apʉ̀a Yěsô. 

43Piɛ ná’a ńtsẅé Jope, ńne ńnéŋe ndá tsɔ̌ Símo gẅie aa ngàŋ levfò ná 
lelɔ́ɔn mengùb menɔ̀ɔn. 

Megàŋ ntúm 10 

Kornɛy toŋó Piɛ mbʉ̀a yé 

1Atsɔ̌ nyìŋ gwɔ́ tÿǒsoŋ Sezare, lezíŋ sé gwɔ́ lê Kornɛy, á gwɔ́ tsɔ̌ tà’ tándá pàlÿɔ́’ 
ncù pàRoma, ésá’a pʉ̀a nkÿo. Mé tóŋo yɛ̌ nùɔ lê nùɔ ye Italia. 

2Á gwɔ́ nyìŋ, pâ ngẅɛ̀ yé ntsèm pú ńgÿo mekù’ Ssé pà Yuda, ńjú’u ncwò wé. Á piŋ 
ńkẅéte pà Yuda pie ée mepóŋ tà é gyɔ́ɔn gyɔ̌ɔn, ńnéŋe sẅíŋte Ssé fʉ̀’ ntsèm. 

3Á gwɔ́ tsɔ̌ lyɛ̌’, á nà mmó nèm tá mbÿɛ̀ njÿó, e Ssé nyɛ́’ nÿɔ́g mé. Á gyá tsɔ̌ cÿɔ́’ Ssé 
tó ńtsɛ́ɛ yé ndá, ńtóŋo yé ngie: Kornɛy! 

4Á pʉ’ʉ twó yé, ńdíecÿɔ́’ Ssé, ńne ḿbɔ́gɔ, ńgɔɔn né yé ngie: Áa kɔ́ Cʉ̀apʉ̀a? Cÿɔ́’ Ssé 
tsɔ́’ɔ mbwo yé ngie: E Ssé jǔ’ pá’ ɔ̀ zɔgɔ lésẅíŋte yé, ńgíŋ ńgyá mbɔɔ mmó gie ɔ̀ ne 
ńgÿo ná mepóŋ ńdɔgɔ ńkẅéte wɔ́b. E Ssé kaa gú lege. 

5Afʉ̀’ɔɔn lá, túm pʉ̀a pɔ́ gʉa Jope, éfa’a tsɔ̌ nyìŋ gẅie mé tóŋo yé lê Símo. Setsɔ́ 
lezíŋ sé gíŋe ńgwɔ́ lê Piɛ. 

6À neŋé ndá tsɔ̌ nyìŋ. Esé lezíŋ gíŋe ńgwɔ́ lê Símo. Angàŋ fa’a ná mengùb menɔ̀ɔn, 
e ye ndá gwɔ́ ngʉ̀ŋe ntse té pàa. 

7Cÿɔ́’ Ssé tsẅii nò mbwo yé tà ńgʉa, Kornɛy cʉ́’ ńtóŋ megàŋa fà’ pé mépʉ́a, ńgÿo 
tà’ ndÿɔ́’ ncù. Á gwɔ́ gẅie pɔ́ yé zyě ńtsẅé. Á piŋ ńgwɔ́ nyìŋ ńgÿo yé mekù’ Ssé. 

8Kornɛy tóŋo wɔ́b pú’u, ńdeen ńké ḿbíte kɔ̀ɔkɔ́ɔ gie á cʉ̌a, éshwóŋó wɔ́b, tá 
ńtúmo wɔ́b Jope. 

E Ssé nyɛ̌’ menÿɔ́g Piɛ, á gyá tsɔ́ nò 

9Njÿó gÿo ńdʉ́a, pɔ́ nyé ńgwɔ́ pɔ́ mánzsè, á gwɔ́ mmó tsɛ̀ɛ zsǒ, tà mbà pɔ́ gʉ̌a tà 
ńcʉ́’ʉ lékúu tsɛ̀ɛ tÿǒsoŋo Jope. Á gwaa gwɔ́, mbà Piɛ kwɔ’ɔ́ nà jʉ’ gie áa ntsɔ̀’ ndá, 
ńgwɔ́ pɔ́ pá’ tetʉ́a la lésẅíŋte Ssé. 

10Nzyè zye légyáŋa yé, á tsɔ́ɔn léjÿó mmó. Mé gwaa gwɔ ne ńcwoŋte shúm sie à ge 
jÿó, e Ssé nyɛ́’ nÿɔ́g mé á gyá tsɔ́ mmó gie á fóo mbwo yé Ssé, 

11ńgyá ncwò tÿǒ lepwó tsɔ́’ɔ ńtyé, atsɔ́ mmó fó wó sẅɛ́’, ńne ńtóo lê ssé, ńgwɔ́ pá’ 
máamáa pwó nzsǒ gie mé ku’tě nà mezẅé lekùa la. 

12Ntí ntí menɔ̀ɔn pú ńgwɔ́ tsoló. Menɔ́ɔn mekwo lekùa, menɔ̀ɔn pie pɔ́ shwóŋó 
lepfòm sɔ́b pɔ́ ssé, ńgÿo meshʉ́ŋ 

13Ngyè nyìŋ gɔɔn né yé ngie: Piɛ, lu ssé, ńzẅé ḿpfɛ́. 

14Piɛ tsɔ́’ ngie: Ngǎŋ me Cʉ̀apʉ̀a. Mèŋ n daa zɔɔn ńjÿó mmó gie lepʉ̌ tɔ’ wɔ́, ḿbiŋ 
ńké tè pfɛ́ɛ mmó nzse wɔ́. 

15Piɛ gíŋe ńjú’ ngyè nyìŋ nà mbɔ́ɔntè yépʉ́a, é gɔɔn né yé ngie: Ammó lɔɔn ńgwɔ́ 
tà Ssé kẅile lɔ̌’, tè gíŋe ńzse nzse mǒ. 

16Á ké ńjú’ pɔ́ pú’u, tà é gwɔ́ ngʉ̀a ntá. Mé lêen ńké ńgwóon ńdɔgɔ yɛ̌ mmó ḿbiŋ 
ne tÿǒ lepwó. 

17Piɛ cʉ́’ ńkwaŋ á cʉa yé. Á ne ńzɛ́te ngie: Ammó gie n du ssé légyá, aa pá’ɔɔn 
ńdɔgɔ ńgɔɔn ngie kɔ́? Á gwaa gwɔ́, mbà pʉ̀a pie Kornɛy ně ńtúmo wɔ́b, gwǎ ńzɛ́te 
ngie: Ndá Símo ee nzɔ̌? Tà ńgwɔ́ fʉ’ó ńcʉ́’ ńgwɔ́ pɔ́ ncwò ndá, 

18ńtóŋ ńzɛ́te ngie: Símo gẅie mé gíŋe ńtóŋo yé le Piɛ tsẅé jʉ’ɔɔn. 



263 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

19Á gwaa gwɔ́ Piɛ ké nyé ńkwaŋte pɔ́ nò gie à fóo légyá. A Zẅìge Ssé shwóŋó yé 
ngie: Pʉ̀a métá ée jʉ’ɔɔn ne fa’a gú. 

20Lu ssé, ésẅɛ́’, pia pɔ̌ gʉa. Tè zoŋ á nue mèŋ n zɔ tumó wɔ́b. 

21Piɛ sẅɛ́’ ńkẅɛ́te pʉ̀a ŋwɛ́, ńgɔɔn né pɔ́b ngie: Pi ne fa’a nyìŋ! Àa wɔ̀ɔn. Pi tóo 
mélà’a kɔ́? 

22Epʉ̀a ŋwɛ́ gɔɔn lé yé ngie: Kornɛy zɔ tumó weg, ńgwɔ́ tsɔ̌ tándà ncù pà Roma, 
ésá’a pʉ̀a nkÿo. Àa nyìŋ, ńgÿó mmó gie Ssé kwoŋ, ḿbɔ́g Ssé. Pà Yuda metsèm 
kíme yé pɔ́ mbòŋ. Tà’ cÿɔ́’ Ssé ka tǒ ńgɔɔn mbwo yé ngie: Túmo mé gʉa tóŋo Piɛ, à 
tóo ndá gù, ɔ̀ zẅí’te nò gie à ge shwóŋó gú. 

23Piɛ lêen ńké ńgÿo pɔ́ kúu ndá, pâ pɔ̌ lá’. 

Piɛ gʉ̌a ndá Kornɛy 

Njÿó gÿo ńdʉ́a, Piɛ pâ pʉ̀a pá métá cʉ́me mánzsè. Etsɔ́ ntá’ pʉ̀a tsetsɛ̀ɛ mefɛ́ mefɛ́ 
pe Jope gʉa ńtsege wɔ́b. 

24Yɛ̌ lyɛ̌’ tɔ́g, pɔ́ gwaa kúu Sezare, mbà Kornɛy ně ḿbú ńcú’te ngẅɛ̀ ndá yé tà 
mbɔɔ meshǔ ntʉ́m pé ńdɔgɔ ńzẅí’te Piɛ. 

25Piɛ tó tà ńgwɔ́ ńkúu ndá, Kornɛy tó ńzá’a yé, ńnuŋe mekwò yé, ńgÿo mekù’ mé. 

26Tá Piɛ pʉ’ʉ yé, ńgɔɔn ngie: Lu ssé, mèŋ n gee yɔ́ɔn pɔ́ nyìŋ mesoŋ pá’ gù. 

27Pɔ́ yé gwaa zyɛ́’ kúu ndá, ńgiŋe shwóŋe. Piɛ gyá, mbà pʉ̀a pǔ ńcú’te ndá tà 
ńgyɔ́ɔn gyɔ́ɔn. 

28Á gɔɔn né pɔ́b ngie: Pi ne ńzsé gí ngie lepʉ̌ pà Yuda tɔ’ɔ nyìŋ wɔb légwɔ́ shǔ nyìŋ 
lá’a ndyɛ̀’ɛ. Tà ḿbʉ́ mbɔɔ yé lékúu ndá yé. Tá’, e Ssé ka nyɛɛ wɔ̀ɔn tsɔ́ mmó. À ka 
nyɛɛ wɔ̀ɔn ngie mèŋ n te gẅiin lékʉ́e tsɔ̌ nyìŋ ngie à gẅiin lɔ̌’ tà á ne ńzɛ́te ngie 
mèŋ n dÿɔ́’te yé wɔ́. 

29Áa mmó gie á gÿǒ, mèŋ n deen ńdu ssé té zoŋ, pá’ pi tǔm ńtóŋo wɔ̀ɔn. Afʉ̀’ɔɔn lá, 
pi gÿo mèŋ n zsé mmó gie pi toŋó wɔ̀ɔn jʉ’ɔɔn ńtí yɛ̌. 

30Kornɛy tsɔ́’ɔ mbwo Piɛ ngie: Ée fʉ̀’ɔɔn ńgwɔ́ lyɛ̌’ tá, pá’ á laa ná nèm tá mbÿɛ̀ 
njÿó pá’ fʉ̀’ɔɔn lɔɔn, mèŋ n gwɔ́ ndá mèŋ ne sẅíŋte Ssé, ńgwaa gyá atsɔ̌ nyíŋ vege 
vege ńkẅɛ ńtyé mvfò mèŋ, ḿma’ menzsǒ é ne ńŋwʉŋe ŋwʉŋe, 

31ńgɔɔn né mèŋ ngie: Kornɛy, e Ssé ju’ú sẅíŋte jú. À kaa lege shúm sie ɔ̀ náa 
mbwo mepóŋ ńdɔgɔ ńkẅéte wɔ́b la wɔ́. 

32Túm pʉ̀a, pɔ́ gʉa Jope, ńgÿo Símo gẅie mé gíŋe ńtóŋo yé lê Piɛ tó. À tsẅe ndá 
Símo gẅie yé fà’ aa lényɛte megùb menɔ̀ɔn, ndá ŋwɛ́ gwɔ́ ngʉ̀ŋe ntse té pàa. 

33À ka gɔ̌ɔn pú’u, n gwóon ńtúm pʉ̀a fǎ’ gù. Ɔ̀ gÿǒ mboŋó pá’ ɔ̀ tǒ lɛ. Áa fʉ̀’ɔɔn 
pá’ɔɔn, pege metsèm tyé mvfò Ssé. Peg tyě pá’ɔɔn, mbà peg taŋté mbùm yeg lé 
jú’u nò gie Cʉ̀apʉ̀a cʉmé mbwo gù ngie ɔ̀ shwóŋó wég. 

Piɛ ne ńgɔɔn nò ndá Kornɛy 

34Piɛ lêen ńké ńgɔɔn ngie: Mèŋ n gee fʉ̀’ɔɔn pá’ɔɔn, mbà mèŋ n děen ńké ńgyá, 
kwà’ nénʉ́, ngie e Ssé tè tyɛ’te pʉ̀a mesoŋ wɔ́. 

35Nyìŋ lɔɔn ńgÿo mekù’ Ssé, ńgíŋ ńgÿo mmó gie e Ssé ne ńkwoŋo, ńgwɔ́ pɔ́ nyìŋ yɛ̌ 
lá’ gwɔ́, mbà nò yé ge poŋ Ssé poŋ. 

36E Ssé ka túmo shwóŋè yé mbwo púɔ Israel. E gwɔ́ nkʉ̀ mbòŋo, ńgɔɔn nò na 
mbʉ́lè gie mé cʉa ná Yěsô Kristo gẅie aa Cʉ̀apʉ̀a pʉ̀a metsèm, ńgẅiin. 

37Wɔɔn nkʉ̀ ŋwɛ́ ka pɔ́ɔnte nò gie Jâŋ la gwɔ́ nu’ pʉ̀a ntse, ńne ńgɔɔn. Pi ne ńzsé 
ngie yɔɔn nò ka zye Galilea, ḿbiŋ ńgʉa ḿbú sa jʉ’ tsɛ̀ɛ Jẅidea ntsèm. 

38Pi giŋé ne ńzsé ngie e Ssé la ná metʉ̀ Zẅìge Ndʉalʉ̌a ne Yěsô mûɔ Nǎzarɛd 
ńdɔgɔ pú’u, ńzɔ́’ɔ yé, ḿbiŋ ne ńtÿɔ́’te yé. Á gʉa jʉ’ ntsèm, ńne ńgÿo menò mbòŋo, 
ńne ńkẅé pʉ̀a metsèm pie pɔ́ laa megàŋa tsǎŋ nà mbwó Sátà. 

39Peg pɔɔn tyě pá’ɔɔn, mbà peg ka lɔg nÿɔ́g még, ḿbú ńgyá kɔ̀ɔkɔ́ɔ gie à ka gÿo 
tsɛ̀ɛ lá’a pà Yuda mbàa Yerósalem. Mé ka gwɔ zẅé yé, ńkime yé nà tÿǒ nkǐ. 

40Tá’, á kaa nà mbɔ́ɔntè lyɛ̌’ tá, e Ssé zíme yé nà legwé, ńgÿo á kẅɛ ńnyɛ mbùm ye. 

41À ka tè nyɛɛ mbwo lá’a ntsèm wɔ́, à ka nyɛ pɔ́ mbwo peg pàjÿó ńgyá pie Ssé la 
vɔg ńtsɔ́’. À ka zimé nà legwé pú’u, pega pɔ́ jÿó shúm ḿbiŋ ńnú. 

42À ka piŋ ńtúmo wég ngie peg gʉa ńtsẅi nkù mbòŋo mbwo lá’, ńgÿo pɔ́ zsé ngie 
yé Yěsô ŋwɛ́ aa nyìŋ gẅie Ssé ka tsɔ̌’ ngie à zá’ ntsaŋ pʉ̀a metʉ̀ pâ mepfó ssé. 

43Yé zɔ zɔɔn ńgwɔ́ nyìŋ gẅie pà ntsẅì nkʉ̀ Ssé metsèm lɔ́ɔn ńda’te, pá’ pɔ́ la ne 
ńgɔɔn ngie: Awɔ̌wɔ́ɔ gẅie à zǎb ntʉ́m wé ná yé wɔ́, e Ssé ge lege menò tepòŋ ngàŋ 
é náa mbwó yé, é tí yé. 

E Ssé tumó Zẅìge Ndʉalʉ̌a, ńnáa mbwo pʉ̀a pie é té pà Yuda wɔ́ 

44Piɛ nyé ńgɔɔn nò gɔɔn, a Zẅìge Ndʉalʉ̌a sẅɛ́’, ńkúu nà ngwòŋ pʉ̀a metsèm pie 
pɔ́ ne ńzẅí’te nò gie à ne ńgɔɔn. 

45Pʉ̀a Kristo pie pɔ́ ně ńtó ńtsege Piɛ, é laa pà Yuda. Pɔ́ gyá yɔɔn nò, á pú ńkʉ’ʉ 
wɔ́b tɛ’, pá’ e Ssé nǎ Zẅìge Ndʉalʉ̌a mbwo pʉ̀a pie é té pà Yuda wɔ́ pɔ́ pá’ à la náa 
mbwó pɔ́b yɔ́b! 

46Pɔ́ zɔɔn ńgíŋe ne ńjú’u pɔ́ ne ńdɔgɔ shwóŋè lá’a ndyɛ̀’ɛ ńnáa mekù’ mbwo Ssé. 
Piɛ gyá pú’u, ńcʉ́’ ńgɔɔn pɔ́ ngie: 

47Afʉ̀’ɔɔn gie pɔ́ ně ńdá’ ńkẅé Zẅìge Ndʉalʉ̌a pá’ peg la, à lɔɔn ńgwɔ́ nyìŋ gíŋe 
ńtɔ́’ɔ lénu’u wɔ́b ntse lá? 

48Ńgɔɔn pú’u, ńtsẅi ngie mé nu’u wɔ́b ntse ná lezíŋ Yěsô Kristo. Pɔ́ métsèm gÿo 
ńzɛ́te yé ngie pɔ́ laa pɔ̌ gíŋe ńná’a ńnéŋe tsɔ́ mbɔ́ melyɛ̌’. 

Megàŋ ntúm 11 

Piɛ pité ncwò wé mvfò pʉ̀a Kristo Yerósalem 

1Megàŋ ntúm Yěsô, pâ mefɛ́ mefɛ́ pie ée Jẅidea lêen ńjú’ mé ne ńgɔɔn ngie: Pʉ̀a 
pie é té pà Yuda wɔ́ kéen ńzẅíŋ yɔ́b nò Ssé. 

2Piɛ gÿo ńgwɔ́ tà ḿbiŋe Yerósalem, pʉ̀a Kristo pie ée pà Yuda zye léŋaga yé ńgɔɔn 
ngie: 

3Ɔ̀ ka kúu ndá pʉ̀a pie mé la té wɔ́b pú’ tà pia pɔ̌ fó ńjÿó mbɔɔ shúm léjÿó. 

4Piɛ lêen ńké ḿbíte kɔ̀ɔkɔ́ɔ wɔ́ gie á ka cʉa, éshwóŋó wɔ́b tà fó nzyète, ńgɔɔn né 
pɔ́b ngie: 

5Mèŋ n kaa tÿǒsoŋo Jope, ńne sẅíŋte Ssé, e Ssé nyɛ́’ nÿɔ́g mɔ́ɔn, mèŋ n gyá nkʉ̀’ʉ 
nò, n gyá tsɔ́ mmó yá, á gwɔ́ pá’ máamáa pwó nzsǒ gie mé kú’te nà mezẅé lekùa 
la, á fó tÿǒ lepwó ésẅɛ́’ ńtó ńcʉ́ŋe mvfò mèŋ. 

6Mèŋ n nyɛte ńdíe mmó gie aa tsoló, ńgyá menɔ̀ɔn pie ée ndùmo ssé tsetsá’ 
ńgẅiin mekwò lekùa gwɔ́ tsoló, ńgyá menɔ̀ɔn mbà’ gwɔ́ tsoló, ńgyá mbɔɔ pie pɔ́ 
shwoŋo lepfòm sɔ́b pɔ́ ssé, mbɔɔ meshʉ́ŋ. 

7N deen ńjú’ tsɔ̌ ngyè nyìŋ gɔɔn né mèŋ ngie: Piɛ, lu ssé, ńzẅé, ḿpfɛ́! 

8Mèŋ n tsɔ́’ ngie: Ngǎŋ me Cʉ̀apʉ̀a! Ammó gielepʉ̌ tɔ’, kà pɔ́ ye nzse wɔ́, a laa 
ncwò wɔ̀ɔn zyɛ́’ɛ 

9N gíŋe ńjú’ ngyè ŋwɛ́ nà mbɔ́ɔntè yépʉ́a, é gɔɔn ngie: Ammó lɔɔn ńgwɔ́ tà Ssé 
kẅile lɔ̌’ mǒ tè gíŋe ńzse nzse mǒ, 

10ńgÿo pɔ́ pú’u, tà é gwɔ́ ngʉ̀a ntá. Eshúm ŋwɛ́ pú ńkwɔ́’ ńgee tÿǒ lepwó. 

11Á gwóon ńgwɔ́ pɔ́ fʉ̀’ó, pʉ̀a métá tóo ndá jʉ’ gie peg kaa wó. Mbà mé fǒ Sezare 
ńtúmo wɔ́b né mèŋ. 

12A Zẅìge Ssé gɔɔn né mèŋ ngie: Lu ssé pia pɔ́ gʉa, tè zoŋ. Epʉ̀a ntɔgɔ́ pɔɔn pie n 
dɔgɔ wɔ́b ńtóo jʉ’ɔɔn lɔɔn, la gʉa ńtsege wɔ̀ɔn Sezare. Pega pɔ́ púte ńkúu ndá 
Kornɛy. 

13Kornɛy lêen ńké ḿbíte shwóŋó wég ngie: Yé ně ḿvege ńgyá cÿɔ́’ Ssé tyé mvfò 
yé, à tsɛ̀ɛ ndá yé, ńtsẅi né yé ngie, túm pʉ̀a pɔ́ gʉa Jope, ńtsẅi, tsɔ̌ nyìŋ gẅie aa 
wó, mé tóŋo yé lê Símo, ńgíŋe ńtóŋo yé lè Piɛ à tó. 

14À ge tó shwóŋó gú menò mie e Ssé ge cʉa mǒ gÿo pia ngẅɛ̀ ndá jù tsẅɛ́. 

15Mèŋ n tó, ńdeen ńké ńzye légɔɔn nò mbwo wɔ́ba pʉ̀a pie mèŋ n gwǎ tó, pɔ́ gwɔ́ 
ndá, ńnyé ńgɔɔn nò mbwo pɔ́b gɔɔn, a Zẅìge Ndʉalʉ̌a sẅɛ́’ ńkúu ná pɔ́b ndʉŋ 
ndʉŋ pá’ á la kúu ná pege, á nzyetě la. 

16N deen ńké ńkímte shwóŋè Cʉ̀apʉ̀a pá’ à la gɔɔn ngie: Jâŋ la nu’ pʉ̀a ntse, tá 
ńgʉa ná pi, mbà Ssé ge gÿo ńnéŋe gẅi mbwo Zẅìge Ndʉalʉ̌a. 

17E Ssé lɔgɔ pú’u, ńnáa yɔ́b mmó gie pege la záb ntʉ́m ná Cʉ̀apʉ̀a Yěsô Kristo, á 
náa mbwo pege la. Mèŋ, n kaa yɔ́ɔn wɔ̌, tà ńgwɔ́ gie ńgwɔ́ n tɔ’ Ssé légÿo mmó? 

18Epʉ̀a Kristo jú’ menò mɔɔn, ḿbʉ́le ńnéŋe, ḿbiŋ ne ńnáa ndǎg mbwo Ssé ńgɔɔn 
ngie: À yɔɔn gie e Ssé ka ná shÿó mbɔɔ mbwo pʉ̀a pie é té pà Yuda wɔ́, á lékúbe 
mà, á gÿó pɔ́ gẅiin le gwɔ́ tèmì. 

Anò Kristo kǔ Antiokia 

19À gwaa gwɔ́, mbà mé la gwɔ́ tà ńzẅé Etien pá’a, ńzye létsɔ́’ɔ kwò pʉ̀a Kristo té 
pòŋ. Pɔ́ fó Yerósalem ńkẅɛ sa jʉ’. Petsɔ́ pʉ̀a lɔg ye Fenisia. Petsɔ́ lɔg ye Shʉ̀pele. 
Petsɔ́ lɔg ye Antiokia, ńkúu nzɔ̌ nzɔ̌ wɔ́, éshwóŋó nò Ssé pɔ́ ndà’ mbwo pà Yuda. 

20Tá’, etsɔ́ ntá’ pʉ̀a Kristo tsetsɛ̀ɛ pɔ́b pie é laa pʉ̀a Sirɛne, mbɔɔ pe Shʉ̀pele, gʉa 
tà ńkúu Antiokia yɔ́b, éshwóŋó nò Nkʉ̀ Mbòŋo Cʉ̀apʉ̀a Yěsô mbɔɔ mbwo pʉ̀a pie 
é té pà Yuda wɔ́. 

21Cʉ̀apʉ̀a ne ńtóonte wɔ́b tóonte, epʉ̀a tà ńgyɔ́ɔn ne ńzába ntʉ́m ná Cʉ̀apʉ̀a Yěsô, 
ńne sele ńcʉ́’ʉ pʉ̀a pé. 

22Yɔɔn nò gwe letuŋó pʉ̀a cú’tè Kristo gie áa Yerósalem. Pɔ́ tsɔ́’ɔ Panebâse, ńtúmo 
yé Antiokia. 

23Á gʉa tà ńkúu wó, ńgyá yé pá’ Ssé ne ńdíe pʉ̀a pie pɔ́ zǎb ntʉ́m ná yé pú’u, ànò 
poŋo yé tɛ’. Á kẅiŋte wɔ́b métsèm, ngie pɔ́ ké ńzsé pɔ́ ndà’ Cʉ̀apʉ̀a, ḿbiŋ ńcʉŋe 
pɔ́ ná yé. 

24Panebâse ŋwɛ́ zɔɔn ńgwɔ́ nyìŋ ńgẅiin tsẅé mbòŋo. Mbà Zẅìge Ndʉalʉ̌a léen 
ńjÿó yé. Á piŋ ńzáb ntʉ́m wé ná Cʉ̀apʉ̀a tɛ’. Pʉ̀a tà ńgyɔ́ɔn fó mbɔɔ ná ye ntí, ńcʉ́’ 
pʉ̀a Cʉ̀apʉ̀a. 

25Panebâse piŋ ńgʉa Tarso, léfa’a Sɔ̂l, 

26ńkúu wó, ńgyá yé, ńdɔgɔ yé ḿbiŋ lê Antiokia. Pɔ́ mépʉ́a pâ pʉ̀a Kristo pú ńnéŋe 
Antiokia ná tà’ ngù’u lá’. Pɔ́ ne ńzí’i pʉ̀a tà ńgyɔ́ɔn mmó. Mé la zye pɔ́ Antiokia 
ŋwɛ́ létóŋ ngàŋa kwò Yěsô lê Pʉ̀a Kristo. 

27Á gwɔ́ fʉ̀’ó, epʉ̀a fó lyɛ̌’, éfóo Yerósalem ńtóo Antiokia, ńgwɔ́ pʉ̀a pie pɔ́ ńnéŋe 
ńtsẅii nkʉ̀ gẅie é fóo mbwo Ssé. 

28Atsɔ̌ tà’ nyìŋ gwɔ́ tsetsɛ̀ɛ pɔ́b, mé tóŋo yé lê Agabus. A Zẅìge Ssé tsẅi, á tʉ́ njÿó 
ńgɔɔn ngie: Atsɔ̌ máamáa gwáŋa ge gwe ndùmo tsetsá’ ntsèm, ńgɔɔn pú’u, wɛ̌ 
gwáŋa gÿo ńkwa’ ńgwe fʉ̀’ gie Kɔlɔde laa Kása pà Roma. 

29Agabus gɔɔn pá’ɔɔn, epʉ̀a Kristo záb ngie awɔ̌wɔ́ɔ náa yé mmó gie à ku’u mǒ, 
mé túm, ńdɔg ńkẅéte mefɛ́ mefɛ́ pie pɔ́ tsẅé tsɛ̀ɛ pàga ngwòŋ Jẅidea. 

30Awɔ̌wɔ́ɔ mwoonte pɔ̀ɔn yé. Mé cú’tè, ńnáa mbwo Panebâse pɔ́ Sɔ̂l. Pɔ́ lɔg ńgʉa 
lénáa mbwo pàkẅé mvfò tsɛ̀ɛ cú’tè pʉ̀a Kristo. 

Megàŋ ntúm 12 

Mé zẅě Jâg, ńgwoon Piɛ 

1Á gwɔ́ fʉ̀’ó, fùɔ Herôd zye létsɔ́’ɔ kwò tsɔ́ ngàŋa cú’tè pʉ̀a Kristo té pòŋ, 

2ńtúm mé gʉa ńdɔg nně ncù ńzẅé Jâg gẅie aa fɛ́ Jâŋ. 

3Á gyá, mbà à gÿǒ pú’u, á poŋ pà Yuda. Á lêen ńké ńgíŋ ńgÿo mé gwoon Piɛ yé, 
ńgwaa gwoon yé pú’u, á gwɔ́ fʉ̀’ gie mé jÿó línɔ́ɔn mbelég té mvòŋ. 

4Herôd tsẅi mé gwoon Piɛ pú’u, ńdɔgɔ yé ńgʉa ńjÿɔ́’ɔ ndá tsǎŋ. Á táŋte pàlÿɔ́’ ncù 
lekùa lekùa ngʉ̀a lekùa ńtÿɔ́gte ngie pɔ́ ne ḿbyɛ́bɛ yé, ńne ńzẅí’te pá’ 
línɔ́ɔn Páskà ge cʉa, à tÿɔ́gɔ yé mvfò lá’, mé ŋaga yé. 

5Mé jÿɔ́’ɔ Piɛ ndá tsǎŋ pú’u, acú’tè pʉ̀a Kristo ne ńtsyɛ’te Ssé nà twó yé té kʉ́a. 

Cÿɔ́’ Cʉ̀apʉ̀a gÿǒ Piɛ fó ndá tsǎŋ ńkẅɛ 

6Njÿó, ge lʉ́a, fùɔ Herôd gÿo mé tÿɔ́gɔ Piɛ mvfò lá’, mé ŋaga yé. Piɛ gwɔ́ lêtsẅɛ́’, 
ńnuŋe tsetsɛ̀ɛ pàlÿɔ́’ ncù mémbʉ́a, ńne ńdyé. Mbà mé lɔ̌g mentsɛ̂n mémbʉ́a 
ńcʉŋe yé. Pàpyɛ́b jʉ’ gwɔ́ ncwò ndá, lépyɛ́bɛ yé. 

7Atsɔ̌ Cÿɔ́’ Cʉ̀apʉ̀a vege vege ńkẅɛɛ jʉ’ gie Piɛ aa wó, ejʉ’ pú ńkyɛ́’ɛ tsɛ̀ɛ ndá. Cÿɔ́’ 
Ssé pú’te gwǒŋo nnɛ́ Piɛ, ńzyeen yé, ńgɔɔn né yé ngie: Lu ssé lê tʉ̀! Mentsɛ̂n lêen 
ńké fó nà mbwó mé ńkyɛ́’te ḿbʉle ssé. 

8Cÿɔ́’ Ssé gíŋe ńgɔɔn né yé ngie: Tʉ́m nzsǒ jù, ńjÿɔ́g melɔ̌ɔn mú. Piɛ gÿo pú’u. Cÿɔ́’ 
Ssé gíŋe ńgɔɔn né yé ngie: Ma’ nzsǒ fÿɔ́g jù, ńcʉ́me nzèm mèŋ. 

9Piɛ fó ndà tsǎŋ ńkẅɛ, ńcʉ́me nzèm yé. À tè ne ńzsé ngie cÿɔ́’ Ssé kwǎ’ ńtó ńkẅéte 
yé wɔ́, ńkwaŋ ngie Ssé nyɛ̌’ pɔ́ nÿɔ́g mé tá á gyá mɛ̌ menò. 

10Cÿɔ́’ Ssé lɔgɔ Piɛ ńtɔ́gɔ mvfò mvɔg mvfò nùɔ pàlÿɔ́’ ncù, ńgíŋe ḿbɔ́ɔnte ńtɔ́gɔ 
mvfò yetsɔ́ nùɔ, ńgʉa tà ńkúu ncwò ndá gẅie mé la lɔgɔ tʉ̌ ńnyɛte, mé fóo jʉ’ó 
ńkẅɛɛ ńkúu tÿǒsoŋ. Ncwò ndá tsɔ́’ɔ gílé yé, á mvfò pɔ́b, pɔ́ lêen ńkẅɛ, ńcʉ́me láŋ 
tà ńná’a ńzye ńgiŋ, cÿɔ́’ Ssé gwóon ńnyé Piɛ, ńgʉa. 

11Legyè sé lêen ńké ńtó. Á gɔɔn ngie: Mèŋ n děen ńké ńcwoŋo ńgyá mboŋó fʉ̀’ɔɔn 
ngie áa nò, Cʉ̀apʉ̀a tumó cÿɔ́’ we, á tó ńkẅé wɔ̀ɔn mbwo fùɔ Herôd. À giŋé ńkẅé 
wɔ̀ɔn nà nò tepòŋ ntsèm gie pà Yuda ka ne ńtsɔ́ɔn ngie á gÿo wɔ̀ɔn. 

12Piɛ kwaŋte, ńgʉa ne ndá Malîɛ, má pà Jâŋ gẅie mé gíŋe ńtóŋo yé lê Malékuse. Á 
gwaa gwɔ́, mbà pʉ̀a Kristo cu’té tà ńgyɔ́ɔn ne sẅíŋte Ssé. 

13Á kwá’te ncwò nká’, atsɔ̌ ngàŋa fà’ we mánzwě, mé tóŋo yé lê Rode, á tóo létsɔ́’, 

14ńjú’ ngyè Piɛ, ńdiŋ. Á poŋo yé poŋ tà á lege létsɔ́’ ncwò nká’, ńkÿote ḿbiŋe ndá 
ńtsẅii mbwo petsɔ́ pʉ̀a, ngie: Piɛ wɛ̂ ncwò nká’! 

15Pɔ́ gɔɔn né yé ngie: Ɔ̀ɔ pʉ̀a! Á gɔɔn ngie n gɔɔn shwóŋó nò. À wɛ̂ ncwò nká’. Pɔ́ 
gɔɔn ngie ndyɛ̀’, mbà à gwɔ́ pɔ́ cÿɔ́’ Ssé gẅie aa ḿbyɛ́bɛ yé. 

16Piɛ ké ńkwá’te ncwò nká’ kwá’te tà pɔ́ tsɔ́’, ńgyá á gwɔ́ yé, á pú ńkʉ’ʉ wɔ́b tɛ’. 

17Piɛ myɛ’te pwó ńdɔg ńgɔɔn ngie pɔ́ láŋte. Pɔ́ láŋte, á zye lépíte shwóŋó wɔ́b pá’ 
Cʉ̀apʉ̀a ně ńgÿo tá á kẅɛɛ ndá tsǎŋ, ḿbiŋ ńgɔɔn né pɔ́b ngie: Pi gʉa ńtsẅii yɔɔn 
nò, á mbwo Jâg mbɔɔ mbwo petsɔ́ mefɛ́ mefɛ́, ńgɔɔn pú’u, ńkẅɛ, ńgʉa lê jʉ’e 
ndyɛ̀’ɛ. 

18Njÿó gÿo ńdʉ́a, ejʉ’ pú ńnʉ’ʉ tsetsɛ̀ɛ pàlÿɔ́’ ncù. Pɔ́ té zsé mmó gie Piɛ ně ńcʉ́’ʉ 
yɛ̌ wɔ́. 

19Fùɔ Herôd tsẅi mé fa’a yé jʉ’ ntsèm, mé té yé gyá. Á zɛ́te menò mbwo pàlÿɔ́’ ncù 
pie pɔ́ ké ne ḿbyɛ́bɛ Piɛ, ńdeen ńké ńtsẅi ngie mé zẅéte wɔ́b. Herôd gÿo pú’u, 
éfó tsɛ̀ɛ pàga ngwòŋ Jẅidea ńkẅɛ, ńgʉa ne Sezare, ńkúu wó, ńná’a ńzye ńnéŋe. 

Fùɔ Herôd kwě 

20Fùɔ Herôd ne ḿbú ńgyáŋa lóŋ nà pʉ̀a tÿǒsoŋ Tyr pɔ́ tÿǒsoŋ Sidoŋ pá’ɔɔn tɛ’. Pɔ́ 
cú’te ńgwɔ́ tà’ ncwò légʉa ńgyá yé. Á cʉa pú’u, pɔ́ kwɛ́ɛ pwó Mbelatus, á gwɔ́ nyìŋ 
gẅie yé zɔ pyɛ́bɛ ndá fùɔ, pá’ à ge gíŋ kěm wɔ́b ná, acÿɔ́g gie aa tsetsɛ̀ɛ pɔ́ba fùɔ 
mag, ńtsɔ́ɔn pú’u, á nue ammó léjÿó gie mé lɔ́ɔn ńjÿó tÿǒsoŋ Tyr pɔ́ tÿǒsoŋ Sidoŋ, 
á lɔ́ɔn fóo pɔ́ lá’ fùɔ Herôd. 

21Mé táŋa lyɛ̌’, afùɔ Herôd ma’ nzsǒ lefùɔ ye, ńtó ńnéŋe nà lʉ̀ŋe lefùɔ yé, ńne 
ńgɔɔn nò mbwo pɔ́b, 

22alá’ ne ḿbú ńnáa gugẅî, ńgɔɔn ngie: Nyìŋ mesoŋ zɔ těen ńgɔɔn nò pɛ́’ɛ̀ wɔ́, e 
gwɔ́ pɔ́ tsɔ̌ ssé. 

23Atsɔ̌ cÿɔ́’ Cʉ̀apʉ̀a gwóon ńtyé pɔ́ fʉ̀’ó, ḿma’a guɔ ná fùɔ Herôd, mélà’mie à kǎŋ 
mekù’ mie é gwɔ́ pɔ́ me Ssé, ńdɔg ńgÿo mé. Mengingi lú’te yé á kwé. 

24Á ke ńgʉa nà shwóŋè Ssé, á ne ńkẅi’i saa jʉ’ ńgee pɔ́ nê mvfò. 

25Panebâse pɔ́ Sɔ̂l gwɔ́ tà ḿmaga yɔ́b fà’ gie mé ně ńtúmo wɔ́b mǒ Yerósalem, 
ńgwɔ́ piŋe Antiokia ńdɔgɔ Jâŋ gẅie mé tóŋo yé lê Malékuse ńgʉa. 

Megàŋ ntúm 13 

A Zẅìge Ssé tumó Panebâse pɔ́ Sɔ̂l 

1Á laa tsɛ̀ɛ cú’tè pʉ̀a Kristo gie á laa tÿǒsoŋo Antiokia, epʉ̀a pie pɔ́ ńnéŋe ńtsẅi 
nkʉ̀ gẅie é fóo mbwo Ssé gwɔ́ wó, ńgÿo pàzí’i pʉ̀a nò Ssé. Wɔɔn laa Panebâse, 
ńgÿó Simeon gẅie mé tóŋo yé lê «ssé nyìŋ», ńgÿo Lusius, á mûɔ Sirɛne, ńgÿo 
Manaen gẅie pɔ́ Herôd gẅie à laa ngúmnɔ́ɔn la pú ńgú’, ḿbiŋ ńgÿo Sɔ̂l. 

2Pɔ́ gÿo ne ńkwoŋo kwoŋ ńnéŋe nzyè, ésẅíŋte Ssé. A Zẅìge Ndʉalʉ̌a gɔɔn né pɔ́b 
ngie: Pi faga Panebâse pɔ́ Sɔ̂l, ńnyé wɔ́b, pɔ́ fa’a fà’ gie mèŋ n ka tsɔ́’ɔ wɔ́b ńtí yɛ̌. 

3Pɔ́ jú’ pá’ɔɔn, ńnéŋe nzyè, ésẅíŋte Ssé tà ńtsẅé jʉ’, ńdeen ńké ńzáb mbwó twó 
pɔ́b, ńnyé wɔ́b pɔ́ gʉa. 

Panebâse pɔ́ Sɔ̂l gee lé Shʉ̀pele 

4A Zẅìge Ndʉalʉ̌a túmo Panebâse pɔ́ Sɔ̂l pú’u, pɔ́ gʉa lê Selesi. Efó wó ńkúu kanú’ 
légʉa lê Shʉ̀pele, é gwɔ́ ngwòŋ gẅie ntse la kéle ńnéŋe sòŋ. 

5Pɔ́ gʉa tà ńkúu wó, ńkẅɛɛ tsɛ̀ɛ kanú’ á tÿǒsoŋo Salamine, ńne shwóŋó nò Ssé 
tsɛ̀ɛ mendá cú’tè pà Yuda. Pâ Jâŋ Malékuse gwɔ́, á ne ńkẅéte wɔ́b. 

6Pâ pɔ̌ gÿo fó wó ńzyɛ́’ tà ńkúu tÿǒsoŋo Pafos, ńkúu wó ḿbumte tsɔ̌ nyìŋ pà Yuda, 
mé tóŋo yé lê Mbar Yěsô. Á gwɔ́ ngàŋ lekàŋ, ńzɔ́gɔ shwóŋó pʉ̀a ngie yé aa ntsẅì 
nkʉ̀ Ssé. 

7Á gwɔ́ nyìŋ ná pʉ̀a pie ée lejʉ́ŋ ngúmnɔ́ɔn Serguis Pɔlos. Ngúmnɔ́ɔn ŋwɛ́ gwɔ́ 
nyìŋ ńgẅiin legyè tɛ’. Á tsẅi mé gʉa ńtóŋo Panebâse pɔ́ Sɔ̂l ńná né yé, mélà’mie à 
la ne ńtsɔ́ɔn lé jú’u nò Ssé. 

8Tá à ngàŋ lekàŋ wa, gẅie lezíŋ sé lɔgɔ ńgwɔ́ Elimas ná shwóŋè Gelekia la, ne 
ḿbʉa Panebâse pɔ́ Sɔ̂l, ńne fa’a létáte tà ngúmnɔ́ɔn le záb ntʉ́m wé ná Yěsô wɔ́. 

9A Zẅìge Ndʉalʉ̌a jÿó Sɔ̂l, gẅie mé gíŋe ńtóŋo yé le Pɔl la. Á lêen ńké ńdíe Elimas, 

10ńgɔɔn né yé ngie: Mûɔ Sáta, ɔ́ɔ ngàŋa cÿɔ̌ nò. Ɔ̀ zsě pɔ́ léfʉte pʉ̀a. Ɔ̀ɔ ngàŋ mbù 
nò mbòŋo ntsèm, kɔ̀ɔkɔ́ɔ gie Ssé gÿo á tyé ndʉŋ ndʉŋ wɔ́, ɔ̀ lěen ńké ńtɔ́ɔn, 
ńŋwɔ́’te. Tà ɔ̀ te nyé wɛ nzẅìŋ pɛ́’ɛ̀ wɔ́? 

11Ké ńjú’ fʉ̀’ɔɔn, Cʉ̀apʉ̀a Ssé zabá pwó yé ná gù. Ɔ̀ ge fʉ̀ tà à ná’a ńnéŋe, ɔ́ le gíŋe 
lejÿɔ́g nèm ńgyá wɔ́, ńdeen ńgɔɔn pú’u, nÿɔ́g Elimas síŋ. Á cʉ́’ ńgwɔ́ pɔ́ tsɛ̀ɛ nzěm, 
ńzye lésele ńkéle jʉ’ó, éfa’a nyìŋ gẅie à ge kíbe pwó yé. 

12Angúmnɔ́ɔn gyá mmó gie á cʉ̌a, ńzáb ntʉ́m wé ná Yěsô. Á gwaa gwɔ́, mbà nò 
Cʉ̀apʉ̀a gie mé shwoŋó yé, á kuté yé tɛ’. 

Pɔl pɔ́ Panebâse gee lê tÿǒsoŋo Antiokia gie áa ngʉ̀ŋe Pisidie 

13Pɔl pâ pʉ̀a pie pâ pɔ́ laa nùɔ, kúu kanú’ á tÿǒsoŋo Pafos, ńgʉa lê tÿǒsoŋ Pɛrge 
gie áa tsɛ̀ɛ ngwòŋ Panfilia. Jâŋ Malékuse gʉa tà ńkúu wó, ńnyé wɔ́b ḿbiŋ nê 
Yerósalem. 

14Pɔl pɔ́ Panebâse cʉ́’ nzèm éfó tÿǒsoŋ Pɛrge, ńgʉa lê tÿǒsoŋo Antiokia gie áa 
ngʉ̀ŋe Pisidia. Alyɛ’ɛ́ nzse pà Yuda gÿo ńku’, pɔ́ gʉa ndá cú’tè, ésẅɛ́’ ńnéŋe ssé. 

15Mé tóŋo shwóŋè Ssé tsɛ̀ɛ ŋwà’ne lepʉ̌ mbɔɔ tsɛ̀ɛ meŋwà’ne pà ntsẅì nkʉ̀ Ssé, 
ńtóŋ tà ńtsẅé jʉ’, melÿo tsɛ̀ɛ yɛ̌ ndá cú’tè túm mé gʉa ńzɛ́te wɔ́b ngie: Mefɛ́, pi 
lɔɔn ńgẅiin shwóŋè lélɔg ńkẅiŋte pʉ̀a, pi ná. 

16Pɔl lu ssé, ńka’a pwó yé, ńgɔɔn ngie: Pà Israel, tà mbɔɔ pi pie pi pɔ́g Ssé yeg pà 
Israel, pi jú’. 

17E Ssé yeg pà Israel la tsɔ́’ pàmangʉa njʉ’ pég, ńgÿo alá’ yɔɔn shʉ́a ngẅɛ̀ yé, áfʉ̀’ 
gie pɔ́ lɔ́ɔn ńtsẅé túm, á tsɛ̀ɛ ngwòŋ Egipto. E Ssé gÿo ńdɔg pɔ́ tʉ̀ tá fó wó ńkẅile 
wɔ́b, 

18ńjÿɔ́gɔ wɔ́b nkwòŋo tsẅɛ jÿɔ́g, á mmó ngù’u lá’ móm lekùa, 

19ńgÿo ḿbyág melá’ pʉ̀a Kanaan sɔɔn mbʉ́a, ńgabte tsetsá’a yɔ́b á mbwo pʉ̀a pég. 

20Á gwɔ́ fʉ̀’ó, é lɔgɔ ńgwɔ́ mmó ngù’ lá’ nkÿo lekùa lê móm ntʉ̀a pá’ à la tsɔ́’ɔ wɔ́b. 
E Ssé pɔ́ɔnte ńná pàtág nzèm á mbwo pɔ́b. Tà ndá’ ńgʉa ńzsote nà fʉ̀’e ntsẅì nkʉ̀ 
Ssé Samîɛ. 

21Pàmangʉa njʉ’ pég gÿo ńdúɔ fùɔ, e Ssé náa Saẅil, míŋ Kis né pɔ́b. Á fóo ná ngẅɛ̀ 
ndá Mběnjameŋ. Á sá’a lá’ ngù’u lá’ móm lekùa, 

22e Ssé gwá’a yé, ńtsɔ́’ɔ Ndavíd, ńdɔg ńgÿo fùɔ, ńgɔɔn nò ńtí Ndavíd ngie: «Mèŋ n 
gyá Ndavíd, míŋ Jesé á gwɔ́ lìi nyìŋ gẅie mèŋ n ne ńkwoŋo. À ge gÿo gÿo mmó 
ntsèm gie n kwǒŋ». 

23E Ssé piŋ ńgʉa nà ngẅɛ̀ ndá fùɔ Ndavíd, ńgÿo mé zyé nyìŋ gẅie à ge gÿo pà 
Israel tsẅɛ́ pá’ à la ka’, angàŋ gwɔ́ Yěsô. 

24Yěsô gÿo ńgwaa tó, mbà Jâŋ tǒ yé tà ne sá’a shwóŋó mbwó lá’a Israel ngie pɔ́ 
kúbe mà wɔ́b, ńgÿo mé nu’u wɔ́b ntse. 

25Jâŋ gÿo ńcʉ́’ʉ lémege fà’ yé, ńzɛ́te lá’ ngie: Pi ee pá’ɔɔn ne ńkwaŋa ngie mèŋ n 
gee wɔ̌? Mèŋ n ké tè Nzà’nkÿo pù’ wɔ́! Pi ké ńjú’ mboŋó, àa nzèm mèŋ ńne ńtóo. N 
zɔɔn fó tè ku’u nyìŋ gẅie à lɔɔn ńgwɔ́ n kyɛ́’ nkÿo melɔ̌ɔn mé wɔ́. 

26Pɔl gíŋe ńgɔɔn ngie: Mefɛ́ mefɛ́, e Ssé gɔɔn yɔɔn nò pɔ́ mbwo pege metsèm. Á 
lélɔg ńgÿo pege tsẅɛ́. À túmo yɔɔn nò mbwo pi pie pi ee púɔ Ábalam, mbɔɔ mbwo 
pi pie pi pɔ́g Ssé. 

27Tá á ke ńgwɔ́ pá’ɔɔn, mbà pʉ̀a Yerósalem pâ pà sá’a lá’a yɔ́b kéen tè zsé nyìŋ 
gẅie Yěsô aa wɛ̌ wɔ́, pɔ́ kéen ńgíŋ tè jú’u mmó gie shwóŋè pà ntsẅì nkʉ̀ Ssé gɔɔn 
wɔ́, tá ḿbiŋ ne ńtóŋo ngwòŋ melyɛ’ɛ́ nzse mɔ́b ntsèm. Á ka cʉa pú’u, pɔ́ sẅiŋe 
Yěsô pá’ mé ge zẅé. Pɔ́ ka lɔg pú’u, ńgÿo ammó gie pà ntsẅì nkʉ̀ Ssé la tʉ́ njÿó 
ńtsẅi á púmte, 

28ńzága mmó gie pɔ́ ge cʉa mǒ é gÿo mé zẅé yé, ńgʉa ńgyá Pilato ngie à ke ńzẅé 
yé zẅé. 

29Pɔ́ kéen ńgwɔ́ tà ḿbú ńgÿo kɔ̀ɔkɔ́ɔ gie mé la ŋwe’e tsɛ̀ɛ ŋwà’ne Ssé ńtí yé Yěsô, 
pɔ́ gÿo mé fó nà tÿǒ nkǐ ésẅé’e yé, ńnéŋe tsɛ̀ɛ lesyè. 

30Tá Ssé zíme yé nà legwé. 

31Á lɔg melyɛ̌’ tà ńgyɔ́ɔn, ńnyɛ mbùm ye á mbwo pʉ̀a pie pâ pɔ̌ la fóo Galilea 
ḿbúte ńgʉa Yerósalem. Pɛ̌ pʉ̀a ŋwɛ́ ee fʉ̀’ɔɔn ńgwɔ́ pé pàjÿò ńgyá á mvfò lá’. 

32Peg yég, peg tyě pá’ɔɔn, ńne ḿbÿé gẅi á yɛ̌ nò mbòŋo. Á gwɔ́ nò gie e Ssé la lá’ 
ńka’a mbwo pàmangʉa njʉ’ pà Israel. 

33À kéen ńgÿo yɛ̌ nò pumte twó pege pie pege ee gubé yɔ́b. À ka gÿó Yěsô zíme nà 
legwé pá’ mé la ŋwe’e tsɛ̀ɛ ŋwà’ne mezɔ́bɔ ntse, á nà mbɔ́ɔntè pàg pʉ́a ngie: Ɔ̀ɔ 
Míŋ wɔ̀ɔn tà fó lyɛ̌’ɔɔn, mèŋ n cʉ’ʉ́ tá gù. 

34Áa pú’u, tá Ssé ka gÿo Yěsô zíme nà legwé. À těen ńdá’a ńgíŋe ḿbiŋe tsɛ̀ɛ lesyè 
pá’ ńgwɔ́ á lʉ́ wɔ́. Á gwɔ́ nò gie à la zɔɔn ntʉ́ njÿó ńgɔɔn ngie: Mèŋ, n ge gÿo néŋ 
mbʉ́lè yɔ̀ɔn ná pi e gwɔ́ kwà’ yɛ̌ gie n da pÿé mbwo fùɔ Ndavíd. 

35Áa yɛ̌ tá mé la gíŋe ŋwe’e tsɛ̀ɛ tsɔ́ jʉ’e ŋwà’ne Ssé ngie: Ɔ̀ tè lá’ nyé nyìŋ gẅie ɔ̀ la 
tsɔ́’ɔ yé, à lʉ́ʉ tsɛ̀ɛ lesyè wɔ́ 

36Á gʉa ná fùɔ Ndavíd, mbà à la pú ńgÿo mmó gie Ssé la gɔɔn ngie à gÿo nà yé fʉ̀’, 
ńgÿo ńkwé. Mé ńnéŋe pfó yé jʉ’ gie mé la ńnéŋe ye metá pé wó. Á lʉ́ʉ tsɛ̀ɛ lesyè. 

37Tá ńgʉa ná Yěsô, mbà à ka tè lʉ́ʉ tsɛ̀ɛ lesyè wɔ́. E Ssé kéen ńgÿo á zíme nà 
legwé. 

38-39Mefɛ́ mefɛ́, pi zsé ngie mé shwóŋó gẅi lyɛ̌’ɔɔn ngie e Ssé e lege menò tepòŋ 
pʉ̀a pá’ɔɔn ńzẅɛ́’ɛ Yěsô. Awɔ̌wɔ́ɔ gẅie à zǎb ntʉ́m wé ná Yěsô ŋwɛ́ wɔ́, e Ssé líe 
yé á gwɔ́ mvfò yé ńgwɔ́ ndʉŋ ndʉŋ. Yɔɔn piŋ ńgwɔ́ mmó gie lepʉ̌ Mǒsê la tè ku’u 
légÿo wɔ́. 

40Pú’u la, pi ké ńdaga twó gí, ḿbɔ́gɔ mmó gie pà ntsẅì nkʉ̀ Ssé la ŋwe’e tsɛ̀ɛ 
ŋwà’ne Ssé légÿo gẅí. Pɔ́ la gɔɔn ngie: 

41Pi pàgwága wɔ̀ɔn, pi líe tá ńgyá. Anò ge kʉ’ʉ gẅi tà pi syeente! Pi ge zɔɔn nyé 
gwɔ́ pɔ́ ndùmo ssé tsetsá’, mèŋ n gÿo tsɔ̌ máa nò, tà ńgwɔ́ gie mé gwɔ́ pé’e shwóŋó 
gẅi shwóŋ, mbà à lɔɔn ńgwɔ́ pi le zẅíŋ. 

42Pɔl pɔ́ Panepâse gÿo fó ndá cú’tè ńkẅɛ. Mé sẅíŋte wɔ́b tɛ’ ngie pɔ́ lá’a lyɛ’ɛ́ nzse 
pà Yuda ye ngàb, ńgíŋe ńtó shwóŋó wɔ́b nò ńnáa ná yɛ̌ nò. 

43Mé kẅɛɛ ndá cú’tè, ńgwaa fagte, lelÿò pà Yuda, pâ pʉ̀a pie é la zẅíŋe nò Ssé pà 
Yuda gʉa ńtsege wɔ́b. Pɔl pɔ́ Panebâse gíŋe ńkẅiŋte wɔ́b ngie pɔ́ kú’te menò 
mbòŋo mie e Ssé kà lɔg ńcÿó gem yɔ́b, ńkú’te kwà’ mboŋó. 

44Yetsɔ́ lyɛ’ɛ́ zse pà Yuda gÿo ńgwɔ́, pʉ̀a tÿǒsoŋ pú ńkwɔ́’ tɛ’, ńtóo lé jú’u shwóŋe 
Cʉ̀apʉ̀a Ssé. 

45Pà Yuda gyá nzẅìŋ lá’ gie á kwɔ̌’, ńkwɔ́’ɔ lóŋ, ńzye lésa shÿó nò gie Pɔl pɔ́ 
Panepâse gɔ̌ɔn, ńzye lézoonte wɔ́b. 

46Pɔl pɔ́ Panebâse lêen ńké shʉ̀ashʉ̀a ńgɔɔn né pɔ́b ngie: Peg kě ńzɔɔn ńgẅiin 
lévɔg shwóŋó nò Ssé pɔ́ mbwo pi pà Yuda. Pá’ pi kě ńdʉ’ lʉ’, ńnyɛ ngie pi kaa ku’ 
pá’ ńgwɔ́ pi gẅiin le gwɔ́ tèmì wɔ́ lá, peg ge sele nnɛ́ é gʉa fa’ pʉ̀a pie é té pà Yuda 
wɔ́, 

47mélà’mie Cʉ̀apʉ̀a ka zɔɔn ńtsẅii mbwo peg ngie: Mèŋ n dɔgɔ gú ńgÿo kyɛ̀’ gie á 
ge kyɛ’ɛ mengwòŋo mengwòŋ. Ɔ̀ gʉa tà ńkúu jʉ’ gie tsetsá’ zsote wó, ńgɔɔn mbwo 
lá’ ngie: E Ssé gÿǒ pi tsẅɛ́! 

48Pʉ̀a pie é té pà Yuda wɔ́ jú’u yɔɔn nò, ḿbú ńkág tɛ’, ńgu’te shwóŋè Cʉ̀apʉ̀a. Pʉ̀a 
pie ée tsetsɛ̀ɛ pɔ́b, mbà Ssé tsɔ’ɔ́ wɔ́b pá’ pâ pɔ̌ ge gẅiin le gwɔ́ tèmì, záb ntʉ́m 
wɔ́b ná Yěsô. 

49Ashwóŋè Cʉ̀apʉ̀a piŋ ne ḿbú saa yɛ̌ pàga ngwòŋ ntsèm. 

50Tá pà Yuda lêen ńké sẅite tsɔ́ pànzwě pie ée tÿǒsoŋo Antiokia ńcʉ́e. Mbà pɔ́ 
léen ńzáb ntʉ́m nà Ssé pà Yuda, ésẅite mbɔɔ tsɔ́ mekěm pie ée tÿǒsoŋ. Pâ pɔ̌ 
gyɔ́ɔn sóon ná Pɔl pɔ́ Panebâse, ńjwoŋo wɔ́b tà pɔ́ fóo lá’ pɔ́b ńké ńgʉa gʉa. 

51Pɔl pɔ́ Panebâse gwaa fó lá’ ŋwɛ́ kẅɛ, ḿbú’u pfepfɔ́b nà mekwò mɔ́b lélɔg 
shwóŋó wɔ́b ngie á cʉ́’ʉ ńdíe pɔ́ wɔ́b, ńdeen ńké ńgʉa lê Ikonium. 

52Á ké ńgʉa nà ngàŋa kwò Yěsô, pɔ́ cʉ́’ʉ tÿǒsoŋo Antiokia, a Zẅìge Ndʉalʉ̌a jÿó 
wɔ́b, pɔ́ ńnéŋe tsɛ̀ɛ lekág. 

Megàŋ ntúm 14 

Pɔl pɔ́ Panebâse gʉ̌a Ikonium 

1Pɔl pɔ́ Panebâse metsèm kúu Ikonium, menò gíŋe ńcʉate pɔ́ ndʉŋ ndʉŋ pá’ é ka 
cʉate Antiokia. Pɔ́ gʉa ndá cú’tè pà Yuda éshwóŋó nò Ssé. Tà lelÿò pà Yuda, tà 
mbɔɔ pʉ̀a pie é té pà Yuda wɔ́ zẅíŋe nò Yěsô. 

2Tá’ petsɔ́ pà Yuda lʉ’ʉ lézẅíŋ, ḿbímte pʉ̀a pie é té pà Yuda wɔ́, pɔ́ zye lélíe mefɛ́ 
mefɛ́ tepòŋ. 

3Tá ńgÿo pɔ́ lêkɔ́ wɔ́, Pɔl pɔ́ Panebâse zye ńnéŋe Ikonium, ńtÿɔ́g pɔ́ Cʉ̀apʉ̀a mvfò, 
ńne shʉ̀ashʉ̀a ńgɔɔn mbwo pʉ̀a ngie Cʉ̀apʉ̀a à kwoŋo wɔ́b. Cʉ̀apʉ̀a gíŋe ne ńcʉa 
ná menò mmɔɔn mmɔɔn mie à lɔgɔ wɔ́b ńgÿo, ńnyɛɛ ngie anò gie pɔ́ gɔɔn ná pá’ 
Yěsô ne ńcÿo gem pʉ̀a, áa nénʉ́. 

4E pʉ̀a pie ée tÿǒsoŋ shʉ́a, ńgábte nzsè pʉ́a. Tà’ nùɔ cʉ́me nzèm pà Yuda. Yetsɔ́ 
nùɔ cʉ́me nzèm megàŋ ntúm. 

5Pà Yuda, mbɔɔ pʉ̀a pie é té pà Yuda wɔ́, pâ mekěm lá’ pɔ́b, záb ngie pɔ́ ge lɔg tʉ̀ 
kúu mǒ. E tém megàŋ ntúm Yěsô lê metóon é zẅé, 

6ńnyé ńkwaŋa kwaŋ, pɔ́ vɔg ńjú’, ńdeen ńké ńkÿo ńgʉa nê tsɛ̀ɛ pàga ngwòŋ 
Likaonie, ńkúu wó ńgʉa tÿǒsoŋ Listele pɔ́ ye Nderbe, tà mbɔɔ tsɛ̀ɛ metsɔ́ 
metÿǒsoŋ mie ée shÿó jʉ’ó, 

7ńgíŋe ně ńtsẅii pɔ́ nkʉ̀ mbòŋo. 

Pɔl pɔ́ Panebâse ée Listele 

8Á laa tÿǒsoŋo Listele, tsɔ̌ ngàŋa kwʉ́’te gwɔ́ wó. Mbà mé la gwaa zyé yé á gwɔ́ pɔ́ 
nkÿǒon. Mbà à laa giŋe. 

9Á gwɔ́ tsɔ́ lyɛ̌’, ńne ńzẅí’te shwóŋè gie Pɔl ne ńgɔɔn. Pɔl líe yé, ńgyá á ne ńzába 
ntʉ́m nà Ssé tà ńgwɔ́ gie à lɔɔn ńgwɔ́ Ssé gÿo á sẅéte. 

10Pɔl lɔg ngyè tetʉ̀ ńgɔɔn né yé ngie: Lu ssé, ńdɔg mekwò mú ńtyé tyé. Angàŋa 
kwʉ́’te jú’, ńgú’u ssé lê gub, ńzye légiŋ. 

11Alá’ gyá mmó gie Pɔl gÿǒ, ńdɔgɔ shwóŋè lá’a yɔ́b, á shwóŋè Likaonie ńgɔɔn ngie: 
À yɔɔn gie messé selé ńcʉ́’ pá’ pʉ̀a mesoŋ, tà sẅɛ́’ ńgwɔ́ tsetsɛ̀ɛ pege lɔɔn! 

12Ńgɔɔn ngie Panebâse aa ssé Zeus. Pɔl gwɔ́ ssé gie mé tóŋo lê Hermes, ńgɔɔn 
pú’u mélà’mie Pɔl zɔ la ne ńgɔɔn nò fʉ̀’ ntsèm. 

13Mé lɔ́ɔn ńtɔ́gɔ nà tsɔ̌ ndá ssé yɔb tá ńkúu tÿǒsoŋ, é gwɔ́ ye ssé Zeus. Nyìŋ gẅie à 
nuŋe pwɔ́’ ná yɛ̌ ndá ssé, gʉa ńgwoon mefòŋ, ńdɔgɔ fèléwa ńnyɛte ńkẅiŋe wɔ́b, 
ńdɔg ńtóo ndùmo gyɛ̌. Pâ lá’ cú’te, éfa’a légwa mefòŋ ŋwɛ́ ńdɔg ńnuŋe pwɔ́’ mvfò 
Pɔl pɔ́ Panebâse. 

14Pɔ́ jú’u yɔɔn nò, éshʉate menzsǒ mɔ́b, ńnɔ́ɔnte ńkúu tsetsɛ̀ɛ lá’ ńga’te lê tʉ̀ 
ńgɔɔn ngie: 

15Meshǔ pég, pi fa’a légÿo kɔ́ pɛ́’ɛ̀? Peg léen ńgwɔ́ pɔ́ pʉ̀a mesoŋ pá’ pi! Peg tǒ pɔ́ 
létsẅi nkʉ̀ mbòŋo mbwo pi, é gwɔ́ ngie pi gwá’ messé mɛ́ mie é té tsɔ́ mmó ku’, 
ésele nnɛ́ ńtó ńkẅɛ́te Ssé gẅie aa ntentʉ́. Yé zɔ la gÿo tÿǒ lépwó pɔ́ tsetsá’, mbɔɔ 
ntse tê pàa, tà mbɔɔ shúm ntsèm sie ée wó. 

16À laa fʉ̀’e mvfò, ńnyé túmo túm ntsèm, pɔ́ giŋe nà memánzsè mie pɔ́ kwoŋ. 

17Tá’, e Ssé ké tè tsó té lɔg mefà’ mbòŋo mé ńnyɛɛ wɔ́b ngie aa wó wɔ́, ńne fóo tÿǒ 
lepwó ńtúmo mbʉ̀ŋ mbwo pɔ́b, ńgÿo shúm zéme, pɔ́ laga ná fʉ̀’ gie á ne ńzɛ́te. Á 
lɔg ńgÿo pɔ́ gẅiin shúm léjÿó tà ntʉ́m wɔ́b poŋ, ḿbiŋ ńnéŋe ńkág kág. 

18Pɔ́ la tsɛ ńjú’u yɔɔn shwóŋè tá’, Pɔl pɔ́ Panebâse lá’ ḿbú ńgyá ngɔ́’ nzèm pɔ́b tɛ’, 
tá pɔ́ tsẅé jʉ’. Tà pɔ́ té nuŋe pwɔ́’ mvfò pɔ́b wɔ́. 

19Étsɔ́ pà Yuda lêen ńgÿo fó Antiokia gẅie aa ngʉ̀ŋe Pisidie, petsɔ́ fó tÿǒsoŋ 
Ikonium, pɔ́ pú ńtó sele lá’ tà pɔ́ cʉ́’ ńgwɔ́ pɔ́ nà yɔb nzèm. Pâ pɔ̌ lêen ńké ńdɔg 
metóon ńtémte Pɔl, tà ne ńkwaŋa pɔ́ ngie à kwě, éshwoŋo yé ńdɔg fó tÿǒsoŋ, 
ńgʉa ńgwá’. 

20Pàzẅíŋe nò Yěsô tÿɔ́’ɔ Pɔl ńnéŋe soŋ, á lu ssé, pâ pɔ̌ piŋ lê tsɛ̀ɛ tÿǒsoŋ. Njÿó gÿo 
ńdʉ́a, pɔ́ Panebâse kẅɛ ńcʉ́me mánzsè légʉa lé tÿǒsoŋ Nderbe. 

Pɔl pɔ́ Panebâse piŋé Antiokia we Siria 

21Pɔl pɔ́ Panebâse kúu Nderbe, ńtsẅi nkʉ̀ mbòŋo, tà pʉ̀a tà ńgyɔ́ɔn cʉ́’ pʉ̀a Kristo. 
Pɔ́ fó wó, ńgíŋ ḿbiŋe Listele pɔ́ Ikonium, ńgʉa gʉa tà ńkúu Antiokia gẅie aa 
ngʉ̀ŋe Pisidie, 

22ńgiŋe ńtóonte ntʉ́m pʉ̀a Kristo ngie tà pɔ́ kʉ́a ná lézáb ntʉ́m nà Yěsô, ńne ńgɔɔn 
né pɔ́b ngie: Á ne ńzɛ́te ngie pâ pɔ̌ cʉa tsɛ̀ɛ ngʉ̀ngʉ̀ tà ńgyɔ́ɔn tá ńkúu tsɛ̀ɛ lefùɔ 
Ssé. 

23Pɔl pɔ́ Panebâse ne ńcʉa nzɔ̌ jʉ’ wɔ́, ńtsɔ́’ɔ pʉ̀a pie pɔ́ ge kẅé mvfò tsɛ̀ɛ yɛ̌ cú’tè 
pʉ̀a Kristo wó. Tà á ku’, pɔ́ kwoŋo kwoŋ, ńdʉ’ʉ shúm léjÿó, ésẅíŋte Cʉ̀apʉ̀a Ssé, 
ńdeen ńké ńcʉ́me wɔ́b mbwo Cʉ̀apʉ̀a gẅie pɔ́ zẅiŋé nò yé. 

24Pɔl pɔ́ Panebâse gÿo fó nà pàga ngwòŋ Pisidie, ńzyɛ́’, ńgʉa tà ńkúu ná ye 
Panfilia, 

25ńkúu tÿǒsoŋ Pɛrge, éshwóŋó nò Ssé. Tà á ku’ pɔ́ cwóŋ né tÿǒsoŋo Atalia, 

26éfó wó, ńkúu tsɛ̀ɛ kanú’, gie á gee lê Antiokia. Antiokia gwɔ́ jʉ’ gie mé la fó wó, 
ńcʉ́me wɔ́b mbwó Ssé, tá pɔ́ giŋe fa’a fà’ gie pɔ́ fa’a lɔɔn. 

27Pɔ́ gʉa tà ńkúu wó, ńcú’te pʉ̀a Kristo metsèm, ḿbú ḿbíte kɔ̀ɔkɔ́ɔ wɔ́ gie Ssé cʉ̌a 
ná pɔ́b ńgÿo, éshwóŋó wɔ́b. Lelÿò menò gwɔ́ pá’ e Ssé kéen ná shÿó mbwo pʉ̀a 
pie pɔ́ té pà Yuda wɔ́,ss lézáb ntʉ́m ná Yěsô. 

28Pâ pʉ̀a Kristo zye ńnéŋe wó. 

Megàŋ ntúm 15 

Mé cu’té Yerósalem lélíe nò ná pʉ̀a Kristo pie é té pà Yuda wɔ́ 

1Etsɔ́ pʉ̀a gÿo fó Jẅidea, ńtóo Antiokia, ńzye lézí’i pʉ̀a Kristo ngie Ssé lɔɔn ńgwɔ́ á 
légÿo pɔ́ tsẅɛ́ té gwɔ́ gie mé pú’u wɔ́b pá’ lepʉ̌ Mǒsê ne ńzɛ́te wɔ́. 

2Pɔl pɔ̀ Panebâse lʉ’. Pâ pɔ̌ zye nzoŋ, ńké tè gwɔ́ tà’ ncwò wɔ́. Á cʉa wɔ́b tà pɔ́ 
gebe tsetsɛ̀ɛ, ńzáb ngie, à lɔɔn ńgwɔ́ Pɔl pɔ́ Panebâse, ńgyo tsɔ́ ntá’ pʉ̀a gʉa 
Yerósalem, ńgyá ngàŋ ntúm Yěsô pâ pàkẅé mvfò tsɛ̀ɛ cú’tè pʉ̀a kristo légwɔ́ gie 
pâ pɔ̌ ge sáŋa nò ńnáa mǒ. 

3Acú’tè pʉ̀a Kristo ye Antiokia ná shúm sie á ne ńzɛ́te mbwo pɔ́b lélɔg ńcʉ́me 
mánzsè. Pɔ́ cʉa tsɛ̀ɛ ngwòŋ Fenisia, mbàa tsɛ̀ɛ we Samalîɛ, ńgiŋe shwóŋó mbwo 
pʉ̀a Kristo ngie pʉ̀a pie é té pà Yuda wɔ́ kéen sele nnɛ́ tà ńcʉ́’ ńgwɔ́ pɔ́ nzèm 
Cʉ̀apʉ̀a, mefɛ́ mefɛ́ jú’ ḿbú ńkág tɛ’. 

4Pɔ́ lêen ńké ńgʉa tà ńkúu Yerósalem, acú’tè pʉ̀a Kristo, megàŋ ntúm Yěsô pâ 
pàkẅé mvfò tsɛ̀ɛ cú’tè pʉ̀a Kristo kúe wɔ́b. Pɔ́ píte kɔ̀ɔkɔ́ɔ wɔ́ gie e Ssé ka lɔgɔ 
wɔ́b ńgÿo, éshwóŋó wɔ́b. 

5Tá tsɔ́ ntá’ pà farisay, pie pɔ́ ka záb ntʉ́m wɔ́b ná Yěsô, é ne ńkẅi yɔ́b pɔ́ ngie: Á 
zɛ́te ngie mé pú’ pʉ̀a pie pɔ́ gwaa záb ntʉ́m wɔ́b ná Yěsô, pɔ́ té pà Yuda wɔ́, ḿbiŋ 
ńzɛ́te mbwo pɔ́b ngie pɔ́ giŋ pá’ lepʉ̌ Mǒsê ne ńzɛ́te. 

6Pɔ́ gɔɔn pú’u, megàŋ ntúm Yěsô, lâ pàkẅé mvfò tsɛ̀ɛ cú’tè pʉ̀a Kristo ńnéŋe ssé 
lélíe nò ńnáa mǒ, 

7ńdá’ ńkwaŋ, á tʉ tʉ. Tà Piɛ lu ssé ńgɔɔn ngie: Mefɛ́ mefɛ́, pi ne ńzsé gí pá’ Ssé la 
tsɔ́’ɔ wɔ̀ɔn tsetsɛ̀ɛ pi tà ntyě saga ńgie n gʉa ńtsẅi nkʉ̀ mbòŋo mbwo pʉ̀a pie é té 
pà Yuda wɔ́ pá’ pɔ́ ge záb ntʉ́m wɔ́b ná Yěsô. 

8E Ssé gẅie à zsé ntʉ́m mânyìŋ ntsèm, la nyɛ ngie à zẅǐŋ ngie pɔ́ ée pʉ̀a pé, 
ńtúmo Zẅìge yé mbwo pɔ́b yɔ́b. Pɔ́ ndʉŋ ndʉŋ pá’ à la túmo mbwó pege. 

9E Ssé la té gÿo tsɔ́ lǎga metuŋ tsetsɛ̀ɛ pega pɔ̌ wɔ́. À la cʉa ná pá’ pɔ́ zǎb ntʉ́m ná 
Yěsô, ésɔg ntʉ́m wɔ́b. 

10Afʉ̀’ɔɔn, pi piŋ ńgÿo lêkɔ́ ńkumte Ssé? Pi fa’a lékaa pì’ gie metá pégè la tè ku’u 
lékaa wɔ́, kwà’ pege yégè gíŋe tè mǒ ku’, ńzába twó pɔ́b keen? 

11Ammó gie pege ne ńnyɛte ńzsé, á gwɔ́ pɔ́ ngie pege la gwɔ́ tsẅɛ́, ńzẅɛ́’ pɔ́ pá’ 
Cʉ̀apʉ̀a Yěsô cÿǒ gem yégè. Á gwɔ́ pɔ́ ndʉŋ ndʉŋ pá’ á cʉa pú’u, tá pɔ́ tsẅɛ́ yɔ́b. 

12Piɛ gɔɔn tà ńtsẅé jʉ’, pʉ̀a metsèm láŋte. Mé cʉ́’ʉ ńzẅí’te pɔ́ nò gie Pɔl pɔ́ 
Panebâse ne ńgɔɔn. Pɔ́ ne ḿbíte menò mmɔɔn mmɔɔn laa menkʉ̀’ʉ menò mie Ssé 
ka lɔgɔ wɔ́b ńgÿo, á tsetsɛ̀ɛ pʉ̀a pie é té pà Yuda wɔ́, éshwóŋó wɔ́b. 

13Pɔ́ píte tà ńtsẅé jʉ’, Jâg gɔɔn yé ngie: Mefɛ́ pɔ́ɔn, pi zẅí’te nò gie mèŋ n gee 
ngɔ̌ɔn. 

14Simo lǔ ssé lékímte wégè nò gie e Ssé ka gÿo nà pʉ̀a pie é té pà Yuda wɔ́. Yɛ̌ nò 
gwɔ́ ngie tà fó nzyetě, e Ssé záb ngie à ge gʉa tsetsɛ̀ɛ pʉ̀a pie é té pà Yuda wɔ́, é 
tsɔ́’ pʉ̀a lɔg gÿo pʉ̀a pie ée pé. 

15Yɔɔn lɔgɔ ḿbumte ná nò gie e Ssé la lá’ ńdɔg ncwò pà ntsẅì kʉ̀ pé ńgɔɔn. Mé la 
ŋwe’e ngie: 

16Ntyě ge gÿo sag, mèŋ n gíŋe ńtó. É gíŋe kwɛ́ ndá fùɔ Ndavíd gie e la gwe. Mèŋ n 
ge lá’ gíŋe pʉ’ʉ ndá ye gie mé la tágte tà è tyé tyé. 

17Pʉ̀a pie é té pà Yuda wɔ́ pɔ́ gyá, éfa’a Cʉ̀apʉ̀a. Oon, mèŋ n gɔɔn túmo túm gie 
mèŋ n ge gÿo tóŋo wɔ́b ngie pɔ́ cʉ́’ pʉ̀a pɔ́ɔn. Cʉ̀apʉ̀a Ssé zɔ gɔɔn pú’u. À lɔgɔ 
pá’ɔɔn ńgÿo menò mie à la záb. 

18É gwɔ́ menò mie aa ńzsé zsě. 

19Jâg gíŋe ńgɔɔn ngie: Pú’u la, mèŋ n kwǎŋ yɔ́ɔn ngie tà mé gege pʉ̀a pie é té pà 
Yuda wɔ́ tà á cʉa. N gɔɔn pʉ̀a pie pɔ́ záb ntʉ́m wɔ́b ná Yěsô. 

20Tá’, áa mbòŋ ngie pege ŋwe’e pɔ́ ndà’ ŋwà’ne ńdɔg ńtsẅi né pɔ́b ngie: Pɔ́ pɔ́ɔn 
lépfɛ́ɛ pfwɔ́’ɔ mbab gie mé lɔ̌g ńgwá’ messé. Ngie pɔ́ pɔ́ɔn lépfɛ́ mbab nɔ̀ɔn gẅie 
mé fomó yé fóme. Ngie pɔ́ pɔ́ɔn lépfɛ́ metse. Ngie pɔ́ pɔ́ɔn lépumo wɔ̌wɔ́ɔ pâ pɔ́ 
nuŋe nuŋe 

21Tà fó mengù’u mengù’, ńkú lyɛ̌’ɔɔn, mé ée ńzɔ́gɔ pɔ́ lésá’ mbʉ̌ Mǒsê tsɛ̀ɛ 
metÿǒsoŋ, ngwòŋ melyɛ’ɛ́ nzse pà Yuda ntsèm. Mé tóŋo pɔ́ sɛ̌ lepʉ̌ tsɛ̀ɛmendá 
cú’tè mɔ́b. 

Ŋwà’ne gie mé ŋwe’é ńnáa mbwo pʉ̀a Kristo pie pɔ́ té pà Yuda wɔ́ 

22Megàŋ ntúm Yěsô, pâ pàkẅé mvfò tsɛ̀ɛ cú’tè pʉ̀a Kristo pie pɔ́ ée Yerósalem, pâ 
cú’tè pʉ̀a Kristo ntsèm lêen ńké ńzáb ngie á poŋ mé gʉa tsetsɛ̀ɛ pɔ́b, ńtsɔ́’ tsɔ́ ntá’ 
pʉ̀a, ńtúmo wɔ́b lâ Pɔl pɔ́ Panebâse a Antiokia. Mé tsɔ́’ɔ Jẅide gẅie mé gíŋe ńtóŋo 
yé lê Mbarsabas, ńgíŋe ńtsɔ́’ɔ Silas. Pʉ̀a pɔɔn mépʉ́a gwɔ́ pʉ̀a pie pɔ́ gɔɔn nò mé 
jú’. 

23Mé gÿo ŋwà’ne gie pɔ́ ge lɔg gʉa, ńŋwe’e tsoló ngie: Peg megàŋ ntúm Yěsô, pâ 
pàkẅé mvfò tsɛ̀ɛ cú’tè pʉ̀a Kristo á Yerósalem, peg mefɛ́ pí peg tsyɛ’té gẅi 
metsèm, á gẅi mefɛ́ mefɛ́ pie pi tè pà Yuda wɔ́, á gẅi gẅie pi tsẅé Antiokia, tà 
mbɔɔ petsɔ́ pʉ̀a pie ée nà pàga ngwòŋ Siria, tà mbɔɔ pʉ̀a pie ée nà pàga ngwòŋ 
Silisia. 

24Peg ka jǔ’ ngie etsɔ́ ntá’ pʉ̀a ka fó tsetsɛ̀ɛ peg, ńtó ḿma’a tág tsetsɛ̀ɛ pi, ńdɔgɔ 
shwóŋè yɔ́b ńgÿo tà pi cʉ́’ʉ ńzsé twó gí wɔ́. Tá’ peg zɔ ka ké tè túmo wɔ́b ngie pɔ́ 
gʉa ńgɔɔn pú’u wɔ́. 

25Áa mmó gie á gÿǒ tá peg metsèm cú’te ńzáb ngie mé tsɔ́’ pʉ̀a, ńtúmo wɔ́b mbwo 
pi. Pâ Pɔl pɔ́ Panebâse, é mentʉ̀ nzẅìŋ mefɛ́ pégè, pɔ́ tó ńgyá gẅí, 

26ée pʉ̀a pie pɔ́ léen ńzẅíŋe lékwé ńtí nò Cʉ̀apùa wege Yěsô Kristo. 

27Peg lɔgɔ pá’ɔɔn ńtúmo Jẅide pɔ́ Silas. Pɔ́ ge tyé mvfò pi, éshwóŋó gẅi mmó gie 
peg ŋwe’é tsɛ̀ɛ yɔɔn ŋwà’ne. 

28Peg zɔ̌ɔn ńgwâ zába yɔɔn nò, à Zẅìge Ndʉalʉ̌a gíŋe ńzáb yé ngie tà mé kẅi’i pì’ 
mbwo pi. Tá’, á ke ne ńzɛ́te ngie pi nyɛte ńkú’te mɔɔn mbʉ̌ mie peg gee ngɔ̌ɔn 
lɔɔn kwà’ mboŋó. 

29Pi pɔ́ɔn lépfɛ̀ɛ pfwɔ́’ɔ mbab gie mé lɔ̌g ńgwá’ messé. Pi pɔ́ɔn lépfɛ́ mbab nɔ̀ɔn 
gẅie me fomé yé fóme. Pi pɔ́ɔn lépfɛ́ metse. Pi pɔ́ɔn lépumo wɔ̌wɔ́ɔ pia pɔ̌ nuŋe 
nuŋe. Pi lɔɔn ńjú’ ncwò weg ná mɔɔn menò ńkú’te, mbà pi gÿǒ mboŋó. Peg mefɛ́ 
pí, peg tsyɛ’té gẅí. 

30Mé ŋwe’e pá’ɔɔn, ńdɔg ntúm pʉ̀a pa. Pɔ́ gʉa ńkúu Antiokia, ńcú’te pʉ̀a Kristo 
metsèm, ńnáa ŋwà’ne mbwo pɔ́b. 

31Pɔ́ gwɔ́ tà ńtóŋo yɛ̌ ŋwà’ne, á kẅiŋte wɔ́b. Pɔ́ pú ńkág pá’ɔɔn tɛ’. 

32Pá’ Jẅide pɔ́ Silas é laa pʉ̀a pie pɔ́ ńnéŋe ńtsẅi nkʉ̀ gẅie é fóo mbwò Ssé la, pâ 
pɔ̌ gíŋe shwóŋó pá’ɔɔn tɛ’. Pɔ́ nyɛte ńkẅiŋte wɔ́b, ńtóonte wɔ́b pɔ́ tʉte. 

33Pâ pɔ̌ gíŋe ńná’a ńnéŋe Antiokia. Pɔ́ gÿo ńgwaa gʉa, mefɛ́ mefɛ́ nyɛte ńde’e wɔ́b. 
Ngie pɔ́ giŋ lê kwò mbòŋo, lépiŋ ńkẅɛ́te pʉ̀a pie é ka túmo wɔ́b. 

34[ Tá’ Silas cʉ́’ ńzáb pɔ́ ngie à ge zso Antiokia] 

35Pɔl pɔ́ Panebâse cʉ́’ ńnéŋe Antiokia. Pâ pàzáb ntʉ́m ná Yěsô tà ńgyɔ́ɔn ne ńgwá 
ńzí’i pʉ̀a mmó, ḿbiŋ ne ńtsẅii nkʉ̀ mbòŋo Cʉ̀apʉ̀a Yěsô Kristo. 

Pɔl pɔ́ Panebâse fegé 

36Á ná’a ńnéŋe méjʉ’, Pɔl gɔɔn né Panebâse ngie: Pɔgɔ piŋ nzèm, ńdíe mefɛ́ mefɛ́ 
pie pɔ́ ée tsɛ̀ɛ metÿǒsoŋ mie pɔgɔ ka cʉa wó éshwóŋó nò Cʉ̀apʉ̀a, ńdíe ńgyá pá’ 
pɔ́ ka cʉ̌’ ńgwɔ́ pú’u. 

37Panebâse ne ńkwoŋo ngie pɔ́ yé lɔgɔ Jâŋ gẅie mé gíŋe ńtóŋo lé Malékuse la 
ńgʉa. 

38Tá Pɔl tè kwoŋ pú’u wɔ́, á nue à la lá’ ńgwá’a wɔ́b yé Panfilia. À laa gíŋe ńcʉ́me 
nzèm pɔ́b pâ pɔ̌ fa’a fà’ wɔ́. 

39Pɔl pɔ́ Panebâse pú ńzoŋ zoŋ, ḿbú tè jú’e, tà ńgebe tsetsɛ̀ɛ é fege. Panebâse lɔgɔ 
Jâŋ Malékuse ńgʉa. Pɔ́ yé kúu kanú’ ńgʉa lê Shʉ̀pele. 

40Pɔl cʉ́’ ńtsɔ́’ yé Silas, pɔ́ yé gwɔ gʉa, mefɛ́ mefɛ́ cʉ́me wɔ́b mbwo Cʉ̀apʉ̀a Ssé. 

41Á zyɛ́’ ye Siria pɔ́ Silisia, ńgiŋe ńkẅiŋtemendá cú’tè ná lenyɛte ńzáb ntʉ́m wɔ́b 
ná Cʉ̀apʉ̀a. 

Megàŋ ntúm 16 

Timoté cʉmé kwò Pɔl pɔ́ Silas 

1Pɔl gʉa tà ńkúu tÿǒsoŋo Nderbe, ńgÿo fó wó ńdɔg ye Listele. Àtsɔ̌ nyìŋ Kristo 
gwɔ́ wó, mé tóŋo yé lê Timoté. Má we gwɔ́ mûɔ Yuda, mbà à léen ńzẅíŋe nò Yěsô. 
Mbà tá we laa nyìŋ Gelekia. 

2Timoté gwɔ́ nyìŋ, epʉ̀a Kristo pie ée Listele mbɔɔ Ikonium kíme yé mboŋó tɛ’. 

3Pɔl ne ńkwoŋo ngie pɔ́ Timoté giŋe kwò, ńzɔɔn ḿvɔg ńgÿo mé pú’u yé, ńzsé ngie 
pà Yuda ge kúe yé, mélà’mie pà Yuda pie ée nà yɛ̌ pàga ngwòŋ la ne ńzsé ngie tá 
pà Timoté laa nyìŋ Gelekia 

4Pâ Pɔl lêen ńké ńne ńgwá ńgiŋe tsɛ̀ɛ metÿǒsoŋ ńtsẅii pà’ ngàŋ ntúm lâ pákẅé 
mvfò tsɛ̀ɛ cú’tè pʉ̀a Kristo ye Yerósalem, ka zǎb, ńne ńgɔɔn né pɔ́b ngie pɔ́ kú’te 
yɛ̌ nò mboŋó. 

5Epʉ̀a Kristo ne ńkẅi’i ńzába ntʉ́m nà Ssé ńdɔgɔ ńgee pɔ́ lê mvfò. Anùɔ yɔ́b ne 
ńgwɔ́ lyɛ̌’ ntsèm, ńkẅi’i kẅi’i. 

Mé toŋó Pɔl á Makedonia 

6Pɔl pâ Silas ké ne ńgwá ńgiŋe giŋ, à Zẅìge Ssé gÿo ńtɔ́’ɔ wɔ́b légʉa tsɛ̀ɛ pàga 
ngwòŋ Azia éshwóŋó nò Ssé, Pɔ́ lêen ńké ńcʉ́’ ńzyɛ́’ɛ tsɛ̀ɛ pàga ngwòŋ Filigia pɔ́ 
ye Galatia zyɛ̌’, 

7ńgʉa tà ńcʉ́’ʉ lékúu tsɛ̀ɛ pàga ngwòŋ Misia, éfa’ shÿó légʉa Mbitinia. Tá Zẅìge 
Yěsô té zẅíŋ ngie pɔ́ gʉa wó wɔ́. 

8Pú’u, tà pɔ́ cʉ́’ ńzyɛ́’ɛ Misia zyɛ̌’, ńcwóŋ ńgʉa lê tÿǒsoŋ Toras. 

9Á gÿo ńgwɔ́ tsɔ̌ lêtsẅɛ́’, e Ssé nyɛ́’ nÿɔ́g Pɔl, á gyá tsɔ̌ nkʉ̀’ʉ nò. Á gyá tsɔ̌ nyìŋ 
Makedonia tyé, ńne sẅíŋte yé ńgɔɔn ngie: Tsétsɔ’, tó tà ńkúu Makedonia, ńkẅéte 
wég. 

10Pɔl gyá pú’u, peg lêen fa’ shÿó ńgʉa Makedonia, ńne ńcwóŋo ńzsé ngie Ssé zɔ 
tóŋo wég wó ngie peg tsẅi nkʉ̀ mbòŋo . 

Litiɔ zẅiŋé nò Yěsô. 

11Peg kúu máamáa kanú’ á tÿǒsoŋo Toras, ńgʉ́a pɔ́ ndʉŋ ndʉŋ tà ńkúu tsɛ̀ɛ tsɔ́ lá’ 
gie ntse la kéle ńnéŋe soŋ, mé tóŋo lê Samoteras. Njÿó lʉ́a peg gíŋ ńdɔg pɔ́ kanú’ 
ńgʉa nê tÿǒsoŋ Neapolis, 

12ńtóo wó ńkẅɛɛ tsɛ̀ɛ kanú’ ńgʉa nê tÿǒsoŋo Filib. Á gwɔ́ máamáa tÿǒsoŋ tsɛ̀ɛ 
pàga ngwòŋ Makedonia, mbà mé léen ńdɔgɔ yé ńgÿo tsɔ́ tÿǒsoŋo pà Roma. Peg 
ńnéŋe wó tsɔ́ nzẅìŋ melyɛ̌’. 

13Alyɛ’ɛ́ nzse pà Yuda gwɔ́, peg fó tÿǒsoŋ ńkẅɛ, ńgʉa tà ńkúu ngʉ̀ŋe tsɔ̌ ntse, ńne 
ńkwaŋa yég pɔ́ ngie peg ge gʉa tà kúu wó, à gÿo lêkɔ́ wɔ́ peg gyá jʉ’ gie pà Yuda 
cú’te wó ésẅíŋte Ssé. Ńkẅɛ́te tsɔ́ pànzwě jʉ’ó, ńnéŋe yég ssé ńgɔɔn nò Ssé mbwo 
pɔ́b. 

14Atsɔ̌ tà’ gwɔ́ tsetsɛ̀ɛ pɔ́b, mé tóŋo yé lê Litiɔ. Mbà à la fó tÿǒsoŋo Tiatire. Á táŋa 
tsɔ́ mepàŋ nzsǒ é poŋ tɛ’. Mbà à la zẅíŋe nò Ssé pà Yuda. Peg ne ńgɔɔn nò, á nyɛte 

ńzẅí’te kwà’ mboŋó, ńtí nue Cʉ̀apʉ̀a la tsɔ́’ ntʉ́m wé pá’ à ge téŋe letuŋó sé 
ńnyɛte zẅí’te nò gie Pɔl ne ńgɔɔn. 

15Mé pɔ́ɔnte ḿbú ńnu’u wɔ́ba ngẅɛ̀ ndá yé ntse. Á pɔ́ɔnte ńgwɔ tóŋo wég mbʉ̀a 
yé ńgɔɔn ngie: Peg lɔɔn ńgyá yég ngie à zẅiŋé nò Cʉ̀apʉ̀a tà shwóŋó nò, peg tó 
ńtsẅé mbʉ̀a yé, ńgɔɔn pú’u, ńtsóte wég tsóte lézẅíŋ. 

Mé ma’á Pɔl pɔ́ Silas á ndá tsǎŋ, á tÿǒsoŋo Filib 

16Peg fó lyɛ̌’ ńkẅɛ ńne ńgee jʉ’ gie mé sẅíŋte Ssé wó, atsɔ̌ múɔ manzwě gẅie à laa 
nkwɔɔn tó ńzá’a wég. Mbà tsɔ́ ssé tepòŋ la kúu ná yé, ńgÿo á ku’u léshwóŋ pʉ̀a 
menò mie é ge táa tá gÿo wɔ́b. Pàjúu yé lɔgɔ yé ńdaba nkáb tà é gyɔ́ɔn gyɔ̌ɔn. 

17Á cʉ́me nzèm peg lâ Pɔl, ńgiŋe ńgɔɔn lê tʉ̀ ngie: Epʉ̀a pɔɔn ée ngàŋa fà’ mbwo 
Ssé gẅie à pi’i kɔ̀ɔkɔ́ɔ! Pɔ́ ne shwóŋó gẅi pá’ à lɔɔn ńgwɔ́ pi giŋ pú’u tá ńtsẅɛ́. 

18Á ke ńgÿo pɔ́ pú’u, nà melyɛ̌’ tà ńgyɔ́ɔn. Pɔl fó ńgebe tsetsɛ̀ɛ ńgyáŋa lóŋ, ésele 
nnɛ́ ńgɔɔn nê ssé tepòŋ ngie: Mèŋ n dɔ̌g lezíŋ Yěsô Kristo ńgɔɔn ngie ɔ̀ fó ná 
manzwě wɛ̂ ńkẅɛ! E ssé tepòŋ gwóon fó ná yé ńkẅɛ. 

19Epʉ̀a pie pɔ́ la júu yé, gyá ngie pɔ́ té gíŋe ńku’u lélɔgɔ yé ńdab nkáb wɔ́, ńdeen 
ńké ńgwoon Pɔl pɔ́ Silas, éshwoŋo wɔ́b ńdɔg ńgʉa ndùmo gyɛ̌, ńtÿɔ́gɔ wɔ́b mvfò 
pàsá’a lá’, 

20ńgɔɔn mbwo pà Roma pie pɔ́ lɔ́ɔn sá’a lá’ ngie: Epʉ̀a pɔɔn ne ḿma’a tág tsɛ̀ɛ 
tÿǒsoŋ yégè, ḿbiŋ ńgwɔ́ pà Yuda. 

21Pɔ́ ne ńda’te pʉ̀a tsɔ̌ mà we sẅé. Á gwɔ́ gẅie pege pà Roma tè gẅiin lézẅíŋ wɔ́, 
ḿbiŋ ńké tè gẅiin légiŋ pá’ pɔ́ la’te wɔ́. 

22Alá’ pú ńgyáŋa lóŋ ná Pɔl pɔ́ Silas. PàRoma pie é lɔ́ɔn sá’a lá’ tsẅi, mé sẅɛ 
menzsǒ mɔ́b, ńdɔg mekésiŋ ńnyɛte ńcúa wɔ́b. 

23Mé cúa wɔ́b kwà’ mboŋó, ńgʉa ḿma’a wɔ́b ndá tsǎŋ, ńtsẅi nê mbyɛ̀b ndá tsǎŋ 
ngie à nyɛte ḿbyɛ́bɛ wɔ́b kwà’ mboŋó. 

24Mé gɔɔn pú’u, nyìŋ gẅie à pyɛ́bɛ ndá tsǎŋ gʉa ńnéŋe wɔ́b tsɛ̀ɛ lûm gẅie aa kwà’ 
tsɛ̀ɛ tsɛ̀ɛ ndá tsǎŋ, ńnéŋe kɔ̌’ nà mekwò mɔ́b. 

25Tsɛ̀ɛ tsẅɛ́’ gÿo ne ńku’u, Pɔl pɔ́ Silas ne sẅíŋte Ssé, ńzɔbɔ ntse ńdɔgɔ ńgú’te yé. 
Petsɔ́ megàŋa tsǎŋ ne ńjú’u, 

26ńnéŋe tà ńjú’, atsetsá’ cʉ’e lê tʉ̀ tà mesǎg ndá tsǎŋ pú ńnʉ’ʉ. Mencwò ndá 
gwóon ńtsɔ́’ɔ ńtyéte. Metsɛ̂n fó ná megàŋa tsǎŋ métsèm ńkyɛ́’te ḿbʉle ssé. 

27Nyìŋ gẅie á ke ne ḿbyɛ́bɛ ndá tsǎŋ zyeen, ńgyá mencwò ndá tsǎŋ pú ńgwɔ́ pɔ́ 
me ntsɔ̌’. Á lêen ńké soŋ nně, ńne fa’a lélɔg sɔb mbùm ye, ńne ńkwaŋa pɔ́ ngie 
ngàŋa tsǎŋ ně ńkẅɛ ńkÿote. 

28Tá Pɔl ga’te lê tʉ̀ ngie: Tè sɔb mbùm jù, peg gwɔ́ pɔ́ ssé métsèm. 

29Ambyɛ̀b ndá tsǎŋ tsẅi mé lɔgɔ kyɛ̀’ ńtó. Á lɔg ńkÿote ńkúu tsɛ̀ɛ ndá tsǎŋ. Mbú ne 
ńcÿɔ’ɔ tà ḿvɛɛ vɛ, ésẅɛ́’ ńnuŋe mekwò Pɔl pɔ́ Silas, 

30ḿbiŋ ńgÿo pâ pɔ̌ fó tsɛ̀ɛ ndá tsǎŋ ńkẅɛ, á zɛ́te wɔ́b ngie: Pà ndè, ńgwɔ́ n gÿo lêkɔ́ 
tá ńtsẅɛ́? 

31Pɔ́ tsɔ́’ɔ mbwo yé ngie: Záb ntʉ́m gú ná Cʉ̀apʉ̀a Yěsô. À gÿo pia ngẅɛ̀ ndá jù 
tsẅɛ́. 

32Pɔl pɔ́ Silas shwóŋó nò Cʉ̀apʉ̀a Yěsô mbwo pɔ́ba ngẅɛ̀ ndá yé. 

33Pɔ́ fʉ̀’ó fʉ̀’ó, pɔ́ kwà’ lêtsẅɛ́’ ŋwɛ́, á lɔgɔ wɔ́b ńgʉa mbʉ̀a yé, ésɔg mefʉ̌ŋ mɔ́b, 
ńcÿɔ’. Pɔ́ lêen ńké ḿbú ńnu’u wɔ́ba ngẅɛ̀ ndá ye tsɛ̀ɛ ntse. 

34Á piŋ ńdɔgɔ wɔ́b mépʉ́a ḿbʉ́ ńgʉa ndá yé, ńná shúm pɔ́ jÿó. Pâ ngẅɛ̀ ndá ye pú 
ńkág, mélà’mie pɔ́ zǎb ntʉ́m wɔ́b nà Ssé. 

35Njÿó gÿo ńdʉ́a, pàtsɔ́’te ntsaŋ, ńgwɔ́ pà Roma, túm pà mékɔ́ɔn ngie pɔ́ gʉa 
ńtsẅii mbwo nyìŋ gẅie à pyɛ́bɛ ndá tsǎŋ ngie à kyɛɛ pʉ̀a pá ńnyé pɔ́ gʉa. 

36Nyìŋ gẅie à pyɛ́bɛ ndá tsǎŋ tó ńgɔɔn mbwo Pɔl ngie: Pàtsɔ́’te ntsaŋ tsẅǐ ngie 
mèŋ n nyé gẅi pi gʉa, ńgwɔ́ pi kẅɛ fʉ̀’ɔɔn ńgʉa lê mbʉ́lè! 

37Tá’, Pɔl gɔɔɔn mbwo pà mékɔ́ɔn ngie: Pɔ́ ka nyě pɔ́ tè ŋág ntsaŋ yeg, ńtsẅi mé 
cúa wég mvfò lá’. Tá peg gwɔ́ púɔ lá’a pà Roma. Pɔ́ ka cua wég pú’u, tá á ku’ pɔ́ 
ńnéŋe wég tsǎŋ. Pɔ́ piŋ ńgwɔ́ pɛ́’ɛ̀ fa’a léshúte shúte ńkẅile wég. Peg lʉ̌’. Á zɛ́te 
ngie kwà’ pɔ́b zɔ tó ńkẅile wég ndá tsǎŋ. 

38Pà mékɔ́ɔn gʉa ḿbíte yɔɔn nò éshwóŋ pàtsɔ́’te ntsaŋ pà Roma, pɔ́ jú’ ngie Pɔl pɔ́ 
Silas ée púɔ lá’ pà Roma ḿbú ḿbɔ́g tɛ’, 

39ńtó, ḿbú’ mbwó ńgÿo pɔ́ fó ndá tsǎŋ ńkẅɛ, ńgíŋe sẅíŋte wɔ́b ngie pɔ́ fó tÿǒsoŋ 
ńgʉa. 

40Pɔl pɔ́ Silas kẅɛ fʉ̀’ɔɔn, ńgʉa nê mbʉ̀a Litiɔ, ńkúu wó, ḿbú ḿbíte kɔ̌kɔ́ɔ shwóŋ 
mefɛ́ mefɛ́, ńkẅiŋte wɔ́b, tá ńgʉa. 

Megàŋ ntúm 17 

Pɔl pɔ́ Silas gʉ̌a lê Tesalonika 

1Pɔl pɔ́ Silas lu ssé ńcʉa ye tÿǒsoŋ Anfipolis mbɔɔ ye Apolonia, ńgʉa tà ńkúu 
tÿǒsoŋ Tesalonika, ńgyá tà’ ndá cú’tè pà Yuda gwɔ́ wó. 

2Pɔl kúu tsɛ̀ɛ yɛ̌ ndá cú’tè légyá pà Yuda, á gwɔ́ mà mbwo yé, ńgʉa wó té tsó nà 
lyɛ̌’ nzse pà Yuda sétá. Pâ pà Yuda ne ńtóŋo ŋwà’ne Ssé ńtúu nò ńnáa mǒ. 

3Pɔl ne ńnyɛte ńkyagte shwóŋó wɔ́b ngie a Nzà’nkÿo gẅie mé ka ne ḿbyɛ́bɛ la, ka 
gẅiin légyá ngɔ́’, ńkwé, ḿbiŋ ńzíme nà legwé. A Nzà’nkÿo áwɛ̌ aa Yěsô gẅie yé 
shwóŋó wɔ́b lɔɔn. 

4Etsɔ́ ntá’ pà Yuda jú’ á kúte wɔ́b, pɔ́ zẅíŋ, ńcʉ́me nzèm Pɔl pɔ́ Silas, tà mbɔɔ tsɔ́ 
pà Gelekia tà ńgyɔ́ɔn pie pɔ́ la zẅíŋe nò Ssé pà Israel. Tà mbɔɔ tsɔ́ pánzwě pie ée 
tÿǒsoŋ, ńcʉ́e la zẅíŋ yɔ́b. 

5Tá pà Yuda pie e lʉ̌’, gyá pú’u, ńkwɔ́’ɔ lóŋ, ńgʉa metwó nzsè, ńcú’te pàtèkǔ nà nò, 
pâ pɔ̌ sẅite lá’, ḿma’a và’ tÿǒsoŋ. Pɔ́ gʉa ndá Jasoŋ léfa’a Pɔl pɔ́ Silas pá’ pɔ́ ge 
gwoon wɔ́b gʉa tÿɔ́gɔ wɔ́b mvfò lá’, 

6ńkúu wó, pɔ́ té wɔ́b gyá, éfó ńgwoon Jasoŋ pâ tsɔ́ mefɛ́ mefɛ́ ńdɔgɔ wɔ́b ńgʉa tà 
ńkúu mvfò pàtsɔ́’te ntsaŋ, pà Yuda lɔg ngyè tetʉ̀ ńgɔɔn ngie: Pʉ̀a pɔɔn é pǔ ḿma’a 
và’ jʉ’ ntsèm. À gie pɔ́ lɔ̌g ńtó tà ńkúu jʉ’ɔɔn lɔɔn! 

7Jasoŋ kéen ńkúe wɔ́b mbʉ̀a yé. Pɔ́ né ńgwá ńgwága lepʉ̌ Kása, ńgɔɔn ngie atsɔ̌ 
fùɔ aa wó, mé tóŋo yé lê Yěsô. 

8Yɔɔn shwóŋè pú ńtágte twó lá’ tà mbɔɔ ye pàtsɔ́’te mentsaŋ tÿǒsoŋ. 

9Á gwɔ́ tà pàsá’a lá’ zɛ́te mbwo Jasoŋ pâ petsɔ́ mefɛ́ mefɛ́ ngie pɔ́ nuŋe mbwɔ́’ 
nkáb ssé tá mé nyé wɔ́b. 

Pɔl pɔ́ Silas kǔ Mbelɛ 

10Nzěm lêen ńgwaa síŋ, mefɛ́ mefɛ́ gÿo Pɔl pɔ́ Silas gʉa nê tÿǒsoŋ Mbelɛ, ńgʉa tà 
ńkúu wó, ńgʉa ndá cú’tè pà Yuda. 

11Pà Yuda pie ée nà yɛ̌ tÿǒsoŋ gẅiin ntʉ́m mbòŋo ńcʉa pie ée Tesalonika. Pɔ́ 
zẅí’te shwóŋè Pɔl pɔ́ Silas lê ntʉ́m mbòŋo, ńgwɔ́ lyɛ̌’ ntsèm, ńne ńtóŋo ŋwà’ne 
Ssé, ńtuu nò ńnáa mǒ, éfa’a lézsé ka nò gie pɔ́ shwóŋó wɔ́b, áa pú’u wɔ́. 

12Pʉ̀a tà ńgyɔ́ɔn tsetsɛ̀ɛ pɔ́b fó pú’u, ńzáb ntʉ́m wɔ́b ná Yěsô. Tà mbɔɔ pànzwě pà 
Gelekia pie pɔ́ cʉ́e, mbɔɔ mbàŋa tà ńgyɔ́ɔn gíŋe ńzáb yɔ́b. 

13Tá pà Yuda pe Tesalonika jú’ pá’ Pɔl áa Mbelɛ, ńgíŋe ne shwóŋó nò Ssé, ńjuŋte 
ńtóo wó, ńzye léma’a và’ ńdɔg sẅite lá’. 

14Mefɛ́ mefɛ́ gwóon ńgÿo Pɔl lɔg shÿó ntse té pàa ńgʉa. Silas pɔ́ Timoté cʉ́’ ńzso 
Mbelɛ. 

15Pʉ̀a pie pɔ́ la gʉa ńtsege Pɔl lɔgɔ yé ńgʉa tà ńkúu Atɛ̀ne, ńgwaa piŋ nzèm, Pɔl 
tsẅi né pɔ́b ngie pɔ́ gÿo Silas pɔ́ Timoté lwo ńtó ńkẅɛ́te yé. 

Pɔl ne shwóŋó nò Ssé Atɛ̀ne 

16Pɔl gwaa ne zẅí’te wɔ́b Atɛ̀ne, ńgyá shúm ntí ntí sie pʉ̀a tÿǒsoŋ áyɛ̌ gu’te ngie 
ee messé. E gyɔ́ɔn pá’ɔɔn tɛ’, mbùm ye pú ńtsyɛte. 

17Á ne ńgee ndà cú’tè pà Yuda, ńkẅɛ́te pà Yuda mbɔɔ pàzẅíŋe nò Ssé pà Yuda ńne 
shwóŋó wɔ́b nò, ńgwɔ́ lyɛ̌’ ntsèm, ńgee ndùmo gyɛ̌, ńgyá pʉ̀a pie ée wó, ńgíŋe 
shwóŋó wɔ́b nò. 

18Pâ tsɔ́ pàkwaŋte nò, la gíŋe ne shwóŋó, pɔ́ gwɔ́ pʉ̀a pie pɔ́ ée nà nùɔ Epikẅire 
mbɔɔ pie ée nà nùɔ Zenoŋ. Á laa pú’u, Pɔl ne ńgɔɔn nò Yěsô mbwo pɔ́b, mbɔɔ nò 
ná lezimé nà legwé. Petsɔ́ ne ńzɛ́te ngie: Wɛ̂ ngàŋa shwǒŋ gɔɔn ngie kɔ́ lɛ? Petsɔ́ 
ne ngie á gwá’a fʉ̀’e à shwóŋó wégè nò ná tsɔ́ messé mendyɛ̀’ɛ lá. 

19Pɔ́ lɔgɔ Pɔl ńgʉa mvfò Aeropage, á gwɔ́ cú’tè pàsá’ ntsaŋ tÿǒsoŋ, ńkúu wó, ńzɛ́te 
yé ngie: À lɔɔn ńgwɔ́ peg zsé yég á nò sẅé yɛ̂ gie ɔ̀ zí’i pʉ̀a lɛ? 

20Menò mie ɔ̀ gwaa shwóŋó wég ne ńkʉ’ʉ wég kʉ’ʉ. Peg ne ńkwoŋo lécwoŋo ńzsé 
pá’ ɔ̀ lɔgɔ ńgɔɔn. 

21Á la gwaa gwɔ́ pú’u, ńtí nue pʉ̀a pie ée tÿǒsoŋ Atɛ̀ne mbɔɔ pʉ̀a pie é fóo túm 
ńtóo ńtsẅé wó, lɔ́ɔn ńgwɔ́ fʉ̀’ ntsèm ńcú’te ńjú’u menò me sẅé mie é nyé tá 
ńkẅɛɛ. 

22Pɔl lêen ńké ńdu ssé ńtyé tsetsɛ̀ɛ cú’tè pàsá’a tÿǒsoŋ ńgɔɔn ngie: Epʉ̀a Atɛ̀ne, 
mèŋ n gyǎ pi tyé nà kɔ̀ɔkɔ́ɔ wɔ́, ńgwɔ́ pʉ̀a ńnéŋe twó nà nò Ssé tɛ’. 

23Mèŋ n gwǎ ne giŋe tsɛ̀ɛ tÿǒsoŋ gí, ńgyá mendá messé mí gyǎ, tà ńgyá tsɔ̌ gwɔ́ 
wó, mbà mé la ŋwe’e mǒ ngie: Yɔɔn áa jʉ’ʉ ssé gie peg kaa lezíŋ sé zsé. Áa yɛ̌ tá, 
yɛ̌ Ssé gie pi tsẅé ńgu’te yé té zsé yé la, mèŋ n tóo pá’ɔɔn léshwóŋó gẅi nò yé. 

24E Ssé gẅie à la nyɛte njÿó laa shúm sie é pú ńgwɔ́ wó. Yé zɔ Cʉ̀apʉ̀a tÿǒ lepwó 
mbɔɔ ndùmo ssé tsetsá’. Àa těen ńtsẅé tsɛ̀ɛ mejʉ’ʉ ssé mie pʉ̀a mesoŋ lɔ̌g mbwo 
mɔ́b ńkwɛ́ wɔ́. 

25À ké té ne ńzẅí’te ngie pʉ̀a mesoŋ gÿo tsɔ́ mmó tá à lɔg ńgwɔ́ yé wó wɔ. Àtsɔ́ 
mmó té mbwo yé zág. Yé zɔ náa zẅìge mbwo pʉ̀a mesoŋ, tá pɔ́ lɔg ńgwɔ́ wó, tà 
mbɔɔ kɔ̀ɔkɔ́ɔ wɔ́. 

26À la fóo ná tà’ nyìŋ wémɔ’ɔ́, ḿbú ńgÿo melá’ melá’, légwɔ́ gie pʉ̀a mesoŋ ge 
ńnéŋe jʉ’ ntsèm ndùmo ssé tsetsá’, ńtʉ́ njÿó ńzáb mekème njÿó mɔ́b mbɔɔ mejʉ’ 
mie pɔ́ ge lá’ ńnéŋe wó. 

27E Ssé gÿo pú’u, légwɔ́ gie pʉ̀a mesoŋ ge fa’a yé. Tà mbɔɔ pá’ pɔ́ lɔɔn fó fa’a yé pɔ́ 
lekyɛ̀bɛ lekyɛ̀bɛ, mbà ndyɛ̀’ tsɔ́ pɔ́ ké ńgyá yé gyá. Pege zɔɔn ńgwaa ńnéŋe pá’ɔɔn, 
á zɔɔn ńgwɔ́ lejʉ́ŋ máa wɔ̌wɔ́ɔ tsetsɛ̀ɛ pege. 

28Mé zɔɔn ńgɔɔn ngie: Pege lɔgɔ pɔ́ yé tá ńgwɔ́ wó. Yé zɔ gÿo pege ŋele. Yé zɔ gÿo 
pege gwɔ́ wó. Mbà tsɔ́ pà sǎg legʉa pí la gíŋe ńgɔɔn ngie: Pege zɔɔn ńgwɔ́ pɔ́ pʉ̀a á 
nà ngẅɛ̀ yé. 

29Pege lɔgɔ ńgwɔ́ púɔ Ssé yé máŋwɛ́. Pú’u la, tà pege kwaŋ ngie Ssé áa tsɔ́ mmó 
gie mé la lɔgɔ tʉ̌ ngɔl, kà pɔ́ tʉ̌ nkáb wɔ́, kà tóon wɔ́, ńdɔg ńnyɛte. Pá’ tsɔ́ pʉ̀a lɔgɔ 
legyè sie é kẅɛɛ twó pɔ́b ńdɔgɔ ńnyɛte. 

30E Ssé piŋ ńké ńcʉ́’ʉ sáŋa yɛ̌ fʉ̀’ gie nyìŋ mesoŋ kɔ̌ɔn ńgÿo pú’u ńdɔgɔ ńgʉe gʉe 
wɔ́. Àa fʉ̀’ɔɔn, ńne ńtóŋo ngwòŋ pʉ̀a metsèm, á tsɛ̀ɛ melá’ ntsèm ngie pɔ́ kúbe mà 
wɔ́b. 

31Á zɔɔn ńgwaa gwɔ́ pú’u, mbà Ssé léen ńzába lyɛ̌’ gie à ge lá’ lɔgɔ nyìŋ gẅie à la 
tsɔ́’ɔ yé, é ŋag njÿó, é ké ŋag pɔ́ nà ntí gie ee ndʉŋ ndʉŋ. À la zíme ngàŋ ná legwé 
lélɔg ńnyɛɛ mbwo mânyìŋ ntsèm ngie à ge lá’ gÿo pú’u. 

32Pà Gelekia gwɔ́ tà ńjú’ pá’ Pɔl gɔ̌ɔn ngie nyìŋ la zíme nà legwé, etsɔ́ pʉ̀a pɔ́b é 
gwaa zoonte yé, petsɔ́ gɔɔn lê yé ngie: Peg ge lá’a tsɔ́ lyɛ̌’ tá gíŋ zẅí’te nò gie ɔ̀ 
gɔɔn lɛ! 

33Pɔl cʉ́’ ńkẅɛɛ tsetsɛ̀ɛ pɔ́b ńgʉa gʉa. 

34Tá tsɔ́ ntá’ pʉ̀a ke ńcʉ́me nzèm ye, ńcʉ́’ pʉ̀a Kristo. Á gʉa nà nùɔ yɔ́b, mé gyá 
Ndenis gẅie à laa nùɔ pàsá’ ntsaŋ á tÿǒsoŋo Atɛ̀ne, ńgyá tsɔ̌ mánzwě gẅie mé 
tóŋo yé lê Ndamaris ńgÿo mbɔɔ tsɔ́ pʉ̀a. 

Megàŋ ntúm 18 

Pɔl àa tÿǒsoŋ Korento 

1Yɔɔn nò tɔ́g, Pɔl fó tÿǒsoŋ Atɛ̀ne ńgʉa lê tÿǒsoŋ Korento, 

2ńgʉa tà ńkúu wó, ńgyá tsɔ̌ nyìŋ Yuda gẅie mé tóŋo yé lê Akilas. Mbà mé la zyé yé 
tsɛ̀ɛ pàga ngwòŋ Pôŋ. Pɔ́ nzwě we Piriska nyé tá ńtóo, éfóo ngwòŋ Italia. Mbà 
Kása Kɔlɔde ka tsẅi ngie pà Yuda metsèm é fó tÿǒsoŋoRoma ńgʉa. Pɔl gʉa ńgúɔ 
wɔ́b. 

3Pá’ pâ pɔ̌ lɔ́ɔn ḿbú fa’a pɔ́ tà’ ntí fà’. Á gwɔ́ lélɔg nzsǒ ńnyɛte mentàb la, Pɔl cʉ́’ʉ 
ńtsẅé pɔ́ mbʉ̀a pɔ́b, pâ pɔ̌ pú fa’a. 

4Á gwɔ́ yɛ̌ lyɛ’ɛ́ nzse pà Yuda wɔ́, Pɔl gʉa ndá cú’tè pɔ́b, éfa’a shÿó léshwóŋ pà 
Yuda pâ pà Gelekia nò tà pɔ́ jú’. 

5Silas pɔ́ Timoté gÿo ńgwɔ́ tà fó Makedonia ńtó, Pɔl cʉ́’ ńnéŋe twó pɔ́ ndà’ 
léshwóŋó nò Ssé, ńne ńnyɛte ńkyagte, éshwóŋó pà Yuda ngie Yěsô zɔɔ Nzà’nkÿo 
gẅie pɔ́ tsẅé ḿbyɛ́bɛ. 

6Tá pà Yuda tiŋ pɔ́ ndʉ̀’, ńzoonte Pɔl. Á lêen ńcʉ́’ ḿbú’ pɔ́ pfepfɔ́b nà menzsǒ mé, 
ńgɔɔn né pɔ́b ngie metse mí lɔɔn ḿpfɛte twó pi, mbà yɔ́ɔn nò té mǒ wɔ́. Mèŋ n gee 
fó fʉ̀’ɔɔn, é cʉ́’ʉ shwóŋó nò Ssé pɔ́ mbwo pʉ̀a pie pɔ́ té pà Yuda wɔ́. 

7Pɔl gɔɔn pú’u, éfó ndá cú’tè ńkẅɛ, ńgʉa lê mbʉ̀a tsɔ̌ nyìŋ, mé tóŋo yé lê Tutius 
Jẅistẅis. Á gwɔ́ nyìŋ, mbà à la záb ntʉ́m we nà Ssé pà Yuda. Ndá yé gwóon ńgwɔ́ 
pɔ́ ngʉ̀ŋe ndá cú’tè pà Yuda. 

8Krispus gẅie aa ndÿò tsɛ̀ɛndá cú’tè pà Yuda pâ ngẅɛ̀ ndá ye ntsèm gÿo ńzáb 
ntʉ́m wɔ́b ná Cʉ̀apʉ̀a. Mé nu’u wɔ́b ntse. Pʉ̀a Korento tà ńgyɔ́ɔn jú’u shwóŋè Pɔl 
ńzẅíŋ yɔ́b légwɔ́ pʉ̀a Kristo. Mé nu’u wɔ́b yɔ́b ntse. 

9Á gwɔ́ tsɔ̌ letsẅɛ́’, Cʉ̀apʉ̀a gɔɔn né Pɔl ngie: Pɔ́ɔn lécÿɔ’! Shwóŋo nò yɔ́ɔn shwóŋ, 
tè láŋte, 

10mélà’mie pɔgɔ zɔ pǔ ńgwɔ́ nùɔ. Atsɔ̌ nyìŋ tè ku’u légwoon gú tà ńgÿo nò tepòŋ 
ná gù wɔ́. Mèŋ n gɔɔn pá’ɔɔn, ńtí nue pʉ̀a pie ée pɔ́ɔn, ée tÿǒsoŋ yɔɔn tà ńgyɔ́ɔn. 

11Pɔl tsẅé Korento tà’ ngù’ lê mesaŋ ntɔgɔ́, ńne ńzí’i pʉ̀a nò Ssé. 

12Á gwɔ́ fʉ̀’ áyɛ̌, Galion gwɔ́ ngúmnɔ́ɔn ná pàga ngwòŋ pà Roma gie mé tóŋo lê 
Akay. Pà Yuda ńnéŋe tà ḿbʉ’ʉ nnɛ́ nzèm Pɔl, ńgwoon yé ńdɔg ńgʉa jʉ’ gie mé 
sá’a ntsaŋ wɔ́, 

13ésẅiŋe yé, ńgɔɔn ngie: Nyìŋ wɔɔn ne sẅite pʉ̀a ńgie pɔ́ gu’te Ssé nà ntí gie lepʉ̌ 
té ne ńkwoŋo wɔ́. 



283 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

14Pɔl jú’ tà ne fa’a lépÿɛ, Galion gwóon ńzá’, ńgɔɔn mbwo pà Yuda ngie: Á kéen 
pé’e ńgwɔ́ nò lézẅé nyìŋ kà pɔ́ tsɔ̌ máa nò tepòŋ gẅie nyìŋ gÿǒ wɔ́, mbà mèŋ n 
ŋaga nò gí, mbà pà Yuda. 

15Tá pá’ pi ké sele pɔ́ tsetsɛ̀ɛ pi, ńzoŋo nò pɔ́ nà meshwóŋè, pâ mezíŋ mbɔɔ lepʉ̌ 
sie é gwɔ́ pɔ́ sí la, á líe pɔ́ gẅí. Mèŋ n te ne ńkwoŋo léŋag yɛ̂ ntí mentsaŋ wɔ́! 

16Gallion gɔɔn pú’u, éfó jʉ’ gie mé sá’a ntsaŋ wó, ńjwoŋo wɔ́b. 

17Pɔ́b métsèm gwoon Sostɛne gẅie aa ndÿò tsɛ̀ɛndá cú’tè pɔb, ńzye pɔ́ jʉ’ gie mé 
sá’a ntsaŋ wó lécua yé. Galion tè tsɔ́b. 

Pɔl pǐŋ nzèm lê Antiokia we Siria 

18Pɔl ná’a ńgíŋ ńzye ńnéŋe Korento. Tá ńde’e mefɛ́ mefɛ́, ńgʉa Senkerée pá’ à ge 
kúumáamáa kanú’ é gʉa lê Siria pâ Piriska pɔ́ Akilas gwɔ́. Pɔl gwaa kúu kanú’, 
ńzẅaga twó yé ńdɔgɔ ńgɔɔn ngie à gÿǒ mmó gie à la ka’a mbwo Ssé tà ńcʉ́me. 

19Pɔ́ gʉa tà ńkúu Efeso, Pɔl nyé Piriska pɔ́ Akilas wó, ńgwɔ́ gʉa ńzɔɔn ńgʉa 
ńkúu ndá cú’tè pà Yuda, éshwóŋ pà Yuda nò. 

20Pɔ́ zɛ́te yé ngie pâ pɔ̌ ná’á ńzye ńnéŋe. Tá à tè zẅíŋ. 

21Tá ńgwɔ le’e wɔ́b ńgɔɔn né pɔ́b ngie: E Ssé lɔɔn ńzẅíŋ, mbà mèŋ n ge táa tá gíŋe 
tóo mbʉ̀a pi. Á gɔɔn pɛ́’ɛ̀, ńdeen ńké ńgʉa ńkúu kanú’, éfó Efeso ńgʉa. 

22Kanú’ gÿo ńkúu Sezare Pɔl sẅɛ́’ ḿbʉ nê Yerósalem, ńtsyɛ’te cú’tè pʉ̀a kristo tá 
ḿbiŋ fó wó ńgʉa lê Antiokia, 

23ńkúu Antiokia, ńná’a ńzye ńnéŋe tá ńgʉa, ńzyɛ́’ ye pàga ngwòŋ Galitia pɔ́ Filigia, 
ńgiŋe ńkẅiŋte pʉ̀a Kristo. 

Appolos foo ńzí’i pʉ̀a nò Ssé á tÿǒsoŋ Efeso mbɔɔ Korento 

24Atsɔ̌ nyìŋ Yuda gẅie mé la zyé yé Alekzáŋdeli, mé tóŋo yé lê Apolos tóo Efeso, 
ńgwɔ́ nyìŋ ńgɔɔn nò á kẅɛ, ḿbiŋ ńzsé ŋwà’ne Ssé mboŋó. 

25Mbà mé ka zí’i yé nò ńnáa nà mánzsè Cʉ̀apʉ̀a Yěsô. Á ne ńnéŋe twó kwà’ mboŋó 
éshwóŋó yɛ̌ nò ḿbiŋe ńzí’i pʉ̀a nò Yěsô pɔ́ ndʉŋ ndʉŋ pá’ á gwɔ́. Tá ńgʉa nà nò 
kẅè ntse, á zsé yé pɔ́ pá’ Jâŋ lɔ̌ɔn ńnu’u pʉ̀a ntse. 

26Á gɔɔn nò Ssé ndá cú’tè pà Yuda, éshʉa shʉ̌a. Piriska pɔ́ Akilas jú’u shwóŋè yé 
ńdɔgɔ yé ńgʉa, ńnyɛte ńda’te yé nò ńnáa ná mánzsè Cʉ̀apʉ̀a. 

27Appolos gÿo ne ńtsɔ́ɔn léfó Efeso ńgʉa nà pàga ngwòŋ Akay, mefɛ́ mefɛ́ jú’ 
ńkẅiŋte yé, ńŋwe’e ŋwà’ne ńnáa mbwo yé, légwɔ́ gie à ge kúu wó, é náa mbwo 
pʉ̀a Kristo pie ée wó pɔ́ kúe yé mboŋó. Á gʉa tà ńkúu wó, ḿbú ńkẅéte pʉ̀a Kristo 
pá’ɔɔn tɛ’, mélà’mie Ssé la ne ńtóonte yé, 

28pâ pà Yuda zɔɔn ńtyé mvfò lá’, ńzóŋo nò ńnáa ná Yěsô, á ne ńdɔgɔ nò gie á fóo 
tsɛ̀ɛ ŋwà’ne Ssé ńnyɛte ńda’te ngie Yěsô zɔɔNzà’nkÿo, ḿbú ne ńdɔgɔ yé shwóŋè 
ńjÿɔ́’ɔ ncwò pà Yuda. 

Megàŋ ntúm 19 

Pɔl ne ńzí’i pʉ̀a Efèso nò Ssé 

1Apolos gwaa gwɔ́ Korento pá’ɔɔn, Pɔl ne ńzyɛ́’ɛ tsɛ̀ɛ pàga ngwòŋ gie memáa 
mekwɛ́ ée wó, ńgʉa tà ńkúu Efeso, ńgyá tsɔ́ ntá’ pʉ̀a Kristo gwɔ́ wó, 

2ńzɛ́te wɔ́b ngie: Pi la gwɔ́ tà ńcʉ́’ pʉ̀a Kristo pé’e tà Ssé náa Zẅìge Ndʉalʉ̌a né pi? 
Pɔ́ tsɔ́’ ngie: Peg laa zɔɔn fó ńjú’ pá’ mé kíme tsɔ́ Zẅìge Ndʉalʉ̌a wɔ́. 

3Pɔl zɛ́te wɔ́b ngie: Tà ntí lénu’u gẅi ntse la gwɔ́ pɔ́ yɛ̌? Pɔ́ tsɔ́’ ngie: E laa ntí ye 
Jâŋ. 

4Pɔl gɔɔn né pɔ́b ngie: Jâŋ ka ne nu’u pʉ̀a ntse ńdɔgɔ ńnyɛɛ ngie pɔ́ zẅiŋé lékúbe 
mà, tá ńké ne ńgɔɔn mbwo lá’ ngie: Pɔ́ záb ntʉ́m wɔ́b ná nyìŋ gẅie aa nzèm yé 
ńne ńtóo, ńgɔɔn pú’u, angàŋ gwɔ́ Yěsô. 

5Pʉ̀a ŋwɛ́ jú’u yɔɔn shwóŋè, ńgÿó mé nu’u wɔ́b ntse ná lezíŋ Cʉ̀apʉ̀a Yěsô. 

6Pɔl gwɔ́ tà ńzáb mbwó twó pɔ́b, a Zẅìge Ndʉalʉ̌a kúu ná pɔ́b. Pɔ́ zye léshwóŋó 
meshwóŋè mie pɔ́ laa zɔɔn ńzí’i wɔ́, ḿbiŋ ne ńtsẅii nkʉ̀ gẅie é fóo mbwo Ssé. 

7Epʉ̀a pɔɔn ŋwɛ́ métsèm laa mmó ntsɔ̀b pʉ́a lê legém. 

8Pɔl lɔg mesaŋ métá, ńké ńgee pɔ́ ndá cú’tè pà Yuda á Efesò ŋwɛ́. Eshwóŋó nò Ssé 
éshʉa shʉ̌a, éshwóŋó pʉ̀a pá’ lefùɔ Ssé ée pú’u, éfa’a shÿó lékyagte tà pɔ́ zẅíŋ. 

9Tá’, etsɔ́ pʉ̀a shÿɔg shÿɔg, ńdʉ’ʉ lézẅíŋ, ńtyé pɔ́ mvfò lá’ ńgwága nò ná mánzsè 
Yěsô gẅie Pɔl ne ńgɔɔn. Pɔl lêen ńké ńnyé wɔ́b, éfag pʉ̀a pie pɔ́ zẅiŋé lécʉ́’ pʉ̀a 
Kristo, ńdɔg ńgʉa lê jʉ’ʉ sekúd Tiranus, ńne ńzí’i wɔ́b mmó lyɛ̌’ ntsèm, 

10ńgÿo pɔ́ pú’u, nà ngù’u lá’ yépʉ́a. Tà pʉ̀a metsèm pie é tsẅé tsɛ̀ɛ pàga ngwòŋ 
Azia, kà à gwɔ́ pɔ́ nyìŋ Yuda wɔ́, ka à tè nyìŋ Yuda wɔ́ wɔ́, á jú’u nò Cʉ̀apʉ̀a. 

Epúɔ Seva fǎ’ shÿó lélɔg lezíŋ Yěsô ńjwoŋ messé tepòŋ 

11E Ssé cʉa ná mbwó Pɔl ńgÿo kwà’ menò mmɔɔn mmɔɔn mie mé laa gyá, 

12tà mé cʉ́’ʉ ńdɔgɔ shúm nzsǒ laa tsì’i shÿó sie é kibé jʉ’e nnɛ́ Pɔl, ńgee ńnáa 
mbwo megàŋa guɔ. Meguɔ mɔ́b maga, messé tepòŋ fóo nà petsɔ́ ńkẅɛɛ. 

13Etsɔ́ pà Yuda gíŋe ńgwɔ́ yɔ́b wó, ńgwɔ́ pʉ̀a pie ée ńgwá ńgiŋe ńjwoŋo messé 
tepòŋ, gÿo fà’ shÿó lélɔg lezíŋ Cʉ̀apʉ̀a Yěsô ńjwoŋ messé tepòŋ ná pʉ̀a, ńne ńgɔɔn 
mbwo messé tepòŋ ngie: Mèŋ n dɔ̌g lezíŋ Yěsô gẅie Pɔl gɔɔn la, ńtsẅi ngie pi 
kẅɛ! 

14Epúɔ tándá pànuŋe pwɔ́’ pà Yuda sɔɔn mbʉ́a, lezíŋ sé gwɔ́ lê Seva, zɔ̌ lɔ́ɔn ńgÿo 
yɔɔn ntí nò. 

15Tá’, á fó lyɛ̌’ e Ssé tepòŋ tsɔ́’ɔ mbwo pɔ́b ngie: Mèŋ n ne ńzsé Yěsô, ńgíŋe ne ńzsé 
nyìŋ gẅie Pɔl aa wɛ̌, ńgʉa ná pi, pi ee pàwɔ̌? 

16Nyìŋ gẅie essé tepòŋ laa ná yé, kem púɔ Seva nê melà’, ḿbú ńtʉ ńcʉa wɔ́b, 
ńnéŋ mefʉ̌ŋ ná pɔ́b, tà pɔ́ fó ndá ńkẅɛ ńkÿo té nzsǒ ná pɔ́b. 

17Pʉ̀a pie ée tÿǒsoŋ Efeso, pà Yuda laa pʉ̀a pie é té pà Yuda wɔ́, jú’u yɔɔn nò, ḿbú 
ḿbɔ́g, ńgɔɔn ngie: Cʉ̀apʉ̀a Yěsô aa wó tɛ’. 

18Lelÿò pʉ̀a zẅíŋe nò Yěsô, ḿbiŋe ne ńtóo ńtyé tsetsɛ̀ɛ pʉ̀a ńkwé’e ngyè yɔb tÿǒ 
ńzẅíŋe mmó gie pɔ́ ka gÿo, á tepòŋ. 

19Lelÿò pʉ̀a pie é kaa megàŋ lekàŋ lɔg meŋwà’ne lekàŋ mɔ́b ńtó mé tuɔ pɔ́ mvfò 
lá’. Mé tsíg nkáb meŋwà’ne ŋwɛ́, é gwɔ́ pàg nkáb ntsá’ móm ntʉ̀a 

20Wɔɔn aa pá’ Cʉ̀apʉ̀a la ne ńdɔgɔ metʉ̀ mé ńgÿo, ashwóŋè yé ne ńkẅi’i saa jʉ’, 
ńne ńkẅi’i ńgẅiin tʉ̀. 

Avà’ á gwě tÿǒsoŋo Efeso 

21Mɔɔn menò la tɔ́g, Pɔl záb ngie à ge gʉa Yerósalem, é gwɔ gʉa é cʉa tsɛ̀ɛ pàga 
ngwòŋ Makedonia pɔ́ ye Akay, ńne ńgɔɔn ngie: Á ne ńzɛ́te ngie n dɔɔn ńgʉa tà 
ńkúu wó, ńgíŋe ńgʉaRoma, 

22ńkwaŋ pú’u, ńtʉ́ njÿó ńtúmo Timoté pɔ́ Eraste á Makedonia, é gwɔ́ pʉ̀a pie é 
kẅéte yé. Tá kwà’ yé lê twó yé gíŋe ńná’a ńzyé ńnéŋe tsɛ̀ɛ pàga ngwòŋ Azia. 

23Á gwɔ́ fʉ̀’ó atsɔ̌ máamáa và’ gwe ńtí pʉ̀a pie pɔ́ ée ná mánzsè Yěsô. 

24Atsɔ̌ tâlɔɔn gwɔ́ wó mé tóŋo yé lê Ndermetelẅis, á zɔ́gɔ ńdɔgɔ tʉ̌ nkáb ńtsó tsɔ́ 
púɔ mendá ńdɔgɔ fʉ’ʉ máa ndá ssé gie mé lɔ́ɔn ńtóŋo yɛ̌ ssé lê Artémis, ńtsó mé 
sẅiŋe, é pú ńnáa nkáb mbwo pà tsó tɛ’. 

25Á cú’te pàtsó laa petsɔ́ pʉ̀a pie pɔ́ lɔ́ɔn fa’a yɔ́b yɛ̌ ntí fà’, ńgɔɔn mbwo pɔ́b ngie: 
Meshǔ pɔ́ɔn, pi ne ńzsé mboŋó ngie pege jú’u mboŋó pá’ɔɔn ńtí yɔɔn fà’. 

26Tá’, pi ne ńgyá gí ḿbiŋe ne ńjú’u mmó gie nyìŋ wɔɔn gẅie mé tóŋo lê Pɔl ne 
ńgɔɔn. À ne shwóŋó pʉ̀a ngie messé mie mé lɔgɔ pɔ́ mbwó ńnyɛte é té messé wɔ́. 
À gɔ̌ɔn pú’u, tà lelÿò pʉ̀a jʉ’ɔɔn zẅíŋ. Á té gwɔ́ pɔ́ ndà’ Efeso wɔ́. Á cʉ́’ pɔ́ mêjʉ’ à 
gwɔ́ pɔ́ pàga ngwòŋ Azia ntsèm ntsèm. 

27Yɔɔn nò fa’a lécʉŋte fà’ yégè. À ge gÿo pú’u, mé le gíŋe ńdɔgɔ máamáa ndá ssé 
Artémis ńtóŋo tsɔ́ mmó wɔ́. Pʉ̀a é le gíŋe ńgɔɔn ngie Artemis ee máamáa ssé yege 
wɔ́. Tá mânyìŋ ntsèm ne ńgu’te yé tsɛ̀ɛ pàga ngwòŋ Azia tà mbɔɔ jʉ’ ntsèm 
ndùmo tsetsá’. 

28Lóŋ pʉ̀a pie é la jú’u yɔɔn shwóŋè, la pú ffó. Pɔ́ zye lélɔg ngyè tetʉ̀ ńgɔɔn ngie: 
Artémis, éssé pà Efeso, e fǎŋ. 

29Àtÿǒsoŋ ntsèm ntsèm pú ńtága. Alá’ gwoon Gaẅis pɔ́ Alistag, é gwɔ́ pʉ̀a 
Makedonia pie pâ Pɔl kɔ́ɔn ńgiŋe, éshwoŋo wɔ́b ńdɔg ńgʉa nê ndùmo tsɔ̌ ntí gyɛ̌ 
gie mé cú’te wó, ńgÿo megʉa. 

30Pɔl ne fa’a lézyɛ́’ ńkúu tsɛ̀ɛ nùɔ lá’, tá pʉ̀a Kristo tɔ’ɔ yé. 

31Etsɔ́ ngàŋa fà’ ngúmnɔ́ɔn ná pàga ngwòŋ Azia, pie ée meshǔ Pɔl, pɔ́ túm pʉ̀a pɔ́ 
gʉa sẅíŋte Pɔl ngie à pɔ́ɔn légʉa gyɛ̌. 



286 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

32Á gwaa gwɔ́ fʉ̀’ó, mbà jʉ’ é pǔ ńtága. Pɔɔn pʉ̀a gwɔ́ jʉ’ɔɔn ńga’te yɔb ngyè, petsɔ́ 
gwɔ́ jʉ’e ńga’te yɔ́b é gwɔ́ pɔ́ ndyɛ̀’ɛ. Lelÿò pʉ̀a tè zsé mmó gie mé zɔɔn ńcú’te ńtí 
yɛ̌ wɔ́. 

33Etsɔ́ pʉ̀a fó tsetsɛ̀ɛ lá’, ńkyagte mmó gie á ne ńcʉate, éshwóŋó Alekzáŋdele gẅie 
pà Yuda ně ńtsóte yé ńtÿɔ́gɔ mvfò. Á ka’a pwó yé tÿǒ, lélɔg shwóŋó lá’ ngie à 
gẅiin nò gie à ge ngɔ̌ɔn. 

34Tá lá’ jú’ ngie aa nyìŋ pà Yuda, ḿbú ńga’te lê ngyè tetʉ̀, á nà mmó menèm 
mépʉ́a, ngie: Artémis, éssé pà Efeso e fǎŋ. 

35Nyìŋ gẅie aa tÿǒsoŋ, yé fà’ gwɔ́ le ŋwe’e mmó, gÿo tà lá’ láŋte. Á gɔɔn mbwo pɔ́b 
ngie: Epʉ̀a Efeso, à wɔ̌ aa tsetsɛ̀ɛ pege ne ḿmoŋe ngie atÿǒsoŋo Efeso zɔ pyɛ́bɛ 
máamáa ndá ssé Artémis, tà mbɔɔ tútú we gẅie à la fó lefàŋ ńgwe? 

36Atsɔ̌ nyìŋ gẅie à lɔɔn ńgwɔ́ á lʉ’ tè wó wɔ́. Áa yɛ̌ tá mèŋ n gɔɔn ngie pi láŋte, 
ńgwaa gÿo nò ńkwaŋ. 

37Pi lɔ̌g pʉ̀a pɛ̂ ńtóo jʉ’ɔɔn, tá, mbà pɔ́ kaa cʉŋte tsɔ́ mmó á nà ndá ssé Artémis 
wɔ́, ńké tè yé zoonte. 

38Á lɔɔn ńgwɔ́ gie Ndermetelẅis pâ kwò fa’a yɔ́b gẅiin lésẅiŋe nyìŋ pá’ mé ge 
ŋaga yé, mbà pàsá’ ntsaŋ ée wó. Melyɛ̌’ mie mé sá’a mentsaŋ gíŋe ńgwɔ́ wó. Áa jʉ’ 
gie pɔ́ gẅiin légʉa wó sẅiŋ ntsaŋ! 

39Ńgwɔ́ gie pi zɔɔn ńgẅiin tsɔ́ nò ndyɛ̀’ɛ gie pi ge lê ńzɛ́te, pi lɔg ńtóo tsɛ̀ɛ cú’tè gie 
pàsá’a lá’ zɔɔn ńtáŋte menò wó, 

40ńgwɔ́ pi gÿo pɛ́’ɛ̀ tà mé záb ntsaŋ twó pege ngie pege ma’á và’. Pú’u, éfóo ná 
menò mie é gÿǒ lyɛ̌’ɔɔn. Á nue mé lɔɔn ńzɛ́te wégè, pege é le ku’u léshwóŋó mmó 
gie á gÿǒ tá lá’ pége jʉ’ nzẅìŋ wó wɔ́. 

41Nyìŋ gẅie aa tÿǒsoŋ yé fa’ gwɔ léŋwe’e mmo la, gɔɔn yɔɔn nò tà ńtsẅé jʉ’, ńtsẅi 
ngie alá’ piŋ nê membʉ̀a mɔ́b. 

Megàŋ ntúm 20 

Pɔl ne ńgwá ńgiŋe tsɛ̀ɛ ngwòŋ Makedonia mbɔɔ tsɛ̀ɛ ngwòŋ Gelekia 

1Avà’ gÿo ńgwɔ́ tà ḿmaga Efeso, Pɔl cú’te pʉ̀a Kristo, ńkẅiŋte wɔ́b, ńdeen ńde’e 
wɔ́b, ńcʉ́me mánzsè ńgʉa nê Makedonia, 

2ńkúu wó, ńzyɛ́’ɛ tsɛ̀ɛ yɛ̌ pàga ngwòŋ, ńgiŋe ńkẅiŋte pʉ̀a Kristo, éfó wó ńgʉa tà 
ńkúu tsɛ̀ɛ pàga ngwòŋ Gelekia, 

3ńnéŋe wó mesaŋ métá tà ne ńkwaŋa pá’ à ge kúu máamáa kanú’ gʉa nê Siria, 
ńdeen ńjú’ ngie pà Yuda ne fa’a lézẅé yé, ńcʉ́’ ńzáb pɔ́ ngie à ge lɔg ye Makedonia. 

4Mezíŋ pʉ̀a pie pâ Pɔl lɔ́ɔn ḿbú ńgiŋe ná yɔɔn kwò legìŋ é mɔɔn. Wɔɔn laa 
Sopatɛɛ, míŋ Pẅirẅis ńgwɔ́ múɔ Mbelɛ, ńgÿo Alistag pɔ́ Sekondus, é gwɔ́ pʉ̀a 
Tesalonika, ḿbiŋ ńgÿo Gaẅis gẅie à la fó Nderbe, ńgÿo Timoté, ḿbiŋ ńgÿo Tishig 
pɔ́ Torofine é gwɔ́ pʉ̀a pàga ngwòŋ Azia. 

5Yɔɔn nùɔ vɔg ńgwɔ́ mvfò, ḿbyɛ́bɛ wég Toras. Tá peg cʉ́’ ńgwɔ́ nzèm, 

6ńgʉa ná peg, peg gÿo ńcʉ́’ ńgwaa kúu yég máamáa kanú’ á nkʉ̀ŋ ntse tÿǒsoŋ 
Fillipe, mbà melyɛ’ɛ́ lá’ mie pà Yuda pfɛ́ɛ mbelég té mvòŋ é kéen ńtɔ́g tà é gwɔ́ lyɛ̌’ 
tʉ̀a. Peg kẅɛ́te wɔ́b Toras, pega pɔ̌ ńnéŋe wó tà’ ngàb. 

Pɔl gǐŋ ḿbiŋe Toras 

7Á gwɔ́ ndùŋ mvfò lyɛ’ɛ́ lá’ nà ngàba lá’, peg cú’te léjÿó shúm léjÿó Cʉ̀apʉ̀a. Njÿó 
ne ńgee lʉ́a Pɔl gʉa. Á ne shwóŋó nò Ssé mbwo mefɛ́ mefɛ́, ńké shwóŋó wɔ́b 
shwóŋ tà ńkú tsɛ̀ɛ tsẅɛ́’. 

8Peg gwɔ́ pú’u, mbà peg cu’té tsɛ̀ɛ lûm ndá gẅie aa nà ndêg we tÿǒ. Mbà mé pǔ 
ńdyɛ melâm ńtÿɔ́gte ndá tà é gyɔ́ɔn gyɔ̌ɔn. 

9Atsɔ̌ mûɔ ngwàshùm, mé tóŋo yé lê Eutig, ńnéŋe ngʉ̀ŋe gúndu. Pɔl ké ńkẅi’i 
ńgɔɔn nò á sag sag, á lyé tà ḿbÿɛ́, ńnyí’i éfó ná ndêg mbɔ́ɔntè yétá, ńzyɛ́bɛ ńgwe 
nzème pǐ. Mé gɔɔn ngie mé ge pʉ’ʉ yé, ńgyá mbà à kwě. 

10Pɔl lêen ńké sẅɛ́’, ńŋwé’e ssé, ńkaa yé ńgẅiin mbwó yé, ńgɔɔn ngie tà pi pú’ 
mbùm gí, à gwɔ́ pɔ́ ntentʉ́, 

11ńdeen ńké ńgíŋe ńkwɔ́’. Pâ pɔ̌ jÿó shúm léjÿó Cʉ̀apʉ̀a. Á gíŋe shwóŋó shwóŋó tà 
njÿó lʉ́a, tá á lêen ńké ńgʉa. 

12Á gʉa ná mûɔ shùm wa, mé lɔgɔ yé ḿbiŋ nzèm, á gwɔ́ pɔ́ ntentʉ́, mbùm pʉ̀a 
kyɛ́’ɛ tɛ’. 

Pɔl fǒ tÿǒsoŋ Toras ńgʉa nê tÿǒsoŋo Milet 

13Peg kúu máamáa kanú’ ḿvɔgɔ Asos, á nue Pɔl la záb ngie à ge giŋ pɔ́ ssé tá 
kẅɛ́te wég wó, é kúu máamáa kanú’. 

14Á kẅɛ́te wég Asos, pega pɔ̌ kúu máamáa kanú’ ńgʉa nê Mitilene, 

15éfó wó, ńgíŋe ńdɔgɔ máamáa kanú’ ńgʉa, ńdá’a lá’ ńgiŋ giŋ tà njÿó lʉ́a. Peg kúu 
ngʉ̀ŋe tÿǒsoŋ Cʉio ńzyɛ́’ zyɛ́’, yetsɔ́ njÿó gÿo ńgwɔ́ lʉ́a, mbà peg gʉ̌a tà ńzyɛ́’ɛ 
tÿǒsoŋo Samos, yetsɔ́ njÿó gÿo ńgwɔ́ lʉ́a, mbà peg gʉ̌a tà ńkúu Milet. 

16Peg la gwɔ giŋ yɔɔn ntí, tà ńcʉa ngʉ̀ŋe tÿǒsoŋ Efeso cʉa, á gwɔ́ nue Pɔl la záb 
ngie à tě ge zɔg láte tsɛ̀ɛ pàga ngwòŋ Azia wɔ́, ńne sẅɛ́te ńtsɔ́ɔn légwɔ́ Yerósalem 
lyɛ’ɛ́ Paŋtekɔ̂d pá’ Ssé lɔɔn ńzẅíŋ? 

Pɔl ne ńde’e pàkẅé mvfò tsɛ̀ɛ cú’tè pʉ̀a Kristo pe Efeso 

17Pɔl kúu Milet, ńtúm mé gʉa ńtóŋ pʉ̀a pie é kẅé mvfò tsɛ̀ɛ ndá cú’tè pʉ̀a Kristo 
ye Efeso. 

18Pɔ́ tó tà ńkúu lejʉ́ŋ yé, á gɔɔn né pɔ́b ngie: Pi zsě pá’ mèŋ n ka lɔg ńnéŋe pú’u. Tà 
fó lyɛ̌’ gie n da kúu tsɛ̀ɛ pàga ngwòŋ Azia. 

19Mèŋ n ka fa’a fà’ Cʉ̀apʉ̀a té ŋá’té nnɛ́, ńgwaa fa’ ne ńdʉa, ńne ńgyá ngɔ́’, 
mélà’mie pà Yuda ka ne ńkwoŋo lényɛɛ wɔ̀ɔn ngɔ́’. 

20Akɔ́ɔkɔ́ɔ wɔ́ gie à lɔɔn ńgwɔ́ á kẅéte gẅi wɔ́, mèŋ n ka zí’i gẅí. Mèŋ n nka ńnéŋe 
nà jʉ’e mecú’tè ńzí’i gẅi mmó, ńkúu tsɛ̀ɛ mendá mí ńzí’i gẅi mmó, ńda’te nò Ssé 
mbwo pi, 

21ńdɔg pú’u, ńtóŋ pà Yuda, mbɔɔ pʉ̀a pie é té pà Yuda wɔ́, ńgie pɔ́ sele nnɛ́ ńcʉ́me 
nzèm Ssé, ńzáb ntʉ́m ná Cʉ̀apʉ̀a wege Yěsô. 

22Mèŋ n ge fʉ̀’ɔɔn ńne ńgee nê Yerósalem. A Zẅìge Ssé zɔ̌ ké ne ńtsóte wɔ̀ɔn ngie 
mèŋ n gʉa wó. Mèŋ m biŋ ńké té ne ńzsé mmó gie á ge kúu wó, é gÿo wɔ̀ɔn mɔ́. 

23Tá mèŋ n kě ne ńkúu tsɛ̀ɛ yɛ̌ tÿǒsoŋ wɔ́, a Zẅìge Ndʉalʉ̌a gÿo mé shwóŋó wɔ̀ɔn 
ngie mèŋ n ge kúu wó gyá ngʉ̀ngʉ̀ tà mé ńnéŋe wɔ̀ɔn mbɔɔ tsǎŋ. 

24Tá á gʉa ná mèŋ, mbà wɔ̀ɔn le gwɔ́ tè séen ńgwɔ́ pɔ́ mmó ntʉ̀ nzẅìŋ mbwo mèŋ 
wɔ́. Ammó gie mèŋ n ne ńtsɔ́ɔn, á gwɔ́ pɔ́ ngie, mèŋ fa’a fà’ gie mé nǎ mbwó mèŋ 
tà ḿmag. Á gwɔ́ légÿo ńgÿo kɔ̀ɔkɔ́ɔ wɔ́ gie Cʉ̀apʉ̀a Yěsô ka tsẅi ngie mèŋ n gÿo. 
Mèŋ n gɔɔn légʉa ńtsẅi nkʉ̀ mbòŋo mbwo pʉ̀a mesoŋ lélɔg shwóŋó wɔ́b pá’ e Ssé 
fó ná Yěsô ńcÿó gem pʉ̀a pú’u. 

25Mèŋ n ka cʉa tsetsɛ̀ɛ pi metsèm, ńgiŋe sá’a pá’ nò lefùɔ Ssé áa pú’u. M biŋ ńgwɔ́ 
fʉ̀’ɔɔn, ńne ńzsé ngie pi tě ńdá’a ńgíŋe ńgyá shÿó wɔ̀ɔn mɔ́. 

26Áa pú’u, tá mèŋ n ne ńnyɛte shwóŋó gẅi ngie mèŋ n kéen ńgÿo kɔ̀ɔkɔ́ɔ wɔ́ gie 
mèŋ n ka ku’u légÿo ńdɔg ńkẅéte gẅí. Nyìŋ gẅi lɔɔn ḿbyé, mbà yɔ́ɔn pwó té mǒ 
wɔ́. 

27Á zɔɔn ńgwaa gwɔ́, mbà mèŋ n ka shwóŋó gẅi kɔ̀ɔkɔ́ɔ wɔ́ gie e Ssé la ka’a légÿo. 
Tà mèŋ n te tsɔ́ mmó lÿoon. 

28Pi pɔ́ɔn gí twó kwà’ mboŋó, ḿbiŋ ḿbɔ́ɔn ye nùɔ njʉ̀njÿò gie Zẅìge Ssé ka cʉ́me 
mbwo pi ngie pi ne ḿbyɛ́bɛ. Pi líe cú’tè pʉ̀a Ssé mboŋó. À la pfɛte metse Míŋ we 
ńdɔg ńgÿo pɔ́ tsẅɛ́. 

29N zsé ngie mèŋ n ge gwɔ́ tá gʉa, menɔ̀ɔn ngẅi kúu nà nùɔ njʉ̀njÿò yɔ́ɔn, ńzába 
nò. 

30Epʉ̀a kẅɛ mbɔɔ tsetsɛ̀ɛ pi, ńzye lézí’i cÿɔ̌ nò ńdɔg shwoŋte pʉ̀a Kristo ńcʉ́’ ńnéŋ 
pɔ́ nzèm pɔ́b. 

31Pi pɔ́ɔn légwá’a lÿɔ̀g. Pi kímte ngie n ka lɔg ngù’ tá, á gwɔ́ pɔ́ letsẅɛ́’, ńgwɔ́ pɔ́ 
zsǒ, mèŋ n ne ńnáa ntÿɔgɔ́ mbwo wɔ̌wɔ́ɔ tsetsɛ̀ɛ pi té kʉ́a. Tà ńgwɔ́ ná, ńne ńdʉa. 

32Mèŋ n kě ńgwɔ́ fʉ̀’ɔɔn pà’ɔɔn ńne ńcʉ́me gẅi mbwo Ssé ḿbiŋe ne ńgɔɔn mbwo 
pi ngie pi zẅí’te shwóŋè yé gie á nyɛɛ pá’ à cÿó gem yégè pú’u. Yɛ̌ shwóŋè ku’u 
légÿo pi kẅi’i ńzáb ntʉ́m nà Ssé. E Ssé cʉa mǒ ńná shúm mbòŋo sie á la nyɛte 
ńzáb ńtí pʉ̀a pie ée pé. 

33N daa nkáb nyìŋ tsɔ́ɔn. N te ngɔl tsɔ́ɔn. N te menzsǒ nyìŋ tsɔ́ɔn. 

34Pi ne ńzsé gí ngie mèŋ n ka lɔg pɔ́ mbwó mɔ́ɔn mɔɔn, efa’a fà’ tá ńgẅiin yɔ́ɔn 
mmó tá mbɔɔ pʉ̀a pie pega pɔ̌ giŋe gẅiin yɔ́b mmó. 

35Mèŋ n kɔ̌ɔn ne ńnyɛɛ gẅi fʉ̀’ ntsèm ntí gie á ne ńzɛ́te ngie mé fa’ pú’u, ńzsé ngie 
mé ge kẅéte pàtè mmó. Á poŋo lékímte nò gie kwà’ Cʉ̀apʉ̀a Yěsô la gɔɔn ngie: 
Lenǎ mmó à gẅiin fù’ ńcʉa lékẅé. 

36Pɔl la gɔɔn nò tà ńgwaa tsẅé jʉ’, pâ pɔ̌ métsèm kẅí’te ssé, ésẅíŋte Ssé. 

37Epʉ̀a metsèm táŋte Pɔl, ńzye lélʉa. 

38Pɔ́ mÿɔgɔ lelÿò mélà’mie à ně ńgɔɔn né pɔ́b ngie: Pi tè gÿo gíŋe gyá shÿó wɔ̀ɔn 
mɔ́. Pɔ́ gÿo pú’u, ńgʉa ńtsege Pɔl ncwò máamáa kanú’. 

Megàŋ ntúm 21 

Pɔl gee nê Yerósalem 

1Pega pɔ̌ gwɔ́ tà fege, peg kúu máamáa kanú’, ńzyɛ́b zyɛ́b ńgʉa lê Kos. Njÿó gÿo 
ńdʉ́a, peg gʉa tà ńkúu Rhode, éfó wó ńgʉa tà ńkúu Patara, 

2ńgyá máamáa kanú’ gẅie à gee nê Fenicia, ńkúu tsoló ńgʉa, 

3ńgiŋ giŋ tà ne ńgyá Shʉ̀pele, é gwɔ́ ngwòŋ gẅie ntse la kéle ńnéŋe soŋ, peg lɔg ye 
gwǒŋo ntsíŋ, ńké ńgiŋ giŋ tà ńcʉ́’ʉ lékúu ngwòŋ Siria, ńnyé tsetsá’ nà gwǒŋo pwó 
kyɛ̀bɛ, ńtéŋe nà gwǒŋo pwó tʉ̀. Á gwɔ́ jʉ’ gie mé ge tyé wó, ésẅé’e shúm metʉ̌a 
tsɛ̀ɛ máamáa kanú’. 

4Peg kúu wó, ńgyá pʉ̀a Kristo. Pega pɔ̌ ńnéŋe lyɛ̌’ sɔɔn mbʉ́a. A Zẅìge Ssé shwóŋó 
wɔ́b nò, pɔ́ gɔɔn né Pɔl ngie: Pɔ́ɔn lé gʉa Yerósalem. 

5Yɛ̌ ngàb mag, peg gíŋ ńcʉ́me mánzsè. Pʉ̀a Kristo metsèm lâ pànzwě lê gubé yɔ́b 
gʉa ńtsege wég. Pega pɔ̌ gʉa tà ńkúu ngʉ̀ŋe ntse té pàa, ńkẅí’te ssé, ésẅíŋte Ssé, 

6ńde’e, peg gwaa kúu tsɛ̀ɛ máamáa kanú’, pɔ́ piŋ nê membʉ̀a mɔ́b. 

7Peg fó Tir ńgʉa tà ńkúu Petolemayis, ńtsyɛ’te mefɛ́ mefɛ́ pie ée wó. Pega pɔ̌ 
ńnéŋe tà’a lyɛ̌’. 

8Njÿó gÿo ńdʉ́a, peg lu ssé, ńgʉa tà ńkúu Sezare, ńgʉa mbʉ̀a Filib gẅie aa Ntsẅì 
nkʉ̀ mbòŋo. Á gwɔ́ tsɔ̌ tà’ nyìŋ ná pʉ̀a sɔɔn mbʉ́a pie mé la tsɔ́’ɔ Yerósalem la. 
Pega pɔ̌ ńnéŋe. 

9Á gẅiin gubé yé púɔ pànzwě lekùa, mbà pɔ́ laa zɔ́’ɔ. Pɔ́ ńnéŋe ńtsẅii nò gie á fóo 
mbwo Ssé, a mbwo lá’. 

10Peg tóo wó, tà ńnéŋe lyɛ̌’ shÿɔ́’ɔ tsɔ́ wɔ́, atsɔ̌ nyìŋ gẅie à ńnéŋe ńtsẅi nkʉ̀ gẅie é 
fóo mbwo Ssé, mé tóŋo yé lê Agabus, á fó Jẅidea ńtó, 

11ńtó pú’u, légyá wég, ńtó ḿbí nkÿo nzsǒ gẅie Pɔl lɔgɔ ńcúu nzsǒ ye, ńdɔg sele 
ńkwɛ́ mekwò mé lâ mbwó mé ńgɔɔn ngie: Anò gie a Zẅìge Ssé tsẅǐ à yɔɔn: Mé ge 
kúu Yerósalem, pà Yuda gwoon ngàŋ nkÿo nzsǒ wɔɔn, ńkwɛ́ɛ yé pá’ɔɔn, ńnáa yé 
mbwo pʉ̀a pie é té pà Yuda wɔ́. 

12Pega mefɛ́ mefɛ́ pie pɔ́ ée Sezare jú’ pú’u, ńcwoŋo sẅíŋte Pɔl ngie à pɔ́ɔn lépʉʉ 
Yerósalem. 



290 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

13Tá Pɔl tsɔ́’ ngie: Pi lɔgɔ lelʉa ńdɔgɔ ḿvege wɔ̀ɔn mélà’a kɔ́. N tyé pá’ɔɔn, mbà 
mèŋ n taŋté mbùm yɔɔn tà ńgwɔ́ gie mé lɔɔn ńkúu Yerósalem, ńkwɛ́ɛ wɔ̀ɔn kwɛ́, 
ńzẅé wɔ̀ɔn zẅé ńtí Ndè wege Yěsô n de lʉ’. 

14Peg fa’ shÿó pá’ peg ge tɔ’ɔ yé kékáŋ, éfó ńtsẅé jʉ’, ńcʉ́’ ńgɔɔn pɔ́ ngie: Á poŋ 
ngie Cʉ̀apʉ̀a gÿo mmó gie à ně ńzáb ngie à ge gÿo. 

15É piŋ ńgwɔ tɔ́g lyɛ̌’ shÿɔ́’ɔ tsɔ́ wɔ́, peg cwoŋte mbùm yeg ḿbʉ nê Yerósalem. 

16Etsɔ́ ntá’ pʉ̀a Kristo pe Sezare gʉa ńtsege wég, ńkúu wó ńdɔgɔ wég ńgʉa mbʉ̀a 
Mnasoŋ. Á gwɔ́ nyìŋ ngwòŋ Shʉ̀pele, mbà à la záb ntʉ́m wé ná Yěsô tà mbà ntyě 
sǎg. Peg gʉa wó pú’u, lélá’a mbʉ̀a yé. 

Pɔl gʉ̌a ńgúɔ Jâg 

17Peg kúu Yerósalem pú’u, mefɛ́ mefɛ́ pú ńkúe wég lê lekág. 

18Njÿó gÿo ńdʉa, pega Pɔl gʉa mbʉ̀a Jâg, ńkúu wó pàkẅé mvfò tsɛ̀ɛ cú’tè pʉ̀a 
Kristo ye Yerósalem pú ńtó yɔ́b. 

19Pɔl tsyɛ’te wɔ́b tà á ku’, á pú ḿbíte menò mie Ssé ka lɔgɔ yé ńgÿo tsetsɛ̀ɛ pʉ̀a pie 
é té pà Yuda wɔ́ éshwóŋó wɔ́b. 

20Pàkẅé mvfò tsɛ̀ɛ cú’tè pʉ̀a Kristo jú’u yɔɔn nò á poŋo wɔ́b tɛ’. Pɔ́ kwé’e lezíŋ Ssé 
ńnáa tÿǒ, ńgɔɔn né Pɔl ngie: Afɛ̌ weg, gyá jú. Pà Yuda ntsá’ tà ńgyɔ́ɔn kéen ńcʉ́’ 
pʉ̀a Kristo, ḿbiŋ ńgwɔ́ kwà’ pàkú’te lepʉ̌ Mǒsê té kʉ́a. 

21Tá’ pɔ́ ké ne ńjú’u mé gɔɔn ná gù ngie: Ɔ̀ ne ńzí’i mbwo pà Yuda pie ée túmo túm 
ngie pɔ́ gwá’ lepʉ̌ Mǒsê. Ngie ɔ̀ ne ńtsẅi ngie tà pɔ́ gíŋe ḿbú’ gubé yɔ́b. Ngie ɔ̀ ne 
ńtɔ’ɔ wɔ́b légíŋ ńgiŋe ná pá’ mà lá’ wege né ńzɛ́te. 

22Pege ée pá’ɔɔn, é gÿo lêkɔ́? Pɔ́ ge gǎ wɔ́ é zsé ngie ɔ̀ tǒ tà ńgwɔ́ jʉ’ɔɔn. 

23Áa yɛ̌, á poŋ ɔ̀ gÿo mmó gie peg ge gɔɔn mbwo gù. Epʉ̀a ée jʉ’ɔɔn lekùa pie pɔ́ ka 
ka’a nò mbwo Ssé. 

24Lɔgɔ wɔ́b ńgʉa, pia pɔ̌ gʉa sɔgɔ pʉ̀ ná pi. Gù zɔ ké ńná yɔ́b nkáb gie pɔ́ gẅiin 
lénáa mǒ, ńzsé ngie pɔ́ ge kwóon twó sɔ́b. Ɔ̀ gÿo pú’u, mbà pʉ̀a metsèm ge gyá 
ngie anò gie mé píte ná gù á té nò wɔ́, é zsé ngie ɔ̀ kě ńkú’te lepʉ̌ Mǒsê kú’te. 

25Á gʉa nà lepʉ̌ ŋwɛ́, mbà peg la ŋwe’e ŋwà’ne ńnáa mbwo pʉ̀a Kristo pie é té pà 
Yuda wɔ́, lélɔg shwóŋó wɔ́b mmó gie peg ka zǎb ngie pɔ́ ne ńgÿo, ńgɔɔn tsoló ngie 
pɔ́ pɔ́ɔn lépfɛ́ pfwɔ́’ɔ mbab gie mé lɔ̌g ńgwá’ messé, ḿbɔ́ɔn lézẅí’ metse, ḿbiŋ 
ḿbɔ́ɔn lépfɛ́ mbab nɔ̀ɔn gẅie mé fomé yé fóme, ńgie pɔ́ pɔ́ɔn lépumo wɔ̌wɔɔ pâ 
pɔ̌ nuŋe nuŋe. 

26Pɔl lêen ńké ńdɔg pʉ̀a pá lekùa ńgʉa. Njÿó lʉ́a, pɔ́ zye légÿo línɔ́ɔn gie mé gÿo 
ńdɔg sɔgɔ pʉ̀, ńgÿo tà ńtsẅé jʉ’, ńgʉa tsɛ̀ɛ jʉ’e Ssé, ńkúu wó ńgɔɔn lyɛ̌’ gie 
lésɔgɔ lɔ̌’ ge lá’ mag. Á lyɛ̌’ó gwɔ́ gie mé ge nuŋe pwɔ́’ é tí twó mâwɔ̌wɔ́ɔ tsetsɛ̀ɛ 
pɔ́b. 

Mé gwǒon Pɔl tsɛ̀ɛ jʉ’e Ssé 

27Elyɛ̌’ sɔɔn mbʉ́a sie mé lɔg sɔgɔ pʉ̀ ná nyìŋ cʉ́’ʉ ńgee pɔ́ nku’ú, etsɔ́ pà Yuda pie 
pɔ́ fóo ná pàga ngwòŋ Azia gyá Pɔl gwɔ́ jʉ’e Ssé, pɔ́ ma’a và’ á tsetsɛ̀ɛ nùɔ lá’, 
ńgwoon Pɔl, 

28ńkwé’e ngyè yɔb tÿǒ ńga’te ngie: Pʉ̀a Israel, pi tó ńkẅéte wég! Nyìŋ wa wɔɔn. À 
ne ńgwá ńgiŋe jʉ’ ntsèm ndùmo ssé tsetsá’ ńkíme pʉ̀a lá’ pégè té pòŋ, éshwóŋó té 
pòŋ ná lepʉ̌ Mǒsê. Tà mbɔɔ ná jʉ’e Ssé yɔɔn. À wɔɔn, mbà à zɔ̌ɔn ńdɔg pʉ̀a pie é té 
pà Yuda wɔ́, ńtó, ńdɔgɔ wɔ́b ńkúu tsɛ̀ɛ jʉ’e Ssé, ńdɔgɔ pú’u, ńnéŋe lɔ̌’ mǒ, 

29ńgɔɔn pú’u, mélà’mie pɔ́ ka gya Pɔl pɔ́ Torofine, mûɔ Efeso gwɔ́ tÿǒsoŋ ne ńgiŋe. 
Pɔ́ ne ńkwaŋa ngie Pɔl lɔgɔ́ yé ńtó ńkúu tsɛ̀ɛ jʉ’e Ssé. 

30Avà’ pú ńjÿó tÿǒsoŋ ntsèm. Alá’ fó meshÿó meshÿó ńnɔ́ɔnte ńkÿo ńtó. Pɔ́ kẅi’i 
ńkú’te Pɔl, éshwoŋo yé ńdɔg fó tsɛ̀ɛ jʉ’e Ssé ńkẅɛ́ tà ńkúu pǐ, mé gwóon ńjÿɔ́’ 
mencwò kɔ̀’. 

31Pà Yuda gwɔ́ pú’u, ne fa’a lézẅé Pɔl. Tá yɔɔn nò fóon ńgwe letuŋó Tándá 
metándá ncù pà Roma. Á jú’ ngie và’ pǔ ńjÿó tÿǒsoŋ Yerósalem, 

32ńgwóon ńcú’te pàlÿɔ́’ ncù pâ mentándá pɔ́b. Pâ pɔ̌ nɔ́ɔnte ńgʉa lê jʉ’ gie àlá’ 
cú’te wó. Alá’ gwɔ́ tà ńgyá pá’ Tándá metándá ncù pâ pàlÿɔ́’ ncù tóo, pɔ́ té gíŋe 
ńcúa Pɔl wɔ́. 

33Á tó ńtsẅi mé gwoon Pɔl ńdɔg metsɛ̂n mémbʉ́a ńkwɛ́ɛ yé, ḿbiŋ ńzɛ́te ngie: 
Nyìŋ wɔɔn aa wɔ̌? À gÿǒ lêkɔ́? 

34Tá’, alá’ ne ńga’te pɔ́ mengyè mengyè. Á pú tè tsɔ́ nò jú’, ńtí shwǒŋ. Á tsẅi ngie 
mé lɔgɔ Pɔl ńgʉa lê mbʉ̀a pàlÿɔ́’ ncù. 

35Mé lɔgɔ Pɔl ńgʉa tà ńcʉ́’ʉ lékúu jʉ’e mesetɔ̂b, alá’ nÿɔgɔ lézẅé yé. Tá pàlÿɔ́’ ncù 
fó ńcʉ́’ ńkaa yé kaa. 

36Á gwaa gwɔ́, alá’ gwɔ́ nzèm ńga’te ńgɔɔn ngie: Mé zẅé yé. 

Pɔl gɔ̌ɔn nò mvfò lá’ 

37Mé gʉa tà ńcʉ́’ʉ léńnéŋe Pɔl á mbʉ̀a pàlÿɔ́’ ncù, á gɔɔn mbwo Tándá metándá 
ncù ngie: Tà à lɔɔn ńgwɔ́ mé zẅíŋ mèŋ n gɔɔn nò? Andÿò ŋwɛ́ tsɔ́’ ngie ɔ̀ fǒon ńzsé 
léshwóŋó Gelekia ka? 

38Ńzsé ngie ɔ̀ lɔgɔ tě ńgwɔ́ nyìŋ Egipto wa gẅie á ka tóo jʉ’ɔɔn, ńnuŋe nzòŋ, ńcú’te 
pʉ̀a ntsá’ lekùa ńdɔg ńcʉ́me nkwòŋo tsẅɛ wa wɔ́ keen? 

39Pɔl tsɔ́’ ngie: Mèŋ, n gee nyìŋ Yuda, mé zyé wɔ̀ɔn tsɛ̀ɛ tÿǒsoŋ Tarso, á nà pàga 
ngwòŋ Silisia. Mèŋ n gee nyìŋ tÿǒsoŋ gie mé ée nzɔ̌ nzɔ̌ ńzsé lezíŋ sé. Tsetsɔ́’, léen 
ńzẅíŋ mèŋ n gɔɔn nò mbwo lá’. 

40Tándá metándá ncù zẅíŋ. Pɔl tyé nà mesetɔ̂b, ńka’a pwó yé ńnáa tÿǒ. Ejʉ’ lêen 
ndáŋa, á lɔgɔ shwóŋè pà Yuda ńgɔɔn né lá’ ngie: 

Megàŋ ntúm 22 

1Mefɛ́ pɔ́ɔn, metá pɔ́ɔn, pi zẅí’te. Mèŋ n gee ḿbíte ncwò wɔ̀ɔn. 

2Pà Yuda jú’ pá’ à ne ńdɔgɔ pɔ́ kwà’ shwóŋè lá’ yɔ́b ńgɔɔn nò, ńkẅi’i ńdáŋte. Pɔl 
gɔɔn ngie: 

3Mèŋ n gee mûɔ Yuda. Mé zyé wɔ̀ɔn tÿǒsoŋ Tarso, á tsɛ̀ɛ pàga ngwòŋ Silisia. Tà 
mbà n da gú’ pɔ́ Yerósalem wɔɔn; tà Gamaliel zɔ̌ gwɔ́ tsítsa wɔɔn. Á la nyɛte ńzí’i 
wɔ̀ɔn lepʉ̌ pàmangʉa njʉ’ pég. Mèŋ n daa nyìŋ, ńgáŋ nnɛ́ nà nò Ssé pɔ́ pá’ pi 
metsèm gÿo lyɛ̌’ɔɔn lɛ. 

4Mèŋ n da gwɔ́ gwɔ̌ tà ńtsɔ́’ɔ kwò pàgiŋe ná mánzsè Yěsô té pòŋ, ńgÿo mé gwoon 
mbàŋa lâ pànzwě ḿma’a ndá tsǎŋ tà mbɔɔ pá’ mé lɔ́ɔn ńgwɔ́ mé tóo wó ńzẅé wɔ́b 
zẅé. 

5Tándá pànuŋe pwɔ́’, mbaa cú’tè pàsá’a lá’ɔɔn, ne ńzsé ngie nò gie mèŋ n gɔɔn áa 
nénʉ́. Pɔ́ zɔ̌ la zɔɔn ńná meŋwà’ne ńdɔg ńtúmo wɔ̀ɔn ngie n gʉa ńnyɛɛ mbwo 
mefɛ́ pégè pà Yuda pie pɔ́ ée tsɛ̀ɛ tÿǒsoŋ Ndamas. Á gwɔ́ ngie n gwoon pʉ̀a Kristo, 
ńdɔgɔ wɔ́b ḿbiŋ nzèm nê Yerósalem. Légwɔ́ gie mé ge gÿo pɔ́ gyá ngɔ́’. 

Pɔl né ńda’te pá’ Cʉ̀apʉ̀a la tóŋo yé nà fà’ 

6Mèŋ, n cʉ́me mánzsè, ńgʉa tà ńcʉ́’ʉ lékúu Ndamas, á gwɔ́ kwà’ tsɛ̀ɛ zsǒ. Atsɔ́ 
mmó lêen fó tÿǒ lepwó, ḿbú ńkyɛ’ɛ wɔ̀ɔn tɛ’. 

7Mèŋ n gwe ssé, ńgwóon ńjú’ ngyè nyìŋ gɔɔn lé mèŋ ngie: Sɔ̂l, Sɔ̂l, ɔ̀ tsɔ́’ɔ kwò yɔ́ɔn 
té pòŋ mélà’a kɔ́? 

8Mèŋ n zɛ́te ngie aa gù wɔ̌ Cʉ̀apʉ̀a? Angàŋ tsɔ́’ ngie: Mèŋ, n gee Yěsô, mûɔ 
Nǎzarɛd. Ɔ̀ tsɔ́’ɔ pá’a pɔ́ kwò yɔ́ɔn té pòŋ. 

9Epʉ̀a pie pega pɔ̌ ke ńgwɔ́ nùɔ gyá pá’ ammó kyɛ̌’ jʉ’ tá’, ńké tè jú’ ngyè nyìŋ 
gẅie à gɔɔn nò lé mèŋ wɔ́. 

10N zɛ́te yé ngie: Cʉ̀apʉ̀a, mèŋ n gÿo lêkɔ́? Cʉ̀apʉ̀a tsɔ́’ɔ mbwo mèŋ ngie: Lu ssé, 
ńgʉa Ndamas. Ɔ̀ ge kúu wó tá mé shwóŋó gú kɔ̀ɔkɔ́ɔ wɔ́ gie á ne ńzɛ́te ngie ɔ̀ gÿo. 

11Mèŋ n da gwaa gwɔ́, mbà mmó pǔ ńkyɛ’ nÿɔ́g mɔ́ɔn tà mèŋ fʉ. Epʉ̀a pie pega pɔ̌ 
é ke ńgwɔ́ nùɔ lêen ńké ńkíbe pwó yɔ́ɔn, ńtsege wɔ̀ɔn tÿǒsoŋ Ndamas. 

12Ńkúu wó, atsɔ̌ nyìŋ gwɔ́ wó. Mé tóŋo yé lê Ananias. Á gwɔ́ nyìŋ ńgÿo mekù’ Ssé 
kwà’ pá’lepʉ̌ ségè ne ńzɛ́te. Pà Yuda pie pɔ́ tsẅé tÿǒsoŋ Ndamas tà ḿmaga wɔ́b pɔ́ 
kíme yé pɔ́ mboŋó. 

13Ananias tó ńgyá wɔ̀ɔn, ńgɔɔn né mèŋ ngie: Afɛ̌ wɔ̀ɔn Sɔ̂l, gíŋe ńzye légyá jʉ’. N 
gwóon ńtyé pɔ́ fʉ̀’ó, menÿɔ́g mɔ́ɔn nyɛ́’ɛ tà mèŋ n cwoŋo ńgyá Ananias 

14Á gíŋe ńgɔɔn ngie: E Ssé pàmagʉa njʉ’ pégè léen ntʉ́ njÿó ńtsɔ́’ɔ gú, á lé lɔgɔ gú 
ńgÿo nyìŋ gẅie à ge zsé mmó gie à la zába légÿo, mbɔɔ légÿo ɔ̀ gyá nyìŋ gẅie aa 
ndʉŋ ndʉŋ gílé yé, mbɔɔ lé jú’ ngyè wɛ̌ nyìŋ. 

15Ɔ̀ zɔɔn ńtyé pɛ́’ɛ̀, ńgẅiin légʉa jʉ’ ntsèm ndùmo ssé tsetsá’, éshwóŋ pʉ̀a nò gie ɔ̀ 
zsé ná yé. Á gie ɔ̀ gyǎ, mbɔɔ gie ɔ̀ jǔ’. 

16Ɔ̀ɔ fʉ̀’ɔɔn ńnyé ńzẅí’te kɔ́. Lu ssé ńtó mé lɔg lezíŋ sé ńnu’u gú ntse, ńdɔg sɔg 
menò tepòŋ mú. 

Pɔl né ḿbíte pá’ mé la túmo yé mbwo pʉ̀a pie é té pà Yuda wɔ́ 

17M bɔ́ɔnte ḿbiŋe Yerósalem, ńgwɔ́ lyɛ̌’ ńgwɔ́ tsɛ̀ɛ jʉ’e Ssé ne sẅíŋte Ssé, Yěsô tó 
ńnyɛ mbùm yé mbwo mèŋ. 

18Mèŋ n gyá yé, á gɔɔn né mèŋ ngie: Sẅɛte fó Yerósalem wɔɔn ńgʉa, mélà’mie pʉ̀a 
pie é tsẅe wó té ge zẅíŋe nò gie ɔ̀ ge shwóŋó wɔ́b é tí wɔ̀ɔn mɔ́. 

19Mèŋ n tsɔ́’ ngie: Cʉ̀apʉ̀a, pɔ́ ne ńzsé mboŋó pá’ mèŋ n dɔ̌ɔn ńgwá ńkʉ́’ʉ 
tsɛ̀ɛ mendá cú’tè pà Yuda ńgwoon pʉ̀a pie pɔ́ záb ntʉ́m ná gú, ńnéŋe wɔ́b ndá 
tsǎŋ, ḿbiŋ ńgÿo mé lɔgɔ mengwɔ̀ɔn ńcúa wɔ́b. 

20Mé la gwaa pfɛte metse Etien gẅie à la ne shwóŋó pʉ̀a nò gie à zsé ná gú, n gwɔ́ 
yɔ́ɔn ssé. Pega pʉ̀a pie pɔ́ la zẅé yé laa tà’ ncwò; tà pɔ́ gwɔ témte yé lê metóon 
ézẅé, mèŋ n ne ḿbyɛ́bɛ menzsǒ mɔ́b. 

21Cʉ̀apʉ̀a lêen ńké ńgɔɔn né mèŋ ngie: Lwo, mèŋ n túmo gú pá’ɔɔn ngʉ̀a shʉ̀shʉ̀a, 
á tsetsɛ̀ɛ pʉ̀a ntí ntí pie é té pà Yuda wɔ́. 

Pɔl gɔ̌ɔn ngie yé aa mûɔ lá’ pà Roma 

22Pà Yuda pie pɔ́ la zẅí’te nò gie Pɔl ne ńgɔɔn, tà ńjú’ á gɔɔn pá’ à gɔ̌ɔn lɔɔn, la lêen 
ńkwé’e ngyè yɔ́b, ńnáa tÿǒ ńgɔɔn ngie: Mé véle shÿó ntí nyìŋ wɛ̂ ndùmo ssé 
tsetsá’. À tè gẅie à lɔɔn ńgwɔ́ mé nyé yé á gíŋe ńgwɔ́ wó wɔ́, 

23ńgÿo pɛ́’ɛ̀, ńne ńdíte ngwòŋ, ńne ńcʉ’te menzsǒ mɔ́b, ńŋwaa pfepfɔ́b ḿma’a tÿǒ. 

24Tándá metándá ncù pà Roma, lêen ńké ńtsẅi ngie pàlÿɔ́’ ncù lɔgɔ yé ḿbiŋe 
mbʉ̀a pɔ́b, ńdɔg ngwɔ̀ɔn ńnyɛte ńcúa yé, ńtsóte yé à gɔɔn mmó gie alá’ kwʉŋe yé 
mǒ. 

25Mé zye lékwɛ́ɛ Pɔl pá’ mé gee ńcúa yé. Á gɔɔn mbwo tándá ncù gẅie aa jʉ’ó 
ngie: Mé ge líe líe pi cúa mûɔ lá’ pà Roma té mé zɔɔn fó ńŋaga yé wɔ? À wɔ̌ tsẅi 
pú’u? 

26Á jú’ ḿvege, ńkÿote ńgʉa ńgyá tándá wɔ́b, ńgɔɔn né yé ngie: Ɔ̀ ge gÿo lêkɔ́? 
Ambàŋa wa aa mûɔ lá’ pà Roma. 

27Tándá wɔ́b jú’ yé, ńtó tà ńkúu lejʉ́ŋ Pɔl, ńzɛ́te ngie: Shwóŋo wɔ̀ɔn, mé gɔ̌ɔn ngie 
ɔ́ɔ mûɔ lá’ pà Roma lá? Pɔl tsɔ́’ ngie: Oon. 

28Tándá metándá ncù gɔɔn né yé ngie: Mèŋ, mé la lá’ ńgwɔ zẅíŋ ngie mèŋ n cʉ’ʉ́ 
mûɔ lá’ pà Roma, ńcʉŋ nkáb mǒ tà e tè kɔ́g. Tá Pɔl tsɔ́’ yé mbwo yé ngie: Ɛɛ! Á gʉa 
ná mèŋ, mbà mé la zyé wɔ̀ɔn n gwɔ́ pɔ́ mûɔ lá’ pàRoma. 

29Epʉ̀a pie pɔ́ kě ńtyé lécúa Pɔl, á lélɔg ńgÿo á gɔɔn nò, fó lejʉ́ŋ yé ńkÿo. Tándá 
metándá ncù zsé ngie à ně fʉa légÿo mé kwɛ́ɛ mûɔ lá’ pà Roma lê metsɛ̂n, ńtyé 
ńcʉ́’ʉ ḿbɔ́gɔ pɔ̌g. 

Pɔl tyé mvfò pàŋag ntsaŋ pà Yuda 

30Njÿó gÿo ńdʉ́a, Tándá metándá ncù fa’a lékwa’ ńnyɛte ńzsé mmó gie pà Yuda ka 
gwaa sẅiŋe Pɔl, ésẅiŋe ńtí yɛ̌, ńtsẅi mé kyɛ́’ metsɛ̂n ná yé, ńgíŋe ńtsẅi mé tóŋ 
mentándá pànuŋe pwɔ́’ lâ petsɔ́ pàŋag ntsaŋ pà Yuda, ńdeen ńké ńgÿo mé lɔgɔ Pɔl 
ńcwóŋ ńtó ńtÿɔ́gɔ yé mvfò pɔ́b. 

Megàŋ ntúm 23 

1Pɔl nyɛte ńtÿɔ́g menÿɔ́g mé ná pàŋag ntsaŋ ńgɔɔn ngie: Mefɛ́ pɔ́ɔn, mèŋ n gee 
ńzɔ́gɔ ńgwɔ́ pɔ́ mvfò Ssé tà ńkú lyɛ̌’ɔɔn. Atsɔ́ mmó té tsɛ̀ɛ ntʉ́m mèŋ ne ńgege 
wɔ̀ɔn mɔ́, 

2ńgɔɔn pú’u, Ananias, tándá pànuŋe pwɔ́’ tsẅii mbwo pʉ̀a pie ée lejʉ́ŋ Pɔl ngie pɔ́ 
cúa yé ncwò yé. 

3Pɔl lêen ńké ńgɔɔn né yé ngie: E Ssé ge cúa pɔ́ gú mè ngàŋ mepàb. Ɔ̀ wɛ̂ ńnéŋe 
ssé ne ńdɔgɔlepʉ̌ ńŋaga wɔ̀ɔn. Ɔ̀ pǐŋ ńtsẅi ngie mé cúa wɔ̀ɔn. Á ké tè mmó 
gie lepʉ̌ ne ńzɛ́te wɔ́. 

4Epʉ̀a pie pɔ́ tyé lejʉ́ŋ Pɔl gɔɔn né yé ngie: Ɔ̀ zoonte tándá pànuŋe pwɔ́’ gẅie Ssé 
la záb la? 

5Pɔl tsɔ́’ ngie: Mefɛ́ pɔ́ɔn, mèŋ n zɔ̌ɔn kaa zsé ngie wɛ̂ aa tándá pànuŋe pwɔ́’ wɔ́. 
Ŋwà’ne Ssé zɔɔn ńgɔɔn ngie tè lá’ shwóŋe té pòŋ ná fùɔ lá’ gẅi. 

6Pɔl ne ńzsé ngie áa tsetsɛ̀ɛ pʉ̀a pie pɔ́ né ńŋaga ntsaŋ yé, petsɔ́ pʉ̀a gwɔ́ 
pà sadukay, petsɔ́ gwɔ́ pà farisay, ńdeen ńké ńtyé mvfò pɔ́b ńdɔg ngyè tetʉ̀ ńgɔɔn 
ngie: Mefɛ́ pɔ́ɔn, mèŋ n gee nyìŋ farisay. Mbà tá wɔ̀ɔn laa nyìŋfarisay. Mèŋ n ne 
ḿbyɛ́bɛ lyɛ̌’ gie mepfó ge lá’ zíme nà legwé. Mé ée jʉ’ɔɔn ńŋaga wɔ̀ɔn pá’ɔɔn ńtí 
pɔ́ yɛ̌ nò. 

7Pɔl ka’a twó ńnyé té cʉ́me. Pà farisay lâ pà sadukay zye lézoŋ. Acú’tè gab nzsè 
pʉ́a. 

8Á zɔɔn ńgwaa gwɔ́, pà farisay gɔɔn ngie mepfó ge lá’ zím, ńgie mecÿɔ́’ Ssé 
mbɔɔ messé tepòŋ ée wɔ́, tá ńgʉa ná pà sadukay pɔ́ té zẅíŋ yɔ́b pú’u wɔ́. 

9Pʉ̀a metsèm zye léshwóŋó shwǒŋ. Petsɔ́ pà kyágte lepʉ̌ Mǒsê nà nùɔ pà farisay 
lu ssé ńgɔɔn nê metʉ̀ ngie: Peg kaa gyá nò tepòŋ gie nyìŋ wɛ̂ gÿǒ wɔ́. Ndyɛ̀’ tsɔ́, 
mbà tsɔ̌ Zẅìge kà pɔ́ tsɔ̌ cÿɔ́’ Ssé wɔ́ zɔ gɔ̌ɔn nò mbwo yé. 

10Mé pú ńga’a lézoŋ. Tándá metándá ncù pà Roma gyá ḿbɔ́g, ńgie pɔ́ ge tsyete Pɔl 
mekèm mekèm, ńdeen ńké ńtsẅi né pàlÿɔ́’ ncù ngie pɔ́ lwo sẅɛ́’, ńgÿo mé lɔgɔ Pɔl 
fó jʉ’ gie mé sá’a ntsaŋ wó ńkẅɛ, ńgie pɔ́ lɔgɔ yé ńgʉa lê mbʉ̀a pɔ́b. 

11Á gÿo ńgwɔ́ letsẅɛ́’, Cʉ̀apʉ̀a tó ńgɔɔn né Pɔl ngie: Kag pɔ́ tʉ̀. Ɔ̀ ka gɔɔn nyìŋ gẅie 
mèŋ n gee wɛ̌ Yerósalem wɔɔn. Á gíŋe ne ńzɛ́te ngie ɔ̀ gìŋ ńgɔɔn nyìŋ gẅie mèŋ n 
gee wɛ̌ á tÿǒsoŋoRoma. 

Pà Yuda ne fa’a lézẅé Pɔl 

12Njÿó gÿo ńdʉ́a, etsɔ́ pà Yuda tÿɔ́g ntsèm, ńtyé mvfò Ssé ńkʉa ngie: Pɔ́ té jÿó 
mmó wɔ́, é ké le ntse nú. Tà lá’ zẅé Pɔl! 

13Pʉ̀a pie é la kʉa pá’ɔɔn la tɔ́g pʉ̀a móm lekùa. 

14Pɔ́ gʉa ńgyá metándá pànuŋe pwɔ́’ pâ mekěm ńgɔɔn né pɔ́b ngie: Peg ně ńtyé 
mvfò Ssé ńkʉa ngie peg tě ge jÿó mmó té gwɔ́ gie peg zẅě Pɔl wɔ́. 

15Áa nà fʉ̀’ɔɔn pá’ɔɔn ne ńzɛ́te ngie; pia petsɔ́ pàŋag ntsaŋ túm mé gʉa mbʉ̀a 
Tándá metándá ncù, ńzɛ́te yé ngie à gÿo mé lɔgɔ Pɔl ńtóo mvfò pi, ńgie mé tó 
shwóŋó yé ngie pi ne fa’a lényɛte ńdíe nò ná ntsaŋ nyìŋ ŋwɛ́ kwà’ mboŋó, ńgʉa ná 
peg, mbà peg tyé lézẅé yé tà á le tó tà ńkúu jʉ’ɔɔn wɔ́. 

16Pɔ́ gwaa gɔɔn pú’u, tsɔ̌ mûɔ mbàŋa, ńgwɔ́ míŋ fɛ́ Pɔl we manzwě, ne ńjú’u pá’ pɔ́ 
lʉ̌’ lejÿɔ’, ńdu ssé ńgʉa mbʉ̀a pàlÿɔ́’ ncù, ńkúu ndá ńtʉ́ njÿó shwóŋó Pɔl. 

17Pɔl tóŋo tsɔ̌ tà’ tándá ncù, ńgɔɔn né yé ngie: Lɔgɔ mûɔ shùm wɔɔn, ńgʉa ńtsege 
yé mbʉ̀a tándá gẅì. À gẅiin nò gie à gee shwǒŋ yé. 

18Á lɔgɔ yé ńgʉa ńtsege mbʉ̀a tándá wɔ́b, ńgɔɔn ngie: Pɔl, ngàŋa tsǎŋ, à toŋó 
wɔ̀ɔn, ńcʉ́me ngie mèŋ n dɔgɔ wɔɔn mûɔ shùm ńtó, ńtsege yé mbwo gù, ńgie à 
gẅiin nò gie à gee shwǒŋ gù. 

19Tándá metándá ncù kíbe pwó mûɔ shùm pɔ́ yé gʉa nzèm. Á zɛ́te yé ngie: Ɔ̀ 
gẅiin kɔ́ gie ɔ̀ gee shwǒŋ mèŋ? 

20Á tsɔ́’ ngie: Pà Yuda é kwɛ̌ ngie, njÿó ge lʉ́a, pɔ́ tó ńzɛ́te gú ngie ɔ̀ gÿo mé lɔgɔ Pɔl 
ńtóo mvfò pàsá’ ntsaŋ, é lɔg pú’u, epaba gú ngie pɔ́ fa’a lényɛte ńdíe nò ńnáa nà ye 
ntsaŋ kwà’ mboŋó. 

21Tá’ pɔ́ lɔɔn ńtó ńgɔɔn ɔ̀ pɔ́ɔn lézẅíŋ, mélà’mie pʉ̀a tà ńtɔ́g móm lekùa ge lʉ’ 
lejÿɔ’ lélɔg ńgwoon Pɔl. Pɔ́ ně ńgɔɔn tà ńkʉa ngie, pɔ́ lɔɔn nyé té zẅé Pɔl, pɔ́ le 
mmó zẅí’, é ké le ntse nú. Pɔ́ ée nà fʉ̀’ɔɔn, mbà pɔ́ nyɛté mbùm yɔ́b ne ńzẅí’te pɔ́ 
ngie ɔ̀ zẅíŋ. 

22Tándá metándá ncù jú’ pú’u, ńgɔɔn né mûɔ shùm ngie: Tè gíŋe shwóŋó tsɔ̌ nyìŋ 
ndyɛ̀’ɛ nò gie ɔ̀ lu ssé léshwóŋó wɔ̀ɔn mɛ, ńdeen ńké ńtsẅi á gʉa. 

Mé tumó Pɔl ńnáa mbwo Ngúmnɔ́ɔn Felése 

23MÀbiŋ ńgʉa nà metándá ncù pé, ńtsɔ́’ pe mépʉ́a, ńtsẅi né pɔ́b ngie pɔ́ nyɛte 
pàlÿɔ́’ ncù nkÿo pʉ́a, ńgÿo pàkwɔ́’ melÿoon móm sɔɔn mbʉ́a, lê pàgẅiin mekwoŋ 
nkÿo pʉ́a. Pɔ́ tyé pá’ nèm lepfwɔ’ɔ́ letsẅɛ́’ ge lêen gwaa ku’ pɔ́ lu ssé ńgʉa nê 
Sezare. 

24Pi gíŋe ńnyɛte metsɔ́ melÿoon pie Pɔl ge kwɔ́’ɔ ndùmó é lɔg giŋ, ḿbiŋ ńgʉa 
ńtsege yé mvfò ngúmnɔ́ɔn Felese tà nkǐb le yé kʉa. 

25Á gɔɔn pú’u, ńŋwe’e ŋwà’ne ńnáa mbwo ngúmnɔ́ɔn Felese, ńgɔɔn tsoló ngie: 

26Àa mèŋ Kɔlɔde Lisias. Mèŋ n ŋwe’e yɔɔn ŋwà’ne ńnáa mbwo gù ngúmnɔ́ɔn 
Felese. Màkwáŋ weg, n tsyɛ’té. 

27Áa pá’ɔɔn, mbà pà Yuda ka gwoon nyìŋ gẅie mèŋ n túmo yé ńnáa mbwo gù lɛ, 
ńne fa’a lézẅé yé. Mèŋ n jú’ mé gɔɔn ngie aa mûɔ lá’ pà Roma, n deen ńké ńdɔg 
pàlÿɔ́’ ncù pɔ́ɔn ńtó ńkẅé yé mbwo pɔ́b. 

28Mèŋ m biŋ ne fa’a lécÿó nnɛ́ ńzsé mmó gie pɔ́ kẅé mbwo yé, ńdɔgɔ yé ńgʉa 
mvfò pàŋag ntsaŋ pɔ́b. 

29Tá ńdeen ńké ńgyá ngie pɔ́ sẅiŋe yé pɔ́ nà tsɔ́ mejʉ’ nà mbʉ̌ mɔ́b mie pâ pɔ̌ té 
shwóŋe ńjú’e mǒ wɔ́. Mèŋ m biŋ ńké té gyá tsɔ́ mmó gie ńgwɔ́ mé cʉa mmó ńzẅé 
yé kà ńnéŋe yé pɔ́ tsǎŋ wɔ́. 

30Mé tǒ shwóŋó wɔ̀ɔn ngie pà Yuda ne fa’a lézẅé nyìŋ ŋwɛ́. Áa mmó gie á gÿǒ, n 
gwǒon ńtúmo yé ńnáa mbwo gù té láte. N zɛté mbwo pʉ̀a pie pɔ́ sẅiŋé yé ngie pɔ́ 
gʉa sẅiŋ ntsaŋ pɔ́ kwà’ mbwo gù. [Mèŋ n cʉmé ŋwà’ne jʉ’ɔɔn, à cʉ́’ʉ wɔ́gɔ́] 

31Pàlÿɔ́’ ncù gÿo mmó gie tándá wɔ́b tsẅǐ né pɔ́b, ńdá’a lá’ ńdɔgɔ Pɔl ńgʉa tà ńkúu 
Antipatelis. 

32Njÿó gÿo ńdʉ́a, petsɔ́ pàlÿɔ́’ ncù nyé Pɔl mbwo pʉ̀a pie é gẅiin melÿoon. Pɔ́ gwɔ́ 
lɔgɔ yé gʉa, pɔ́ piŋ nzèm lê membʉ̀a mɔ́b. 

33Pàkwɔ́’ melÿoon lɔgɔ yé ńgʉa tà ńkúu Sezare, ńnáa ŋwà’ne mbwo ngúmnɔ́ɔn, 
ńgíŋe nyé Pɔl mbwo yé. 

34Ngúmnɔ́ɔn tóŋo ŋwà’ne, ńzɛ́te Pɔl ngie: Ɔ̀ fóo nà yɛ̌ pàga ngwòŋ? Pɔl tsɔ́’ ngie: 
Mèŋ fóo ná pàga ngwòŋ Silisia. 

35Ngúmnɔ́ɔn gɔɔn mbwo yé ngie: Mèŋ n ge zẅí’te tà pʉ̀a pie pɔ́ sẅiŋé gù tó tá 
mèŋ n zɛ́te gú nò, ńgɔɔn pú’u, ńtsẅi ngie mé gʉa ńde’e Pɔl á nɔ’ fùɔ Herôd. 

Megàŋ ntúm 24 

Tertulus ne sẅiŋe Pɔl mvfò ngúmnɔ́ɔn Felese 

1É tɔ́g lyɛ̌’ tʉ̀a, Ananias, tándá pànuŋe pwɔ́’, cwóŋ nê Sezare. Pâ tsɔ́ mekěm lá’, 
ńgÿo Tertulus, á gwɔ́ ntàg nzèm wɔ́b jʉ’e ntsaŋ. Pɔ́ tóo wó ésẅiŋe Pɔl mvfò 
ngúmnɔ́ɔn Felese. 

2Mé gÿo Pɔl tó, Tertulus zye légɔɔn nò twó yé ngie: ANdè, peg ee lá’ɔɔn fʉ̀’ɔɔn 
ńgwaa ńnéŋe kwà’ tsɛ̀ɛ mbʉ́lè, ńzẅɛ́’ɛ gú nà menò mie ɔ̀ ka lɔgɔ zsè nò jú ńzáb 
ngie mé kúbe tsɛ̀ɛ lá’a yég. 

3Peg ne ńgwaa jÿó pì mɛ̌ menò, á jʉ’ ntsèm, éfʉ̀’ ntsèm ḿbú ne sie gú tà ńgɔɔn 
shwóŋó nò. 

4Tá’, n te ne ńkwoŋo létyé mvfò Ndè séen ńtseŋe nà shwóŋè tseŋe wɔ́. Á cʉa pú’u, 
tá mèŋ n ne sẅíŋte ngie Ndè lɔgɔ pòŋo ntʉ́m ńzẅí’te nò gie mèŋ n ge ná’a píte 
shwóŋó yé. 

5Peg ka gyǎ nyìŋ wɔɔn á gwɔ́ nyìŋ gẅie à lɔɔn ńgwɔ́ mé pɔ́gɔ yé tɛ’. À ne ḿma’a 
tág tsetsɛ̀ɛ pà Yuda metsèm, á jʉ’ ntsèm ndùmo ssé tsetsá’. Àa pɛ́’ɛ̀ ńgwɔ́ tándá 
tsɔ́ pàfag nnɛ́ pie mé tóŋo lê pà Nazaréen. 

6Á ka zɔɔn ńcʉ́’ʉ mejʉ’ à zába tsɔ́ nò. À kɔ̌ɔn ge ńnéŋe lɔ̌’ nà jʉ’e Ssé tá peg lêen 
ńké ńgwoon yé. [Peg ka ne fá’a lélɔg kwà’ lepʉ̌ lá’ seg ńŋaga yé. 

7Tá Lisias, tándá metándá ncù tó ńdɔg metʉ̀ sa’a yé mbwo peg, 

8ḿbiŋ ńtsẅi ngie pʉ̀a pie é sẅiŋe yé pɔ́ lɔg ntsaŋ ńtó pɔ́ mvfò gú]. Zɛ́te nyìŋ wɛ 
nò, tà ɔ̀ lɔɔn séen tè gyá ngie menò mie peg sẅiŋe yé mǒ ée jʉ’ó ńgwɔ́ nénʉ́ wɔ́. 

9Á gɔɔn pá’ɔɔn Pà Yuda tóonte nò yé ngie: Oon à shwóŋó nò. 

Pɔl ne ḿbíte ncwò wé mvfò ngúmnɔ́ɔn Felese 

10Ngúmnɔ́ɔn Felese lɔgɔ tsɔ́ liŋé ńtsẅi ngie Pɔl gɔɔn nò. Pɔl gɔɔn ngie: Ée fʉ̀’ɔɔn 
ńgwɔ́ mengù’ tà ńgyɔ́ɔn pá’ ɔ̀ ne sá’a lá’ yɔɔn. Á cʉa pú’u, tá ńgwɔ́ gie mèŋ n dɔɔn 
ńtyé mvfò gù ne ńgee ńzoŋo twó yɔ́ɔn, n de pɔ́g. 

11Anò gie n gee ngɔ̌ɔn, ɔ̀ ku’u léfa’ jú lê twó mbùm ɔ̀ ńgyá kà aa nénʉ́ wɔ́, ée 
lyɛ̌’ɔɔn pá’ɔɔn ńdɔgɔ ńgwɔ́ ndà’ lyɛ̌’ ntsɔ̀b pʉ́a nê legém pá’ mèŋ n ka gʉa 
Yerósalem légu’te Ssé. 

12Mèŋ n ka tè kúu wó mé gyá peg tsɔ̌ nyìŋ tyé ne ńzoŋo tsɔ́ nò wɔ́. Mé ké tè gyá n 
ne sẅite lá’ gwɔ́, kà pɔ́ tsɛ̀ɛ jʉ’e Ssé wɔ́, kà pɔ́ tsɛ̀ɛ mendá cú’tè pà Yuda wɔ́, kà pɔ́ 
tsɛ̀ɛ tÿǒsoŋ wó wɔ́. 

13Menò mɛ mie pʉ̀a tÿɔ́gɔ twó mèŋ lɛ, mé lɔɔn ngie megàŋ píte pɔ́ le zsé lépíte wɔ́. 

14Tá’, anò gie n ge tyé mvfò gù, éshʉ̀ashʉ̀a zẅíŋ á gwɔ́ ngie: Mèŋ fa’a mbwo Ssé 
pàmangʉa njʉ’ pega pɔ̌. N ne ńgiŋe pɔ́ ná mánzsè gẅie pɔ́ lʉ’ʉ ngie aa we pʉ̀a pie 
pɔ́ fǎg nnɛ́, tà mbɔɔ pá’ mèŋ n ne ńzẅíŋe kɔ̀ɔkɔ́ɔ gie mé la ŋwe’e tsɛ̀ɛ ŋwà’ne lepʉ̌ 
Mǒsê mbɔɔ tsɛ̀ɛ meŋwà’ne pà ntsẅì nkʉ̀ Ssé. 

15Á cʉa pú’u, atsɔ́ mmó gwɔ́ wó gie mèŋ n ne ńzẅí’te. Tà mbɔɔ pʉ̀a pie pɔ́ sẅiŋé 
wɔ̀ɔn mɛ gíŋe ne ńzẅí’te yɔ́b pɔ́ yɛ̌. Á gwɔ́ ngie e Ssé ge lá’ zím mepfó, é zím pʉ̀a 
pie pɔ́ la gÿo pá’ à ne ńkwoŋo, tà mbɔɔ pʉ̀a pie é la tè gÿo pú’u wɔ́. 

16Áa mmó gie á gÿo tá mèŋ n ne ńkaga tʉ̀ légiŋ ndʉŋ ndʉŋ á mvfò Ssé, mbɔɔ mvfò 
pʉ̀a mesoŋ. 

17N ka ńnéŋe túm tɛ’. N kaa pá’ɔɔn, mbà mèŋ m biŋé Yerósalem pɔ́ léná nkáb ńdɔg 
ńkẅéte lá’a yég, mbɔɔ lénáa mmó lélɔg ńgu’te Ssé. 

18N ka léen ńké ńgwɔ́ tsɛ̀ɛ jʉ’e Ssé, tá pɔ́ tóo wó ńgyá wɔ̀ɔn, ńgwaa wɔ́, mbà mèŋ n 
kě fóo légÿo mmó gie mèŋ n dɔgɔ sɔgɔ pʉ̀ ná mèŋ. Alá’ ka tè wó wɔ́. Atsɔ́ tág piŋ 
ńké tè kẅɛ. 

19Á ka gwaa gwɔ́ etsɔ́ ntá’ pà Yuda pie pɔ́ fóo ná pàga ngwòŋ Azia gwɔ́ yɔ́b jʉ’ó. Tà 
á kaa pé’è ńgwɔ́ gie mèŋ n ka fʉa tsɔ́ nò, mbà pɛ̌ pʉ̀a ŋwɛ́ zɔ kɔ’ɔ́ gwɔ́ jʉ’ɔɔn 
lésẅiŋe wɔ̀ɔn mbwo gù. 

20Kà à lɔɔn ńgwɔ́ pʉ̀a pɔɔn pie ée jʉ’ɔɔn lɔɔn, gɔɔn mmó gie mé ka lɔgɔ wɔ̀ɔn ńgʉa 
mvfò pàsá’a lá’ pà Yuda pé’è, pàsá’a lá’ ŋwɛ́ gyá ngie mèŋ fʉ̌a wɔ́? 

21Tà’a nò aa wó ńgwɔ́ gẅie n da tyé mvfò pɔ́b, ńkwé’e ngyè yɔɔn tÿǒ ńgɔɔn á gwɔ́ 
pá’ n da gɔɔn ngie, mé lɔ́ɔn sẅiŋe wɔ̀ɔn mvfò pɔ́b lyɛ̌’ó ńtí nue mèŋ n zẅǐŋ ngie e 
Ssé ge lá’ zím mepfó. 

22Pá’ á la gwaa gwɔ́ Felese cwoŋo ne ńzsé nò ná mánzsè Yěsô la, á tsɔ́’ɔ lyɛ’ɛ́ 
ntsaŋ, ńgɔɔn né pà Yuda ngie: Lisias, tándá metándá ncù ge taa tó tá mèŋ n ŋag 
ntsaŋ gi, 

23ńgɔɔn pú’u, ḿbiŋ ńtsẅii mbwo tándá ncù ngie à lɔ́gɔ Pɔl ńgʉa ńde’e yé ndá tsǎŋ. 
Tè ke ńkwɛ́ɛ yé. Tè ke ńtɔ’ meshǔ pé létó ńkẅéte yé. 

Pɔl aa ndá tsǎŋ 

24É cʉa lyɛ̌’ shÿɔ́’ɔ tsɔ́ wɔ́, angúmnɔ́ɔn Felese pɔ́ zwě we Ndelẅisile gẅie aa mûɔ 
Yuda tó. Ngúmnɔ́ɔn tsẅi mé gʉa fa’a Pɔl né yé. Pá’ à ge zẅí’te nò gie Pɔl ge 
shwóŋó yé nà lézáb ntʉ́m ná Yěsô Kristo. 

25Pɔl tó tà ńzye lékyagte ntí gie nyìŋ lɔɔn ńdɔg ńnéŋe, mbà ngàŋ ge gwɔ́ nyìŋ gẅie 
à gÿo mmó gie á poŋo mbwo Ssé, ńne ńkyagte mbɔɔ pá’ à lɔɔn ńgwɔ́ nyìŋ kú’te 
mbùm ye pú’u, ńne ńkyagte shwóŋó yé ngie Ssé ge gÿo ŋag pʉ̀a metsèm. 
Ngúmnɔ́ɔn Felese jú’ pú’u, ńcʉ́’ʉ ńcÿɔ’ɔ cÿɔ’, ńgɔɔn né Pɔl ngie: Á nà fʉ̀’ɔɔn, fó 
lejʉ́ŋ mèŋ ńgʉa. Afʉ̀’ gÿo ńgíŋe ńku’, tá mèŋ n gíŋe ńtsẅi mé tóŋo gú ńné mèŋ. 

26Á gwaa gwɔ́ pú’u, ngúmnɔ́ɔn Felese gíŋe ne ńtsɔɔn ngie Pɔl ná nkáb lé yé. Áa 
mmó gie á gÿo á ńnéŋe ńgwá ńtsẅii mé gÿo Pɔl tóo pɔ́ yé shwóŋó, 

27ńgwá ńgÿo pɔ́ pú’u, tà é gwaa gwɔ́ ngù’ pʉ́a, mé lɔgɔ ngúmnɔ́ɔn Porsius Festus 
ńkúbe Felese. Pá’ Felese la ne ńkwoŋo légÿo mmó gie á ge poŋ pà Yuda la, à nyé 
Pɔl pɔ́ ndá tsǎŋ. 

Megàŋ ntúm 25 

Mé ne ńŋaga Pɔl mvfò ngúmnɔ́ɔn Festus 

1Mé la ńnéŋe Festus lésá’a yɛ̌ pàga ngwòŋ é cʉa lyɛ̌’ tá, à fó tÿǒsoŋo Sezare ḿbʉ 
ńgʉa Yerósalem, 

2ńkúu wó, metándá pànuŋe pwɔ́’, pâ mekěm pà Yuda tó sẅiŋe Pɔl mvfò yé, ḿbú 
ńkute nò mǒ tɛ’, 

3ésẅíŋte yé ngie: Tsetsɔ́’ gÿo, Pɔl tó tà ńkúu Yerósalem, ńgɔɔn pú’u, ne fa’a lénuŋe 
nzòŋ gie e ge zá’a Pɔl mánzsè zẅé yé. 

4Festus jú’, ńtsɔ́’ɔ mbwo pɔ́b ngie: Pɔl aa ndá tsǎŋ Sezare. Kwà’ mèŋ yɔ́ɔn n zɔɔn 
tě ge ńnéŋe jʉ’ɔɔn tɛ’ wɔ́. 

5Mekěme lá’ pi zɔ̌ lɔɔn ńgwɔ́ pɔ́ tó pegá pɔ̌ gʉa tà ńkúu Szare, ńgwɔ́ gie nyìŋ ŋwɛ́, 
à ka gÿo nò tepòŋ, pɔ́ sẅiŋ ntsaŋ. 

6Festus gÿo pú’u, ńnéŋe tsetsɛ̀ɛ pɔ́b Yerósalem mmó lyɛ̌’ lefɔ̌ɔn kà lyɛ̌’ legém tsɔ́ 
wɔ́, ńdeen ńké ḿbiŋ nzèm lê Sezare. Njÿó gÿo ńdʉ́a, á ńnéŋe ssé léŋag ntsaŋ, 
ńtsẅi ngie mé gÿo Pɔl tó. 

7Pɔl tó. Pà Yuda pie pɔ́ fǒ Yerósalem ńcwóŋ ńtó, tÿɔ́’ɔ yé ńnéŋe sòŋ, ńtÿɔ́g menò 
mie é tʉ tʉ twó yé tà é gyɔ́ɔn gyɔ̌ɔn. Nyìŋ wɔb gẅie à ge ké píte tà metwó kẅɛ ké 
tè wó wɔ. 

8Pɔl zoon nnɛ́ ńgɔɔn ngie: N kaa nò tepòŋ gÿo. N kaa lepʉ̌ pà Yuda fʉa. N kaa 
shwóŋó té pòŋ ná jʉ’ʉ Ssé wɔ́, ńké tè shwóŋó té pòŋ ná Kása pà Roma wɔ́. 

9Festus piŋ ne fa’a légÿo pá’ nò ge poŋ pà Yuda, ńzɛ́te Pɔl ngie: Tà à lɔɔn ńgwɔ́ ɔ̀ 
zẅíŋ ḿbiŋe Yerósalem ńzsé ngie mèŋ n ge ŋag jù ntsaŋ? 

10Pɔl tsɔ́’ɔ mbwo yé ngie: Mèŋ n tyě pá’ɔɔn jʉ’ʉ ntsaŋ ye Kása. Mé ge ŋag yɔɔn 
ntsaŋ pɔ́ jʉ’ɔɔn ŋwɛ́. N kaa tsɔ́ nò mbwo pà Yuda fʉa. Ɔ̀ cwoŋó ne ńzsé. 

11Á kɔ’ɔ́ pé’è ńgwɔ́ gie mèŋ fʉ̌a tsɔ́ nò, tà á ne ńzɛ́te ngie mé zẅé wɔ̀ɔn zẅé, mbà 
mèŋ n te ne ńdʉ’ʉ lékwé wɔ́. Pá’ tsɔ́ nò nénʉ́ té nà nò gie pɔ́ zába twó mèŋ lɛ wɔ́ 
la, tsɔ̌ nyìŋ tè gẅiin pá’ à lɔɔn ńgwɔ́ á tsege wɔ̀ɔn ńnáa mbwo pɔ́b wɔ́. Mèŋ n ne 
ńzɛ́te ngie, mé zɔɔn ńcʉ́’ ńŋag yɔɔn ntsaŋ pɔ́ mvfò Kása. 

12Festus pâ pʉ̀a pé pie pɔ́ náa yé ntÿɔgɔ́ tuu nò mǒ. Á lêen ńké ńgɔɔn né Pɔl ngie, 
pá’ ɔ̀ zɛté ngie Kása zɔ ge ŋag jù ntsaŋ la, ɔ̀ ge ké gʉa mvfò yé. 

Pɔl aa mvfò fùɔ Agrippa 

13É cʉa lyɛ̌’ shÿɔ́’ɔ tsɔ́ wɔ́, afùɔ Agrippa pɔ́ fɛ́ we we manzwě gẅie mé tóŋo yé lê 
Mbelenis, tóo Sezare, létsyɛ’te Festus. 

14Pâ pɔ̌ ná’a ńzye ńnéŋe, Festus píte nò ntsaŋ Pɔl éshwóŋó fùɔ Agrippa, ńgɔɔn 
ngie: Atsɔ̌ nyìŋ aa jʉ’ɔɔn, mbà ngúmnɔ́ɔn Felese ka gwɔ́ gʉa à gwɔ́ ndá tsǎŋ. 

15Mèŋ n ka gʉa Yerósalem, ńkúu wó, mentándá pànuŋe pwɔ́’ pâ pàsá’a lá’ pà Yuda 
sẅiŋe yé mbwo mèŋ, ńgie mèŋ n záb ngie à gwě ntsaŋ. 

16Tá mèŋ n tsɔ́’ɔ mbwo pɔ́b ngie: Peg pʉ̀aRoma, peg tè gẅiin mà lézá’ ntsaŋ ná yɛ̂ 
ntí wɔ́. Á zɛ́te ngie nyìŋ gẅie mé sẅiŋé yé pâ pʉ̀a pie pɔ́ sẅiŋé yé pumte ssé. Nyìŋ 
gẅie mé sẅiŋé yé píte ncwò wé. 

17Meŋ n ka gɔɔn pú’u, pega pà Yuda ŋwɛ́ lêen ńké ḿbú ńtó lê jʉ’ɔɔn. Njÿó lʉ́a, n 
gwóon ńtóŋ ntsaŋ té láte, ńtsẅi mé lɔgɔ nyìŋ ŋwɛ́ ńtóo mvfò mèŋ. 

18Pàsẅiŋe yé tó yɔ́b. Mèŋ n ne ńkwaŋa ngie pɔ́ sẅiŋe yé nà tsɔ̌ ntʉ̀ nò tɛ’. Tá’ á ké 
tè pú’u kẅɛ, 

19ńgyá pâ pɔ̌ ne ńzoŋo nò pɔ́ ná nò Ssé yɔ́b. Mbàa ná nò tsɔ̌ nyìŋ gẅie mé tóŋo yé 
lê Yěsô. Mbà à la kwé, Pɔl piŋ ne ńgɔɔn ngie aa ntentʉ́. 

20Mèŋ n deen ńtebe, mèŋ n tè gyá shÿó lézá’ ntsaŋ wɔ́, ńgebe tsetsɛ̀ɛ, ńzɛ́te Pɔl 
ngie à lɔɔn ńkwoŋ mé lɔgɔ yé ńgʉa Yerósalem tá ńŋaga yé ná yɔɔn nò. 

21Tá Pɔl fó ngie yé ge ná ntsaŋ mvfò, ńzɔɔn ńgɔɔn pú’u, mélà’mie à ne ńkwoŋo 
ngie Kása zɔ cʉ́’ ńŋaga yé. Á cʉa pú’u, tá mèŋ n tsẅi mé ná’a ńde’e yé ndá tsǎŋ tà 
kúu fʉ̀’ gie mèŋ n ge túmo yé ná lé Kása. 

22Afùɔ Agrippa jú’ tà ńgɔɔn lé Festus ngie: Kwà’ mèŋ yɔ́ɔn, mèŋ n ne ńkwoŋo lé 
jú’u nò gie á ge kẅɛɛ ncwò nyìŋ ŋwɛ́. Festus tsɔ́’ɔ mbwo yé ngie: Ɔ̀ ge gÿo jú’u nò 
ncwò yé jǔɔ. 

23Njÿó gÿo ńdʉ́a, fùɔ Agrippa pɔ́ Mbelenis giŋ pɔ́ sɔɔn sɔɔn, ńgwaa kúu ndá gyɛ̌, 
nùɔ memáa pʉ̀a tÿɔ́’ɔ yé. Pâ metándá metándá ncù mbɔɔ mekěm pie ée tÿǒsoŋ pú 
ńgwɔ́ nùɔ. Ngúmnɔ́ɔn Festus tsẅi mé lɔgɔ Pɔl ńtó. 

24Á lêen ńké ńgɔɔn ngie: Nɔ̀ɔn tema’ fùɔ Agrippa, mbɔɔ pi metsèm pie pi tǒ tà 
ńnéŋe jʉ’ɔɔn lɔɔn. Pi líe nyìŋ wɛ̂ ńgyá. À tyě pɛ́’ɛ̀, mbà pà Yuda tà ńgyɔ́ɔn ka sẅiŋé 
yé mbwo mèŋ, á Yerósalem, ńgíŋe ńtóo jʉ’ɔɔn sẅiŋe yé. Tà ne ńzɛ́te yɔ́b pɔ́ ngie 
mé ké ńzẅé yé zẅé. 

25Á gʉa ná mèŋ, mbà mèŋ n kaa gyá tsɔ́ mmó gie à ka gÿo tà ńgwɔ́ mé cʉa mǒ 
ńdeen ńzẅé yé zẅé wɔ́. Kwà’ yé máŋwɛ́ ka zɛté ngie Kása zɔ cʉ́’ ńŋaga yé. Tà mèŋ 
n záb yɔ́ɔn ngie mèŋ n ge túmo yé, é náa mbwo yé. 

26N gee ńtúm yé pá’ɔɔn tá’, ńké tè ne ńzsé tsɔ́ nò gie n cwoŋó ńjú’ tà ńŋwe’e nà 
ŋwà’ne, á lélɔg ńtúmo yé ńnáa mbwo Kása wɔ́. Áa mmó gie á gÿǒ mèŋ n dɔgɔ yé 
ńtóo mvfò pi. Tá’, n kě ńtsẅe ńtÿɔ́gɔ yé pɔ́ mvfò nɔ̀ɔn tema’ fùɔ Agrippa. Nɔ̀ɔn 
tema’, kwà’ gù máŋwɛ́ zɛ́te yé nò, ka à lɔɔn ńgwɔ́ n zẅɛ́’, ńgẅiin nò gie n ge ŋwe’e 
tsɛ̀ɛ ŋwà’ne tá lɔg túmo yé, é náa mbwo Kása wɔ́. 

27Mèŋ n ne ńzsé ngie mèŋ n zɔɔn ńtúmo ngàŋa tsǎŋ, ńnáa mbwó Kása té gɔɔn 
mmó gie à fʉ̌a, á cʉ́’ ńgwɔ́ pɔ́ nò cʉ̀cʉ̀ŋ. 

Megàŋ ntúm 26 

Pɔl ne ḿbíte ncwò wé mvfò fùɔ Agrippa. 

1Fùɔ Agrippa gɔɔn mbwo Pɔl ngie: Mèŋ n nǎ shwóŋè mbwo gù pá’ ɔ̀ ge píte ncwò 
gú nà menò mie mé sẅiŋe gú mǒ n jú’. Pɔl ma’ mbwó, ńzye lépíte ncwò wé, ńgɔɔn 
ngie: 

2Nɔ́ɔn temà’, mèŋ n gee lyɛ̌’ɔɔn ḿbú ne ńkága tɛ’ létyé mvfò fùɔ ḿbíte ncwò wɔ̀ɔn 
nà menò mie pà Yuda zàba twó mèŋ, 

3ńkága tɛ’, mélà’mie kwà’ nkwɔbɔ́ yé máŋwɛ́ ne ńzsé mà lá’ gwɔb, ńgíŋe ne 
ńnyɛte ńzsé menò mie pɔ́ zoŋo. Áa pú’u, tá mèŋ n ne sẅíŋte nkwɔbɔ́ ngie à shÿɔg, 
ńcwoŋo ńju’u nò gie mèŋ n gee ngɔ̌ɔn. 

4Pà Yuda metsèm pú ne ńzsé pá’ mèŋ n gee ńnéŋe pú’u, tá fó pá’ n da lu ssé. Pɔ́ ée 
ssé ne ńzsé pá’ méŋ n dɔ̌ɔn ńnéŋe pú’u, tsɛ̀ɛ lá’a yégè mbɔɔ tsɛ̀ɛ tÿǒsoŋ 
Yerósalem. 

5Mèŋ, n dɔ̌ɔn ńnéŋe ná ntí gie nyìŋ ná nùɔ pà farisay neŋé pú’u, é piŋ ńgwɔ́ pʉ̀a 
ńcʉŋe nà lepʉ̌ nò Ssé yég tɛ’. Pà Yuda lɔɔn ńkwoŋ, pɔ́ shwóŋó nkwɔbɔ́ ngie, anò 
gie mèŋ n gɔɔn lɔɔn, áa nò nénʉ́. Pɔ́ zɔɔn ḿbú ńzsé wɔ̀ɔn tà fó tàa lyɛ̌’. 

6Afʉ̀’ɔɔn, ammó gie mé ŋaga wɔ̀ɔn mǒ à yɔɔn: Ńgwɔ́ Ńgie e Ssé la ka’a nò á mbwo 
pàmangʉa njʉ’ pégè, m biŋ ne ńzẅí’te pá’ á ge gÿo pumte. 

7Mengẅɛ̀ ndá mégè ntsɔ̀b pʉ́a nê legém pú ne ńzẅí’te yɔ́b pɔ́ lyɛ̌’ gie Ssé ge gÿo yɛ̌ 
nò pumte. Tà ńgwɔ́ fʉ̀’e zsǒ mbɔɔ letsẅɛ́’, ńne sẅíŋte Ssé, ńké ńzẅí’te pɔ́ yɛ̌. 
Ankwɔbɔ́, pà Yuda sẅiŋe wɔ̀ɔn pá’ɔɔn ńtí pɔ́ nue mèŋ n ne ńzẅí’te yɛ̌ mmó. 

8Pi pie pi ne ńzẅí’te nò gie mèŋ n gɔɔn lɔɔn, pi lʉ’ʉ lézẅíŋ ngie e Ssé lɔɔn ńgwɔ́ á 
zím pʉ̀a ná legwé mélà’a kɔ́? 

9Mbɔɔ mèŋ yɔ́ɔn, n ka ne ńkwaŋa ngie, n ge lɔg ncù lÿɔ́’ lezíŋ Yěsô mûɔ Nǎzarɛd, á 
nà meshÿó ntsèm. 

10Áa mmó gie n da gÿo tÿǒsoŋo Yerósalem. N da gwoon pʉ̀a pé tà é gyɔ́ɔn gyɔ̌ɔn, 
ḿmá’a ndá tsǎŋ, ńzɔɔn ńgwaa gÿo pú’u, metándá pànuŋe pwɔ́’ zɔ túmo wɔ̀ɔn. Mé 
gwɔ́ tà ne ńgee ńzẅéte pɔ́b mèŋ n záb wɔ̀ɔn ncwò mǒ. 

11N da ne ńtɔ́gɔ tsɛ̀ɛ mendá cú’tè pà Yuda, ńyɛɛ pʉ̀a Yěsô ngɔ́’. Mèŋ n da ne ńtsóte 
wɔ́b ngie pɔ́ zoonte lezíŋ Yěsô. N da pú ḿbʉa wɔ́b pʉa tà ńgee mbɔɔ tsɛ̀ɛ 
metÿǒsoŋ lá’a ndyɛ̀’ɛ, éfa’a wɔ́b, ńnyɛɛ wɔ́b ngɔ́’. 

Pɔl giŋé ḿbíte pá’ Cʉ̀apʉ̀a la tsɔ́’ɔ yé 

12N da ne ńgÿo pɔ́ pú’u, tà ńgwɔ́ tsɔ́ lyɛ̌’, ńne ńgee lê Ndamas, ńgẅiin meŋwà’ne 
mie metándà pànuŋe pwɔ́’ ně ńnáa mbwo mèŋ, ńdɔg ńtúmo wɔ̀ɔn wó. 

13Nɔ̀ɔn temà’, mèŋ n gwɔ́ mánzsè pú’u, á nà mmó tsɛ̀ɛ zsǒ, ńgyá atsɔ́ mmó fó tÿǒ 
lepwó, ḿbú ńkyɛ’ jʉ’, ńŋwʉŋe tà ńcʉa lejÿɔ́g nèm, ńkyɛ’ɛ wéga pʉ̀a pie pega pɔ̌ 
kɔ’ɔ́ ńgwɔ́ mánzsè. 

14Peg pú ńtsɔ́’ɔ ńgwete ssé métsèm. Mèŋ n jú’ ngyè nyìŋ lɔgɔ shwóŋè pà Heber 
ńgɔɔn né mèŋ ngie: Sɔ̂l, Sɔ̂l, ɔ̀ tsɔ́’ɔ kwò yɔ́ɔn té pòŋ mélà’a kɔ́? Ɔ̀ɔ pɛ́’ɛ̀ ne ńgÿo fʉ̌ŋ 
jù kẅi’i pá’ nɔ̀ɔn gẅie mé ne ńdɔgɔ twó lekwoŋ ńtsóte yé, á giŋe ḿma’a kwò yé 
nzèm lá. 

15Mèŋ n gɔɔn ngie: Àa gù wɔ̌ Cʉ̀apʉ̀a? Cʉ̀apʉ̀a tsɔ́’ ngie, n gee Yěsô. Ɔ̀ tsɔ́’ɔ pá’a pɔ́ 
kwò yɔ́ɔn té pòŋ. 

16Tá’, ké ńdu ssé fʉ̀’ɔɔn ńtyé tyé. Mèŋ n nyɛɛ mbùm yɔɔn mbwo gù pá’ɔɔn, 
mélà’mie mèŋ n tsɔ’ɔ́ gú lélɔgɔ gú ńgÿo ngàŋa fà’ wɔ̀ɔn. Ɔ̀ gẅiin légÿo mé zsé mmó 
gie ɔ̀ gyá lyɛ̌’ɔɔn mbɔ́ɔ menò mie mèŋ n ge gÿo tá nyɛɛ gú. 

17Mèŋ n túmo gú mbwo pà Yuda mbɔɔ mbwo petsɔ́ pʉ̀a tsɛ̀ɛ melá’a ndyɛ̀’ɛ. Mèŋ n 
zɔ ge kábte gú tà pɔ́ légÿo tsɔ́ mmó ná gù wɔ́. 

18Mèŋ n túmo gú pú’u, ɔ̀ gʉa ńnyɛ́’ nÿɔ́g mɔ́b, ńgÿo pɔ́ fó tsɛ̀ɛ nzěm ńkẅɛ, ńkúu nà 
jʉ’ gie á ne fɔ́gɔ. Á lɔgɔ ńgwɔ́ ngie ɔ̀ ge gÿo gÿo pɔ́ fó nà mbwó Sátà ńkẅɛ, ḿbiŋe 
nà mbwó Ssé, é záb ntʉ́m wɔ́b ná mèŋ, e Ssé lege menò tepòŋ mɔ́b ńnáa mbwó 
pɔ́b, é piŋ náa yɔ́b jʉ’ á tsetsɛ̀ɛ pʉ̀a pé. 

Pɔl ne ḿbíte menò mie à lǎ gÿo tà fó Ndamas 

19Nɔ̀ɔn temà’ fùɔ Agrippa, á la fó pú’u, n daa tʉʉ twó nà nò gie e Ssé la nyɛ́’ nÿɔ́g 
mɔ́ɔn n jú’ wɔ́. 

20Tà ńcʉ́’ pú’u, mbà mèŋ n da zye ná pʉ̀a Ndamas létsẅii nò yé, ḿbɔ́ɔnte ńkú pʉ̀a 
pe Yerósalem, éfó wó ńkúu nà pàga ngwòŋ Jẅidea ntsèm, éfó wó ńkúu nà pʉ̀a pie 
é té pà Yuda wɔ́, ńne ńtsẅii mbwo pʉ̀a metsèm ngie: Pɔ́ kúbe mà wɔb, ḿbiŋe 
mbwo Ssé, ńne ńgÿo menò mie é lá’te ngie pi kubé mà. 

21Gyá mmó gie á ka gÿǒ tá pà Yuda gwoon wɔ̀ɔn tsɛ̀ɛ jʉ’e Ssé tà fa’a lézẅé wɔ̀ɔn. 

22Tà mèŋ n nyé wó lyɛ̌’ɔɔn pá’ɔɔn, e Ssé zɔ̌ ne ńkábte wɔ̀ɔn. Mèŋ m biŋ ne shwóŋó 
kɔ̀ɔkɔ́ɔ wɔ́ gie mèŋ n zsé ná yé, á mbwo melÿò mbɔɔ mbwo pènkʉ́. Mé la tʉ́ njÿó 
ńgɔɔn menò mie é ge lá’ tá tó tsɛ̀ɛ ŋwà’ne pà ntsẅì nkʉ̀ Ssé, mbɔɔ tsɛ̀ɛ ŋwà’ne 
Mǒsê. Mèŋ n kě ne ńgɔɔn pɔ́ yɛ̌. 

23Mé la gɔɔn ngie, Nzà’nkÿo pù’ ge gÿo tó, é gyá ngɔ́’, ńgie yé zɔ ge gÿo gwɔ́ ndùŋ 
mvfò nyìŋ lézíme ná legwé, ńgie yé zɔ ge gÿo gɔɔn shwóŋè gie á ge kyɛ’ pà Yuda 
mbɔɔ pʉ̀a pie pɔ́ té pà Yuda wɔ́, pɔ́ tsẅɛ́. 

Pɔl zɛté fùɔ Agrippa ngie à záb wé ntʉ́m nà Ssé 

24Pɔl ne ḿbíte ncwò wé pú’u, ngúmnɔ́ɔn Festus kwé’e ngyè ye ńgɔɔn ngie: Pɔl, ɔɔ 
pʉa. Ɔ̀ léen ḿbú, ńzí’i mmó zí’i tà á cʉŋte twó jú. 

25Pɔl tsɔ́’ ngie: A Ndè, mèŋ n tè pʉa wɔ́. Menò mie mèŋ n gɔɔn ée jʉ’ó ńgwɔ́ pú’u. 
Mbà mèŋ n zɔ̌ɔn ńkwaŋ, tá ńgɔɔn. 

26Tà nɔ̀ɔn temà’ Agripa neŋé pɛ́’ɛ̀ ḿbú ne ńzsé pɔ́ ntsèm. Áa mmó gie á gÿo mèŋ n 
tyé mvfò yé ńgɔɔn nò té pɔ́g, mélà’mie mèŋ n zsé ngie, atsɔ́ nò gie áa mǒ, á ne 
ḿmoŋe, á té wó wɔ́. Á zɔɔn ńgwaa gwɔ́, mbà mɛ̌ menò kà tè cʉate pɔ́ jʉ’e lelyěen 
wɔ́. 

27Nɔ̀ɔn temà’ fùɔ Agrippa, tà ɔ̀ zǎb ntʉ́m gú nà menò mie pà ntsẅì nkʉ̀ Ssé la 
ŋwe’e? N zsé ngie à lɔɔn ńgwɔ́ nɔ̀ɔn temà’ le nyé té záb ntʉ́m wé mǒ wɔ́. 

28Fùɔ Agrippa tsɔ́’ɔ mbwo Pɔl ngie: Ɔ̀ kwǎŋ ngie ɔ̀ ge ná’a lɔg pɔ́ pɛ́’ɛ̀ é gÿo n cʉ́’ʉ 
nyìŋ Kristo keen? 

29Pɔl tsɔ́’ɔ mbwo yé ngie: Kà mé ge lɔg pɔ́ nò gie á sag sag wɔ́, kà pɔ́ gie á vɔ́g vɔ̌g 
wɔ́, mbà yɔ́ɔn mmó gie méŋ n ne ńdúɔ mbwo Ssé á gwɔ́ pɔ́ ngie: Nɔ̀ɔn temà’ tà 
mbɔɔ pi métsèm pie pi ne ńjú’u nò gie mèŋ n gɔɔn lyɛ̌’ɔɔn, pi cʉ́’ pá’ mèŋ. Tá 
metsɛ̂n mɔɔn, é le ná pi wɔ́. 

30Fùɔ Agrippa, mbɔɔ ngúmnɔ́ɔn pɔ́ Mbelenis, pâ pʉ̀a pie é kě ńgwɔ́ jʉ’ó lu ssé, 

31ńgwaa kẅɛ, ńne ńgɔɔn tsetsɛ̀ɛ pɔ́b ngie: Nyìŋ wɔɔn kà tè gÿo tsɔ́ mmó gie à lɔɔn 
ńgwɔ́ mé cʉa mǒ ńzẅé yé wɔ́. Tà mbɔ́ɔ léńnéŋe yé tsǎŋ. 

32Fùɔ Agrippa gɔɔn né Festus ngie: Nyìŋ wɛ̂ kaa pé’è à tè gɔɔn ngie Kása zɔ ge 
ŋaga yé wɔ́, mbà mé cʉ́’ ńkyɛɛ yé ńnyé nyé á gʉa. 

Megàŋ ntúm 27 

Mé tumó Pɔl, ńnáa Roma 

1Mé gÿo ńgwɔ́ tà ńzáb ngie peg ge kúu máamáa kanù’, é gʉa tsɛ̀ɛ ngwòŋ Italia, 
ńcʉ́me Pɔl lâ tsɔ́ megàŋa tsǎŋ mbwo tsɔ̌ tándá ncù. Lezíŋ sé gwɔ́ lê Julius. Á gwɔ́ 
tsɔ̌ tà’ nyìŋ ná kwò pàlÿɔ́’ ncù pie pɔ́ laa pe Kása. 

2Peg gwɔ kúu máamáa kanú’, á gwɔ́ gie á fóo lê tÿǒsoŋo Andelamite, é ge gʉa 
ngʉ̀ŋe metÿǒsoŋ mie ée nkʉ̀ŋ ntse, á tsɛ̀ɛ pàga ngwòŋ Azia. Peg lâ tsɔ̌ nyìŋ gwɔ́ 
nùɔ. Lezíŋ sé gwɔ́ lê Alistag. Mbà mé la zyé yé tÿǒsoŋo Tesalonika, á tsɛ̀ɛ ngwòŋ 
Makedonia, peg cʉ́me mánzsè. 

3Njÿó gÿó ńgwaa lʉ́a, peg gwɔ́ Sidoŋ. Julius gẅiin ntʉ́m mbòŋo ná Pɔl tà ńnyé yé 
ngie à gʉa ńgúɔ meshǔ pé. Pɔ́ kú, ńkẅéte yé. 

4Peg piŋ fó nà yɛ̌ tÿǒsoŋ tà ne ńgee, fefà fó mvfò mvfò ńtɔ’ɔ wég légʉa ndʉŋ ndʉŋ. 
Peg lÿɔ́’ɔ fefà ńdɔg ye menkʉ̀ŋ ntse Shʉ̀pele ńgʉa, é gwɔ́ tsɔ́ ngwòŋ, mbà ntse la 
kéle ńnéŋe soŋ, 

5ńgiŋ pɔ́ pú’u, ńtɔ́gɔ máa ntse gẅie ée ngʉ̀ŋe ngwòŋ Silisia, ńgíŋe ńtɔ́g gẅie ée 
ngʉ̀ŋe ngwòŋ Panfilia, ńdeen ńké ńkúu ngʉ̀ŋe tÿǒsoŋo Mira, á tsɛ̀ɛ pàga ngwòŋ 
Lici, ńtyé, 

6ńkúu wó pú’u, tándá ncù wɛ̌ gẅie pega pɔ̌ giŋe la, á gyá tsɔ́ máamáa kanú’ ye 
ndyɛ̀’ɛ, á fóo tÿǒsoŋo Alekzáŋdeli, ńdɔgɔ shÿó ngwòŋ Italia ńgee. Á gÿo peg kúu 
tsɛ̀ɛ yɛ̌ ŋwɛ́. 

7Peg lɔg melyɛ’ɛ́ lá’ tà ńgyɔ́ɔn, ńké ńgiŋe pɔ́ ndɔ́ɔn ndɔ́ɔn. Tà ńgwɔ́ gyá tÿǒsoŋo 
Snide, mbà peg gyǎ ngɔ́’ tɛ’. Afóm pú ńtɔ’ɔ wég légʉa ndʉŋ ndʉŋ tà ndà’. Peg cʉ́’ 
ńtéŋe ńdɔg pɔ́ shÿó Crete ńgʉa, é gíŋe ńgwɔ́ tsɔ́ ngwòŋ gẅie ntse la kéle ńnéŋe 
soŋ. Peg kúu wó, ńná’a ńdÿɔ́’ɔ fóm ńdɔg ye Salmone, ńgʉa. Á gwɔ́ jʉ’e tsetsá’ Kelɛt 
gie á la sẅige, ńkúu ntse. 

8Peg gwaa ne giŋe mengʉ̀ŋe ntse Kelɛt, ḿbú ńgyá ngɔ́’ tɛ’, ńgʉa tà ńkúu ná tsɔ́ jʉ’ 
gie mé tóŋo lé letyémáamáa kanú’ se mbòŋo, á gwɔ́ shÿó tÿǒsoŋo Lasé. 

9Peg gwɔ kúu wó pú’u, mbà peg tsẅě mánzsè tɛ’. Tà saŋ lepfwɔ’ɔ́ gẅie pà Yuda 
éeńkwoŋo kwoŋ ńnéŋe nzyè á tɔ́g. Pú’u, ńgwɔ́ gie nyìŋ lɔɔn ńgíŋe ńdɔgɔ máamáa 
kanú’ ńgiŋ giŋ, á cʉ́’ʉ fa’a pɔ́ legwé we. Áa mmó gie á la gÿo, Pɔl zá’ njÿó shwóŋ 
pʉ̀a máamáa kanú’ ngie: 

10Meshǔ pɔ́ɔn, n ne ńgyá ngie pege lɔɔn ńgíŋe ńgʉa mvfò, mbà aa lenǎ twó. 
Mbàmáamáa kanú’ pâ shúm metʉ̌a sie ée tsoló ńgwɔ́ é pú ńcʉŋte. Ndyɛ̀’ tsɔ́ pege 
yégè é le tsẅɛ́. 

11Pɔl gɔɔn pú’u, tándá ncù jú’, à tè yé nò pá, ńjú’ pɔ́ nò gie á kẅɛɛ ncwò nyìŋ gẅie 
à sá’a pʉ̀a pie é fa’a tsɛ̀ɛ máamáa kanú’ tà mbɔɔ gie ngàŋ máamáa kanú’ gɔ̌ɔn, 

12ńzɔɔn ńgwaa gwɔ́, ajʉ’e letyé memáamáa kanú’ gie mé ée wó á té lìi jʉ’ gie à 
lɔɔn ńgwɔ́ pʉ̀a tsẅé wó nà fʉ̀’e fóm tà nò poŋo wɔ́b gwɔ́. Á cʉa pú’u, pʉ̀a metsèm 
pie pɔ́ laa tsɛ̀ɛ máamáa kanú’ cʉ́’ ńzáb pɔ́ ngie mé fó jʉ’ó ńgʉa, ńne ńkwaŋa ngie á 
lɔɔn ńná shÿó, pɔ́ gʉa tà ńkúu nà jʉ’e letyémemáamáa kanú’ gie áa tsɛ̀ɛ ngwòŋ 
Kelɛt mé tóŋ lê Fénis. Fénis gwɔ́ tÿǒsoŋ gie lezẅé tsetsá’ la tóo jʉ’ó ńkẅɛ, ayetsɔ́ 

sǎga tÿǒsoŋ gwɔ́ líe gwǒŋo Mbyě nèm ye kwóŋ, yetsɔ́ líe ngwǒŋo Mbyě nèm ye 
ntsíŋ. Pɔ́ tsɔ́ɔn pú’u, lékúu wó ńdá’ ńnéŋe tà fʉ̀’e fóm tɔ́g. 

Afóm ne ńgege máamáa kanú’ pà Pɔl 

13Epʉ̀a máamáa kanú’ gyá fefà ná’a fó shÿó ntsíŋ ńzye lécʉ’e, pɔ́ zsé yɔ́b pɔ́ ngie 
anò gie pɔ́ kwǎŋ á ge giŋ, ńdeen ńkaa máamáa kanú’ ńdɔg ńgiŋ pɔ́ ngʉ̀ŋe ngwòŋ 
Kelɛt. 

14Tá’, ńdeen ńtóo légiŋ, atsɔ̌ máamáa fóm gẅie mé tóŋo lê Erakiloŋ fó tsɛ̀ɛ lá’, 
ńzye lécʉ’e kwà’ lê tʉ̀, 

15ńdɔgɔ máamáa kanú’ ḿpfó shÿó we ndyɛ̀’ɛ. Peg gyá kékáŋ, ńcʉ́’ ńnyé máamáa 
kanú’. Á lɔgɔ wég ńgʉa lê jʉ’ gie fóm kwǒŋ. 

16Á lɔgɔ wég ńgʉa tà ne ḿpfó tsìŋe tsɔ́ mûɔ méngwòŋ gẅie mé tóŋo lê Koda, mbà 
ntse la kéle ńnéŋe soŋ. Ngwòŋ ŋwɛ́ ná’a ńkʉŋe fóm ná máamáa kanú’. Peg zẅɛ́’, 
ńkag tʉ̀ tà ńgwoon kanú’ gie mé lɔgɔ sẅí’i shúm metʉ̌a tsɛ̀ɛ máamáa kanú’ ńnáa 
ssé, 

17ńgwɔ́ tà ńkwé’e kanú’ ŋwɛ́ ńzaba tÿǒ máamáa kanú’, megàŋa fà’ lêen ńdɔg 
menkÿo ńzéme máamáa kanú’, ńkwɛ́ mboŋó, ésẅí’i máamáa kème tÿǒ gẅie mé 
cʉŋe námáamáa kanú’, ḿma’a ntse, ḿbɔ́gɔ pá’ à lɔɔn ńgwɔ́ á lɔgɔ wɔ́b ńgʉa gʉa tà 
shÿɔ́gɔ tsɛ̀ɛ sàŋasáŋa gie á gwá ńcú’te tsɛ̀ɛ ntse á ngʉ̀ŋe ngwòŋ Lybia. 

18Njÿó gÿo ńdʉa, afóm ké ńnyé ńcʉ’e pɔ́ lê tʉ̀. Megàŋa fà’ gyá kékáŋ, ńtsẅɛ́te tsɔ́ 
shúm metʉ̌a, ḿma’a ntse. 

19Yetsɔ̌ njÿó gÿo ńgíŋ ńdʉ́a, kwà’ pɔ́b zɔ̌ sele ńtsɔ́’ metÿǒ máamáa kanú’ lâ menzsǒ 
mǒ, ńgwá’a tsɛ̀ɛ ntse. 

20Afóm ke ńcʉ’ pɔ́ pú’u, nà melyɛ̌’ tà ńgyɔ́ɔn. Mé té gíŋe lejÿɔ́g nèm ńgyá wɔ́, ńké 
tè gíŋe mecÿɔ́’ saŋ ńgyá wɔ́. Á gwɔ gwɔ́ tà peg tè gíŋe ńzsé ngie peg ge tsẅɛ́ wɔ́. 

21Epʉ̀a ńnéŋe nzyè ná melyɛ̌’ tà ńgyɔ́ɔn. Pɔl lu ssé, ńtyé mvfò mânyìŋ ntsèm 
ńgɔ́ɔn ngie: Meshǔ pɔ́ɔn, pi kaa pé’è ńjú’ ncwò wɔ̀ɔn, mbà pege ka tè fó Kelɛt ńgʉa 
jʉ’ wɔ́. Mbà máamáa kanú’ kà tè cʉŋte, eshúm metʉ̌a piŋ ńké tè kúu pyé wɔ́. 

22Tá’, á ké ńgwɔ́ fʉ’ɔɔn pá’ɔɔn, mèŋ n ne ńzɛ́te gẅi ngie pi shÿɔg. Á nue atsɔ̌ nyìŋ 
gẅi těen ńge ńkwé wɔ́. Ammó gie á ge pyé gwɔ́ pɔ́ ndà’ máamáa kanú’ 

23Mèŋ, n gɔɔn pá’ɔɔn, mbà á ně ńgwɔ́ letsẅɛ́’ lyɛ̌’ɔɔn, e Ssé gẅie mèŋ n gu’te, túmo 
tsɔ̌ cÿɔ́’ we mbwo mèŋ mie mèŋ n gee ngàŋa fà’ we, 

24Á tó ńgɔɔn né mèŋ ngie: Pɔl, pɔ́ɔn lépɔ́g. Á ne ńzɛ́te ngie mé ŋag ntsaŋ jù mvfò 
Kása. E Ssé ge lɔg pá’ à gÿo nò mbòŋo ná gù, é nyé pʉ̀a pie pia pɔ̌ giŋe lɛ mbwo gù 
tà tsɔ̌ tà’ nyìŋ ná pɔ́b á le kwé. 

25Meshǔ pɔ́ɔn, pi shÿɔg! Mèŋ n déen ńtém nzèm yɔɔn ńná né Ssé. Anò gie e Ssé ně 
ńgɔɔn mbwo mèŋ lɔɔn, á ge pumte pú’u. 

26Afóm ge kaa wégè pɔ́ pá’ɔɔn tà gʉa ma’a wégè tsɛ̀ɛ tsɔ́ ngwòŋ gẅie ntse la kéle 
ńnéŋe soŋ. 

27Á laa pú’u, mbà fóm cʉ̌’ cʉ’ pàletsẅɛ́’ ntsɔ̀b lekùa nê legém. Afóm ke ńnyé ńkaa 
wég ńdɔgɔ ńgiŋe pɔ́ tsɛ̀ɛ ntse Mediteranné. Á gÿo ńgwɔ́ tsɛ̀ɛ tsẅɛ́’, pʉ̀a pie pɔ́ fa’a 
tÿǒ máamáa kanú’ jú’ á gwɔ́ pá’ fʉ̀’ gie pega pɔ̌ ne ńkúu nà tsɔ́ jʉ’e tsetsá’ la. 

28Pɔ́ cʉŋe mmó gie á ne ńzɛɛ ná tà’ shʉ̀a nkÿo, ésẅí’i ḿma’a ssé ntse, ńdɔg fʉ̀’ pá’ 
ntse cúu ssé pú’u, ńgyá é gwɔ́ mita ntsɔ̀b sɔɔn mbʉ́a lê móm ntá. Pɔ́ gíŋe ńná’a 
ńzye ńgiŋ, ḿma’, ńgyá á kẅɛɛ mita ntsɔ̀b lefɔ̌ɔn lê móm mbʉ́a. 

29Pɔ́ cʉ́’ʉ ḿbɔ́gɔ pɔ̌g ngie à lɔɔn ńgwɔ́, máamáa kanú’ yég tú memáa metóon, 
ńdeen ńké sẅí’i shúm sie mé lɔgɔ ńkú’te máamáa kanú’ tà’a jʉ’, é lekùa, ḿma’a 
tsɛ̀ɛ ntse á nzèm máamáa kanú’, ńgwɔ ńnéŋe, ńne ńtsɔ́ɔn ngie njÿó la’a ńdwo 
ńdʉ́a wɔ́. 

30Megàŋa fà’ tsɛ̀ɛ máamáa kanú’ ne fa’a lékÿo, ésẅí’i kanú’, ńtÿɔ́gɔ tsɛ̀ɛ ntse, 
éshwóŋ pʉ̀a ngie pɔ́ gee mvfò ḿma’ shúm sie é ge kú’te máamáa kanú’ á le gíŋe 
ńgiŋ wɔ́. 

31Pɔl gyá pú’u, ńgɔɔn mbwo tándá ncù pà Roma laa mbwo pàlÿɔ́’ ncù ngie: Pʉ̀a pɛ̂ 
lɔɔn tè ńnéŋe pɔ́ tsɛ̀ɛ máamáa kanú’ wɔ́, mbà pi tě ge tsẅɛ́ wɔ́. 

32Pàlÿɔ́’ ncù lêen ńké ńtsyete menkÿo mie é kě ńgẅiin kanú’, ńnyé á gʉa ntse. 

33Mé gwɔ́ zẅí’te ngie njÿó lʉ́a, Pɔl néŋ ntʉ́m pʉ̀a metsèm ngie pɔ́ pfɛ́ɛ mémmó, 
ńgɔɔn né pɔ́b ngie: Ée fʉ̀’ɔɔn ńdɔgɔ ńgwɔ́ lyɛ’ɛ́ lá’ ntsɔ̀b lekùa nê legém pá’ pi ka 
zye lépyɛ́b ngie jʉ’ poŋ, ḿbiŋ ńké tè ne ḿpfɛ́ɛ sɔɔn mmó wɔ́. 

34Áa mmó gie á gÿo tá mèŋ, n gɔɔn ngie pi pfɛ́ɛ mmó. Á nue yɛ zɔ̌ ge gÿo tá mbùm 
gì tʉte pi tsẅɛ́. Atsɔ́ mmó zɔɔn těen ńgee ngÿǒ pi wɔ́, tà mbɔɔ tà’ nòŋo twó gi těen 
ńgee mbyě wɔ́. 

35Pɔl gɔɔn pú’u, ḿbí mbelég, ńtyé mvfò pʉ̀a metsèm, ńná ndǎg mbwo Ssé, ḿbwɔ́’, 
ńzye lépfɛ́. 

36Epʉ̀a metsèm lêen ńké shÿɔg. Awɔ̌wɔ́ɔ pfɛ́ yé. 

37Peg gwɔ́ pú’u, ńgwɔ́ tsɛ̀ɛ máamáa kanú’, nyìŋ mesoŋ nkÿo pʉ́a lê ntsɔ̀b ntɔgɔ́ lê 
móm sɔɔn mbʉ́a. 

38Pɔ́ gwɔ́ tà ḿpfɛ́ɛ mmó tà ńzẅɛ́, ésẅí’i ngesáŋ ntsíŋ ḿma’a ntse légwɔ́ 
giemáamáa kanú’ ge zeŋe. 

Máamáa kanú’ pǔ ḿbwɔ́’te tá pʉ̀a metsèm ké ńtsẅɛ́ 

39Njÿó gwɔ́ tá ńdʉ́a, mé gyá tsetsá’ tá pʉ̀a pie pɔ́ fa’a tsɛ̀ɛ máamáa kanú’ té zsé jʉ’ 
gie pɔ́ tyé wó wɔ́. Tá’ ńké ńgyá tsɔ́ jʉ’e ntse gie á sẅige ńkúu nà tsetsá’. Pɔ́ záb 
ngie á lɔɔn ńná shÿó mé lɔgɔ máamáa kanú’ ńgee jʉ’o, 

40ńgɔɔn pú’u, ńdeen ńkyɛ́’te shúm sie é kú’te máamáa kanú’ tà’a jʉ’, ńnyé tsɛ̀ɛ 
ntse, ńgíŋe ńkyɛ́’te mbɔ́ɔ menkÿo mie é cʉŋe nà mmó gie mé lɔgɔ ńnyɛɛ máamáa 

kanú’ nzsè, ḿbɔ́ɔnte, ńkyɛ́’ɛ tsɔ̌ máa nzsǒ gẅie áa mvfò máamáa kanú’, légwɔ́ gie 
afóm ge kúu tsoló é tsó máamáa kanú’ é náa nkʉ̀ŋ ntse. 

41Tá’, ńne ńgee, mvfòmáamáa kanú’ shú ńkúu tsɛ̀ɛ sàŋasáŋa gie á cú’te ńkwɔ́’ɔ 
tsɛ̀ɛ ntse, ńdé’e tà tsɔ̌ légÿo tè gíŋe ńgwɔ́ wó wɔ́. Atsɔ̌ máamáa fóm kaa ntse ńdɔg 
ńcúa nzèm máamáa kanú’, ḿbwɔ́’te. 

42Pàlÿɔ́’ ncù fa’a lézẅéte megàŋa tsǎŋ, ḿbɔ́gɔ pá’ à lɔɔn ńgwɔ́ tsɔ́ tà’ zɔ́’ ntse ńkÿo. 

43Tá’, tándá ncù piŋ tè ne ńkwoŋo ngie mé zẅé Pɔl wɔ́, ńdeen ńtɔ’ɔ wɔ́b légÿo 
mmó gie pɔ́ kwǎŋ, ńtsẅi né pʉ̀a pie pɔ́ zsé lézɔ́’ ntse ngie pɔ́ vɔ́g ńkúu ntse, ńzɔ́’ 
ntse, ńkẅɛɛ kwóŋ. 

44Petsɔ́ pʉ̀a gÿo ńgwɔ́ kẅɛ yɔ́b, kà ńcʉŋe pɔ́ nà mekèm peláŋ wɔ́, kà ná mekèm 
shúm mie é tsɔ’té ná máamáa kanú’ wɔ́. Wɔɔn aa pá’ á la cʉa pú’u, mânyìŋ ntsèm 
pú fó ntse ńkwɔ́’ tà tsɔ̌ nyìŋ tè kwé. 

Megàŋ ntúm 28 

Pɔl aa tsɛ̀ɛ ngwòŋ Malte 

1Peg fó ncwò legwé ńkẅɛ pá’ɔɔn, mé kúu kwóŋ, éshwóŋó wég ngie lezíŋ ngwòŋ 
gẅie peg tyé wó ée lê Malte, é ngwòŋ gẅie ntse la kéle ńnéŋe soŋ. 

2Pàlá’ ŋwɛ́, pú ńgÿo nò mbòŋo ná peg tà ńnyɛɛ máamáa mmɔ̌g, ńtóŋo wég ńgie 
peg tó ńzɔ́g. Á gwaa gwɔ́, mbà mbʉ̀ŋ zyé lélú, efÿɔ́g piŋ ne ńkúu. 

3Mé ne ńzɔ́gɔ mmɔ̌g, Pɔl ŋwaa gígyé nkẅíŋ léma’a mmɔ̌g. Nnú gwɔ́ tsoló, ńjú’u 
gyě mmɔ̌g, ńdúmo pwó yé ńcʉŋe mǒ. 

4Pʉ̀a lá’ ŋwɛ́ gyá pá’ nnú cʉŋé nà pwó yé, ésele ńgɔɔn tsetsɛ̀ɛ pɔ́b ngie: Nyìŋ wɔɔn 
ge gÿo lêkɔ́ wɔ́, é gwɔ́ fÿɛ́. À tsẅɛ̌ ntse tá’, messé gyǎ ngie pɔ́ té ge nyé yé à gwɔ́ wó 
wɔ́. 

5Tá Pɔl siŋe pwó yé, ńnÿɔgte ndùm mmɔ̌g. Nnú sẅɛ́’, ńgwé mmɔ̌g. Ammó té Pɔl 
gÿo. 

6Pʉ̀a pá ne ńzẅí’te ngie jʉ’e pwó Pɔl ge kwɔ́’ mbɔɔ légyá á vege vege ńgwe ńkwé, 
ńzye ḿbyɛ́b, ńgyá tsɔ́ mmó té Pɔl gÿo. Pɔ́ leen sele shwóŋè ńgɔɔn ngie: Àa tsɔ̌ ssé! 

7Atsetsá’ ŋwâlá’ we lÿò laa ngʉ̀ŋe jʉ’ó. Mé tóŋo ngàŋ lé Pẅibilẅis. Á gyá wég, 
ńkúe wég pá’ meshǔ pé lá. Peg ńnéŋe mbʉ̀a yé lyɛ̌’ tá. 

8Á gwaa gwɔ́ tá pà Pẅibilẅis ŋwɛ́ nuŋe ndá, ńne ńguɔ. Nnɛ́ ne ńkwɔ́’ɔ yé, ajʉ’ʉ 
kwɔ́’ ne ńgÿo yé. Pɔl gʉa ńgyá yé, ńzáb mbwó twó yé, ésẅíŋte Ssé, ńgÿo á zeŋe. 

9Petsɔ́ megàŋa guɔ lêen ńké ńjú’, éfó meshÿó meshÿó tsɛ̀ɛ ngwòŋ ŋwɛ́, ńtó ńgyá 
Pɔl. Á gÿo pɔ́ zeŋe. 

10Pʉ̀a jʉ’ó la pú ńgÿo mekù’ még tɛ’. Tà peg gÿo ne ńgee, pɔ́ náa wég kɔ̀ɔkɔ́ɔ wɔ́ 
gie a lɔɔn ńgwɔ́ á kúu nzsè legìŋ ńkẅéte wég. 

Pɔl kǔ tÿǒsoŋo Roma 

11Peg la tsẅé tsɛ̀ɛ ngwòŋ ŋwɛ́ mesaŋ métá, ńgÿo ńgʉa, ńkúu tsɔ́ máamáa kanú’ 
gẅie mé tóŋo lé Messé mie ée mefág. Á gwɔ́ gie á la fó tÿǒsoŋo Alekzáŋdeli, ńgwɔ́ 
kúu jʉ’ó, á gwɔ́ fʉ̀’e fóm, á zso wó. 

12Peg fó tsɛ̀ɛ ngwòŋ Malte, ńgʉa tà ńkúu ngʉ̀ŋe tÿǒsoŋ Sirakuse, ésẅɛ́’, ńnéŋe wó 
lyɛ̌’ sétá, 

13ńgÿo fó wó, ńjʉŋte pɔ́ megʉ̀ŋe ntse tà ńkúu tÿǒsoŋo Reggio. Njÿó gÿo ńdʉ́a, atsɔ̌ 
fefà fó shÿó ntsíŋ ńzye lécʉ’e, ńkẅéte wég, peg lɔg lyɛ̌’ sépʉ́a, ńkúu ngʉ̀ŋe 
tÿǒsoŋo Puzɔles, 

14ńkúu wó, ńgyá tsɔ́ mefɛ́ mefɛ́. Pɔ́ tóŋo wég ngie peg laa pɔ̌ ńnéŋe mbʉ̀a pɔ́b tà’ 
ngàba lá’. Wɔɔn aa pá’ peg la gÿo tá ńkúu tÿǒsoŋo Roma. 

15Á gwaa gwɔ́, mbà peg kà ne ńtóo mefɛ́ mefɛ́ pie ée tÿǒsoŋo Roma jú’, ńkẅɛ ńtó, 
ńzá’a wég. Petsɔ́ zá’a wég ndùmo sɔ̌ɔn Apius, petsɔ́ zá’a wég á jʉ’ gie mé tóŋo lê 
Mendá méntá mie ée mé megʉ̀. Pɔl la gwɔ́ tá ńgyá mefɛ́ mefɛ́, ḿbú síe Ssé, ńgíŋe 
shÿɔg. 

16Peg kúu tÿǒsoŋo Roma, mé zẅíŋ ngie Pɔl pɔ́ tà’ ndÿɔ́’ ncù gẅie à ge ne pyɛ́bɛ yé 
gʉa ńtsẅé jʉ’ gie Pɔl kwǒŋ. 

Pɔl aa tÿǒsoŋo Roma ne shwóŋó pʉ̀a nò Ssé 

17Peg kúu Roma pú’u, é tɔ́g lyɛ̌’ tá, Pɔl tóŋ mekěm pà Yuda pie é tsẅé Roma ngie 
pɔ́ tóo jʉ’ gie à ńnéŋe wó. Pɔ́ tó tà ńnéŋe ssé, á gɔɔn né pɔ́b ngie: Mefɛ́ pɔ́ɔn, mèŋ n 
tyě pá’ɔɔn, mbà mèŋ, n daa tsɔ́ nò mbwo pàlá’ pégè fʉa, ḿbiŋ ńké tè tsɔ́ nò ná mà 
pàmangʉa njʉ’ pégè fʉa. Tá’, à yɔɔn, mbà mé léen ńgwoon wɔ̀ɔn tÿǒsoŋo 
Yerósalem, ńnéŋe wɔ̀ɔn mbwo pà Roma lɔɔn. 

18Pɔ́ ka ŋaga wɔ̀ɔn tà ne fa’a lékyɛɛ wɔ̀ɔn ńnyé, á zɔɔn ńgwaa gwɔ́, mbà pɔ́ kaa gyá 
tsɔ́ mmó gie mèŋ n ka gÿo tà à lɔɔn ńgwɔ́ mé cʉa mǒ ńzẅé wɔ̀ɔn mɔ́, 

19tá’ pà Yuda pú tè zẅíŋ. Mèŋ n gyá kékáŋ, ngie á lɔɔn ńgwɔ́ pú’u, mbà Kása 
pa Roma zɔ ge ŋag yɔɔn ntsaŋ. Tá’, n ke tě ńgɔɔn pú’u, lékúu jʉ’ɔɔn ésẅiŋe lá’a 
yégè wɔ́. 

20Yɔɔn áa mmó gie á ně ńgÿo tá mèŋ n tsɔ́ɔn légyá gẅi pege shwóŋe. Pi zsě gí 
mmó gie pà Israel ée ńzɔ́gɔ ḿbyɛ́bɛ. Metsɛ̂n mɔɔn piŋ ńgwɔ́ nà mbwó mɔ́ɔn 
pá’ɔɔn ńtí pɔ́ yɛ̌. 

21Pà Yuda jú’ tà ńtsɔ́’ɔ mbwo Pɔl ngie, peg laa zɔɔn ńkẅé tsɔ́ ŋwà’ne gie á fóo 
Jẅidea ńgɔɔn nò ná gù wɔ́. Atsɔ̌ fɛ́ wege ké tè tóo jʉ’ɔɔn ḿbíte tsɔ́ nò éshwóŋó 
wég ná gù wɔ́, tsɔ́ nyìŋ laa gɔɔn ngie ɔ̀ gÿǒ tsɔ́ nò tepòŋ wɔ́. 

22Tá’ peg kě ne ńkwoŋo ngie ɔ̀ cwoŋo ńkyagte mmó gie áa lóŋ gù éshwóŋó wég. 
Peg gɔɔn pá’ɔɔn tá ńké ńzɔɔn ne ńzsé ngie mé ée nzɔ̌ nzɔ̌ wɔ́, éshwóŋè pɔ́ te pòŋ á 
nà nùɔ pàfag nnɛ́ gie ɔ́ɔ mǒ lɛ. 

23Pà Yuda gɔɔn pú’u, pâ Pɔl táŋa lyɛ̌’ gie pâ pɔ̌ ge gÿo gíŋe pumte. Alyɛ́’ ŋwɛ́ gÿo 
ńku’, pɔ́ gíŋe ńtó, ńkẅɛ́te yé jʉ’ gie à ńnéŋe wó, ńgwaa tó sɛ̌ lekwò ḿbú ńgyɔ́ɔn 

tɛ’. Pɔl kyagte nòlefùɔ Ssé éshwóŋó wɔ́b tà fó mba’á mba’ ńkúu ncwò nzém, éfa’ 
shÿó légÿo tà pɔ́ nyɛte ńzsé nyìŋ gẅie Yěsô aa yé, ńne ńkẅile menò tsɛ̀ɛ 
meŋwà’ne lepʉ̌ Mǒsê mbɔɔ tsɛ̀ɛ meŋwà’ne pàntsẅì nkʉ̀ Ssé. 

24Tsɔ́ pʉ̀a tsetsɛ̀ɛ pɔ́b jú’u nò gie à gɔ̌ɔn, ńzẅíŋ. Petsɔ́ pʉ̀a lʉ’ lʉ’. 

25Pɔ́ cʉ́’ʉ légʉa, pɔ́ té gíŋe shwóŋó ńjú’e wɔ́. Pɔl cʉ́’ ńgɔɔn né pɔ́b pɔ́ ngie: A Zẅìge 
Ssé lɔ́ɔn ńgɔɔn shwóŋó nò. Á la lɔg ncwò ntsẅì nkʉ̀ Ssé Esǎya ńgɔɔn né metá pi 
ngie: 

26Gʉa ńgɔɔn mbwo lá’ yɛ ngie: Mé ge gÿo gɔɔn nò, pi jú’ mboŋó, é ké le zsé mmó 
gie mé gɔɔn wɔ́; é cwoŋo náŋte, é ké le gyá 

27Oon, álá’ yɔɔn pú tè ne ńkwoŋo lé jú’u tsɔ́ mmó wɔ́. Pɔ́ kéen ńziŋe metuŋó mɔ́b, 
pɔ́ kéen ńtsɛ́ nÿɔ́g mɔ́b. Pɔ́ ka tè ne ńkwoŋo lélɔg nÿɔ́g mɔ́b ńgyá jʉ’ wɔ́, ńké tè ne 
ńkwoŋo lélɔg metuŋó mɔ́b ńjú’ wɔ́. Pɔ́ té kwoŋ ngie à kúu tsɛ̀ɛ ntʉ́m pɔ́b wɔ, ńké 
ńgÿote pɔ́ pú’u, ńzsé ngie pɔ́ té piŋe mbwo mèŋ Ssé, n zeŋe wɔ́b gwɔ́. 

28Pɔl gíŋe ńgɔɔn né pɔ́b ngie: Pi gẅiin lézsé ngie, á ké ńgwɔ́ fʉ̀’ɔɔn, mbà Ssé kéen 
ńtúm Nkʉ̀ mbòŋo gẅie é gÿo mé tsẅɛ́, á mbwo pʉ̀a pie é té pà Yuda wɔ́. Pɔ́ ge jú’ 
é zẅíŋ.  

[29Á gɔɔn pú’u, pà Yuda gwɔ́ fó jʉ’ó gʉa, ńgiŋe ńzoŋo nò ŋwɛ́ tà ńcÿɔ́gɔ cÿɔ̌g.] 

30Pɔl ńnéŋe Roma neŋé ngù’ pʉ́a. Á tsɛ̀ɛ ndá gie à la kẅé ne ḿbéen. Awɔ̌ nyìŋ wɔ́ 
gẅie à kwoŋó légyá yé, á tóo wó, pɔ́ yé shwóŋó. 

31Á ne sá’a shwóŋó pʉ̀a mmó gie lefùɔ Ssé ée sɛ̌, ḿbiŋ ńcwoŋo ńzí’i wɔ́b nyìŋ 
gẅie Cʉ̀apʉ̀a Yěsô Kristo aa yé pɔ́ shʉ̀ashʉ̌a, atsɔ̌ nyìŋ piŋ ńké tè yé tɔ’. 

Roma 

Roma 1 

Atsyɛ̀’te 

1Yɔɔn ŋwà’ne fóo mbwo mèŋ Pɔl, nyìŋ gẅie á fa’a fà’ Yěsô Kristo, e Ssé la tóŋo 
wɔ̀ɔn ńdɔg ńgÿo ngàŋ ntúm Yěsô Kristo, ńzába wɔ̀ɔn ngie n gʉa ńtsẅi Nkʉ̀ Mbòŋo 
wé mbwo lá’. 

2Ntyě sǎg pá’ Ssé la la’ ńka’ wɛ̌ Nkʉ̀ Mbòŋo tà ńgÿo pà Ntsẅi nkʉ̀ pé pe fʉ̀’ʉ mvfò 
ŋwe’e tsɛ̀ɛ ŋwà’ne yé. 

3Wɛ̌ nkʉ̀ gɔɔn nò nà Míŋ we Yěsô Kristo gẅie aa Cʉ̀apʉ̀a wege. À la sele ńcʉ́’ʉ 
nyìŋ mésoŋ mé zyé yé nà ngẅɛ̀ ndá fùɔ Ndavíd. 

4E Ssé piŋ ńzába yé á gwɔ́ Míŋ Ssé, ńgẅiin metʉ̀. Á lɔg pá’ à la gÿo á zíme tsetsɛ̀ɛ 
mepfó, mbɔɔ pá’ à la ńnéŋe Zẅìge Ndʉalʉ̌a mbwo yé. 

5E Ssé la cʉa pɔ́ nà yé Kristo ńcÿó gem yɔ́ɔn, ńdɔgɔ wɔɔn ńgÿo ngàŋ ntúm Yěsô 
Kristo légwɔ́ gie mèŋ n ge gʉa shwóŋó nò Ssé, tsɛ̀ɛ mengwòŋ ntsèm. Epʉ̀a záb 
ntʉ́m nà yé, ńjú’ ncwò wé, à cʉa pú’u, pɔ́ ná mekù’ mbwo Yěsô Kristo. 

6Mbɔɔ pi gí, pi ee nà nùɔ pʉ̀a ŋwɛ́, ńtí nue e Ssé ka tóŋo gẅi ngie pi gwɔ́ gí pʉ̀a 
Kristo. 

7Mèŋ m biŋ ńnáa yɔɔn ŋwà’ne mbwo pi métsèm pie pi ee tÿǒsoŋo Roma. Pi pie e 
Ssé kwoŋo gẅi, áa yɛ̌ à la tóŋo gẅi pá’ pi ge gwɔ́ pʉ̀a pé pie à tsɔ̌’. Mèŋ ne ńtsɔ́ɔn 
ngie Tá wégè Ssé mbɔɔ Cʉ̀apʉ̀a Yěsô Kristo ne ńgwɔ́ né pi, ńně ńnéŋe sẅéte ntʉ́m 
pi. 

Pɔl ne ńtsɔ́ɔn légʉa ńgyá pʉ̀a Kristo pie ée Roma 

8Mèŋ m vɔ̌g ńcʉa nà lezíŋ Yěsô Kristo ésie Ssé yɔ̀ɔn nà twó sí métsèm, mélà’mie 
mé ée tsɛ̀ɛ njÿó jʉ’ ntsèm ne ńgɔɔn ntí gie pi lɔg ńzáb ntʉ́m nà Yěsô Kristo. 

9Áa yɛ̌ fʉ̀’ wɔ́, gie mèŋ n ne sẅíŋte Ssé, mèŋ n té nyé té kíme gẅi wɔ́. E Ssé ne ńzsé 
pú’u. Mèŋ n gɔɔn pá’ɔɔn ńgwɔ́ nyìŋ gẅie à ne fa’a fà’ yé lé ngwòŋ ntʉ́m wé ntsèm, 
ńně ńtsẅii nkʉ̀ mbòŋo gẅie é líe Míŋ we. 

10Mèŋ n gǐŋ ne sẅíŋte Ssé fʉ̀’ʉ kɔ́ wɔ́, ńdúɔ mbwo yé ngie à gÿo, légwɔ́ gẅie mèŋ 
n zɔ́gɔ ńtsɔ́ɔn légʉa mbʉ̀a pi, à pumte nà we lékwoŋ. 

11Á nue n kwà’ ne ńtsɔ́ɔn létó ńgyá gẅí, légwɔ́ gie n ge gÿo Zẅìge Ndʉalʉ̌a cÿó 
gem gí, mentʉ́m mí kẅi’i ńtʉte. Pi lɔg pú’u ńkẅi’i ńtʉte. 

12Ndyɛ̌’ n kɔ’ɔ́ gɔɔn pɔ́ ngie n dɔɔn tó ńgwɔ́ tsetsɛ̀ɛ pi, egi ntí lézáb ntʉ́m nà Ssé é 
kẅiŋte wɔ̀ɔn, eyɔ́ɔn ntí kẅiŋte gẅí. 

13Mefɛ́ pɔ́ɔn, pi zsé mboŋó ngie n dǎ táŋ tɛ’ létó ńgyá gẅi tá shÿó ké tè kẅɛ tà ńkú 
lyɛ̌’ɔɔn. N daa pú’u ńtsɔ́ɔn létó fa’a tsetsɛ̀ɛ pi tà pi jÿó gí pì pá’ n ka fa’a tsɛ̀ɛ tsɔ́ 
mengwòŋ pɔ́ jÿó pì. 



310 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

14E Ssé la náa yɔɔn fà’ né mèŋ, áa yɛ̌ mèŋ n gẅiin létsẅi nkʉ̀ mbòŋo mbwó pʉ̀a 
metsèm, á mbwo pʉ̀a pie é la zí’i zsenò mbɔɔ pie é la té zí’i, á mbwo pà zsé 
ŋwà’ne mbɔɔ pà tè zsé. 

15Áa mmó gie á gÿo tá mèŋ n tsɔ́ɔn létó ńtsẅi nkʉ̀ mbòŋo mbwo pi gí, pie pi ee 
tÿǒsoŋoRoma. 

Metʉ̀ nkʉ̀ mbòŋo 

16Ńgwɔ́ eshʉ́ lékúu wɔ̀ɔn á létsẅi nkʉ̀ mbòŋo wɔ́, ée metʉ̀ mie e Ssé lɔgɔ ńgÿo 
pʉ̀a pie é záb ntʉ́m nà yé tsẅɛ́ɛ. À zye nà pà Yuda ńkúu ná pʉ̀a pie é té pà Yuda 
wɔ́. 

17Á zɔɔn ńgwaa gwɔ́, nkʉ̀ mbòŋo ne ńgÿo mé zsé pá’ á cʉa pú’u, tá Ssé lɔg pʉ̀a 
mésoŋ ńtóŋ pʉ̀a pie pɔ́ ée ndʉŋ ndʉŋ mvfò yé á cʉa pɔ́ ndà’ nà pá’ pɔ́ záb ntʉ́m nà 
yé. E tsɔ̌ nzsè ndyɛ̀’ɛ è tè wó wɔ́. Áa mmó gie mé la ŋwe’e tsɛ̀ɛ ŋwà’ne Ssé ngie: 
Nyìŋ gẅie aa mvfò Ssé ńgwɔ́ ndʉŋ ndʉŋ ńtí nue à záb ntʉ́m nà yé zɔ ge lá’ gwɔ́ 
wó. 

Epʉ̀a mésoŋ ee pà gÿo nò tepòŋ 

18E Ssé zɔɔn ńgwɔ́ tÿǒ lepwó ne ńnyɛɛ ngie à ne ńgyaŋa lóŋ, mélà’mie pʉ̀a mésoŋ 
é móŋo yé, ńnéŋe ńgÿo menò tepòŋ. Pɔ́ ne ńdɔgɔ ńgÿo menò tepòŋ mɔ́b ńtáte nò 
nénʉ́ léfa’a fà’. E Ssé ne ńnéŋe ntsaŋ twó pɔ́b, 

19mélà’mie ammó gie à lɔɔn ńgwɔ́ mé zsé nà Ssé, pɔ́ gíŋe ne ńzsé yɔ́b zsé. E Ssé la 
shʉ̀ashʉ̀a ńnyɛɛ wɔ́b yɛ̌ mmó. 

20Á zɔɔn ńgwaa gwɔ́, mbà tá fó pá’ e Ssé la nyɛ́te njÿó, mé fó nà shúm sie à la 
nyɛ́te, ńzsé ngie aa Ssé, tà mbɔɔ pá’ mé té gyá yé lê nÿɔ́g wɔ́. Mé zsé metʉ̀ mé mie 
é téen ńdá’a maga wɔ́. Á cʉa pú’u, ńgwɔ́ pʉ̀a mésoŋ le lá’ ngie pɔ́ la tè ne ńzsé Ssé 
wɔ́ wɔ́. 

21Pɔ́ zsé Ssé, tá pɔ́ té gu’te yé, ésíe yé pá’ á ne ńzɛ́te ngie mé gÿo pú’u, nà Ssé wɔ́. 
Tà ńcʉ́’ pú’u, mbà legyè sɔ́b la fʉte wɔ́b pɔ́ fʉa mánzsè, ntʉ́m wɔ́b gẅie é gẅiin pɔ́ 
gʉ̀gʉ̀ nzsenò gÿo pɔ́ gwé tsɛ̀ɛ nzěm. 

22Pɔ́ tóo sá’a ngie pɔ́ zsé nò, ńcʉ́’ mepʉ̀a. 

23Pɔ́ nyé légu’te Ssé gẅie à gẅiin legú’, ńgwɔ́ tè kwé, ńcʉ́’ ńgu’te pɔ́ shúm sẅɛ̀ɛ, 
éshúm sie é sẅé nyìŋ mésoŋ gẅie aa ńkwé, ésẅé meshʉ́ŋ, setsɔ́ sẅé menɔ̀ɔn pie é 
gẅiin mekwò lekùa, setsɔ́ sẅé menɔ̀ɔn pie éshwoŋo lepfòm sɔ́b ssé. 

24Áa mmó gie á la gÿo e Ssé nyé wɔ́b pɔ́ gÿo menò sẅile sẅile mie ntʉ́m wɔ́b la ně 
ńtsɔ́ɔn ndêen ńké ńdɔgɔ légÿo pú’u, ésele ńcʉ́ŋte mbùm yɔ́b, ńdɔg sele ntém shʉ́ 
twó pɔ́b. 

25Pɔ́ la nyé nò nénʉ́ gie áa nà Ssé, ńcʉ́me nzèm cÿɔ nò, á gwɔ́ pá’ pɔ́ cʉ́’ ńgu’te pɔ́ 
shúm sie e Ssé la nyɛ́te, ńcʉ́’ʉ fa’a pɔ́ mbwo sɛ̌ shúm. Tá mé gẅiin légu’te pɔ́ yé 
mbù’ ngwòŋ, ńgu’te yé á nà ngù’ nkɔ́ɔn nê nkɔ́ɔn, Amen. 

26Áa mmó gie á la gÿó e Ssé nyé wɔ́b pɔ́ gÿo mmó gie nkwaŋá wɔ́b tyé mǒ tá é gwɔ́ 
menò mie ée néŋ shʉ́ nà pɔ́b. Mezwě pɔ́b nyé mbàŋa ńcʉ́’ʉ fa’a pɔ́ tsɔ́ pànzwě pâ 
pɔ̌ nuŋe, yɛ̌ ntí légÿo menò è té ntí gie Ssé la záb wɔ́. 

27Mbàŋa gíŋe ńgÿo yɔ́b pɔ́ pú’u, ńnyé pànzwě, letʉ́m sɔ́b cʉ́’ʉ shÿó pɔ́ sele ńtsɔ́ɔn 
tsetsɛ̀ɛ pɔ́b pɔ́ pá’ mámbàŋa pɔ́ wetsɔ̌ ge sele ńnuŋe, á gwɔ́ nò shʉ́ nà pɔ́b. Á gwɔ́ 
pú’u, e Ssé néŋ ngɔ́’ kwà’ nà pɔ́b á fóo nà tsẅé tepòŋ yɔ́b. 

28Pá’ pɔ́ la lʉ’ʉ lézsé Ssé lá, e Ssé la nyé wɔ́b, legyè sɔ́b sie é té tyé zɔ̌ cʉ́’ʉ sá’a wɔ́b 
pɔ́ cʉ́’ʉ ńgÿo pɔ́ mmó gie pɔ́ kɔ’ɔ́ tè gÿo wɔ́. 

29Menò mie Ssé tè ne ńkwoŋo wɔ́ pú ńjÿó wɔ́b, pɔ́ gÿo menò tepòŋ, ńgẅiin kègɔ́’, 
ńgwɔ́ pʉ̀a ńcÿɔ́g cÿɔ́g, légyá mmó nyìŋ ńkwɔ́’ɔ lóŋ mǒ pú ńjÿó wɔ́b, pɔ́ zẅéte pʉ̀a, 
ńnéŋe ńtág pɔ́ melà’, ńgẅiin fʉte, akɔ́ sá’a twó pɔ́b gwɔ́ pɔ́ gÿo gÿo, ńzáb menò 
twó pʉ̀a, 

30ésele ńtÿɔ́g sóon nà pɔ́b tsetsɛ̀ɛ pɔ́b, ńgwɔ́ megàŋ mbù Ssé, ńzoonte pʉ̀a, ńgwɔ́ 
ngàŋa ŋá’tè, ńgwɔ́ pà nyɛ nnɛ́, éfa’ meshÿó ntsèm lélɔg ńgÿo nò tepòŋ, pɔ́ té jú’ 
ncwò metá pɔ́b mbɔɔ we memá pɔ́b wɔ́. 

31Legyè zága wɔ́b. Pɔ́ ka’a nò pɔ́ té gÿo, ntʉ́m wɔ́b lêen ńtʉa, pɔ́ ee pà tè tsɔ́ɔn 
mezìŋe. 

32Pɔ́ cwòŋo ne ńzsé ngie áa mbwo Ssé, e pʉ̀a pie pɔ́ gẅiin wɔɔn mà, ée pʉ̀a pie é 
tyé pá’ mé ge lá’ zẅé wɔ́b zẅé. Tá’, pɔ́ té fʉate mɔɔn menò fʉate ndà’ wɔ́, pɔ́ gíŋe 
ńkẅiŋte pʉ̀a pie é ne fʉate mɛ̌ menò yɔ́b. 

Roma 2 

Entí gie e Ssé ge lá’ lɔg zá’ mentsaŋ pʉ̀a mésoŋ 

1Ńgwɔ́ nyìŋ zye letúu lɔ̌’ pʉ̀a pie é gÿo yɛ̌ ntí menò, gù gẅie ngwɔ́ ɔ̀ tú, zsé ngie 
ńgwɔ́ ɔ̀ lényé té gwé jú ntsaŋ gwé wɔ́, tà pá’ ɔ̀ lɔɔn zɔɔn ńgwɔ́ pɔ́ wɔ wɔ̌. Pú’u ńtí 
nue ɔ̀ ne ńtúu lɔ̌’ pʉ̀a tá’ ńgíŋe ne ńgÿo jú pɔ́ pá’ pɔ́b ńdɔgɔ sele ńtúu pɔ́ ndʉ̀ ńdɔgɔ 
ńkwɛ́ mbùm jù. 

2Pege zɔɔn ńzsé ngie Ssé gwɔ́ tà ne ńŋága pʉ̀a pie pɔ́ gÿo yɛ̌ ntí menò, ńŋága wɔ́b 
pɔ́ pá’ menò mɔ́b ne ńzɛ́te. 

3Gù gẅie ɔ̀ túu melɔ̌’ pʉ̀a pie pɔ́ gÿo yɛ̌ ntí menò, ḿbiŋe ne ńgÿo jù pɔ́ pá’ pɔ́b, ɔ̀ 
kwǎŋ ngie ɔ̀ ge gǎ tá tsẅɛ́ tà Ssé lénéŋ ngʉ̀ngʉ̀ twó gù wɔ́? 

4Ɔ̀ ne gÿo pú’u, ńcʉ́’ʉ ńdɔgɔ ńgwága Ssé gwǎg, nne ngie à gẅiin pòŋo ntʉ́m, à té 
lwo ńcÿɔ́g wɔ́, à gẅiin kwɔ́gɔ nnɛ́. Ɔ̀ɔ pú’u, ɔ̀ té ne ńzsé ngie à gẅiin pòŋo ntʉ́m 
nzèm gù pú’u, pɔ́ lélɔg ńgÿo ɔ̀ kúbe mà wɔ́ ka? 

5Ɔ̀ ne ńdʉ’ʉ léju’u nò, ɔ̀ té ne ńkwoŋo lékúbe mà gù wɔ́, ɔ̀ lɔgɔ pú’u, ńtóŋte 
máamáa ngʉ̀ngʉ̀ gẅie e Ssé ge gÿo ńnéŋe twó gù, á nà lyɛ̌’ gie à ge lá’ ně ńnéŋe 
ngʉ̀ngʉ̀ twó pʉ̀a. Á ge lá’a lyɛ̌’ó mé gyá pá’ Ssé ŋaga menò pɔ́ pá’ é ne ńzɛ́te. 

6À tsɔ́’ɔ fà’ ye wɔ̌wɔ́ɔ pɔ́ ná pa’ ngàŋ la lɔg fa’ pú’u, 

7é náa le gwɔ́ tèmì mbwo pʉ̀a pie pɔ́ la lɔgɔ légÿo nò mbòŋo té kʉ́a, ńně ńtsɔ́ɔn 
ngie e Ssé zɔ náa wɔ́b legú’, ńnáa wɔ́b mékù’, ńgÿo pɔ́ gwɔ́ tsɛ̀ɛ le gwɔ́ gẅie mé te 
gíŋe kwé mǒ wɔ́. 

8Tá á ké ńgʉa ná pʉ̀a pie pɔ́ tʉʉ twó mbwo Ssé, ńdʉ’ʉ nò gie áa nénʉ́, ńgiŋe pɔ́ ná 
mánzsè gẅie e Ssé tè ne ńkwoŋo wɔ́, pɔ́ gyá pá’ e Ssé gyáŋa lóŋ ná pɔ́b, mbɔɔ pá’ 
nò yɔ́b pÿɔ́gɔ Ssé. 

9Ngʉ̀ngʉ̀ ge lá’ kúu wɔ̌wɔ́ɔ nyìŋ mésoŋ wɔ́ gẅie à gÿo nò tepòŋ tà à tswág tsɔ̌. 
Pú’u é zye nà nyìŋ Yuda é pɔ́ɔnté kúu nà nyìŋ gẅie à tè nyìŋ Yuda wɔ́. 

10Á ké ńgʉa nà nyìŋ gẅie à gÿo nò mbòŋo, e Ssé náa legú’ né ye, ńná mékù’ lé ye, 
ńgíŋ náa yé mbʉ́lè, ńcʉ́’ʉ lé ná, ńzye nà nyìŋ Yuda ḿbɔ́ɔnte, ńnáa mbwo nyìŋ 
gẅie à tè nyìŋ Yuda wɔ́, 

11á nue e Ssé te gẅiin tyɛ̀’te tsetsɛ̀ɛ pʉ̀a mésoŋ wɔ́. 

12Epʉ̀a pie é té pà Yuda wɔ́, é té lepʉ̌ Mǒsê zsé. Tá’ ńké gÿo nò tepòŋ, ńgwe pɔ́ 
ntsaŋ, tà mbɔɔ pá’ nò lepʉ̌ té cʉa mǒ wɔ́. Tá á ké ńgʉa nà pʉ̀a pie pɔ́ gwaa gÿo nò 
tepòŋ, ńně ńzsélepʉ̌ Mǒsê, pɔ́ gwe ntsaŋ, ńtí sɛ̌ lepʉ̌. 

13Á nue nyìŋ zɔɔn tè jú’ lepʉ̌ Ssé jǔ’ ndà’ ńcʉ́’ʉ nyìŋ gẅie aa mvfò Ssé ńgwɔ́ ndʉŋ 
ndʉŋ wɔ́. Nyìŋ jǔ’ ḿbiŋ ńgÿo pá’ é zɛ́te tá ńcʉ́’ʉ wɛ̌ nyìŋ. 

14Pʉ̀a pie é té pà Yuda wɔ́, ḿbiŋ tè lepʉ̌ Mǒsê zsé, gwá gÿo mmó gie sɛ̌ lepʉ̌ ne 
ńzɛ́te, tà ńgÿo pɔ́ tè gwɔ́ gie mé zi’í wɔ́b. Mbùm yɔ́b zɔ lɔgɔ pú’u, ńzí’i wɔ́b ménò 
mie ée nà lepʉ̌ tà mbɔɔ pá’ pɔ́ té lepʉ̌ gẅiin. 

15Pɔ́ lɔgɔ pú’u, ńnyɛ́ ngie mefà’ mie lepʉ̌ ne ńzɛ́te ngie me fa’, e Ssé la ŋwe’e tsɛ̀ɛ 
ntʉ́m wɔ́b, tà mbùm yɔb ne ńzẅíŋe ngie áa nò. Nkwaŋá wɔ́b gʉa fʉ̀’ gie é ge ŋǎg 
pɔ́b, ńdɔg pɔ́ mefà’ ŋwɛ́ ńŋága wɔ́b, ńgʉa fʉ̀’ gie é gee tàg nzèm yɔb ńgíŋ ńdɔg pɔ́ 
mɛ̌ ńtág. 

16Wɔɔn aa pá’ Nkʉ̀ Mbòŋo nò Ssé gẅie mèŋ n da’te ńgɔɔn pá’ e Ssé ge lá’ zá’ ntsaŋ 
wɔ̌wɔ́ɔ. Á ge lá’ gwɔ́ yɛ̌ lyɛ̌’, e Ssé tsẅii mbwo Yěsô Kristo, à ŋág pʉ̀a nà kɔ̀ɔkɔ́ɔ wɔ́ 
gie áa lelyěen tsɛ̀ɛ ntʉ́m pɔ́b. 

Pà Yuda é gẅiin lepʉ̌ Mǒsê tá ḿbiŋe ńgwé nà lepʉ̌ gwé 

17Á gʉa ná gù, ɔ̀ ne ńnyɛte ńgɔɔn ngie ɔ́ɔ nyìŋ Yuda, ńne ńŋá’te ngie ɔ̀ fó ná pá’ ɔ̀ 
kú’telepʉ̌ Mǒsê pú’u, ńgwɔ́ nyìŋ Ssé, 

18ńzsé mmó gie Ssé ne ńkwoŋo, mbà á ka fó ná pá’ mé ka zí’i gú lepʉ̌ ɔ̀ zsé mmó 
gie áa mbòŋ. 

19Ɔ̀ kwà’ ne ńgyá nà jú twó ngie ɔ́ɔ nyìŋ gẅie à kíbe pwó mefʉ̀ menÿɔ́g, ńne ńkyɛ’ɛ 
pʉ̀a pie ée tsɛ̀ɛ nzěm, 

20ńně ńzí’i mmó mbwo pɔ́b megʉ̀gʉ̀ nà nò Ssé, ńgwɔ́ tsítsà mecʉ̀cʉ̀ŋ nà nò gie áa 
nénʉ́, mélà’mie ɔ̀ ne ńzsé, ɔ̀ lɔg pá’ ɔ̀ zsé lepʉ̌, ńgẅiin zsé nò gie áa nénʉ́. 

21Á yɛ tà ḿboŋ. Tá’ mélà’a kɔ́ gù gẅie ɔ̀ ne ńzí’i petsɔ́ pʉ̀a mmó, ɔ̀ té gÿo pá’ yɛ̌ 
mmó ně ńzɛ́te wɔ́? Ɔ̀ ne sá’a mbwo lá’ ngie tà mé jʉ, ḿbiŋ ne ńjʉʉ. 

22Ɔ̀ ne ḿbʉ́ʉ ngie tà mé gÿo gàb, ḿbiŋ ne gÿo gàb, ńne ngie tà mé gu’te messé, 
ḿbiŋe ńgee nà mejʉ’ mie mé gu’te wɔ́b wó, ńjʉʉ shúm sie mé lɔ̌g ńgu’te wɔ́b. 

23Gù gẅie ɔ̀ ne ńŋá’te tɛ’ ngie ɔ̀ zsé lepʉ̌ Ssé, ḿbiŋe fʉa lepʉ̌ ŋwɛ́, ɔ̀ lɔgɔ pú’u, 
ńzoonte Ssé. 

24Mé la zɔɔn ńŋwe’e tsɛ̀ɛ ŋwà’ne Ssé ngie: Pʉ̀a pie é té pà Yuda wɔ́ ne ńzoonte 
lezíŋ Ssé, á ké fó pɔ́ né pi. 

25Áa nénʉ́ ngie ɔ̀ lɔɔn ńgiŋe ná pá’ lepʉ̌ ne ńzɛ́te, mbà le gwɔ́ gẅie mé la pú’u gú 
pá’ ɔ̀ ge gwɔ́ nyìŋ Ssé à ge kẅéte. Tá ńké té giŋe ná pá’ lepʉ̌ ně ńzɛ́te wɔ́, mbà mé 
la tsɛ ḿbú’u gú tá’, ɔ̀ ge cʉ́’ gwɔ́ pɔ́ pá’ nyìŋ gẅie mé la tè yé pú’ la, 

26ḿbiŋ ńgwɔ́ gie pʉ̀a pie mé la tè wɔ́b pú’, giŋe ná pá’ lepʉ̌ ně ńzɛ́te, mbà Ssé tè 
cʉ́’ líe wɔ́b gẅie mé la té wɔ́b pú’ pɔ́ pá’ pʉ̀a pie mé kéen ḿbú’u wɔ́b gwɔ́ ka? 

27Pʉ̀a pie mé la zyé wɔ́b mé té wɔ́b pú’, pɔ́ piŋ ne ńgÿo mmó gie lepʉ̌ Ssé ne ńzɛ́te, 
pɔ́ zɔ ge lá’ tú melɔ̌’ mí, pi pie pi fʉ̌a sɛ̌ lepʉ̌, tá mbà mé la ŋwe’e ńná né pi, pi gíŋ 
ńgwɔ́ pʉ̀a pie mé la pú’u wɔ́b. 

28Mé zɔɔn tè gwɔ́ zsé kwà’ nyìŋ pà Yuda, á nyìŋ Ssé, ńdɔg pɔ́ mmó gie mé ne ńgyá 
nà ye á nzème pǐ wɔ́, lézsé nyìŋ gẅie mé la pú’u yé á té gwɔ́ pɔ́ ndà’ légyá pá’ mé 
la zá’a jʉ’ʉ nnɛ́ yé wɔ́. 

29Tá’ kwà’ nyìŋ Yuda, á nyìŋ Ssé, á gwɔ́ pɔ́ nyìŋ gẅie mé la pú’u yé pɔ́ tsɛ̀ɛ tʉ́m ye. 
Á gwɔ́ lepú’ gẅie a Zẅìge Ssé zɔ gÿo, tà à tè gwɔ́ pɔ́ gẅie à fóo ná pá’ mé la ŋwe’e 
tsɛ̀ɛ lepʉ̌ wɔ́. Wɛ̂ zɔɔ nyìŋ gẅie e Ssé zɔ ná mekù’ mé tà pʉ̀a mésoŋ zɔ té ná. 

Roma 3 

1Tà á lɔɔn ńgwɔ́ pá’ɔɔn, mbà nyìŋ Yuda lɔgɔ kɔ́ ńcʉa nyìŋ gẅie à tè nyìŋ Yuda wɔ́? 
Lépú’u nyìŋ Yuda piŋ ńkẅéte yé nà kɔ́? 

2Apì ké ńgwɔ́ wó tɛ’, é meshÿó meshÿó nà légwɔ́ nyìŋ Yuda. Ndùŋ mvfò á gwɔ́ pá’ 
e Ssé la cʉ́me shwóŋè yé pɔ́ mbwo pà Yuda. 

3Á piŋ ńgʉa nà pá’ etsɔ́ pà Yuda la nyé yɛ̌ shwóŋè pé’è, á ge cʉa pú’u, e Ssé nyé 
menò mie à la ka’a mbwo pɔ́b keen? 

4Ngǎŋ, ńgwɔ́ á le pú’u gÿo. Tà mbɔɔ pá’ pʉ̀a mesoŋ metsèm pú ńgwɔ́ pɔ́ ngàŋa cÿɔ̌ 
nò, yé Ssé à tè gɔɔn nò ḿbiŋ ńkúbe wɔ́. Áa ndʉŋ ndʉŋ pá’ mé la ŋwe’e tsɛ̀ɛ ŋwà’ne 
Ssé ngie: Gù Ssé gwɔ̌ tà ńgɔɔn nò mé gẅiin lézsé ngie ashwóŋè jú àa ndʉŋ ndʉŋ, 
Ńgwɔ́ gie nyìŋ ŋaga gú á le gú jÿó. 

5Ńgwɔ́ tsɔ́ pʉ̀a gɔɔn ngie: Menò tepòŋ mie pege fʉ’ʉ gÿo pʉ̀a zsé ngie e Ssé ee 
ndʉŋ ndʉŋ, mbà pege ge tsɔ́’ɔ mbwo pɔ́b ngie kɔ́? Pege ge gɔɔn ngie e Ssé gwɔ̌ tà 
ne ńnéŋe ngʉ̀ngʉ̀ twó pégè ntí mefʉ̌’ nò mégè, à té ńdɔgɔ ńgwɔ́ ndʉŋ ndʉŋ wɔ́ 
keen? N gɔɔn pá’ɔɔn pɔ́ nò gie pʉ̀a mesoŋ ne ńgɔɔn. 

6Ngǎŋ ńgwɔ́ pege é le gɔɔn pú’u wɔ́, e Ssé gwé’e e tè ndʉŋ ndʉŋ wɔ́, mbà à tè ku’ 
pá’ ńgwɔ́ á ŋag pʉ̀a mesoŋ ntsèm pie ee ndùmo ssé tsetsá’ wɔ́. 

7Tà ńgwɔ́ nyìŋ zɔɔn ńgɔɔn ngie: Á ge cʉa nà pá’ mèŋ n ne ńcÿɔ no, anò nénʉ́ gie á 
fó mbwo Ssé à kẅɛɛ mangyɛ̌, mé gu’te yé ntí pú’u, e Ssé piŋ ńgíŋe ńŋaga wɔ̀ɔn 
ngie mèŋ n gee nyìŋ tepòŋ mélà’a kɔ́? 

8Nyìŋ gɔɔn pá’ɔɔn, mbà ńgwɔ́ á cʉ́me ngie: Pege gÿo menò tepòŋ ńzsé ngie nò 
mbòŋo ge kẅɛɛ mǒ. Etsɔ́ pʉ̀a ne shwóŋte nà lezíŋ sɔ́ɔn ngie mèŋ n zɔ gɔ̌ɔn pú’u. 
Pɛ̌ pʉ̀a ee pʉ̀a pie e Ssé ge gÿo ŋaga wɔ́b. 

Tsɔ̌ nyìŋ mesoŋ gẅie à gÿo mmó gie Ssé ne ńkwoŋo te wó wɔ 

9Tà áa pá’ɔɔn ńgwɔ́ pege gɔɔn ngie kɔ́? Ńgie áa mvfò Ssé peg pà Yuda cʉa pʉ̀a pie 
é té pà Yuda wɔ́ keen? Ngǎŋ á té pú’u wɔ́. Mèŋ n ně ńdá’ ńda’te pá’ nò tepòŋ léen 
ḿbú ńjÿó pà Yuda mbɔɔ pʉ̀a pie é té pà Yuda wɔ́. 

10Á lɔgɔ ńcʉ́me ná pá’ mé la ŋwe’e tsɛ̀ɛ ŋwà’ne Ssé ngie. Atsɔ̌ nyìŋ mesoŋ gẅie aa 
ndʉŋ ndʉŋ à tè wó wɔ́. Tà tsǒon tà’. 

11Atsɔ̌ nyìŋ gẅie à gẅiin legyè à tè wó wɔ́. Atsɔ̌ nyìŋ gẅie à kwa’ ne ńtsɔ́ɔn lézsé 
mánzsè Ssé à tè wó wɔ́. 

12Pɔ́b metsèm léen ńgwá’a mánzsè Ssé. Pɔ́b metsèm léen ḿbú ńcʉŋte. Nyìŋ 
mesoŋ tè nò mbòŋo gÿo tà tsǒon tà’. 

13Ncwò wɔ́b pú ńdem pá’ gyě lesyè sie mé fwɔ̌’. Pɔ́ lɔgɔ lʉ́me yɔ́b ḿbab pʉ̀a 
mesoŋ pab. Anò gie á kẅɛɛ nà mekùb ncwò mɔ́b gwɔ́ pɔ́ pá’ sesìŋ nnú. 

14Ncwò wɔ́b zoon pʉ̀a zoon, ńnéŋ pɔ́ ndòon. 

15Akwò yɔ́b zeŋe pɔ́ nà lénɔ̌ɔn pʉ̀a, ḿpfɛte metse mɔ́b. 

16Pɔ́ cʉa nzɔ̌ wɔ́, ńcʉŋte shúm pɔ̀ ntsèm, mé cʉ́’ ńdʉa. 

17Ńgwɔ́ pɔ́ lélɔg mbʉ́lè ńtóo jʉ’ wɔ́. 

18Pɔ́ gÿo yɔ́b nò pɔ́ tè pɔ̌g Ssé. 

19Mɔɔn ée menò mie mé la ŋwe’e tsɛ̀ɛ ŋwà’ne lepʉ̌ Ssé, pege piŋ ńzsé ngie anò 
ntsèm gielepʉ̌ gɔɔn, é vɔgɔ ńgɔɔn mbwo pà Yuda pie lepʉ̌ ŋwɛ́ sá’a wɔ́b. Pá’ pɔ́ gíŋ 
ńgwɔ́ yɔ́b pɔ́ ngàŋ mefʉa la, ncwò wɔ̌wɔ́ɔ nyìŋ mesoŋ wɔ́, ge jÿɔ́’ɔ, wɔ̌wɔ́ɔ piŋ tyé 
mvfò Ssé ńgwɔ́ pɔ́ nyìŋ gẅie à gwě ntsaŋ. 

20Áa pá’ɔɔn nue nyìŋ tè lá’ lɔg pá’ à gɔɔn ngie à gÿo mmó gie lepʉ̌ ne ńzɛ́te, étyé 
mvfò Ssé é gwɔ́ ndʉŋ ndʉŋ wɔ́. Afa’a lepʉ̌ zɔɔn ńgwɔ́ lényɛ pʉ̀a mesoŋ ngie pɔ́ zsé 
ngie pɔ́ gyǒ nò tepòŋ. 

Ntí gie e Ssé fó mǒ ńcʉ́’ ńdíe nyìŋ á gwɔ́ ndʉŋ ndʉŋ mvfò yé 

21Tá’ aa nà fʉ̀’ɔɔn, mbà Ssé kéen ńda’te ntí gie à fó mǒ ńcʉ́’ ńdíe nyìŋ á gwɔ́ pɔ́ 
ndʉŋ ndʉŋ mvfò yé, é ké tè ntí gie e fóo ná lepʉ̌ wɔ́. Ŋwà’ne lepʉ̌ Mǒsê tà mbɔɔ ye 
pà ntsẅì nkʉ̀ Ssé la gɔɔn nò ńtí wɛ̌ mánzsè. 



315 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

22Á gwɔ́ pá’ nyìŋ lɔɔn ńzáb ntʉ́m ná Yěsô Kristo, mbà e Ssé ge cʉ́’ líe ngàŋ, à gwɔ́ 
mvfò yé ńgwɔ́ ndʉŋ ndʉŋ. Ee ndà’ nzsè mbwo mânyìŋ ntsèm. Pɔ́ ée mvfò Ssé ḿbú 
ńgwɔ́ pɔ́ tà’a mmó, 

23á nue pɔ́b metsèm la zɔɔn ḿbú ńgÿo menò tepòŋ tà sɔ́ɔn legú’ gẅie aa lejʉ́ŋ Ssé. 

24Tá’, pá’ Yěsô Kristo kéen ńtó, ńkyɛ́’ ńkÿo nò tepòŋ ná pʉ̀a la, e Ssé cʉ́’ fó mǒ ńdíe 
pʉ̀a pɔ́ gwɔ́ pʉ̀a pie ée ndʉŋ ndʉŋ mvfò yé, á gwɔ́ mmó gie à lɔgɔ ńcÿó gem yɔ́b pɔ́ 
sẅɛɛ sẅɛɛ. 

25E Ssé ka lɔgɔ́ yé ńnuŋe pwɔ́’ pá’ metse mé ge sɔg menò tepòŋ pʉ̀a pie pɔ́ záb 
ntʉ́m ná yé Kristo. Pá’ nyìŋ la gẅiin lékwé ná menò tepòŋ pʉ̀a la, á lɔgɔ ńnyɛɛ 
ngie e Ssé gÿo menò mé ndʉŋ ndʉŋ. Á kaa tsɔ́ fʉ̀’, pʉ̀a mesoŋ ne ńgÿo nò tepòŋ, 
yé Ssé gÿo pɔ́ pá’ fʉ̀’ gie à tè ne ńgyá wɔ́ la. 

26À kaa fʉ̀’ó ne shÿɔgɔ shÿɔg ńzẅí’te, tá’ áa fʉ̀’ɔɔn, á ne ńnyɛɛ ngie àa ndʉŋ ndʉŋ, 
ńgíŋe ńnyɛɛ ngie à líe nyìŋ gẅie à záb ntʉ́m wé ná Kristo á gwɔ́ pɔ́ ndʉŋ ndʉŋ 
mvfò yé. 

27Tà áa pá’ɔɔn atsɔ́ mmó gie ńgwɔ́ nyìŋ mesoŋ gíŋe ńdɔg ńŋá’te á gwɔ́ wó? Ngǎŋ á 
té gíŋe ńgwɔ́ wó wɔ́ tà tsǒon kɔ́. Pú’u, mélà’a kɔ́? Mélà’mie ammó gie e Ssé ne 
ńzẅí’te, á té gwɔ́ pɔ́ nyìŋ légɔɔn ngie à gÿo mmó gie lepʉ̌ ne ńzɛ́te wɔ́, á gwɔ́ pɔ́ 
nyìŋ lézáb ntʉ́m wé ná Yěsô. 

28Peg zɔɔn ne ńzsé yég ngie: E Ssé gwɔ́ líe nyìŋ á gwɔ́ ndʉŋ ndʉŋ mvfò yé, ńtí pɔ́ 
nò gie à zǎb ntʉ́m wé ná Yěsô, á té fóo ná pá’ à gÿǒ mmó gie lepʉ̌ ne ńzɛ́te wɔ́. 

29Á gwe’e ńgwɔ́ pú’u, mbà Ssé cʉ̌’ ńgwɔ́ pɔ́ ye pà Yuda gílé pɔ́b, tá’ e giŋé ńgwɔ́ Ssé 
pʉ̀a pie é té pà Yuda wɔ́. 

30á nue e Ssé gwɔ́ pɔ́ yémɔ’ɔ́. À líe pà Yuda pie é záb ntʉ́m ná Yěsô, pɔ́ cʉ́’ ńgwɔ́ 
mvfò yé ńgwɔ́ pɔ́ ndʉŋ ndʉŋ, yé zɔ́ gǐŋ ńdíe pʉ̀a pie é té pà Yuda wɔ́, tá mbà pɔ́ 
zǎb ntʉ́m ná Yěsô, pɔ́ cʉ́’ ńgwɔ́ mvfò yé ńgwɔ́ pɔ́ ndʉŋ ndʉŋ. 

31Ńzsé ngie áa pá’ɔɔn ńgwɔ́ gie pege lɔɔn ńzáb ntʉ́m ná Yěsô, mbà lepʉ̌ cʉ́’ʉ tsɔ́ 
nò wɔ́ keen? Ngǎŋ á té ńdɔgɔ ńgwɔ́ pú’u wɔ́. Tà ńcʉ́’ pú’u, mbà pege lɔgɔ pú’u, 
ńtÿɔ́gɔ lepʉ̌ kwà’ ná jʉ’e. 

Roma 4 

Efʉ̀’ gie e la fó ná Ábalam 

1Tà áa pá’ɔɔn pege ge gɔɔn ngie kɔ́, á nà nò Ábalam gẅie aa mangʉa njʉ’ weg pà 
Yuda? À la lɔg metʉ̀ nyìŋ mesoŋ ńgẅiin kɔ́? 

2À laa pé’è e Ssé wɔ́ gɔɔn ngie aa ndʉŋ ndʉŋ mvfò yé, á fó pɔ́ nà mefà’ mbòŋo mé, 
mbà à lɔ̌ɔn ńgwɔ́ á lɔg ńŋá’te, tá tsɔ̌ légwɔ́ gẅie ńgwɔ́ á lɔg ńŋá’te mvfò Ssé à tè wó 
wɔ́. 

3Ŋwà’ne Ssé zɔɔn ńgɔɔn ngie kɔ́? Á gɔɔn ngie: «Ábalam la záb ntʉ́m wé nà Ssé, e 
Ssé fó mǒ ńcʉ́’ ńdíe yé, á gwɔ́ mvfò yé ńgwɔ́ pɔ́ ndʉŋ ndʉŋ». 

4Pege zɔɔn ne ńzsé ngie, nyìŋ fa’a fà’, tà mé ná nkáb né yé ńtí yɛ̌ fà’, yɛ̌ nkáb é tè 
gwɔ́ pɔ́ tsɔ́ mmó gie mé náa né yé pɔ́ sẅɛɛ sẅɛɛ wɔ́, ee gie á zɛ́te ngie mé ná né yé. 

5Tá ńké ńgʉa ná nyìŋ gẅie à kaa lɔg pɔ́ mefà’ mé wɔ́, ńzáb pɔ́ ndà’ ntʉ́m wé nà Ssé 
gẅie à gÿo nyìŋ tepòŋ cʉ́’ʉ nyìŋ gẅie aa ndʉŋ ndʉŋ mvfò yé, e Ssé lɔg pú’u, ńcʉ́’ 
ńdíe yé á gwɔ́ pɔ́ ndʉŋ ndʉŋ mvfò yé. 

6Á gíŋ ńgwɔ́ mmó gie fùɔ Ndavíd la gɔɔn. À la gɔɔn nò ná nyìŋ gẅie e Ssé cʉ̌’ ńdíe 
yé á gwɔ́ mvfò yé ńgwɔ́ pɔ́ ndʉŋ ndʉŋ, á ké tè fóo nà mefà’ ngàŋ wɔ́, wɛ̌ nyìŋ aa 
shÿó mbòŋo. 

7Fùɔ Ndavíd la gɔɔn ngie: Pàshÿó mbòŋo ée pʉ̀a pie e Ssé legé mefʉa mɔ́b MÀvéle 
menò tepòŋ mɔ́b 

8Ashÿó mbòŋo aa nyìŋ gẅie Cʉ̀apʉ̀a cʉ’ʉ́ ńkímte menò tepòŋ mé wɔ́ 

9Tà áa pá’ɔɔn wɔɔn légwɔ́ shÿó mbòŋo, á gwɔ́ pɔ́ we pʉ̀a pie mé la pú’u wɔ́b pá’ pɔ́ 
ge gwɔ́ pʉ̀a Ssé kà à giŋé ńgwɔ́ mbɔɔ we pʉ̀a pie mé la tè wɔ́b pú’? Pege ee pá’ɔɔn 
ne ńgɔɔn ngie á la gʉa ná Ábalam, e Ssé lɔg pɔ́ pá’ à zǎb ntʉ́m ná yé Ssé, ńcʉ́’ ńdíe 
yé á gwɔ́ pɔ́ ndʉŋ ndʉŋ mvfò yé. 

10À la gÿo pú’u, ná yé á fʉ̀’e kɔ́? Á la gwaa gwɔ́, mbà mé pú’u Ábalam kà mé la nyé 
tè pú’u yé? Á la tè gwaa gwɔ́, mbà mé pú’u yé wɔ́. 

11Mé la gwaa pú’u Ábalam, e Ssé ne ńdíe yé á gwɔ́ pɔ́ ndʉŋ ndʉŋ mvfò yé, á nue à 
la ne ńzába ntʉ́m wé nà Ssé. Mé la gÿo tá ńcÿɔ’ɔ liŋé nyìŋ gẅie mé pú’u yé ná yé. 
Yɛ̌ liŋé lɔ́ɔn ńda’te ngie Ssé fǒ ná pá’ yé Ábalam zǎb ntʉ́m ná yé, ńdɔgɔ yé ńgÿo 
nyìŋ gẅie aa ndʉŋ ndʉŋ mvfò yé. Á fó pú’u Ábalam cʉ́’ʉ tá pà pʉ̀a métsèm pie pɔ́ 
ne ńzába ntʉ́m nà Ssé tà mbɔɔ pá’ mé kaa wɔ́b pú’u, e Ssé cʉ́’ʉ ńdíe wɔ́b pɔ́ gwɔ́ 
ndʉŋ ndʉŋ mvfò yé. 

12Ábalam gǐŋ ńgwɔ́ tá pà pʉ̀a pie mé la pú’u wɔ́b. N tě ńgɔɔn pʉ̀a pie mé la pú’u 
wɔ́b á ku’ pú’u mbwo pɔ́b wɔ́. N gɔɔn pie pɔ́ gíŋe ne ńzába ntʉ́m nà Ssé, pá’ tá 
wege Ábalam la záb wé yé tá mé gÿo ḿbú’u yé. 

Ammó gie Ssé la ka’ la pumte ná Ábalam 

13Atsɔ́ nò gíŋ ńgwɔ́ ngie e Ssé la ka’a mbwo Ábalam, mbɔɔ mbwo ngẅɛ̀ ye ngie à 
ge lá’ ná ngwòŋ mbwo pɔ́b. E Ssé lɔ̌ɔn tě ńka’a pá’ɔɔn, pɔ́ mélà’mie Ábalam la ne 
ńgÿo mmó gie lepʉ̌ ne ńzɛ́te wɔ́, á la fó pɔ́ ná pá’ à záb ntʉ́m nà Ssé, e Ssé cʉ́’ ńdíe 
yé á gwɔ́ pɔ́ ndʉŋ ndʉŋ mvfò yé. 

14Á la gwe’e pé’è ńgwɔ́ gie mé ge fó pɔ́ ná pá’ mé gÿǒ mmó gie lepʉ̌ ne ńzɛ́te, tá 
gẅiin mmó gie e Ssé la ka’, mbà lézáb ntʉ́m nà Ssé à gwɔ́ pɔ́ sẅɛɛ sẅɛɛ, ammó gie 
Ssé la ka’ piŋ le pumte. 

15Lepʉ̌ zɔɔn ńgÿo lóŋ Ssé gyáŋ gyáŋ á nue pʉ̀a té ne ńkú’te wɔ́. Á la gwé’e 
pé’èlepʉ̌ té wó wɔ́, mbà pʉ̀a té fʉa lepʉ̌ pá’ɔɔn wɔ́. 

16Áa mmó gie á gÿo, nyìŋ lɔg pɔ́ lézáb ntʉ́m nà Ssé tá ńgẅiin shúm sie mé la ká’. E 
Ssé lɔgɔ pú’u, ńcÿó pɔ́ gem yé, á lêen ńké ńcʉa pú’u, awɔ̌wɔ́ɔ gẅie aa nà ngẅɛ̀ 

Ábalam wɔ́ gẅiin ye mǒ. Tà é le gwɔ́ pɔ́ ndà’ pʉ̀a pie pɔ́ ńnéŋe ńjú’ yɔ́b pɔ́ 
mbwo lepʉ̌ Mǒsê wɔ́, é gíŋe ńgwɔ́ mbɔɔ pʉ̀a pie pɔ́ zába yɔ́b pɔ́ ntʉ̀m nà Ssé pá’ 
Ábalam. Àa tá wege metsèm pie pege ee pʉ̀a Ssé. 

17Ndʉŋ ndʉŋ pá’ ŋwà’ne Ssé ne ńgɔɔn ná yé ngie: «Mèŋ n zabá gú pá’ ɔ̀ ge gwɔ́ 
mangʉa njʉ’ pʉ̀a melá’a melá’». Ábalam aa mvfò Ssé gẅie yé Ábalam la záb ntʉ́m 
ná yé, ńgwɔ́ mangʉa njʉ’ wege, é gwɔ́ Ssé gie e gÿo mepfó gíŋe ńgwɔ́ wó, ńtóŋo 
mmó gie á zɔɔn tè wó wɔ́, á kẅɛɛ ńtyé. 

18E Ssé la ka’a mmó mbwo Ábalam, atsɔ́ légwɔ́ gẅie à lɔ̌ɔn ńgwɔ́ á kwaŋa légẅiin 
à la tè wó wɔ́, tá á ke ńzáb ntʉ́m wé nà Ssé zǎb, ńnéŋe ne ńzẅí’te yɛ̌ mmó, ńgÿo 
ńcʉ́’ʉ tá pà mengwòŋ tà ńgyɔ́ɔn. Á lɔgɔ ńcʉ́me ná nò gie Ssé la gɔɔn né yé ngie: 
«Gyá pá’ ngẅɛ̀ jù ge lá’ gyɔ́ɔn pú’u». 

19E Ssé la gwɔ́ gɔɔn yɔɔn nò né Ábalam á cʉ́’ pɔ́ méjʉ’ à gẅiin ngù’ nkÿo. Mbà 
mbùm ye tǎŋ tɛ’. Anzwě we Sara gíŋ ńzẅiŋ tà ńgwɔ́ gie à lɔɔn ńgwɔ́ á le gíŋe ńzyé 
wɔ́. Tá Ábalam ké tè kʉ́a lézáb ntʉ́m nà nò gie Ssé gɔ̌ɔn wɔ́. 

20À la tè mʉ́’te nà nò gie Ssé ka’á mbwo yé wɔ́. Tà ńcʉ́’ pú’u, mbà lézáb ntʉ́m nà 
Ssé la gÿo á tʉ́te, ńnéŋe ne ńgu’te Ssé, 

21ńkwa’ ne ńcwoŋo ńzsé ngie Ssé gẅiin metʉ̀ lélɔg ńgÿo ammó gie yé Ssé kǎ’ á 
pumte. 

22Áa mmó gie á la gÿo e Ssé líe Ábalam á gwɔ́ ndʉŋ ndʉŋ mvfò yé. 

23Tá mé lɔ́ɔn tě sáŋa pɔ́ ndà’ yé gílé yé tá ńŋwe’e ngie: «E Ssé la líe yé, á gwɔ́ ndʉŋ 
ndʉŋ mvfò yé wɔ́». 

24Mé lɔ́ɔn sáŋa mbɔɔ wégè yégè, pie e Ssé lɔ̌ɔn ńge gÿo líe wégè, pege gwɔ́ ndʉŋ 
ndʉŋ mvfò yé, á wégè pie pege zába ntʉ́m ná yé Ssé gẅie à la gÿo Ndè wege Yěsô 
Kristo fó lá’ mepfó ńzím. 

25Yé zɔ la ńnéŋe Kristo mbwo pʉ̀a pá’ à ge kwé é tí menò tepòŋ mégè. Á la piŋ 
ńzíme yé nà legwé éfó mǒ ńcʉ́’ ńdíe wégè pege gwɔ́ ndʉŋ ndʉŋ mvfò yé. 

Roma 5 

Pega Ssé ńnéŋe mboŋó 

1Pá’ à la cʉa nà lezǎb ntʉ́m nà Yěsô Kristo, e Ssé cʉ́’ ńdíe wégè pege gwɔ́ pɔ́ ndʉŋ 
ndʉŋ mvfò yé la, pega Ssé ee fʉ̀’ɔɔn ńnéŋe mboŋó, ńzẅɛ́’ɛ Cʉ̀apʉ̀a wege Yěsô 
Kristo. 

2Yé Yěsô zɔ la tsɔ́’ɔ mánzsè tá Ssé cÿó gem yégè pá’ɔɔn, ta à cʉ̌’ ńgwaa ńgwɔ́ pɔ́ né 
pégè pú’u éfó nà pá’ pege zǎb ntʉ́m ná yé Yěsô. Pege ee pá’ɔɔn lékag gwɔ́ ntʉ́m 
pege tɛ’, á nue pege neŋé ne ńzẅí’te pá’ Ssé ge gÿo gab shúm sie ée nà legú’ we, é 
ná ségè. 

3Á té gwɔ́ pɔ́ ndà’ pú’u wɔ́, peg giŋé ńgẅiin lékag tà mbɔɔ fʉ̀’ gie peg ne ńgyá ngɔ́’, 
ńně ńzsé ngie e ngɔ́’ ge gÿo peg shÿɔg. 

4Léshÿɔg ge gÿo pege cÿɔgte. À cʉa pú’u, pege ńnéŋe ne ńzẅí’te ngie ammó gie 
shwóŋè Ssé ne ńgɔɔn, yé Ssé ge gÿo à pumte nà pege. 

5Pege kě těen ńzẅí’te pú’u, pɔ́ jʉ’e sẅɛ̀ɛ wɔ́, á nue Ssé kéen fó nà Zẅìge yé gie à ka 
nǎ né pege, ńnyɛɛ wege pá’ɔɔn tɛ’ ngie à kwoŋo wégè. 

6Á gwɔ́ pá’ á kaa fʉ̀’ gie pege ka zɔɔn ńnyé pɔ́ pàtè metʉ̀, Kristo tóo nà fʉ̀’ gie e Ssé 
lá záb, ńkwé nà twó pʉ̀a tepòŋ. 

7Á zɔɔn ńtʉ tɛ’ tá nyìŋ mésoŋ zẅíŋe lékwé nà twó wetsɔ̌, tà mbɔɔ pá’ wɛ̌ nyìŋ lɔɔn 
ńgwɔ́ pɔ́ nyìŋ gẅie à kú’te lepʉ̌. Ndyɛ̀’ ńgwɔ́ nyìŋ zẅíŋe lékwé ńtí nyìŋ gẅie à gÿo 
menò mbòŋo. 

8Tá’ pi lêen ńké ńgyá ntí gie Ssé la lɔg ńnyɛ pá’ á kwoŋo wege pú’u, aa pá’ Kristo la 
tó ńkwé nà twó ségè tà pege zɔɔn ńnyé ńgwɔ́ pɔ́ pʉ̀a tepòŋ. 

9Áa nà fʉ̀’ɔɔn, mbà metse mé kéen ńgÿo e Ssé cʉ́’ʉ ńdíe wégè pege gwɔ́ ndʉŋ 
ndʉŋ mvfò yé, ńgwɔ́ kɔ́ piŋ ńgÿo tà Kristo lá’ ńnyé té gÿo pege tsẅɛ ngɔ́’ gie e ge 
lá’ fó nà pá’ e Ssé ne ńgyáŋa lóŋ? 

10Pega Ssé ka zɔɔn ńgwɔ́ pɔ́ megàŋ mbù, tá Ssé lɔg pá’ Míŋ we kwé, ḿmag mbù 
wegá pɔ̌. Á ge piŋ gwɔ́ nà fʉ̀’ɔɔn, à gaa wɔ́ ńdɔg pá’ Míŋ we gwɔ́ pɔ́ wó, ńgÿo pege 
tsẅɛ́ ngɔ́’ tsẅɛ́! 

11Pege těen ńdɔgɔ pɔ́ ndà’ yɛ̌ nò ńka’te wɔ́, pege giŋé ńka’te ńtí pá’ Ssé kéen ńcʉa 
nà nò Cʉ̀apʉ̀a wege Yěsô Kristo ńgÿo mbù gẅie é kaa tsetsɛ̀ɛ pega Ssé mag. 

Anò Adam pɔ́ yé Kristo 

12Anò tepòŋ la gwaa kúu tsɛ̀ɛ njÿó, ńcʉa pɔ́ nà tà’ nyìŋ mésoŋ wémɔ’ɔ́, gẅie à la 
fʉa nò, lezíŋ sé gwɔ́ lê Adam. Á nò tepòŋ la lɔgɔ legwé ńtó. Legwé lêen ńké ńkúu 
nà ngẅɛ̀ nyìŋ mésoŋ ntsèm, á nue pʉ̀a metsèm laa pú’u, ńdɔgɔ fʉa nò. 

13E Ssé la zɔɔn ńgwaa ńná lepʉ̌ né Mǒsê, mbà nò tepòŋ léen ndà’ ńkúu tsɛ̀ɛ njÿó. Á 
laa fʉ̀’ gie lepʉ̌ la nyé tè gwɔ̌ wó, e Ssé tè sáŋa nò tepòŋ pʉ̀a mesoŋ wɔ́. 

14Tà mbɔɔ pú’u, éfó nà fʉ̀’e Adam ńgʉa ńkúu nà fʉ̀’e Mǒsê, legwé gẅiin pʉ̀a 
mesoŋ gẅiin mbɔɔ pie pɔ́ la tè gÿo nò tepòŋ pá’ Adam gẅie à la fʉa lepʉ̌ sie e Ssé 
la ná né yé wɔ́. À nò Adam sẅé yé nyìŋ gẅie à lɔ̌ɔn ge lá’ tá tó. 

15Tá’ à lɔɔn ńgwɔ́ mé le lɔgɔ mmó gie á fó nà mefʉa Adam ḿbí fʉ̀’ nà nzẅìŋ fù’ gie 
e Ssé ne ńgába mbwo pʉ̀a pɔ́ sẅɛ̀ɛ sẅɛ̀ɛ wɔ́, mefʉa tà’ nyìŋ wémɔ’ɔ́ la gÿo legwé 
kúu nà mânyìŋ ntsèm tá’, ntí gie e Ssé la tsɔ́ɔn pʉ̀a ńcÿó gem yɔ́b pú’u, piŋ ḿbú 
fáŋ ńcʉa wɛ̌ légwɔ́ tɛ’. À fù’ gie á la fó nà tà’ nyìŋ gẅie aa Yěsô Kristo, e Ssé lɔg 
ńcÿó gem pʉ̀a tà ńgyɔ́ɔn á pú ńgẅiin nzẅìŋ tɛ’. 

16Ammó gie e Ssé náa, la fa’a fà’ mboŋó. À yé fà’ á té pá’ ye nò tepòŋ wɔ́. Nò tepòŋ 
gie wɔɔn tà’ nyìŋ wémɔ’ɔ́ la fʉa, la gÿo pʉ̀a metsèm gwé ntsaŋ. Tá’ e Ssé gwɔ́ tà 
ńcÿo gem pʉ̀a, á gwaa gwɔ́, mbà pɔ́ zɔɔn fʉa menò tɛ’ tá’, yé Ssé cʉ́’ ńdíe wɔ́b pɔ́ 
gwɔ́ pɔ́ ndʉŋ ndʉŋ mvfò yé, ntsaŋ e té gíŋe ńgwoon wɔ́b gwɔ́, 

17pá’ tà’ nyìŋ mesoŋ wémɔ’ɔ́ la fʉa nò, legwé fó nà yé ńgẅiin nyìŋ mesoŋ pɔ́ tè 
vʉ’ʉ tsɔ̌, tá’ wetsɔ̌ nyìŋ gẅie àa Yěsô Kristo, à yé fà’ gwɔ́ ndyɛ̀’ɛ. Epʉ̀a pie e Ssé 
tsɔ́ɔn mezìŋe mɔ́b tɛ’ ńcÿó gem yɔ́b, à cʉ̌’ ńdíe wɔ́b pɔ́ gwɔ́ pɔ́ ndʉŋ ndʉŋ mvfò ye. 
Pɔ́ ge cʉa nà Yěsô é gwɔ́ wó, e piŋ gwɔ́ pá’ mefùɔ la é tíi Kristo. 

18Pá’ pege gyǎ ngie á la fó nà nò gie tà’ nyìŋ fʉ̌a, á Adam, pʉ̀a metsèm kwéte 
kwéte la, á gíŋ ńgwɔ́ pɔ́ ndʉŋ ndʉŋ pá’ tà’ nyìŋ wémɔ’ɔ́, á Yěsô Kristo la gÿo mmó 
gie e Ssé ne ńkwoŋo, pʉ̀a tà ńgyɔ́ɔn ńnéŋe ńcʉa mǒ ńtsẅɛ́ ntsaŋ, ńgwiin le gwɔ́ 
tèmì. 

19Ndʉŋ ndʉŋ pá’ tà’ nyìŋ mesoŋ la lʉ’ʉ lé jú’ ncwò Ssé, anùɔ lá’ fó mǒ ńcʉ́’ ngàŋ 
mefʉa la, tà’ nyìŋ wémɔ’ɔ́ la jú’ ncwò Ssé, á fó mǒ anùɔ lá’ lá’ ńcʉ́’ pʉ̀a pie e Ssé líe 
wɔ́b pɔ́ gwɔ́ ndʉŋ ndʉŋ mvfò yé. 

20Tá á piŋ ńgʉa nà lepʉ̌, mbà Ssé lɔ̌ɔn zába légwɔ̀ gie pʉ̀a ge fó mǒ é gyá nzẅìŋ 
gẅie pɔ́ lɔg ńgÿo nò tepòŋ pú’u. Pá’ menò tepòŋ ne ńgyɔ́ɔn lêkɔ́ wɔ́ e Ssé ne 
ńtsɔ́ɔn mezìŋe pʉ̀a ńcÿó gem yɔ́b tà ńtɔ́gɔ ntí. 

21Á cʉa pú’u, e Ssé lɔg pá’ à tsɔ́ɔn mezìŋe mɔ́b, yé zɔ̌ cʉ́’ ńgẅiin wɔ́b, ńgÿo pɔ́ cʉ́’ 
pʉ̀a pie ee ndʉŋ ndʉŋ mvfò yé, á lɔgɔ sẅé pá’ nò tepòŋ la gÿo legwé gẅiin pʉ̀a 
mesoŋ, ńzẅéte wɔ́b. E Ssé tsɔ́ɔn mezìŋe mégè ńcÿó gem yégè pú’u, pege zẅɛ́’ɛ 
Cʉ̀apʉ̀a Yěsô Kristo tá ńgẅiin le gwɔ́ tèmì. 

Roma 6 

Lécʉ́’ʉ mpfò nà nò tepòŋ, ḿbiŋ ńdɔgɔ Kristo ńgwɔ́ ntentʉ́ 

1Tà à pá’ɔɔn pege gÿo lêkɔ́? Pege ké ńkẅí’i ńgÿo pɔ́ nò tepòŋ légwɔ́ gie e Ssé ge 
lɔgɔ lélege mefʉa wege, mé kwa’ ńgyá pá’ à ne ńcÿó gem pʉ̀a keen? 

2Ngǎŋ! Ńgwɔ́ pege é le pú’u, gÿo. Pá’ á zɔɔn ńgwɔ́ nà légÿo nò tepòŋ, mbà pege 
léen ńkwé lá, ńgwɔ́ pege gǎ tá ńgíŋe ne ńgÿo pɔ́ nò tepòŋ? 

3Pi legé ngie á gʉa ná pege metsèm pie mé la nu’u wégè ntse, pege lɔgɔ ńdaa nnɛ́ 
ná Yěsô Kristo, lénu’u wégè ntse ŋwɛ́ lɔgɔ ńda’te ngie pega pɔ̌ la púte ńkwé tà’ 
legwé ka? 

4Pá’ á la fó nà kẅé ntse, pega pɔ̌ púte ńkwé, mé gíŋe ḿbúte wega pɔ̌ ńtúŋ, légwɔ́ 
gie pá’ e Ssé Tá la lɔg metʉ̀ mie é gẅiin legú’, ńgÿo Kristo zíme ná legwé la, pege 
yégè ge cʉ́’ gwɔ́ pɔ́ tsɛ̀ɛ le gwɔ́ we sẅé. 

5Á zɔɔn pá’a, mbà pege la kwé legwé gẅie à sẅé we, ńdɔg pú’u, pega pɔ̌ pumo ná 
tà’a nò á gíŋe ńgwɔ́ pɔ́ pá’ pega pɔ̌ ge gÿo gíŋe pumo ná lézíme nà legwé. 

6Tà pege lege ngie: Mé la púte Kristo laa nzẅìŋe nyìŋ gẅie à laa ná pege ńkíme nà 
tÿǒ nkǐ, légwɔ́ gie metʉ̀ mmó gie á laa ná pege, ńtsóte wégè pege gÿo nò tepòŋ, é 
ge mag pege é le gíŋe ńgwɔ́ menkwɔɔn nò tepòŋ wɔ́. 

7Nyìŋ zɔɔn ńgwɔ́ tà ńkwé, à tè gíŋe ńku’u légÿo tsɔ́ mmó wɔ́, nkÿo nò tepòŋ fó ná 
yé ńkyɛ́’ɛ. 

8Pá’ pega Kristo la púte ńkwé la, á lɔgɔ ńgwɔ́ ngie pega pɔ̌ ge gÿo é púte gwɔ́ wó. 

9Peg cwoŋo ne ńzsé ngie Kristo la vɔg tà ńzíme nà legwé, à tè lá’ gíŋe kwé wɔ́. 
Legwé tè gíŋe ńgẅiin tsɔ́ nò ná yé wɔ́. 

10Kristo la kwé, ńkwé pɔ́ tà’ légʉa, á nà menò tepòŋ pʉ̀a. Àa fʉ̀’ɔɔn ńgwɔ́ wó pɔ́ 
léná mekù’ Ssé. 

11Mbɔɔ pi gí, pi líe twó mbùm gí pá’ pʉ̀a pie pɔ́ ée nà nò tepòŋ, ńcʉ́’ pɔ́ mepfó. Pi 
cʉ́’ ńgwɔ́ pɔ́ pʉ̀a pie é lɔg pá’ pɔ́ la nnɛ́ ná Kristo, ńcʉ́’ ńgẅiin pɔ́ ntí ye sẅé pá’ pɔ́ 
ge fa’a fà’ Ssé. 

12Pú’u la, á té ne ńzɛ́te ngie anò tepòŋ gíŋe sá’ mbùm nnɛ́ gi gie e ge gÿo kwé wɔ́, 
pi pɔ́ɔn légíŋe ńnyé mbùm gi é tsóte gẅi ńnéŋe tsɛ̀ɛ kegɔ́’. 

13Tà pi gíŋe ńdɔg mekèm mbùm mí ńgÿo nò tepòŋ pá’ mé lɔgɔ shúm ncù ńgÿo 
menò tepòŋ. Tà ńcʉ́’ pú’u, pi pú ńnyé mbùm gi mbwo Ssé ńgwɔ́ kwà’ pʉ̀a pie é ka 
kwě ḿbiŋ ńzím. Pi lɔg mekèm mbùm mí ńgÿo shúm sie pi ge lɔg gÿo mmó gie áa 
ndʉŋ ndʉŋ. 

14Anò tepòŋ zɔɔn tě ńdá’a ńgíŋe ńgẅiin gẅi wɔ́, á nue pi cʉ’ʉ́ ńgiŋe ná 
mánzsè lepʉ̌ wɔ́, pi cʉ’ʉ́ ńgiŋe pɔ́ ná mánzsè gẅie e Ssé ne ńcʉa mǒ ńcÿó gem gí, 
pi ne gÿo mmó gie áa ndʉŋ ndʉŋ. 

Lécʉ̌’ nkwɔɔn ná légÿo mmó gie á pòŋ Ssé 

15Pú’u, ńdɔgɔ ńgɔɔn ngie kɔ́? Mé lɔgɔ ńgɔɔn ngie pege gÿo menò tepòŋ, á nue pege 
cʉ’ʉ́ ńgiŋe ná mánzsè lepʉ̌ wɔ́, ńcʉ́’ʉ ńgiŋe pɔ́ ná gẅie e Ssé cʉa mǒ ńcÿó gem 
yégè, ńdɔgɔ wégè ńgÿo pʉ̀a pé keen? Ngǎŋ ńgwɔ́ pege le pú’u gÿo. 

16Tà pi ké ńdege ngie nyìŋ lɔɔn ńzẅíŋ nkwɔɔn nyìŋ pá’ à ge ne jú’u ncwò ngàŋ, 
mbà à cʉ̌’ nkwɔɔn ngàŋ. Á lɔgɔ ńgwɔ́ ngie pi lɔɔn ne ńjú’u ncwò nò tepòŋ, mbà pi 
cʉ̌’ nkwɔɔn nò tepòŋ, á gÿo pi kwé, ńké ńgwɔ́ gie pi lɔɔn ne ńjú’u ncwò Ssé, mbà 
pi ge cʉ́’ nkwɔɔn Ssé, à gÿo pi gÿo mmó gie áa ndʉŋ ndʉŋ mvfò yé. 

17Pege ké sie Ssé, mélà’mie pi laa tsɔ́ fʉ̀’ ńgwɔ́ nkwɔɔn nò tepòŋ, pi ee fʉ̀’ɔɔn, mbà 
pi kéen ńdɔg ntʉ́m gẅi ntsèm, ńzẅíŋe mmó gie mé ka zí’i gẅí. Á gwɔ́ gie á ne 
ńzɛ́te ngie pi vɔg ńzsé, 

18á nue e Ssé kéen ńkyɛ́’ nkÿo nò tepòŋ ná pi, pi ee fʉ̀’ɔɔn ńcʉ́’ nkwɔɔn nò gie áa 
ndʉŋ ndʉŋ. 

19Meŋ n dɔɔn ńgwɔ́ gie m bǐ fʉ̀’ ná menò mie é ne ńcʉate tsetsɛ̀ɛ pʉ̀a mesoŋ, mbà 
mèŋ n dɔgɔ fa’a légÿo pi cwoŋo ńjú’, á nue nyìŋ mesoŋ pÿɛ́ pÿɛ̌. Pi la lɔg mekèm 
mbùm mí ńgÿo nkwɔɔn menò ncÿǒ laa ye menò lɔg ńtág jʉ’. Mɛ̌ menò gwɔ́ mie é 
gÿo mé tʉʉ twó mbwo Ssé tʉ. Ndʉŋ ndʉŋ pú’u, pi gwɔ́ fʉ̀’ɔɔn ńcʉ́’ ńdɔg mekèm 
mbùm mí ŋwɛ́ ńgÿo pɔ́ nkwɔɔn gie é fa’a mbwo mmó gie áa ndʉŋ ndʉŋ mvfò Ssé, 
à lêen ńké fó pú’u, léńnéŋe gẅi gwɔ́ we Ssé. 

20Á laa fʉ̀’ gie pi la nyé nkwɔɔn nò tepòŋ, légÿo mmó gie áa ndʉŋ ndʉŋ mvfò Ssé á 
té tsɔ́ nò ná pi gẅiin. 

21Pi la jÿó kɔ́ pì ná yɛ̌ ntí mefà’? Pi ee fʉ̀’ɔɔn ńcʉ́’ ńkwaŋ mɛ̌ mefà’ éshʉ́ kúu gẅi 
mǒ kú, mélà’mie é gwaa mag ńná pɔ́ legwé. 

22Tá’ pá’ á ké ḿbiŋ ńgwɔ́ fʉ̀’ɔɔn, mbà Ssé kéen ńkyɛ́’ nkÿo nò tepòŋ ná pi, pi cʉ́’ 
nkwɔɔn ye la, apì gie á ne ńkẅɛɛ áa pá’ Ssé ne ńkẅéte gẅi pi ne ńgẅiin tsẅé pʉ̀a 
pé, á ge gÿo cʉ́’ʉ lécʉ́me pi gẅiin le gwɔ́ tèmì, 

23a nue mmó gie nò tepòŋ lɔ́g ḿbéen fà’a nyìŋ, á gwɔ́ pɔ́ ngàŋ lekwé, tá afù’ gie e 
Ssé náa mbwo nyìŋ pɔ́ sẅɛɛ sẅɛɛ, á gwɔ́ pá’ ngàŋ zẅɛ̌’ pá’ á la nnɛ́ ná Cʉ̀apʉ̀a 
wege Yěsô Kristo, ńgẅiin le gwɔ́ tèmì. 

Roma 7 

Efʉ̀’ gie e fóo ná nò lɔ́ɔn ndá 

1Mefɛ́ pɔ́ɔn, pi pie pi ne ńzsé mmó gie lepʉ̌ ée yɛ̌, pi tè ne ḿmoŋe ngie lepʉ̌ gẅiin 
nò ná nyìŋ pɔ́ fʉ̀’ gie angàŋ nyé ntentʉ́ wɔ́. 

2Pege pí fʉ̀’ ná manzwě nzɔ̌’. Andǔm we nyé ntentʉ́, à tè gẅiin lényé yé ńgʉa 
ńtsɛ́ɛ tsɔ̌ mámbàŋa pɔ́ yé zɔ́’ wɔ́, lepʉ̌ lʉ’ pú’u. Tá andǔm we vɔg tà ńkwé, lepʉ̌ 
zẅíŋ ngie aa ńgwɔ́ á gʉa ńtsɛ́ɛ tsɔ́ mámbàŋa pɔ́ yé zɔ́’. 

3Pú’u la ńgwɔ́ gie andǔm we lɔɔn ńnyé té kwé, á zɔ́’ɔ tsɔ̌ mámbàŋa, mbà mé ge 
tóŋo yé le ngàŋa gÿɛ́ manzwě. Tá ńké ńgwɔ́ gie andǔm we lɔɔn ńkwé, lepʉ̌ le gíŋe 
ńtɔ’ɔ yé lézɔ́’ɔ tsɔ̌ mámbàŋa wɔ́. Á cʉ́’ ńgwɔ́ pɔ́ nzwě tsɔ́ nyìŋ fʉ̀’ó, á le gwɔ́ ngie à 
gÿo gÿɛ́ wɔ́. 

4Á gíŋe ńgwɔ́ pɔ́ ndʉŋ ndʉŋ pú’u, ná pi, mbà mefɛ́ pɔ́ɔn. Pi ee fʉ̀’ɔɔn ńgwɔ́ nà 
nò lepʉ̌ ńgwɔ́ pɔ́ mepfó tá ńdɔgɔ nku’u pʉa Ssé, á nue pia Kristo la púte ńkwé fʉ̀’ 
gie à la kwé, pia lepʉ̌ lɔg pú’u, fege légwɔ́ gie pi ge cʉ́’ gwɔ́ pɔ́ pʉ̀a tsɔ̌ nyìŋ ndyɛ̀’ɛ, 
é pʉ̀a Yěsô Kristo gẅie e Ssé la gÿo á zíme ná legwé. Légwɔ́ gie pege ge fa’ mefà’ 
mie ée me mbòŋo mbwo Ssé. 

5Á ka zɔɔn ńgwɔ́ fʉ̀’ gie mbùm yege zɔ ka nyě sá’a wégè, letsɔ̌ɔn légÿo nò gie á te 
poŋ pʉ́’te mbùm yege, a nue lepʉ̌ tɔ́’, ńgíŋe ńkẅi’i ḿbʉ́’te wégè, pege fa’ pɔ́ mefà’ 
mie é ge tóŋ pɔ́ legwé é ńnéŋe ná pege. 

6Tá á ké ńgwɔ́ fʉ̀’ɔɔn pege cʉ́’ʉ ńgiŋe ná mánzsè lepʉ̌ tà ńtsɔ́ɔn légwɔ́ ndʉŋ ndʉŋ 
wɔ́, á nue pege ee ná wɛ̌ mánzsè gẅie à kɔ̌ɔn ńdɔgɔ wégè ńgÿo megàŋa tsǎŋ, ńcʉ́’ 
pɔ́ mepfó. Tà peg ee fʉ̀’ɔɔn ńcʉ́’ʉ fa’a mbwo Ssé pɔ́ nà ntí ye sẅé, ńdɔgɔ metʉ̀ 
Zẅìge Ndʉalʉ̌a éfa’a, tà peg tè gíŋe fa’a ná ntí ye fʉ̀’e mvfò, á fʉ̀’ gie peg kɔ̌ɔn ńjú’u 
pɔ́ ncwò lepʉ̌ sie mé la ŋwe’e wɔ́. 

Anò lepʉ̌ pɔ́ nò tepòŋ 

7Mé lɔgɔ pá’ɔɔn ńgɔɔn ngie lepʉ̌ Ssé ée mmó tepòŋ keen? Ngǎŋ á té pú’u wɔ́, a nue 
n ka kě fó pɔ́ nà lepʉ̌ ŋwɛ́ tá ńzsé nò tepòŋ, é laa pé’è é té gɔɔn ngie: «Tè gẅiin 
kègɔ́’» wɔ́, mbà mèŋ n tè kègɔ́’ zsé. 

8Anò tepòŋ gie áa nà mèŋ la zẅɛ́’ pɔ́ lepʉ̌ ŋwɛ́, ḿbʉ́’te wɔ̀ɔn, légÿo shúm tepòŋ sie 
ntʉ́m wɔ̀ɔn tsɔ́ɔn tà é gyɔ́ɔn gyɔ́ɔn, lepʉ̌ la zɔɔn ńgwé’e é té wó wɔ́, mbà nò tepòŋ 
té gẅiin tʉ̀ wɔ́. 

9Á laa fʉ̀’ gie n da nyé tè zsé lepʉ̌ Ssé, ńjú’ ńgwɔ́ pɔ́ ntentʉ́, n da piŋ ńgwɔ́ tà ńzsé, 
létsɔ́ɔn légÿo nò tepòŋ kúu ná mèŋ, 

10mèŋ n kwé. Á gwɔ́ pú’u, mbà lepʉ̌ sie é kɔ’ɔ́ gÿo nyìŋ gwɔ́ wó, mbà é cʉ̌’ ńtóo ná 
mèŋ ńtsege wɔɔn ńnéŋ pɔ́ nà legwé. 

11N da jú’ sɛ̌lepʉ̌, nò tepòŋ gie áa ná mèŋ gyá shÿó ńdɔg lepʉ̌ ŋwɛ́ ńdʉte wɔ̀ɔn, 
mèŋ n gÿo nò tepòŋ, anò tepòŋ cʉa mǒ ńzẅé wɔ̀ɔn. 

12Lepʉ̌ lɔgɔ pú’u, éfóo mbwo Ssé, anò gie é tsẅi ngie mé gÿo gíŋe fó yé pɔ́ mbwo 
Ssé, ńgwɔ́ nò gie áa ndʉŋ ndʉŋ, ńgwɔ́ gie áa ḿboŋ. 

13Tà áa pú’u pá’ɔɔn ńdɔgɔ ńgɔɔn ngie ammó gie áa mbòŋ kéen ńtóo ná mèŋ ńcʉ́’ 
pɔ́ legwé keen? Ngǎŋ á té pú’u wɔ́. Anò tepòŋ zɔ̌ la gÿo n kwé, anò tepòŋ la kwa’ 
ńnyɛ ngie á té poŋ. Á la zẅɛ́’ɛ mmó gie áa mbòŋ ńdɔg ńgÿo mèŋ n kwé, ńdɔg pú’u, 
ńcʉa nà mmó gie e Ssé la tsẅi ngie mé gÿo, ńkẅɛɛ kwà’ máamáa nò tepòŋ. 

Nò tepòŋ léen ńjÿó nyìŋ mesoŋ 

14Pege zɔɔn ne ńzsé ngie lepʉ̌ fó mbwo Ssé. Tá á ké ńgʉa ná mèŋ, nyìŋ mesoŋ, 
mèŋ fege fege, mbà mé la sẅiŋe wɔ̀ɔn n cʉ́’ nkwɔɔn nò tepòŋ. 

15N zɔɔn kwa’ tè ne ńzsé mmó gie mèŋ n gÿo wɔ́. Ammó gie mèŋ n ne ńkwoŋo, 
mèŋ n tè yɛ̌ gÿo, n gÿo pɔ́ mmó gie mèŋ n tè kwòŋ. 

16Á lɔɔn ńgwɔ́ gie mèŋ n tè kwoŋo mmó gie mèŋ n gÿo wɔ́, mbà mèŋ n dɔgɔ pú’u, 
ńzẅíŋe ngie lepʉ̌ ée mbòŋ. 

17Pú’u la, mèŋ n zɔ tě ńdɔgɔ ńgÿo mɛ̌ menò wɔ́, nò tepòŋ gie á léen ńjÿó wɔ̀ɔn zɔ̌ 
gÿo. 

18Mèŋ n ne ńzsé ngie nò mbòŋo léen tè wɔ̀ɔn jÿó, n gɔɔn wɔ̀ɔn nyìŋ mesoŋ gẅie 
mèŋ fege fege. N tsɔ́ɔn légÿo nò mbòŋo fʉ̀’ ntsèm tá ńké tè ku’u légÿo wɔ́. 

19Mèŋ n tè gÿo nò mbòŋo gie mèŋ n tsɔ̌ɔn légÿo wɔ́, mèŋ n gÿo pɔ́ nò tepòŋ gie 
mèŋ n tè tsɔ́ɔn. 

20Á lɔɔn ńgwɔ́ gie mèŋ n gÿo mmó gie mèŋ n tè tsɔ́ɔn légÿo wɔ́, mbà mèŋ n zɔ tě 
ńgÿo wɔ́, à nò tepòŋ gie á léen ńjÿó wɔ̀ɔn zɔ̌ gÿo. 

21N dɔgɔ pú’u, ńgyá ngie áa ngwòŋ fʉ̀’ ntsèm, n ngie kɔ tà mèŋ n gÿo nò mbòŋo, 
esɔ́ɔnlepʉ̌ gwɔ́ ngie mèŋ n gÿo pɔ́ nò tepòŋ. 

22Mèŋ n ge kwà’ tsɛ̀ɛ ntʉ́m mèŋ, lepʉ̌ Ssé poŋo wɔ̀ɔn tɛ’. 

23Tá á gʉa tsɛ̀ɛ mbùm mèŋ, n gyá tsɔ́ lepʉ̌ gwɔ́ wó, ésie é ńnéŋe ńdɔg ncù, 
ḿma’lepʉ̌ sie legyè sɔ́ɔn kwa’ ńzẅíŋ, ńgÿó mèŋ n cʉ́’ʉ ngàŋa tsǎŋ lepʉ̌ nò tepòŋ 
gie á léen ńjÿó wɔ̀ɔn. 

24N tè pá’ɔɔn ńgwɔ́ pɔ́ shÿó tepòŋ wɔ́, àwɔ́ ge lá’ fó tsɛ̀ɛ yɔɔn mbùm nnɛ́ gie e tóŋo 
legwé ńnéŋe ná mèŋ é kẅile wɔ̀ɔn? 

25E Ssé zɔ ge tóo tsoló kẅile wɔ̀ɔn. Á cʉa ná Cʉ̀apʉ̀a wege Yěsô Kristo, agù’te gwɔ́ 
mbwo yé. Áa pú’u, legyè sɔ́ɔn ne shwóŋó wɔ̀ɔn ngie n kú’telepʉ̌ Ssé, tá mbab nnɛ́ 
nyìŋ mesoŋ gie mèŋ n gẅiin ne ńtsóte wɔ̀ɔn n kú’te pɔ́ lepʉ̌ nò tepòŋ. 

Roma 8 

Legwɔ́ gẅie à Zẅìge Ndʉalʉ̌a náa mbwo pʉ̀a 

1Á lɔgɔ ńgwɔ́ ngie pʉ̀a pie é la nnɛ́ ná Yěsô kristo, é té ge lá’ gíŋe gwe ntsaŋ wɔ́, 

2mélà’mie nyìŋ zɔɔn ńgwɔ́ tà ńda nnɛ́ ná Yěsô Kristo lepʉ̌ sie é cʉ́’ʉ sá’a yé gwɔ́ pɔ́ 
se Zẅìge Ndʉalʉ̌a gie á gÿo mé gwɔ́ wó. Sɛ̌ lepʉ̌ léen ńkẅé wɔ̀ɔn mbwo lepʉ̌ sie 
ée se nò tepòŋ, ńgwɔ́ sie é gÿo mé kwé. 

3Lepʉ̌ Mǒsê la tè ku’u légÿo yɛ̌ mmó wɔ́, á nue nyìŋ mesoŋ la lɔg pá’ à fege fege, 
ńtáte. Tá Ssé la ké ńgÿo yɛ̌ mmó, ńcʉ́’ʉ légÿo, ńtúmo kwà’ Míŋ we á sele ńcʉ́’ʉ 
nyìŋ mésoŋ, á nyìŋ mesoŋ gẅie aa ngàŋ mefʉa légwɔ́ gie à ge kẅile nyìŋ mesoŋ 
tsɛ̀ɛ nò tepòŋ. E Ssé la lɔg pú’u, ńzẅé metʉ̀ nò tepòŋ gie á sá’a pʉ̀a mesoŋ. 

4À la gÿo pú’u, légwɔ́ gie pege ge ku’u léńnéŋe ná ntí gie lepʉ̌ ne ńzɛ́te. Mèŋ n 
gɔɔn wégè pie pege cʉ́’ʉ́ ńgiŋe ná ntí gie mbùm yege ne ńtsóte wégè wɔ́, pege 
cʉ’ʉ́ ńgiŋe pɔ́ nà ntí gie Zẅìge Ndʉalʉ̌a ne shwóŋó wégè. 

5Pʉ̀a pie pɔ́ zɔɔn ńnéŋe pɔ́ nà ntí gie mbùm yɔb ne shwóŋó wɔ́b, tÿɔ́g ntʉ́m wɔ́b 
pɔ́ nà mmó gie mbùm yɔb ne ńkwoŋo, tá pʉ̀a pie pɔ́ ńnéŋe nà ntí gie Zẅìge 
Ndʉalʉ̌a ne shwóŋó wɔ́b tÿɔ́g ntʉ́m wɔ́b pɔ́ nà mmó gie Zẅìge Ndʉalʉ̌a ne 
ńkwoŋo. 

6Nyìŋ lɔg pɔ́ ntí gie mbùm ye ne shwóŋó yé ńdɔg ńnéŋe, mbà ngàŋ aa ná mánzsè 
legwé. Tá nyìŋ gẅie à lɔg ntí gie Zẅìge Ndʉalʉ̌a ne shwóŋó yé ńdɔg ńnéŋe, mbà 
ngàŋ aa ná mánzsè le gwɔ́, à gǐŋ ńgwɔ́ mánzsè mbʉ́lè. 

7Petsɔ́ pʉ̀a ée ná mánzsè legwé á nue pʉ̀a pie pɔ́ ńnéŋe ńtÿɔ́g ntʉ́m wɔ́b pɔ́ nà 
mmó gie mbùm yɔb ne shwóŋó wɔ́b ée megàŋ mbù Ssé. Pɔ́ té kú’te lepʉ̌ Ssé wɔ́, 
etsɔ́ shÿó lézɔɔn ńkú’te té wɔ́ mbwo pɔ́b wɔ́. 

8Ngwɔ́ epʉ̀a pie mbùm yɔb zɔ ne sá’a wɔ́b zɔɔn le ku’u légÿo mmó gie á pòŋ Ssé 
wɔ́. 

9Tá á ké ńgʉa ná pi, mbà pi tè ńnéŋe nà ntí gie mbùm gi ne shwóŋó gẅi wɔ́, pi 
neŋé pɔ́ nà ntí gie Zẅìge Ssé ne shwóŋó gẅí, á fʉ̀’ɔɔn gie Zẅìge Ssé áa nà pi. A 
Zẅìge Kristo lɔɔn tè ná nyìŋ wɔ́, mbà ngàŋ tè nyìŋ Kristo wɔ́. 

10Tá Kristo lɔɔn ńké ńgwɔ́ ná pi, mbà Zẅíge yé ge gÿo pi gwɔ́ wó. Á nue e Ssé kéen 
gÿo pi gwɔ́ pʉ̀a pie à cʉ̌’ ńdíe wɔ́b pɔ́ gwɔ́ pɔ́ ndʉŋ ndʉŋ mvfò yé. Pi ge lá’ gwɔ́ wó, 
tà mbɔɔ pá’ mbab nnɛ́ gi ge tsɛ̀ kwé kwé é tí menò tepòŋ. 

11À lɔɔn ńgwɔ́ gie Zẅìge Ssé gẅie à la zíme Yěsô ná legwé áa ná pi, mbà yé nyìŋ 
gẅie à la zíme Kristo ná legwé, ge gÿo gÿo mbùm gi gie ee ńkwé e lɔgɔ Zẅìge yé 
gie áa ná pi ńgwɔ́ yé wó. 

12Pú’u la, mbà mefɛ́ pɔ́ɔn, á gʉa nà Zẅìge Ssé, mbà njǔ ee twó pege, tà ńgwɔ́ pege 
é le ńnéŋe pɔ́ pá’ mbùm nnɛ́ yege ne shwóŋó wégè wɔ́. 

13Pi lɔɔn ńnéŋe nà ntí gie mbùm nnɛ́ gi ne shwóŋó gẅí, mbà pi ge kwéte, tá ńké 
ńgwɔ́ gie pi lɔɔn ńdɔg metʉ̀ Zẅìge Ssé ḿbyága mà tepòŋ gẅie à fóo ná mbùm nnɛ́, 
mbà pi ge gwɔ́ wó. 

14Á nue pʉ̀a pie Zẅìge Ssé ne ńtsyeen wɔ́b ée púɔ Ssé. 

15A Zẅìge gie mé la ńnéŋe ná pi, zɔɔn tè Zẅìge gie á ge gÿo pi gíŋe ńgwɔ́ pɔ́ 
menkwɔɔn pie pɔ́ ge ne cÿɔ’ɔ cÿɔ’ wɔ́. Á gwɔ́ pɔ́ Zẅìge gie á ge gÿo pi cʉ́’ púɔ Ssé. 
Pege piŋ ńzẅɛ́’ɛ yɛ̌ Zẅìge, ńtóŋo yé lê Abba; á gwɔ́ ngie Tɔ̌ɔnmé. 

16Kwà’ Zẅìge ŋwɛ́ yé máŋwɛ́ ne ńgÿo pege cwoŋo ńzsé tsɛ̀ɛ ntʉ́m wégè ngie pege 
ee púɔ Ssé. 

17Pá’ pege ee púɔ Ssé la, pege ge lá’ gẅiin yégè mmó nà fù’ gie e Ssé la ka’a mbwo 
pʉ̀a pé, ńdɔgɔ ńgẅiin yégè mmó nà shúm Ssé, pega Kristo lɔgɔ ḿbú ńgẅiin. Pá’ 
pege ne ńzẅíŋe légyá ngɔ́’ pá’ à la zẅíŋ yé la, pega pɔ̌ ge gÿo gíŋe púte gwɔ́ tsɛ̀ɛ 
legú’ we. 

Legú’ gẅie mé ne ńzẅí’te 

18Mèŋ n zɔɔn ne ńkwaŋa ngie, ngɔ́’ gie pege ee fʉ̀’ɔɔn ne ńgyá e pú tè ku’u tsɔ́ 
mmó nà legú’ gẅie Ssé ge gÿo gÿo pege gyá wɔ́. 

19Akɔ́ɔkɔ́ɔ gie Ssé la nyɛte zɔɔn ḿbú ne ńzẅí’te tɛ’ légyá fʉ̀’ gie e Ssé ge gÿo mé 
gyá legú’ púɔ pé. 

20Kɔ̀ɔkɔ́ɔ gie e Ssé la nyɛte léen ńgwe ná mbwo metʉ̀ mie é lɔgɔ wɔ́b ńgÿo shúm 
té ndyèen, pú’u ńké tè kwoŋ kwoŋ tá ńgwɔ́ shúm té ndyèen wɔ́, e Ssé zɔ zẅǐŋ pɔ́ 
cʉ́’ pú’u, á nue à la kwoŋ ngie pɔ́ ńnéŋe ne ńzẅí’te mmó. 

21Á gwɔ́ ngie tsɔ́ lyɛ̌’ ge lá’ ku’, à fó ndá nkwɔɔn ńkẅile kɔ̀ɔkɔ́ɔ gie à la nyɛte, tsɔ́ 
mmó le gíŋe ńdʉ́ʉ mǒ wɔ́, akɔ́ɔkɔ́ wɔ́ pú ńgwɔ́ jʉ’ gie púɔ Ssé ée wó tsɛ̀ɛ legú’, atsɔ́ 
mmó té jʉ’ó kwé, atsɔ́ ké tè lʉ́. 

22Pege zɔɔn ne ńzsé ngie akɔ́ɔkɔ́ɔ gie e Ssé la nyɛte, tà ńkú fʉ̀’ɔɔn á ne ńtsẅii, ńgyá 
ngɔ́’ pá’ manzwě gẅie à gee ne ńzyé. 

23Eshúm ŋwɛ́ zɔ̌ té ńtsẅii gílé pɔ́b wɔ́. Pege yégè pie Ssé la lɔgɔ Zẅìge yé ńgÿo 
pege gẅiin ntwó mmó nà shúm sie à la ka’a léná né pege, pege yégè giŋé ńgwɔ́ 
tsɛ̀ɛ ntʉ́m pege ńtsẅii pɔ́ pú’u, ńne ńzẅí’te lyɛ̌’ gie Ssé ge lɔgɔ wégè gÿo púɔ pé 
ndà’ ndà’, pege gẅiin mbùm yé sẅé, ńtsẅɛ́ ngɔ́’. 

24Pege ee fʉ̀’ɔɔn, mbà pege ka tsẅɛ́, tá pege nyě tè gyǎ shúm ntsèm lê nÿɔ́g. Pege 
zɔɔn ńdɔg nÿɔ́g ńgyá shúm sie pege ka ne ńzẅí’te, pege é le gíŋe ńzẅí’te wɔ́, á nue 
é ně ńdá’ ńgwɔ́ mbwo pege. Ngwɔ́ wɔ̌ zɔɔn ńnéŋe ne ńzẅí’te mmó gie à ne ńgyá? 

25Tá’ pá’ pege ne ńzẅí’te mmó gie pege tè ne ńgyá wɔ́ la, pege lɔgɔ kwɔgɔ nnɛ́ 
ńnyɛte ńzẅí’te. 

26Lézẅí’te ŋwɛ́ giŋé ńgwɔ́ pɔ́ ndʉŋ ndʉŋ pá’ Zẅìge Ssé tó ńkẅéte wégè pie pege 
kʉ́a kʉ̌a. Pege tè zsé lésẅíŋte Ssé nà ntí gie á ne ńzɛ́te wɔ́, à Zẅìge Ssé sẅíŋte Ssé 
nà twó ségè, à we létsẅi pá’ nyìŋ tsẅii la tɔ́gɔ mmó gie ńgwɔ́ pege gɔɔn mbwo 
Ssé. 

27E Ssé zsé mmó gie áa tsɛ̀ɛ ntʉ́m pʉ̀a mesoŋ, à zsé mmó gie Zẅìge yé ne ńgɔɔn, a 
Zẅìge Ssé zɔɔn sẅíŋte Ssé nà twó pʉ̀a Ssé pɔ́ nà ntí gie Ssé ne ńkwoŋo. 

28Pege giŋé ne ńzsé ngie menò mie é gÿo pʉ̀a pie pɔ́ ne ńkwoŋo Ssé, e Ssé gÿo mɛ̌ 
menò gÿo pɔ́ nò mbòŋo ná pɔ́b, á wɔ́b gẅie à la tsɔ́’ɔ nà ntí gie à la tʉ́ njÿó ńkwaŋ. 

29Á nue pʉ̀a pie e Ssé la tʉ́ njÿó ńtsɔ́’ɔ wɔ́b, à la gíŋe ntʉ́ njÿó ńzáb ngie mémmó 
ge lá’ ne kúbe ná pɔ́b kubé, tà pɔ́ sẅé Míŋ we. À cʉa pú’u, Míŋ we gwɔ́ mûɔ ndÿò á 
nùɔ mefɛ́ pé pie é gyɔ́ɔn. 

30Pʉ̀a pie e Ssé la tʉ́ njÿó ńtsɔ́’ɔ wɔ́b, á lêen ńgíŋe ńtóŋ pɔ́ wɔ́b, ńtóŋo wɔ́b ńgíŋe 
ńcʉ́’ʉ ńdíe wɔ́b pɔ́ gwɔ́ pɔ́ ndʉŋ ndʉŋ mvfò yé, á té ku’ pɔ́ ndà’ pú’u wɔ́, à la gíŋe 
ńnáa legú’ mbwo pɔ́b. 

Nkwòŋe Ssé fǎŋ tɛ’ 

31Ngwɔ́ pege gíŋe ńkẅi’i kɔ́ nà nò gie pege gɔɔn lɔɔn? Pá’ e Ssé ee nà yégè gwǒŋ la, 
aa ńgwɔ́ wɔ̌ ku’u ná pege? 

32Yé gẅie à la tè pɔ́ɔn kwà’ Míŋ we légyá ngɔ́’ wɔ́, yé gẅie à la gÿo mé zẅé yé ńtí 
wégè métsèm, á ge gǎ tá á le gíŋe ńcÿó pɔ́ gem yégè ńdɔg pɔ́ yé ńná setsɔ́ shúm 
ntsèm né pege wɔ́? 

33Awɔ́ lɔɔn ńgwɔ́ á sẅiŋ pʉ̀a pie Ssé la tsɔ́’ɔ wɔ́b? Angàŋ tè wó wɔ́, á nue Ssé zɔ ka 
lɔgɔ wɔ́b ńgÿo pʉ̀a pie à cʉ̌’ ńdíe wɔ́b pɔ́ gwɔ́ pɔ́ ndʉŋ ndʉŋ mvfò yé, 

34ńgwɔ́ wɔ́ ku’u légɔɔn ngie ntsaŋ jÿǒ wɔ́b? Angàŋ tè wó wɔ́, á nue Yěsô Kristo la 
kwé nà twó sɔ́b á té zso pú’u wɔ́ á gÿo ńzím. À ńnéŋe nà gwoŋó pwó Ssé ye tʉ̀, 
ńne sẅíŋte yé nà twó ségè. 

35Tá tsɔ́ mmó áa wó gie ngwɔ́ á fege wega Kristo tà á le gíŋe ńkwoŋo wégè wɔ́? 
Ngɔ́’ lá? Lepǔ’ mbùm lá? Mé lékʉ́e wégè lá? Nzyè lá? Apóŋ lá? E shúm sie é vege 
wégè lá? Ka legwé? 

36Á lɔgɔ ńgwɔ́ mmó gie mé la ŋwe’e tsɛ̀ɛ ŋwà’ne Ssé ngie: «Áa lyɛ̌’ ntsèm legwé ne 
ńnÿɔgɔ weg nÿɔg ńtí gú. Mé ne ńdíe wég pá’ menjʉ̀njÿò mie mé gee ngwǎ la». 

37Tá’ á ké ńgʉa ná shúm sɛ̌ ntsèm, pege gwɔ́ pà tántʉ̀, pà cʉa sɛ̌ shúm ńzẅɛ́’ɛ nyìŋ 
gẅie à la kwoŋo wégè. 

38Mèŋ n zɔɔn ne ńcwoŋo ńzsé ngie, atsɔ́ mmó gie à lɔɔn ńgwɔ́ á fege wega Ssé á té 
wó wɔ́, tá pá’ à lɔɔn ńgwɔ́ pɔ́ legwé, ńgwɔ́ pɔ́ ngɔ́’ gie e tswé’e nà le gwɔ́, éfó ńgwɔ́ 
pɔ́ mecÿɔ́’ Ssé, ńgwɔ́ pɔ́ shúm sie é sá’a njÿó, ńgwɔ́ pɔ́ yɔɔn fʉ̀’ʉ njÿó ka pɔ́ gie á ge 
gÿo tá tó wɔ́, 

39ńgwɔ́ pɔ́ metʉ̀ ntí ntí mie ée tsɛ̀ɛ njÿó, é mie ée tÿǒ, kà mie ée tsɛ̀ɛ ssé wɔ́, ńgwɔ́ 
pɔ́ tsɔ́ mmó ndyɛ̀’ɛ gie Ssé la pwóon, mbà tsɔ́ mmó té ńdá’a ńku’u létáte Ssé 
lékwoŋo wégè wɔ́. À la cʉa ná Yěsô Kristo, a Cʉ̀apʉ̀a wege, ńnyɛ ngie à kwoŋo 
wégè. 

Roma 9 

E Ssé pɔ́ nò pʉ̀a pie à la tsɔ́’ 

1Anò gie n ge gɔɔn áa nénʉ́. Pá’ mèŋ n déen ńda nnɛ́ ná Kristo la, mèŋ n tě ńgee 
shwóŋ cÿɔ̌ nò wɔ́. A Zẅìge Ndʉalʉ̌a ne ńgÿo ntʉ́m wɔ̀ɔn shwóŋó wɔ̀ɔn ngie nò gie 
mèŋ n gɔɔn áa nénʉ́. 

2Yɛ̌ nò áa ngie mèŋ n neŋé lê kwà’ lemÿɔ́g, ḿbiŋ ne ńjú’u kékáŋ ntʉ́m mèŋ fʉ̀’ 
ntsèm ńtí mefɛ́ pɔ́ɔn pà Yuda. 

3Pega pɔ̌ ee tà’ ngẅɛ̀. Á laa gie ńgwɔ́ mánzsè gwɔ́ wó légwɔ́ gie Ssé ge gwá’a wɔ̀ɔn 
peg Kristo piŋ fege, tà á gwɔ́ gie mefɛ́ pɔ́ɔn pà Yuda ge cʉa mǒ é zsé nyìŋ gẅie 
Kristo aa wɛ̌, mbà à lɔɔn ńgwɔ́ n de lʉ’. 

4Pɔ́ ée pʉ̀a Israel. Mbà Ssé la kaŋa wɔ́b ńdɔgɔ wɔ́b ńgÿo púɔ pé, ńnyɛɛ wɔ́b legú’ 
we, ńgÿo pâ pɔ̌ gwâ kʉ̀a, á ná lepʉ̌ sé né pɔ́b, éshwóŋó wɔ́b ntí gie pɔ́ ge lɔg gu’te 
yé, ńka’ menò mbwo pɔ́b tà é gyɔ́ɔn gyɔ̌ɔn. 

5Pà mangʉa njʉ’ pɔ́b la kẅɛɛ nà ngẅɛ̀ Ábalam. Kristo gẅie aa Ssé, la gÿo ńkẅɛ yé 
nà yɛ̌ ngẅɛ̀, á fʉ̀’ gie mé la zyé yé á gwɔ́ nyìŋ mesoŋ. À pǔ ńcʉa kɔ̀ɔkɔ́ɔ. Mbʉ́lè gwɔ́ 
ná yé mengù’u mengù’. Amen. 

6Pɔ́ tsɛ ne ḿmoŋe Kristo, tá ńgwɔ́ n de gɔɔn ngie anò gie e Ssé la ka’a mbwo pʉ̀a 
Israel la tè kẅɛɛ nò wɔ́ wɔ́. Á nue á zɔɔn ńgwaa gwɔ́, pʉ̀a pie ée nà ngẅɛ̀ Israel, 
lelÿò tè kwà’ pʉ̀a Israel wɔ́, 

7ḿbiŋ ńgwɔ́ mé le gɔɔn ngie pɔ́ ée ngẅɛ̀ Ábalam pé’è ńdɔgɔ ńgwɔ́ kwà’ púɔ 
Ábalam wɔ́. Á nue e Ssé la gɔɔn né Ábalam ngie: «Epʉ̀a pie mé ge lá’ tóŋ ngie 
ngẅɛ̀ jù, é gwɔ́ pɔ́ pie é ge lá’ gwɔ́ zyé Esâg» 

8Yɔɔn nò lɔgɔ ńgɔɔn ngie: Epúɔ pie mámbàŋa pɔ́ manzwě kwǒŋ kwoŋ ńzyé, é té 
púɔ Ssé wɔ́. Epúɔ pie mé la zyé wɔ́b ná pá’ Ssé la ka’ zɔ̌ lɔgɔ ńgwɔ́ púɔ Ssé. 

9Pi kímte pá’ Ssé la ka’a mbwo Ábalam ngie: «Mèŋ n ge lá’ gíŋ gwɔ́ tó ntyě fʉ̀’ɔɔn á 
fʉ̀’ pá’ɔɔn, nzwě gù Sara gẅiin múɔ mbàŋa». 

10Etsɔ̌ fʉ̀’ giŋé ńgwɔ́ wó, ńgwɔ́ Rebéka pá’ pɔ́ mangʉa njʉ’ wege Esâg la zyé mefág 
mbàŋa yépʉ́a. 

11-12E Ssé la gɔɔn mbwo Rebéka ngie, mvfò múɔ ge gÿo fa’a mbwo nzèm. E Ssé la 
gwɔ́ gɔɔn pá’ɔɔn, má wɔ́b nyé pɔ́ shwòŋ pɔ́b, mbà à kaa zyé wɔ́b tà pɔ́ zsé nò 
mbòŋo kà ye tepòŋ wɔ́ wɔ́. E Ssé la gÿo pá’ɔɔn lélɔg ńnyɛ ngie à ńnéŋe ńgÿo pɔ́ 
mmó gie yé Ssé ne ńkwoŋo. À gwɔ́ gʉa nùɔ pʉ̀a é tsɔ́’ɔ nyìŋ we, à tè fó pɔ́ nà nò 
mbòŋo gie ngàŋ gÿǒ wɔ́. 

13Á lɔgɔ ḿbumte ná nò gie mé la ŋwe’e tsɛ̀ɛ ŋwà’ne Ssé ngie: «Mèŋ n kwoŋó 
Yakwɔ́b, ḿbe’e Esaẅi» 

14Á lɔgɔ pú’u, ńgɔɔn ngie kɔ́? Ńgie Ssé tè ndʉŋ ndʉŋ wɔ́ keen. Ngǎŋ á té pú’u wɔ́. 

15Á nue à la gɔɔn mbwo Mǒsê ngie: «Yé Ssé ge gÿo tsɔ́ɔn mezìŋe nyìŋ gẅie yé gyǎ 
ngie à ge tsɔ́ɔn, é gÿo nò mbòŋo ná nyìŋ gẅie yé gyǎ ngie à ge gÿo ná yé» 

16Pege lɔgɔ ńgyá ngie e Ssé gwɔ́ tsɔ́’ɔ nyìŋ à tè fó pɔ́ ná pá’ ngàŋ kwǒŋ wɔ́, ńké tè 
fó ná pá’ ngàŋ kǎg tʉ̀ ńgÿo tsɔ́ mmó wɔ́, á fó pɔ́ ná pá’ yé Ssé tsɔ́ɔn mezìŋe ngàŋ. 

17Áa tsɛ̀ɛ ŋwà’ne Ssé, mbà mé la zɔɔn ńŋwe’e ngie: E Ssé gɔ̌ɔn né fùɔ Faraon ngie: 
Mèŋ n da lɔgɔ gú ńgÿo fùɔ légwɔ́ gie n ge nyɛɛ gú mmó, epʉ̀a fó mǒ ńgyá pá’ n tʉ 
pú’u, tá mé lêen ńké ńzsé lezíŋ sɔ́ɔn ájʉ’ ntsèm ndùmo ssé tsetsá’. 

18Á lɔgɔ pú’u, ńgwɔ́ ngie e Ssé gÿo nyìŋ gẅie yé Ssé gyǎ ngie ngàŋ ge tʉʉ twó 
mbwo yé á tʉʉ twó, ńtsɔ́ɔn mezìŋe nyìŋ gẅie yé Ssé gyǎ ngie à ge tsɔ́ɔn mezìŋe 
ngàŋ. 

Anò nà Ssé légyáŋa lóŋ mbɔɔ nà pá’ à tsɔ́ɔn mezìŋe pú’u 

19Ndyɛ̌’ nyìŋ jú’ pá’ɔɔn tà ńzɛ́te wɔ̀ɔn ngie á lɔɔn ńgwɔ́ pú’u, e Ssé gíŋe ńkaga nyìŋ 
ná nò mélà’a kɔ́, pá’ tsɔ̌ nyìŋ tè ku’u légÿo mmó té gwɔ́ gie áa gie yé Ssé la záb ngie 
ngàŋ ge gÿo wɔ́? 

20Gù nyìŋ mesoŋ, ɔ̀ lɔɔn ńzɛ́te pú’u, mbà ɔ́ɔ wɔ̌ tà Ssé gɔɔn nò ɔ̀ pʉŋe? Ngwɔ́ sɔ́’ 
zɛ́te mbwòon tsǎ’a ngie, ɔ̀ la pwóon wɔ̀ɔn ná yɔɔn ntí pá’ɔɔn mélà’a kɔ́ wɔ́? 

21Ambwòon tsǎ’a, à píi tsǎ’ ńdɔg ḿbwóon mmó nà ntí gie à kwǒŋ. À lɔg pɔ́ tà’a tsǎ’ 
ḿbwóon sɔ́’ gẅie nzẅìŋ ée mǒ, ńgíŋ ńdɔg pɔ́ yɛ̌ ḿbwóon gẅie nzẅìŋ ku’ ku’. 

22Áa ndʉŋ ndʉŋ pá’ e Ssé gÿo nà pʉ̀a mesoŋ. À la kwoŋo lényɛ ngie lóŋ we ne 
ńgyáŋa ná menò mie pʉ̀a mesoŋ gÿo, mé fó mǒ ńgyá pá’ à tʉ pú’u. Tá, mbà á la 
gʉa nà pʉ̀a pie, à lɔ̌ɔn ge gyáŋa lóŋ ná pɔ́b, á ke ńdɔg pɔ́ kwɔ́gɔ nnɛ́ éshÿɔg shÿɔg. 
Tá mbà á la gwaa gwɔ́, mbà pɔ́ kǔ’ pá’ à ge pyága wɔ́b pyág. 

23Tá e Ssé lɔ̌ɔn ńgíŋe ńkwoŋo lényɛ nzẅìŋ fù’ gie áa tsɛ̀ɛ legú’ we, ńgwɔ́ gie à náa 
mbwo pʉ̀a pie à tsɔ̌ɔn mezìŋe mɔ́b, é pʉ̀a pie à la lá’ ntʉ́ njÿó ńcwoŋo wɔ́b ńtÿɔ́g, 
á légẅiin legú’ we ŋwɛ́. 

24Pɛ̌ pʉ̀a lɔgɔ ńgwɔ́ pɔ́ wégè wɔɔn, á wégè gẅie à tsɔ’ɔ́ nùɔ pà Yuda mbɔɔ nùɔ pʉ̀a 
pie é té pà Yuda wɔ́. 

25Á gwɔ́ kwà’ mmó gie à la gɔ́ɔn tsɛ̀ɛ ŋwà’ne Ozé ngie: Epʉ̀a pie é la tè pʉ̀a pɔ́ɔn 
mɔ́, Mèŋ n ge gÿo tóŋo wɔ́b lê pʉ̀a pɔ́ɔn. Epʉ̀a lá’ gie n dɔ̌ɔn tě ńnyɛɛ ngie n 
kwoŋo wɔ́b gwɔ́ Mèŋ n ge gÿo tóŋo wɔ́b lê pʉ̀a pie n kwoŋo wɔ́b tɛ’. 

26A gwɔ́ pú’u, ajʉ’ gie pɔ́ lɔ́ɔn ńtyé wó mé gɔɔn né pɔ́b ngie pɔ́ té pʉ̀a pɔ́ɔn mɔ́, pɔ́ 
ge gÿo tyé jʉ’ó, mé gɔɔn né pɔ́b ngie: Pi ee púɔ Ssé gẅie aa ntentʉ́. 



328 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

27ntsẅì nkʉ̀ Ssé Esǎya la tʉ́ njÿó ńgɔɔn yé ngie: Epúɔ pà Israel lɔɔn fó ńgyɔ́ɔn tà 
ńgwɔ́ pɔ́ pá’ saŋasáŋá gie áa ngʉ̀ŋe ntse té pàa, mbà mbɔ́ ntá’ ndà’ zɔ̌ ge gÿo gʉa 
mǒ tsẅɛ́. 

28Á nue Cʉ̀apʉ̀a ge gÿo lwo pú gÿo mmó gie à la ka’a légÿo ndùmo ssé tsetsá’. 

29Esǎya la gíŋe ńtʉ́ njÿó ńgɔɔn ngie: «Cʉ̀apʉ̀a gẅie à pǔ sá’a shúm ntsèm tsɛ̀ɛ njÿó 
la gwé’e pé’è à tè nyé tsɔ́ mbɔ́ ntá’ nà ngẅɛ̀ yege á mbwo pege wɔ́, mbà pege léen 
ńcʉ́’ pá’ tÿǒsoŋo Sodom kà pɔ́ pá’ ye Gomor wɔ́.» 

Anò nkʉ̀ mbòŋo mbwo pà Yuda 

30Pege fó ná yɔɔn nò ńgyá ngie kɔ́? Pege gyá ngie tà mbɔɔ pá’ pʉ̀a pie é té pà Yuda 
wɔ́ la tè ne fa’a shÿó légwɔ́ pʉ̀a pie ée ndʉŋ ndʉŋ mvfò Ssé wɔ́, eshÿó la kẅɛɛ 
mbwo pɔ́b. Á gwɔ́ pá’ pɔ́ la záb ntʉ́m wɔ́b ná Kristo, e Ssé cʉ́’ ńdíe wɔ́b pɔ́ gwɔ́ pɔ́ 
ndʉŋ ndʉŋ mvfò yé, 

31ńké ńgʉa ná pʉ̀a Israel pie pɔ́ la ne fa’a léfó pɔ́ nà leku’té lepʉ̌ Mǒsê ńgwɔ́ pʉ̀a 
pie ée ndʉŋ ndʉŋ mvfò Ssé, mbà pɔ́ la tè ku’, wɔb mánzsè pɔ́ we nkẅɛ̌ ndá lepʉ̌ é 
la tè pumte. 

32Pɔ́ lɔɔn tě ńku’u wɔ́ mélà’a kɔ́? Á laa nue pɔ́ la tè ne ńkwaŋa ngie pɔ́ ge záb ntʉ́m 
wɔ́b nà Ssé tá yé zɔ gÿo pɔ́ gwɔ́ ndʉŋ ndʉŋ mvfò yé wɔ́, pɔ́ la ne ńkẅii kẅi ngie pɔ́ 
ge gwaa gwɔ́ ndʉŋ ndʉŋ mvfò Ssé, é cʉa pɔ́ nà mefà’ mɔ́b. Pɔ́ gÿo pú’u, ńdeen ńké 
ńtúu kwò yɔ́b ná tóon gẅie mé kwɔɔnte mǒ ńgwe ssé. 

33Aa tóon gẅie mé la ŋwe’e nò mǒ tsɛ̀ɛ ŋwà’ne Ssé ngie: Ssé gɔ̌ɔn ngie: Mèŋ n ně 
ńnuŋe tà’ tóon á tÿǒsoŋo Sioŋ, Á gwɔ́ gẅie mé ge kwɔɔnte mǒ. Á máamáa tóon 
gẅie à ge gÿo mé gwe. Tá’ nyìŋ gẅie à ge záb ntʉ́m wé ná yé, eshʉ́ té ge lá’ kúu yé 
wɔ́. 

Roma 10 

1Mefɛ́ pɔ́ɔn, ammó gie m bǔ ne ńtsɔ́ɔn nê ngwòŋ ntʉ́m wɔ̀ɔn ntsèm, ḿbiŋ ńne 
ńdúɔ mbwo Ssé ńtí pà Yuda, á gwɔ́ ngie à gÿo pɔ́ tsẅɛ́. 

2Mèŋ n cwoŋo ne ńzsé ngie, pɔ́ kwa’ ne ńkwoŋo léfa’a fà’ Ssé pɔ́ lê zeŋe nnɛ́, tá pɔ́ 
té ne ńjú’u kwà’ mánzsè wɔ́. 

3Á gwɔ́ nue pɔ́ té ne ńkwoŋo lézẅíŋ ntí gie e Ssé lɔg ńgÿo pʉ̀a gwɔ́ ndʉŋ ndʉŋ 
mvfò yé wɔ́ mbɔɔ nue pɔ́ fa’a pɔ́ wɔb mánzsè. Pɔ́ té zẅíŋe mánzsè gẅie e Ssé fó 
mǒ ngie epʉ̀a ée ndʉŋ ndʉŋ mvfò yé wɔ́. 

4Kristo la zɔɔn ńtó, nkẅɛ̌ ndá lepʉ̌ lɔg ḿbumte. Pú’u, nyìŋ záb ntʉ́m ná Kristo tá e 
Ssé cʉ́’ ńdíe yé á gwɔ́ pɔ́ ndʉŋ ndʉŋ mvfò yé. 

Mánzsè aa wó, á mbwo wɛ̌ nyìŋ wɔ́ létsẅɛ́ 

5Pi jú’u mmó gie Mǒsê la ŋwe’e nà nò mánzsè gẅie aa nyìŋ léfó ná pá’ à 
kú’te lepʉ̌, ńgwɔ́ ndʉŋ ndʉŋ mvfò Ssé. «À la gɔɔn ngie: Nyìŋ lɔɔn ńkú’te nò ntsèm 
gie lepʉ̌ la tsẅi, tá mbà à ge zẅɛ́’ lepʉ̌ é tsẅɛ́» 

6Tá à nò nà mánzsè gẅie aa lézáb ntʉ́m ná Kristo tá ńgwɔ́ ndʉŋ ndʉŋ mvfò Ssé aa 
ndyɛ̀’ɛ. Mé la ŋwe’e tsɛ̀ɛ ŋwà’ne Ssé ngie: Tè gíŋe ńgɔɔn tsɛ̀ɛ ntʉ́m gú ngie: «Awɔ́ 
ge kwɔ́’ɔ tÿǒ lepwó»? Wɛ̂ aa lélɔg ńgɔɔn ngie wɔ́ ge gʉa fó wó é sẅí’i Kristo wó 
wɔ́. 

7Tè ké ńgíŋe ńgɔɔn mbɔɔ ngie: «Awɔ́ ge gʉa lá’ mepfó ssé wɔ́ wɔ́»? Wɛ̂ aa lélɔg 
ńgɔɔn ngie wɔ́ ge gʉa é fó wó é kwé’e Kristo wó wɔ́. 

8Ŋwà’ne Ssé gɔɔn pɔ́ ngie ashwóŋè Ssé áa lejʉ́ŋ gù, áa ncwò gù, ńgwɔ́ ntʉ́m gù. Yɛ̌ 
shwóŋè áa nò gie peg sá’a mbwo pʉ̀a ngie mé záb ntʉ́m ná Kristo. 

9Á lɔgɔ ńgwɔ́ ngie ɔ̀ lɔɔn ńtyé mvfò lá’, éshʉa shʉa ńtsɔ́’ ncwò gú ńgɔɔn ngie Yěsô 
aa Cʉ̀apʉ̀a, ńgwɔ́ tsɛ̀ɛ ntʉ́m gù ńne ńzẅíŋe ngie e Ssé la gÿo á zíme ná legwé, mbà 
e Ssé ge gÿo gÿo ɔ̀ tsẅɛ́. 

10Á nue nyìŋ záb ntʉ́m wé ná Kristo, e Ssé cʉ́’ ńdíe ngàŋ á gwɔ́ pɔ́ ndʉŋ ndʉŋ 
mvfò yé. Nyìŋ piŋ ńtyé tsetsɛ̀ɛ lá’ ńtsɔ́’ ncwò wé, éshʉa shʉa ńgɔɔn ngie aa nyìŋ 
Yěsô, e Ssé gÿo á tsẅɛ́. 

11Á lɔgɔ ńzɔɔn ńcʉ́me nà pá’ ŋwà’ne Ssé la gɔɔn ngie: «Nyìŋ lɔɔn ńzáb ntʉ́m ná yé, 
mbà shʉ́ té gÿo kúu ngàŋ wɔ́» 

12Pú’u la, atsɔ́ tyɛ’te té gíŋe ńgwɔ́ tsetsɛ̀ɛ nyìŋ Yuda pɔ́ nyìŋ gẅie à tè nyìŋ Yuda 
wɔ́ wɔ́. Pɔ́ métsèm pú ńgẅiin pɔ́ tà’ Cʉ̀apʉ̀a wémɔ’ɔ́ gẅie à gÿo menò mbòŋo mé 
ná pʉ̀a metsèm pie é lʉa ńtóŋo yé. 

13Á lɔgɔ ńcʉ́me ná pá’ ŋwà’ne Ssé gɔɔn ngie: «Nyìŋ lɔɔn ńdá’ ńdʉa ńtóŋo Cʉ̀apʉ̀a 
Ssé, mbà ngàŋ ge tsẅɛ́.» 

14Tá’ ngwɔ́ pʉ̀a le záb ntʉ́m ná Cʉ̀apʉ̀a wɔ́, ńgÿo lêkɔ́ tá ńdʉa ńtóŋo yé? Ngwɔ́ pʉ̀a 
piŋ ńgÿo lêkɔ́ ńzáb ntʉ́m ná Cʉ̀apʉ̀a té gwɔ́ gie pɔ́ jǔ’ pá’ nyìŋ shwóŋó nò Cʉ̀apʉ̀a 
á mbwo pʉ̀a? Ngwɔ́ pʉ̀a piŋ ńjú’ pá’ mé shwóŋó nò Cʉ̀apʉ̀a lêkɔ́, té gwɔ́ gie nyìŋ 
gẅie à ge shwóŋó nò Cʉ̀apʉ̀a àa wó? 

15Ngwɔ́ mé piŋ shwóŋó nò Cʉ̀apʉ̀a lêkɔ́ té gwɔ́ gie mé tǔm pʉ̀a pie pɔ́ ge shwóŋ? 
Á sẅé nò gie áa tsɛ̀ɛ ŋwà’ne Ssé, ńgwɔ́ ngie: Mântúm gwɔ́ tà ńtó, éshwóŋ pʉ̀a nò 
mbòŋo, lekág gwɔ́ ssé fʉ̀’ó. 

16Tá’ pʉ̀a metsèm la tè jú’ nkʉ̀ mbòŋo ńzẅíŋ wɔ́. Ntsẅì nkʉ̀ Ssé Esǎya la zɔɔn 
ńgɔɔn ngie: «Cʉ̀apʉ̀a, peg la gɔɔn nò jú à wɔ̌ ké ńzẅíŋ»? 

17Pege lɔgɔ pá’ɔɔn ńgyá ngie, lézáb ntʉ́m ná Kristo à fóo pɔ́ nà nkʉ̀ gẅie nyìŋ jǔ’. 
Nyìŋ gwaa jú’ wɛ̌ kʉ̀, mbà nyìŋ tsẅǐ. 

18Á fó ńgwɔ́ tà ńgwɔ́ gie ńgwɔ́ mèŋ n zɛ́te ngie tà pà Yuda la zɔɔn ńkwa’ ńjú’ wɔɔn 
nkʉ̀ wɔ́? N gyǎ ngie pɔ́ la jú’ jǔ’. Á gwɔ́ pá’ mé la ŋwe’e tsɛ̀ɛ ŋwà’ne Ssé ngie: Mé jǔ’ 
ngyè yɔb, pɔ́ ne shwóŋó nò Ssé á jʉ’ ntsèm ndùmo ssé tsetsá’. Anò gie pɔ́ gɔ̌ɔn gǐŋ 
giŋ tà ńkúu nzsòte tsetsá’. 

19Pú’u n gíŋe ńzɛ́te ngie: Pà Yuda ée pá’ɔɔn, mbà pɔ́ la jú’u yɔɔn nò pɔ́ té liŋ keen? 
Pɔ́ la liŋ tá ńdʉ’ lʉ’. Á gwɔ́ pá’ Mǒsê la ŋwe’e ngie e Ssé gɔ̌ɔn né pà Yuda ngie: Mèŋ 

n ge gÿo gÿo lóŋ gẅi kwɔ́’ Ńtí pʉ̀a lá’ pie mèŋ n tè lɔgɔ wɔ́b ńtóŋo tsɔ́ mmó wɔ́ 
Mèŋ n ge lá’ gÿo nò gyáŋa gẅí Ńtí pà túm pie pi gɔɔn ngie legyè sɔ́b té wó wɔ́ 

20Ntsẅì nkʉ̀ Ssé Esǎya la fó shʉa shʉa ńgíŋe ńgɔɔn ngie e Ssé gɔ̌ɔn ngie: E pʉ̀a pie 
pɔ́ la zɔɔn fó tè ne fa’a wɔ̀ɔn mɔ́ Kéen ńzsé wɔ̀ɔn Mèŋ n ka piŋ ńnyɛ mbùm yɔɔn 
mbʉ̀a pʉ̀a pie Pɔ́ ka tè ne ńdúɔ tsɔ́ mmó mbwo mèŋ wɔ́. 

21Tá ńgʉa nà pà Israel, e Ssé gɔɔn ngie: Mèŋ n zɔgɔ lyɛ̌’ ntsèm pɔ́ létsíŋe pwó 
ńdɔgɔ ńtóŋo wɔ́b, pɔ́ tʉʉ twó tʉ, ésa shÿó nò gie n gɔ̌ɔn sa. 

Roma 11 

E Ssé kaa pà Israel gwá’a 

1Á gwɔ́ pú’u, mèŋ n zɛ́te ngie tà áa pá’ɔɔn, mbà Ssé gwǎ’ pʉ̀a pé keen? Ngǎŋ á té 
pú’u wɔ́, á nue mbàa mèŋ yɔ́ɔn mèŋ n gee nyìŋ Israel, ngẅɛ̀ Ábalam, éfóo ná tsìŋe 
ndá Mběnjameŋ. 

2E Ssé kaa gwá’ pʉ̀a pé pie à la tʉ́ njÿó ńtsɔ́’ɔ wɔ́b gwɔ́. Á ge gǎ wɔ́ pi ne ńzsé jʉ’ʉ 
ŋwà’ne Ssé gie áa mǒ Elîɛ ne shwóŋó Ssé mmó gie pà Israel gÿǒ, 

3ńne ńgɔɔn ngie: «Cʉ̀apʉ̀a pɔ́ kéen ńzẅéte pà ntsẅì nkʉ̀ pú, ńtágte mekye mmɔ̌g 
jʉ’ gie mé tuɔ shúm wó ńdɔgɔ ńgu’te gú. Mèŋ n cʉ̌’ ńgwɔ́ pɔ́ gílé mèŋ gẅie n gee 
nzèm gù, pɔ́ piŋ ne fa’a lézẅé wɔ̀ɔn» 

4Á gɔɔn pú’u, e Ssé tsɔ́’ɔ mbwo yé ngie kɔ́? E Ssé tsɔ́’ ngie: «Mèŋ n ka tyɛ́te pʉ̀a 
pɔ́ɔn tà pɔ́ gwɔ́ ntsá’ sɔɔn mbʉ́a, é gwɔ́ pʉ̀a pie pɔ́ kaa kẅí’te mvfò ssé gie mé tóŋo 
lê Baal wɔ́». 

5Á gíŋe ńgwɔ́ ndʉŋ ndʉŋ pú’u, nà lyɛ̌’ɔɔn. E tsɔ́ ntá’ pʉ̀a gwɔ́ nùɔ peg pà Yuda pie 
e Ssé ka cÿó gem yɔ́b, ńtsɔ́’ɔ wɔ́b. 

6Á lɔɔn ńgwɔ́ gie e Ssé ka cÿó gem yɔ́b ńtsɔ́’ɔ wɔ́b, mbà á té ńdɔgɔ ńgwɔ́ ngie pɔ́ ka 
gÿo tsɔ́ mmó mbòŋo wɔ́. E Ssé ka gwé’e éfó pɔ́ nà mmó mbòŋo gie pɔ́ gÿǒ tá ńtsɔ́’ɔ 
wɔ́b, mbà ńgwɔ́ mé le gíŋe ngie à kɔ̌ɔn ńdɔgɔ ńcÿó gem yɔ́b wɔ́. 

7Áa pú’u, ńdɔgɔ ńgwɔ́ lêkɔ́? Á lɔgɔ ńgwɔ́ ngie ammó gie pà Israel la ne fa’a pɔ́ la tè 
gyá métsèm wɔ́. Etsɔ̌ ntá’ pʉ̀a tsetsɛ̀ɛ pɔ́b pie e Ssé la tsɔ́’ zɔ̌ la gyá. Á cʉ́’ʉ pfwɔ’ e 
Ssé nyé wɔ́b pɔ́ tiŋ ndʉ̀’. 

8Á lɔgɔ ńcʉ́me ná nò gie mé la ŋwe’e tsɛ̀ɛ ŋwà’ne Ssé ngie: E Ssé kéen ńjÿɔ́’ legyè 
sɔ́b Ńtsɛ́ nÿɔ́g mɔ́b, ńtɔ’ɔ wɔ́b légyá jʉ’ Ńziŋe metuŋó mɔ́b, ńtɔ’ɔ wɔ́b lé jú’u nò Tà 
ńkú lyɛ̌’ɔɔn. 

9Fùɔ Ndavíd la gíŋe ńgɔɔn yé ngie: Á poŋ ngie shúm sie pɔ́ pfɛ́ɛ é sele ńcʉ́’ lejÿɔ’, 
Ńcʉ́’ lekÿo sie é ge gwoon wɔ́b. Á poŋ ngie Ssé néŋ ngʉ̀ngʉ̀ twó pɔ́b. 

10Á poŋ ngie e Ssé tsɛ́ nÿɔ́g mɔ́b tà pɔ́ le gíŋe jʉ’ ńgyá wɔ́, Ńgÿó pɔ́ gyá ngɔ́’ tà nkà’ 
wɔ́b cʉ́’ ńŋwé’e ŋwé’e fʉ̀’ ntsèm. 

11Ngɔ̂ɔn ngiembɔɔn, pá’ pà Israel la gwɔ́ tà ńtúu kwò yɔ́b ná Kristo ḿbú ńgwe Ssé 
la, á laa pú’u, ńgwɔ́ pɔ́ ndà’ ndà’ la? Ngǎŋ á té pú’u wɔ́. Tá’ á la fó pɔ́ pá’ pɔ́ tǔ kwò 

yɔ́b, tá pʉ̀a pie é té pà Israel wɔ́ zẅɛ́’ ńtsẅɛ́. E Ssé lɔ̌ɔn ńgÿo pá’ɔɔn légwɔ́ gie pʉ̀a 
Israel ge záb lejÿɔ́g mǒ, é kwɔ́’ɔ lóŋ. 

12Á lɔɔn ńgwɔ́ gie á la fó ná pá’ pɔ́ tǔ kwò yɔ́b, njÿó ntsèm zẅɛ́’ ńgẅiin fù’ gie á fóo 
mbwo Ssé, éfóo ná pá’ pɔ́ gwě ssé, epʉ̀a pie pɔ́ té pà Yuda wɔ́ zẅɛ́’ ńgẅiin fù’, mbà 
Ssé ge lá’ gwɔ́ tà pʉ’ʉ wɔ́b métsèm, afù’ á le mege ńgá’ wɔ́? 

Letsẅɛ́ we pʉ̀a pie é té pà Yuda wɔ́ 

13Anò gie n ge gɔɔn fʉ̀’ɔɔn lɔɔn, n gɔɔn mbwo pi pie pi tè pà Yuda wɔ́. E Ssé la 
túmo wɔ̀ɔn mbwo pʉ̀a pie é té pà Yuda wɔ́. Atwó fà’ gie Ssé la ńná né mèŋ, mèŋ n 
néŋ mekù’ mǒ. 

14Méŋ n ké ńgwɔ́ ne fa’a tsetsɛ̀ɛ pi, ńne ńtsɔ́ɔn ngie mefɛ́ pɔ́ɔn pà Yuda gyá mefà’ 
Ssé ná pi lóŋ wɔb kwɔ́’, ńzsé ngie n ge gÿo e Ssé fó mǒ ńgÿo etsɔ́ ntá’ tsetsɛ̀ɛ pɔ́b 
tsẅɛ́. 

15E Ssé la zɔɔn ńgwɔ́ tá ńtÿɔ́gɔ wɔ́b nzèm tá ńgÿo yé Ssé pâ pʉ̀a mesoŋ tsɛ̀ɛ njÿó 
mag mbù, à ge piŋ lá’ gwɔ́ tà gíŋe líe wɔ́b á gwɔ́ lêkɔ́? À gwɔ́ kwà’ légíŋ ńgwɔ́ wó á 
mbwo pʉ̀a pie é la zɔɔn ńkwé. 

16Nyìŋ lɔɔn ńzɔɔn ḿvɔg ńnáa ndùŋ mvfò kème mbelég mbwo Ssé, mbà mbelég 
ntsèm ntsèm e gwɔ́ pɔ́ yé Ssé. Menŋàŋ tà’a tÿǒ lɔɔn ńgwɔ́ mbwo Ssé, mbà mbwó 
tÿǒ gíŋ ńgwɔ́ pɔ́ mbwo yé. 

17Alá’a pà Israel áa pá’ tÿǒ mèvɛ olive nyìŋ, mbà ngàŋ ka kɔ́’ tsɔ́ mbwó mǒ ńgwá’. 
Gù gẅie ɔ̀ tè nyìŋ Yuda wɔ́, ɔ̀ gwɔ́ pá’ pwó tÿǒ mèvɛ olive gie á gwɔ́ pɔ́ mbím, mbà 
mé ka lɔgɔ gú ńtó ńdaa nùɔ mbwó mie é ka nyě ńgwɔ́ nà tÿǒ ŋwɛ́. Ɔ̀ɔ nà fʉ̀’ɔɔn ńne 
ńzẅɛ́’ɛ metse tÿǒ mie é ne fóo ná menŋàŋ ńkúu ná pia pɔ̌ métsèm. 

18Tè ké ńdɔg pú’u, ńŋá’te mvfò mbwó mie mé ka kɔ̌’. Ɔ̀ lɔɔn ne ńkwaŋa léŋá’te, ɔ̀ 
zsé ngie gù zɔ tè ne ńjÿɔ́gɔ menŋàŋ wɔ́, menŋàŋ zɔ̌ ne ńjÿɔ́gɔ gú. 

19Ndyɛ̌’ tsɔ́ ɔ̀ jú’ pá’ɔɔn ńgɔɔn ngie mé la kɔ́’ mɛ̌ mbwó ńgwá’ légwɔ́ gie mé ge laa 
gú nà tÿǒ. 

20Oon mé la ké ńkɔ́’ɔ wɔ́b ńgwá’, á gwɔ́, mélà’mie pɔ́ kaa záb ntʉ́m ná Kristo wɔ́. Ɔ̀ 
piŋ ńgwɔ́ jʉ’ó, mélà’mie ɔ̀ zǎb ntʉ́m ná Kristo, tá’ tè ké ńŋá’te, tà ńcʉ́’ pú’u, ɔ̀ lag 
pɔ́ twó jú. 

21Á nue á lɔɔn ńgwɔ́ gie e Ssé la kɔ́’ kwà’ mbwó yɛ̌ tÿǒ ńgwá’, mbà à lɔɔn ńgwɔ́ á 
gíŋe ńkɔ́’ɔ gú jú pɔ́ pú’u. 

22Zsé ngie e Ssé lɔɔn ńgwɔ́ gie e gẅiin pòŋo ntʉ́m, mbà e giŋé ńcÿɔ́g. E la cÿɔ́g pʉ̀a 
pie pɔ́ la gwe ssé. E piŋ ne ńgẅiin pòŋo ntʉ́m ná gù. Tá’ á ne ńzɛ́te ngie ɔ̀ ké ne 
ńkẅi’i ńgÿo pɔ́ mmó gie á poŋo yé, tà á té pú’u wɔ́, mbà e ge zá’a gú jú gwá’ pá’ 
pwó tÿǒ la. 

23Á gʉa nà pà Yuda, mbà pɔ́ lɔɔn ńgwá’a tʉʉ twó, ńzáb ntʉ́m ná Kristo, mbà à ge 
laa wɔ́b nà jʉ’ gie pɔ́ la zɔɔn ńgwɔ́ wó. Á nue yé Ssé gẅiin metʉ̀ lélaa wɔ́b sẅé 
sẅé. 

24Ɔ̀ la zɔɔn ńgwɔ́ pɔ́ pwó tÿǒ mèvɛ olive ye mbím. E Ssé zá’a gú, ńtó ńdaa nà tÿǒ 
mèvɛ olive ye nká’, é gwɔ́ nkʉ̀’ʉ nò. Á ké ńgʉa ná pà Yuda, mbà pɔ́ laa mbwó tÿǒ 
mèvɛ olive ye nká’. E Ssé lɔɔn ḿbiŋ ńge piŋe wɔ́b nà tÿǒ ŋwɛ́, mbà á ge zeŋe tɛ’, á 
nue pɔ́ la zɔɔn fó pɔ́ mǒ. 

Á ge gÿo gwaa zsote e Ssé gÿo pà Israel tsẅɛ́ 

25Mefɛ́ pɔ́ɔn, mèŋ n ne ńkwoŋo ngie pi zsé mmó gie áa ná yɔɔn nò, mbà á la zɔɔn 
ńgwɔ́ pɔ́ lelyěen, ḿbɔ́gɔ gẅi lékwaŋ ngie pi ee pàzsé nò. Yɛ̌ mmó áa ngie atsɔ́ 
gwǒŋo pà Israel ne ńtʉʉ twó mbwo Ssé fʉ̀’ɔɔn, tá á ké lěen ńdá’a ńgwɔ́ pɔ́ pú’u 
wɔ́. Pɔ́ ge tʉʉ twó tà kú fʉ̀’ gie pʉ̀a metsèm pie e Ssé la tsɔ́’, é piŋ tè pà Yuda wɔ́, 
ge cʉ́me nzèm yé. 

26À leen ńké ńgwɔ́ fʉ̀’ó e Ssé gÿo pà Israel metsèm pú ńtsẅɛ́. À lɔg ńcʉ́me ná pá’ 
mé la ŋwe’e tsɛ̀ɛ ŋwà’ne Ssé ngie: A Nzà’nkÿo ge lá’ fó tÿǒsoŋo Sioŋ. E sele ngẅɛ̀ 
Yakwɔ́b pɔ́ le gíŋe ńtʉʉ twó mbwo Ssé wɔ́. 

27Yɔɔn aa kʉa gie pega pɔ̌ ge lá’ gwa, á fʉ̀’ gie n ge lá’ kẅile menò tepòŋ mɔ́b. 

28Pɔ́ ka lʉ’ nkʉ̀ mbòŋo, ńcʉ́’ ngàŋ mbù Ssé, pi zẅɛ́’. Tá’, pá’ e Ssé la lá’ ńtsɔ́’ɔ wɔ́b 
ńdɔg ńgÿo pʉ̀a pé la, à nyě ńkwoŋo wɔ́b kwoŋ ńtí pà mangʉa njʉ’ pɔ́b. 

29Áa pú’u, nue e Ssé tè lɔgɔ mmó ńcÿó gem nyìŋ ńgíŋe ńkẅé wɔ́, ńké tè gɔɔn ngie 
à toŋó nyìŋ ḿbiŋ ńkúbe nò gie à gɔ̌ɔn wɔ́. 

30Á laa tsɔ́ fʉ̀’ pi pie pi tè pà Yuda wɔ́, pi tʉʉ twó mbwo Ssé, tá á ké ńgwɔ́ fʉ̀’ɔɔn, 
mbà Ssé ka tsɔ́ɔn mezìŋe mí, mélà’mie pà Yuda ka tʉʉ twó mbwo yé. 

31Á ge gÿo gíŋe gwɔ́ pɔ́ pú’u ná pɔ́b. Pɔ́ ne ńtʉʉ twó mbwo Ssé fʉ̀’ɔɔn, á fó pú’u e 
Ssé ne ńtsɔ́ɔn mezìŋe mí, ńgÿo pú’u, légwɔ́ gie pɔ́ ge piŋe mbwo yé, á tsɔ́ɔn 
mezìŋe mɔ́b yɔ́b pá’ à ka tsɔ́ɔn mí. 

32Á nue e Ssé la nyé mânyìŋ ntsèm á pú ńtʉʉ twó mbwo yé légwɔ́ gie à ge gÿo 
tsɔ́ɔn mezìŋe mɔ́b pɔ́ metsèm. 

Legyè Ssé kwá’ ńcʉa nyìŋ mesoŋ 

33E Ssé kwa’ ńgẅiin pòŋo ntʉ́m nzèm pʉ̀a metsèm, ńgwɔ́ nyìŋ mesoŋ le kaa legyè 
Ssé wɔ́, é ke le zsé mmó gie e Ssé ne ńkwaŋa wɔ́, ngwɔ́ wɔ̌ zsé mmó gie e Ssé zǎb 
ngie à ge gÿo? Ngwɔ́ wɔ̌ kyagte pá’ e Ssé gÿo menò pú’u? 

34Á lɔgɔ ńtsẅé’e ná pá’ ŋwà’ne Ssé gɔɔn ngie: Awɔ́ ku’u lézsé mmó gie Cʉ̀apʉ̀a ne 
ńkwaŋte, Awɔ́ lɔɔn ńgwɔ́ á náa yé ntÿɔgɔ́, 

35Awɔ́ lǎ vɔg ńnáa mmó mbwo Ssé Légwɔ́ gie e Ssé ge gẅiin létsɔ́’ ńnáa mbwo yé. 

36Kɔ̀ɔkɔ́ɔ zɔɔn fóo pɔ́ mbwo ye. Kɔ̀ɔkɔ́ɔ gwaa gwɔ́ wó yé zɔ̌ gÿo tá á gwɔ́ wó, á piŋ 
ńgwɔ́ pɔ́ yé. Mé gu’te yé, é mengù’u mengù’. Amen. 

Roma 12 

Leńnéŋe gẅie e Ssé kwoŋ 

1Mefɛ́ pɔ́ɔn, pá’ Ssé léen ḿbú ńtsɔ́ɔn mezìŋe mégè la, mèŋ n ne ńgɔɔn mbwo pi 
ngie pi pú ńná mbùm gi mbwo yé pá’ shúm pwɔ́’ la, ńcʉ́’ʉ ńnéŋe ńjú’u pɔ́ mbwo 
yé, ńgwɔ́ pɔ́ pʉ̀a pé ndà’, ńgÿo pɔ́ mmó gie á ge poŋo yé. Legÿo pú’u, aa legu’te Ssé 
nà ntí yé mbòŋo. 

2Tà pi gÿo mí menò pá’ pʉ̀a pie ée tsɛ̀ɛ njÿó fʉ̀’ɔɔn. Pi zẅíŋ e Ssé ne ńnáa legyè se 
sẅé né pi ńdɔgɔ ńkúbe gi ntí lékwaŋa nò pɔ́ ntsèm, à cʉa pú’u, pi ku’u lézsé mmó 
gie yé Ssé ne ńkwoŋo ngie pi gÿo. Pi zsé mmó gie áa mbòŋ, ńzsé gie á poŋo yé, 
ńzsé gie tsɔ́ lɔ̌’ té mǒ wɔ́. 

3Mèŋ n ge fó ná pá’ e Ssé la cʉ́’ʉ lécÿó gem yɔ́ɔn, ńtÿɔ́gɔ wɔ̀ɔn nà jʉ’e lÿò, é gɔɔn 
mbwo wɔ̌wɔ́ɔ tsestsɛ̀ɛ pi ngie: Tà nyìŋ kwaŋ ngie aa mmó té gwɔ́ gie aa yɛ̌. Nyìŋ 
gẅiin we nkwaŋá é ku’ ku’. Nyìŋ kú’te pɔ́ yé fà’ gie e Ssé la ná, ńgwɔ́ ná, éfó ná pá’ 
à zǎb ntʉ́m ná Kristo. 

4Á zɔɔn ńgwɔ́ nà mbùm nnɛ́ nyìŋ mesoŋ, mekèm gwɔ́ mǒ tà ńgyɔ́ɔn ḿbiŋ ńké tè 
gẅiin tà’a fà’ wɔ́ 

5Á gíŋ ńgwɔ́ pɔ́ ndʉŋ ndʉŋ ná pá’ pege gwɔ̌ tà ńgyɔ́ɔn gyɔ́ɔn tá’, ńdɔg pá’ pege la 
nnɛ́ ná Kristo, ḿbú ńcú’te ńtsẅé’e ná tà’ nyìŋ, pá’ mekèm mbùm pú ńtemte, yɛ̌ wɔ́ 
ne ńtóonte yetsɔ́ la. 

6Áa yɛ̌ e Ssé cÿó gem yégè, ńnáa fù’ ye wɔ̌wɔ́ɔ á gwɔ́ pɔ́ ye ntí. Afù’ ye nyìŋ lɔɔn 
ńgwɔ́ léńnéŋe ńtsẅi nkʉ̀ gẅie é fóo mbwo Ssé, á gwɔ́ tsẅi, ńtswii nà ntí gie à ne 
ńjú’u, mbà e Ssé lɔ̌g shwóŋó yé pú’u. 

7Afù’ ye nyìŋ lɔɔn ńgwɔ́ lékẅéte ná mefà’, á kẅéte. A ye nyìŋ gwɔ́ lézí’i pʉ̀a mmó, 
á zí’i. 

8Afù’ ye nyìŋ gwɔ́ lékẅiŋte petsɔ́ pʉ̀a, á kẅiŋte. Nyìŋ lɔɔn ne ńnáa mmó né nyìŋ, á 
ná té sáŋ. Nyìŋ lɔɔn ńgwɔ́ nyìŋ gẅie à táŋte cú’tè, á táŋte tà ńzsé mmó gie à gÿo 
yɛ̌. Nyìŋ lɔɔn ne ńkẅéte mepóŋ, á kẅéte lê ntʉ́m mbòŋo. 

9Pi kwoŋ pʉ̀a mesoŋ pɔ́ lê ntʉ́m gẅi ntsèm. Pi kÿo nò tepòŋ tà fÿɔ́g mekɔ́ɔn, 
ńkú’te nò mbòŋo tà à tʉ̀. 

10Pi lɔg pá’ pi ee mefɛ́ mefɛ́, ńkwoŋe pi né pi, nyìŋ gẅi à vɔg ńná mekù’ fɛ́ we. 

11Tà pi gwɔ́ melǒŋ, pi gwɔ́ pɔ́ megàŋa fà’. Pi lɔg ntʉ́m gẅi ntsèm éfa’a mbwo 
Cʉ̀apʉ̀a. 

12Pi ńnéŋe nê lekág ńtí mmó gie pi ne ńzẅí’te. Ngɔ́’ lɔɔn ńkúu gẅí, pi shÿɔg shÿɔg. 
Pi ké ńne sẅíŋte pɔ́ Ssé té kʉ́a. 

13Ammó lɔɔn ńzága mbwo mefɛ́ pi pʉ̀a Kristo, pi kẅéte wɔ́b. Pi ńnéŋe ńkúe pà 
túm mboŋó. 

14Pi tsɔ́ɔn pɔ́ nò mbòŋo á nà twó pʉ̀a pie pɔ́ ne ńgÿo pi gyá ngɔ́’. Pi tsɔ́ɔn pɔ́ nò 
mbòŋo, tà pi tsɔ́ɔn nò tepòŋ. 

15Pʉ̀a lɔɔn ne ńkága pia pɔ̌ pú ńkág, ńne ńdʉa pia pɔ̌ pú ńdʉa. 

16Pi gẅiin tà’ ncwò tsetsɛ̀ɛ pi, tà pi tsɔ́ɔn pɔ́ mencwò fà’ melÿò, pi zẅíŋe légÿo 
mefà’ mie é ku’ ku’, tà pi kwaŋ ngie pi zsé nò. 

17Tà pi tsɔ́’ɔ piŋé nò tepòŋ ńnáa nò tepòŋ. Tà ńcʉ́’ pú’u, pi fa’ shÿó ńgÿo pɔ́ nò gie 
wɔ̌wɔ́ɔ ge gyá é zẅíŋ ngie áa mbòŋ. 

18Mbàa yɛ̌ nò wɔ́ lɔɔn ńgwɔ́ ssé, tà shÿó gwɔ́ mbwo gù, ɔ̀ gÿo pɔ́ légwɔ́ gie pia pʉ̀a 
métsèm ge ńnéŋe lê mbʉ́lè. 

19Pi meshǔ pɔ́ɔn, tà nyìŋ gẅi sele ńtsɔ́’ɔ nò tepòŋ gie mé gÿǒ ná yé, ńnáa tsɔ́. À 
nyé e Ssé zɔ lá’ ḿbÿɛ, á nue áa tsɛ̀ɛ ŋwà’ne Ssé, yé Cʉ̀apʉ̀a gɔɔn ngie: «Mèŋ n zɔ 
gẅiin létsɔ́’ɔ nò tepòŋ ńnáa tsɔ́, mèŋ n zɔ gẅiin ntsɔ’ɔ́ fà’ we wɔ̌wɔ́ɔ». 

20À giŋé ńgɔɔn ngie: «Nzyè lɔɔn ne ńgyáŋa ngàŋ mbù gù ɔ̀ náa mmó á pfɛ́. Nzyè 
ntse ne ńgyáŋa yé, ɔ̀ ná ntse á nú. Ɔ̀ lɔɔn ńgÿo pú’u, mbà shʉ́ ge kúu yé, à kúbe mà 
we». 

21Tà nyìŋ cʉ́’ nò gie nyìŋ gÿǒ ná yé tsóte yé, á gÿo nò tepòŋ, tà ńcʉ́’ pú’u, á lɔgɔ 
légÿo nò mbòŋo, ḿbyága nò tepòŋ. 

Roma 13 

Lejǔ’ ncwò pàsá’ ngwòŋ 

1Á ne ńzɛ́te ngie wɛ̌ nyìŋ wɔ́ tsetsɛ̀ɛ pi jú’ ncwò pʉ̀a pie é sá’a ngwòŋ, mélà’mie 
lesǎ’ ngwòŋ fóo pɔ́ mbwo Ssé. E Ssé zɔ la záb pàsá’ ngwòŋ pie ée wó. 

2Pú’u la, ńgwɔ́ gie nyìŋ lɔɔn ńtʉʉ twó mbwo pàsá’ ngwòŋ, mbà à lɔgɔ ńdʉ’ʉ pɔ́ 
mmó gie e Ssé la záb. Yɛ̌ ntí pʉ̀a ee pú’u, ńdɔgɔ sele ńtóŋte ntsaŋ ńnéŋe twó pɔ́b. 

3Pàgÿo nò mbòŋo té gẅiin lépɔ́g pàsá’ ngwòŋ wɔ́, pàgÿo nò tepòŋ zɔ̌ gẅiin lépɔ́gɔ 
wɔ́b. Ɔ̀ lɔɔn tè ne ńkwoŋo lépɔ́g pàsá’ ngwòŋ wɔ́, ɔ̀ gÿo nò mbòŋo, pɔ́ ná ngɔ́ɔnte 
jù. 

4Á nue pɔ́ fa’a pɔ́ fà’a Ssé gẅie à ge tsóte gú légÿo nò mbòŋo. Tá’, ɔ̀ ke fʉa nò ɔ̀ 
ńnéŋe ḿbɔ́gɔ wɔ́b, á nue metʉ̀ mie e Ssé náa né pɔ́b, à tě ńnáa sẅɛɛ sẅɛɛ wɔ́. Pɔ́ 
lɔgɔ lénéŋ ngʉ̀ngʉ̀ á twó nyìŋ gẅie à fʉ̌a nò, ńdɔgɔ fa’a fà’a Ssé, ńgíŋe ńdɔgɔ 
ńnyɛɛ ngie e Ssé gyáŋa lóŋ nà megàŋ mefʉa. 

5Áa mmó gie á gÿo tá á ne ńzɛ́te lésẅí’i mbùm ńnáa ssé mvfò pàsá’ ngwòŋ. Mé lě 
ńnáa á gwɔ́ pɔ́ ndà’ lélɔg ḿbɔ́g ngie Ssé ge gyáŋa lóŋ wɔ́, á gíŋe ńgwɔ́, mélà’mie 
ntʉ́m wégè ne ńzɛ́te ngie pege gÿo pú’u. 

6Áa mmó gie á gíŋe ńgÿo tá pi ma’ ncùb ngwòŋ, á nue e Ssé zɔ la záb pàfà’a yɛ̌ fà’, 
pá’ pɔ́ ge cÿó nnɛ́ fa’a fà’ yɔ́b. 

7Pú’u la, á gʉa nà pàsá’ ngwòŋ, pi náa mmó gie á ne ńzɛ́te ngie pi náa mbwo wɛ̌ 
nyìŋ wɔ́ né yé. E lɔɔn ńgwɔ́ ncùb ngwòŋ, pi náa mbwo nyìŋ gẅie à kẅé ncùb 
ngwòŋ, ńgwɔ́ nkáb gie lepʉ̌ ne ńzɛ́te mbwo pi ná tsɔ́ nò, pi náa mbwo nyìŋ gẅie à 
kẅé yɛ̌. Pi jú’ ncwò nyìŋ gẅie á ne ńzɛ́te ngie mé jú’ ncwò wé, ńná mekù’ nyìŋ 
gẅie á ne ńzɛ́te ngie mé ná mekù’ mé. 

Lekwoŋo mânyìŋ ntsèm 

8Tà nyìŋ gẅi gẅiin tsɔ̌ njǔ ndyɛ̀’ɛ tà ndí ndà’ lékwoŋo nyìŋ, ee njǔ gie mefɛ́ mefɛ́ 
gẅiin létoŋo tsetsɛ̀ɛ pɔ́b á nue nyìŋ lɔɔn ńkwoŋ petsɔ́ pʉ̀a, mbà à lɔgɔ ńkú’te lepʉ̌ 
Ssé ntsèm. 

9Pi zɔɔn ńzsé mbʉ̌ mie é gɔɔn ngie: «Tè gÿo gÿɛ́. Tè zẅé nyìŋ. Tè jʉ. Tè tÿɔ́g nÿɔ́g 
nà mmó nyìŋ». Lɔg ńkwá metwó mɔɔn mbʉ̌ tà mbɔɔ metsɔ́ gwɔ́ ngie: «Kwoŋo fɛ́ 
gù nyìŋ mesoŋ pá’ ɔ̀ kwoŋo twó mbùm jú». 

10Nyìŋ lɔɔn ne ńkwoŋo fɛ́ we nyìŋ mesoŋ, mbà à tě ńdɔgɔ ńgÿo tsɔ́ nò tepòŋ ná 
ngàŋ wɔ́, à lɔgɔ pú’u, ńkú’te lepʉ̌ Ssé ntsèm. 

Leneŋé ne ńzẅí’te Kristo zẅi’té 

11Pi kag tʉ̀, ńgÿo mɛ̌ menò á nue pi ne ńzsé kème njÿó gie pege ee mǒ. Yɔɔn áa fʉ̀’ 
gie á zɛ́te ngie pi zyeen. Á nue áa fʉ̀’ɔɔn, mbà fʉ̀’ gie Ssé ge gÿo pege tsẅɛ́, á 
pɔɔnté, ńtɔ́g pá’ á laa fʉ̀’ gie pege lá nyé ńzyete lézáb ntʉ́m nà Ssé. 

12Letsẅɛ́’ zyě ńgiŋ, njÿó ne ńdʉ́a. Pú’u la, pege gwá’ mefà’ mie mé fa’a pɔ́ tsɛ̀ɛ 
nzěm, pege kaa shúm ncù sie mé tyé ná jʉ’e kyɛ̀’, ńdɔg ńdÿɔ́’ ncù. 

13Pege gẅiin tsẅé mbòŋo ná pá’ á ne ńzɛ́te ngie mé gẅiin pú’u, fʉ̀’ gie jʉ’ ne fɔ́gɔ, 
ḿbɔ́ɔn lé pfɛ́ɛ mmó kà lé nú melù’ wɔ́ lê gʉ̀gʉ̀, ḿbɔ́ɔn lé pumo wɔ̌wɔ́ɔ pega pɔ̌ 
nuŋe nuŋe, ḿbɔ́ɔn shúm sie shʉ́ ge kúu wégè mǒ, ḿbɔ́ɔn lé tág melà’, ḿbɔ́ɔn 
kègɔ́’. 

14Pi kaa le gwɔ́ we sẅé gẅie Yěsô Kristo Cʉ̀apʉ̀a wege náa, ḿma’. Tà pi gíŋe 
ńnéŋe ńkwaŋa nò ná shúm tepòŋ sie mbab nnɛ́ gi tsóte gẅi pi tsɔ́ɔn léná né yé. 

Roma 14 

Tà nyìŋ túu lɔ̌’ fɛ́ we 

1Mefɛ́ pɔ́ɔn, pi ne ńzsé ngie áa tsetsɛ̀ɛ pege, tsɔ́ pʉ̀a lɔg pá’ pɔ́ ne ńjú’u yɔ́b nò Ssé, 
ńne ńdÿɔ́’te tsɔ́ shúm, pi kú’te wɔ́b kú’te tà pia pɔ̌ zoŋo nò ná yɔ́b mmó gie pɔ́ ne 
ńkwaŋa. 

2Tsɔ̌ nyìŋ lɔgɔ nò Ssé ńzsé ngie à gyá kɔ́ wɔ́, ńgwɔ́ á pfɛ́ ye pfɛ́. Wetsɔ́ nyìŋ gẅie à 
ne ńdɔgɔ nò Ssé ńdÿɔ́’te tsɔ́ shúm zsé ngie à ge pfɛ́ pɔ́ ndà’ nzab. 

3Nyìŋ gẅie à gyá kɔ́ wɔ́ ńgwɔ́ á pfɛ́ yé pfɛ́, à pɔ́ɔn lékʉ́e nyìŋ gẅie à tè pfɛ́ shúm 
ntsèm wɔ́. Nyìŋ gẅie à tè pfɛ́ shúm ntsèm wɔ́ à pɔ́ɔn létúu lɔ̌’ nyìŋ gẅie à gyá yé 
kɔ́ wɔ́ ńgwɔ́ á pfɛ́ yé pfɛ́ á nue e Ssé kúe yé yé. 

4Ɔ̀ɔ wɔ̌ tà ńtúulɔ̌’ ngàŋa fà’ nyìŋ ndyɛ̀’ɛ? À lɔɔn fʉa nò lo, à tè fʉa lo, mbà tá fà’ we 
zɔ gẅiin légɔɔn. Yé Cʉ̀apʉ̀a zɔɔn ńku’u légɔɔn ngie ngàŋ kaa nò fʉa. 

5Áa mbwo tsɔ̌ nyìŋ, á zsé ngie tsɔ́ melyɛ’ɛ́ lá’ cʉa metsɔ́, ńgwɔ́ mbwo wetsɔ̌ nyìŋ, á 
zsé yé ngie melyɛ’ɛ́ lá’ gwɔ́ pɔ́ ndʉŋ ndʉŋ. Á zɛ́te ngie wɔ̌wɔ́ɔ kwa’ ńnyɛte ńzsé 
mmó gie aa ntʉ́m yé ne ńzsé. 

6Nyìŋ gẅie à gẅiin tyɛ’te ná melyɛ’ɛ́ lá’, à gÿo tyɛ’te pú’u, pɔ́ lélɔg ńgu’te Cʉ̀apʉ̀a. 
Nyìŋ gẅie à gyá kɔ́ wɔ́ ńgwɔ́ à pfɛ́ yé pfɛ́, à pfɛ́ pú’u, pɔ́ lélɔg ńgu’te Cʉ̀apʉ̀a, á nue 
à ne ńnáa ndǎg mbwo Ssé mǒ. Nyìŋ gẅie à piŋ tè gyá kɔ̀ɔkɔ́ɔ ḿpfɛ́ pfɛ́ wɔ́, à tè pfɛ́ 
pú’u, á gwɔ́ pɔ́ lélɔg ńgu’te Cʉ̀apʉ̀a. Á giŋé ńne ńnáa yé ndǎg mbwo Ssé. 

7Á zɔɔn ńgwaa gwɔ́, àtsɔ̌ nyìŋ wege tè gwaa gwɔ́ wó á gwɔ́ légÿo mmó gie á poŋo 
yé wɔ́, à tsɔ̌ nyìŋ piŋ ńké tè gwɔ kwé á gwɔ́ légʉa ńgÿo mmó gie á poŋo yé wɔ́. 

8Pege gwaa gwɔ́ wó á gwɔ́ pɔ́ ngie pege ge gwɔ́ shúm Cʉ̀apʉ̀a, ńgwɔ kwé á gwɔ́ pɔ́ 
ngie pege ge gwɔ́ shúm Cʉ̀apʉ̀a. Pú’u la, pege lɔɔn ńgwɔ́ pɔ́ ntentʉ́ lo, mbà pege 
gwɔ́ pɔ́ pʉ̀a Cʉ̀apʉ̀a, ńkwé kwé lo, mbà pege gwɔ́ pɔ́ pʉ̀a Cʉ̀apʉ̀a. 

9Kristo la zɔɔn ńkwé ḿbiŋ ńzím légwɔ́ gie à ge gwɔ́ Cʉ̀apʉ̀a mepfó mbɔɔ we pʉ̀a 
pie pɔ́ ée ntentʉ́. 

10Pá’ áa pá’ɔɔn la, gù, mélà’a kɔ́ ɔ̀ gíŋe ńtúu lɔ̌’ fɛ́ gú? Gù jú mélà’a kɔ́ ɔ̀ gíŋe ńkʉ́e fɛ́ 
gú? Pege metsèm zɔɔn ḿbú ńgẅiin lélá’ ńcʉa mvfò Ssé à ŋaga wégè. 

11Á nue áa tsɛ̀ɛ ŋwà’ne Ssé, ńgwɔ́ ngie: Mèŋ Cʉ̀apʉ̀a gẅie aa ntentʉ́ n gɔ̌ɔn ngie: 
Pʉ̀a mesoŋ tà ḿmag ge lá’ kẅí’te mvfò mèŋ. Wɔ́ɔwɔ́ɔ tsɔ́’ ncwò we, éshʉashʉa 
ńzẅíŋ ngie mèŋ n gee Ssé. 

12Pege lɔgɔ pá’ɔɔn ńgyá ngie wɔ̌wɔ́ɔ tsetsɛ̀ɛ pege wɔ́ ge lá’ tyé mvfò Ssé, kwà’ yé 
zɔ píte ncwò wé ná pá’ à kɔ̌ɔn ńgÿo. 

Tà nyìŋ gÿo fɛ́ we gwe ssé 

13Pú’u, tà pege gíŋe ńŋag mennɛ́ mégè. Ammó gie pi gẅiin légÿo á gwɔ́ pɔ́ pá’ pi ge 
pɔ́ɔn légÿo tsɔ́ mmó gie fɛ́ gẅi ge kwɔɔnte mǒ à tsóte yé à gÿo nò tepòŋ. 

14Mèŋ n ne ńzsé, tá ńdɔgɔ pɔ́ pá’ mèŋ n da nnɛ́ ná Cʉ̀apʉ̀a Yěsô, ńnyɛte ńzsé ngie 
atsɔ́ mmó té wó gie á pu’ ssé ńgẅiin lɔ̌’ wɔ́. Tá ńké ńgwɔ́ gie nyìŋ lɔɔn ne ńkwaŋa 
ngie lɔ̌’ áa nà tsɔ́ mmó, mbà á ge gwɔ́ nà yé twó à lɔ̌’ gwɔ́ nà yɛ̌ mmó. 

15Pú’u, á lɔɔn ńgwɔ́ gie ńgwɔ́ ɔ̀ cʉa ná nò mmó gie ɔ̀ pfɛ́ɛ, ńgÿo mbùm fɛ́ gù kÿo, 
mbà ɔ̀ tè gíŋe ńgÿo ná ntí gie ɔ̀ lɔgɔ ńkwoŋo fɛ́ gù wɔ́. Tè lɔgɔ nò mmó léjÿó ńgÿo 
fɛ́ gù gẅie Kristo la kwé nà twó yé kúu pyé, 

16mbɔɔ légÿo mmó gie mé ge cʉa mǒ, éshwóŋte ná gù, tà mbɔɔ pá’ ɔ̀ lɔɔn ńzsé jú 
pɔ́ ngie yɛ̌ mmó áa mbòŋ. 

17Á zɔɔn ńgwaa gwɔ́, anò lefùɔ Ssé té nò shúm léjÿó kà nò melù’ wɔ́ wɔ́. Anò lefùɔ 
Ssé á gwɔ́ pɔ́ légÿo menò mie é fóo mbwo Zẅìge Ndʉalʉ̌a. Á gwɔ́ pɔ́ légÿo menò 
mie ée ndʉŋ ndʉŋ mvfò Ssé, ńgwɔ́ léńnéŋe lê sẅéte, ńgwɔ́ léńnéŋe nê lekág. 

18Nyìŋ lɔɔn fa’a fà’ Kristo lê yɔɔn ntí, mbà nò yé ge poŋ Ssé, epʉ̀a mesoŋ piŋ ńná 
mekù’ ngàŋ. 

19Pú’u la, pege fa’a mmó gie á ge gÿo pege ńnéŋe ńnéŋe lê sẅéte, ḿbiŋ ńkẅi’i 
ńtóonte mennɛ́ mégè ná lezáb ntʉ́m nà Ssé. 

20Tè cʉŋte fà’a Ssé ńtí nò mmó léjÿó. Áa nénʉ́ ngie lɔ̌’ té pu’ ssé ńgwɔ́ nà tsɔ́ mmó 
léjÿó wɔ́, tá’ á pÿɔ́gɔ ná nyìŋ lé jÿó tsɔ́ mmó gie pʉ̀a ge gyá é kwɔɔnte mǒ gwe ssé. 

21Ammó gie áa mbòŋ, aa lélʉ’ʉ kɔ̀ɔkɔ́ɔ gie ńgwɔ́ fɛ́ gù kwɔɔnte mǒ ńgwe ssé, kà 
ńgwɔ́ á gwɔ́ pɔ́ lépfɛ́ mbab wɔ́, kà lénú melù’ wɔ́. 

22Ɔ̀ lɔɔn ńgʉa ná sɔɔn shúm ńzsé ngie kɔ́ tsɛ̀ɛ ntʉ́m gu wɔ́, pi Ssé zɔ̌ zsé. Ashÿó 
mbòŋo aa nyìŋ gẅie ntʉ́m wé té sá’a yé nà mmó gie à gee ńgÿo wɔ́. 

23Tá’ nyíŋ lɔɔn ḿmʉ́’te nà mmó tà á jÿó, ńké ńjÿó, mbà à gwě ntsaŋ mvfò Ssé. Á 
nue à kaa gÿo pá’ à zsě ngie nò Ssé ne ńzɛ́te wɔ́. Nyìŋ lɔɔn ńgwɔ́ gÿo mmó ńne 
ḿmʉ́’te, mbà à gÿo nò tepòŋ. 

Roma 15 

Nyìŋ tsɔ́ɔn pɔ́ nò fɛ́ we 

1Ammó gie pege gẅiin légÿo áa ngie pʉ̀a pie pɔ́ lɔgɔ nò Ssé ńzsé mmó gie pɔ́ ge 
gÿo, gẅiin lélɔg ntʉ́m mbòŋo ńkẅéte pʉ̀a pie pɔ́ té ne ńzsé pá’ pɔ́b wɔ́. Nyìŋ tè 
gẅiin légÿo mmó gie á poŋ pɔ́ yé wɔ́. 

2Á zɛ́te ngie wɔ̌wɔ́ɔ tsetsɛ̀ɛ pege fa’ pá’ à ge gÿo mmó gie á poŋ petsɔ́ pʉ̀a, pú’u 
ńdɔgɔ ńtsɔ́ɔn nò mbòŋo ná pɔ́b, é lɔg kẅéte wɔ́b pɔ́ kẅi’i ńzáb ntʉ́m nà Ssé. 

3Kristo la zɔɔn tè fa’ pɔ́ mmó gie á poŋ pɔ́ ndà’ yé wɔ́. Tà ńcʉ́’ pú’u, mbà à la zẅíŋe 
mmó gie mé gɔɔn tsɛ̀ɛ ŋwà’ne Ssé ngie: «Nzòon pà zoonte gú la gwe twó mèŋ». 

4Á zɔɔn ńgwaa gwɔ́, mbà kɔ̀ɔkɔ́ɔ gie mé la lá’ ńtʉ́ njÿó ńŋwe’e tsɛ̀ɛ ŋwà’ne Ssé, mé 
lɔ́ɔn ńŋwe’e pɔ́ lélɔgɔ ńnéŋe ńzí’i wégè mmó, légwɔ́ gie á ge lɔg pá’ á ne ńkẅiŋte 
wégè, ḿbiŋ ne ńgÿo ngie tà pege kʉ́a, pege zsé ngie pege gẅiin mmó gie e Ssé la 
ka’a mbwo pege. 

5Mèŋ ne ńdúɔ mbwo Ssé ngie yé gẅie à kẅiŋte wégè, ńgÿo ngie tà pege kʉ́a, á gÿo 
pi gẅiin tà’ nkwaŋá tsetsɛ̀ɛ pi, á lɔgɔ pú’u, ńgwɔ́ mmó gie Yěsô Kristo la zí’i gẅí. 

6À cʉa pú’u, pi lɔgɔ tà’ ncwò, ńdɔgɔ tà’ ngyè ńgu’te Ssé Tá pà Cʉ̀apʉ̀a wege Yěsô 
Kristo. 

Anò Kristo áa ye melá’ ntsèm 

7Pú’u la, wɔ̌wɔ́ɔ tsetsɛ̀ɛ pi wɔ́ zẅíŋ petsɔ́ pʉ̀a lejʉ́ŋ yé, ndʉŋ ndʉŋ pá’ Kristo la 
zẅíŋe gẅi lejʉ́ŋ yé, pi gÿo pú’u, epʉ̀a gyá ńgu’te Ssé. 

8Áa mmó gie á la gÿo Kristo tó fa’a mbwo pà Yuda, légÿo menò mie e Ssé la ka’a 
mbwo pà mangʉa njʉ’ pɔ́b pumte. Ndʉŋ ndʉŋ pá’ kɔ̀ɔkɔ́ɔ gie e Ssé gɔɔn wɔ́ ké 
ḿbumte pumte. 

9Kristo lɔ̌ɔn ńgíŋe ńtóo légwɔ́ gie epʉ̀a pie é té pà Yuda wɔ́ ge gu’te Ssé é tíi pòŋo 
ntʉ́m yé ná pɔ́b. Á zɔɔn ńgwaa gwɔ́ ŋwà’ne Ssé gɔɔn ngie: Áa mmó gie á ge gÿo 
mèŋ n tyé tsetsɛ̀ɛ pʉ̀a pie é té pà Yuda wɔ́ ńgu’te gú MÀbiŋ ńzɔb ńgu’te lezíŋ shú. 

10Ŋwà’ne Ssé gíŋe ńgɔɔn ngie: Pi pʉ̀a pie é té pà Yuda wɔ́, pi kág. Pia pʉ̀a Cʉ̀apʉ̀a 
temte ḿbú ńkág. 

11Á gíŋe ńgɔɔn ngie: Pi melá’ mie é té pà Yuda wɔ́, pi gu’te Cʉ̀apʉ̀a. Á poŋ ngie pʉ̀a 
melá’ ntsèm pú ńkwé’e lezíŋ Cʉ̀apʉ̀a ńnáa tÿǒ. 

12Ntsẅì nkʉ̀ Ssé Esǎya la ŋwe’e yé ngie: Nyìŋ ná ngẅɛ̀ ndá Jesé ge lá’ tó. É gwɔ́ 
nyìŋ gẅie à ge sá’ pʉ̀a pie é té pà Yuda wɔ́ Pɔ́ tÿɔ́g nÿɔ́g mɔ́b pɔ́ ná yé, ńne ńzẅí’te 
ngie à gÿo pɔ́ gwɔ́ wó. 

13Pú’u, mèŋ n ne ńtsɔ́ɔn ngie e Ssé gẅie yé zɔ gÿo tá mé ńnéŋe ne ńzẅí’te mmó, à 
cʉa ná pá’ pi záb ntʉ́m ná yé, ńgÿo lekág pɔ́ sẅéte à pú ńjÿó ntʉ́m gẅí, ńzsé ngie 
Zẅìge Ndʉalʉ̌a ge lɔg metʉ̀ mé é gÿo pi gwɔ́ kwà’ pà ńnéŋe ńzẅí’te mmó gie Ssé 
la ká’. 

Pɔl la gẅiin léŋwe’e yɔɔn ŋwà’ne 

14Mefɛ́ pɔ́ɔn, kwà’ mèŋ n ne ńzsé ngie pi gẅiin pòŋo ntʉ́m tɛ’, ńne ńnyɛte ńzsé 
mmó gie á zɛ́te ngie mé zsé, ḿbiŋ ńku’u létÿɔ́gte mennɛ́ mí pi né pi. 

15N ne zsé pú’u tá’, n gʉ̌a nà tsɔ́ mejʉ’ tsɛ̀ɛ yɔɔn ŋwà’ne, ńgyá ngie n ge nyɛte gɔɔn 
tsɔ́ menò, lélɔg ńkímte gẅi menò mie mé la zí’i gẅí. Mèŋ n gɔɔn pú’u, ńcʉa ná pá’ 
e Ssé la cÿó gem yɔ́ɔn, 

16ńdɔgɔ wɔ̀ɔn ńgÿo nyìŋ gẅie à ge ne fa’a fà’ Yěsô Kristo á nùɔ pʉ̀a pie é té pà 
Yuda wɔ́. À la tsɔ́’ɔ wɔ̀ɔn légwɔ́ gie n ge cʉ́’ʉ tsẅii pɔ́ nkʉ̀ mbòŋo mbwo pɔ́b, 
Zẅìge Ndʉalʉ̌a lɔgɔ wɔ́b ńgÿo pʉ̀a Ssé, mèŋ n náa wɔ́b mbwo Ssé, pɔ́ gwɔ́ pá’ 
shúm pwɔ́’ sie é poŋ Ssé. 

17Mèŋ n dɔg pá’ n da nnɛ́ ná Yěsô Kristo, ńku’u lélɔgɔ fa’a Ssé gie mèŋ n ne fa’a 
ńka’te. 

18Á nue n dɔɔn ńgɔɔn kɔ́ wɔ́ gie n dǎ gÿo ná fa’a Ssé, mbà á gwɔ́ pɔ́ gie Kristo zɔ la 
lɔgɔ wɔ̀ɔn ńgÿo. Pú’u, légÿo pʉ̀a pie é té pà Yuda wɔ́ pɔ́ jú’ ncwò Ssé, á cʉa nà 
shwóŋè gie mèŋ n gɔɔn mbɔɔ ná mefà’ mie mèŋ fa’a, 

19ńcʉa nà meliŋé menò lâ menò mmɔɔn mmɔɔn, ńgíŋe ńcʉa nà metʉ̀ Zẅìge Ssé. 
Yɔɔn ee ntí gie n da lɔg ńnyɛte ńtsẅi nkʉ̀ mbòŋo Kristo jʉ’ ntsèm, léfó Yerósalem 
ńgʉa ńkúu Ilirie. 

20Tá’, n da kag tʉ̀ léké ńtsẅi Nkʉ̀ Mbòŋo pɔ́ jʉ’ gie mé zɔ̌ɔn kaa Kristo wó kíme, 
ḿbɔ́gɔ lékwɛ́ ndá nà cÿǒ ndá gie tsɔ̌ nyìŋ ndyɛ̀’ɛ ka nuŋe. 

21N dɔ̌ɔn ńdɔgɔ pú’u, ńgÿo pá’ ŋwà’ne Ssé ne ńgɔɔn ngie: Pʉ̀a pie mé la tè shwóŋó 
wɔ́b nò ná yé wɔ́ pɔ́ ge záb lejÿɔ́g ná yé. Epʉ̀a pie pɔ́ la tè jú’u tsɔ́ nò ná yé wɔ́, ge 
gÿo jú’. 

Pɔl ne ńgɔɔn nò ná pá’ à ne ńkwaŋa légʉa Roma 

22Legwǎ ńgiŋ ńtsẅi Nkʉ̀ Mbòŋo áa mmó gie á la vele wɔ̀ɔn mengʉ̀a tà ńgyɔ́ɔn létó 
ńgyá gẅí. 

23Tá á ké ńgwɔ́ nà fʉ̀’ɔɔn, mbà mèŋ n kéen ḿmaga fà’ yɔ́ɔn ná mɔɔn mepàga 
ngwòŋ, ée fʉ̀’ɔɔn ńgwɔ́ mengù’ tà ńgyɔ́ɔn pá’ mèŋ n ne ńtsɔ́ɔn létó ńgyá gẅí. 

24Mèŋ n ké ne ńgyá fʉ̀’ɔɔn ngie mèŋ n ge gwɔ́ gʉa Spana, étóo lá’ pi. Mèŋ n zɔɔn ne 
ńtsɔ́ɔn légwɔ́ cʉa, ńgyá gẅí, pi kẅéte wɔ̀ɔn légʉa wó. Á ge gÿo wɔ́ lêkɔ́ wɔ́ pege 
gÿo ḿbú ńná’a ńnéŋe méjʉ’. 

25Tá’ áa nà fʉ̀’ɔɔn mèŋ n ne ńgee nê Yerósalem léná nkáb mbwo pʉ̀a Ssé pie ée 
tsɛ̀ɛ yɛ̌ tÿǒsoŋ. 

26Á nue pʉ̀a Kristo pie ée Makedonia mbɔɔ pe Akay ka gyǎ ngie pɔ́ ge ma’ nkáb 
lɔg kẅéte pʉ̀a Kristo pie ée Yerósalem, ńgwɔ́ mepóŋ. 

27Pɔ́ zɔ ka pʉlé ńgyá pú’u tá’, é zɔɔn ńgwɔ́ pɔ́ njǔ gie pɔ́ gẅiin létoŋo mbwo pɔ́b. Á 
nue á lɔɔn ńgwɔ́ gie pʉ̀a pie é té pà Yuda wɔ́ kéen ńgẅiin yɔ́b mmó nà shúm sie 
Ssé la pu’ ssé ńná pɔ́ né pà Yuda, mbà pɛ̌ pʉ̀a gẅiin pá’ pɔ́ ge gʉa ná shúm sie ée 
sɔ́b, é pi tsɔ́ é ná mé lɔg ńkẅéte pà Yuda. 

28Mèŋ n ge gÿo gwɔ́ tà gʉa cʉ́me yɔɔn nkáb gie mé ka ma’ lɔɔn, é gʉa Spana, é gwɔ́ 
gʉa cʉa yé lá’ pi. 

29M biŋ ne ńzsé ngie n ge gÿo tó, e Ssé cʉa ná mèŋ, ńnéŋ mbʉ́lè ná pi tɛ’. 

30Mefɛ́ pɔ́ɔn, á cʉa ná Cʉ̀apʉ̀a wege Yěsô Kristo mbɔɔ ná pá’ a Zẅìge Ndʉalʉ̌a ne 
ńgÿo pege gẅiin nkwòŋe tsetsɛ̀ɛ pege la, mèŋ sẅíŋte gẅi ngie pi lɔgɔ lésẅíŋte Ssé 
ńkẅéte wɔ̀ɔn. Pi sẅíŋte Ssé nà twó yɔ́ɔn, ńcʉ́’ʉ lésẅíŋte, ésẅíŋte lê ngwòŋ ntʉ́m 
gẅi ntsèm, 

31légwɔ́ gie n tè gwe ná mbwo pʉ̀a Jẅidea pie pɔ́ tě ńzába ntʉ́m ná Kristo wɔ́ wɔ́, 
ńgíŋ sẅíŋte Ssé ngie à gÿo pʉ̀a Kristo pie ée Yerósalem lɔg ntʉ́m mbòŋo ńkẅé 
mmó gie ń dɔgɔ ńgee wó lékẅéte wɔ́b. 

32Pú’u, n gwɔ́ tóo mbʉ̀a pi, ntʉ́m wɔ̀ɔn ne ńkága, e Ssé zẅíŋ, mbà n ge nèŋe 
tsetsɛ̀ɛ pi, é zẅɛ́te. 

33Á poŋ ngie Ssé gẅie à náa sẅéte à ne ńgwɔ́ né pi metsèm. Amen. 

Roma 16 

Atsyɛ’te Pɔl 

1N cʉmé fɛ́ wege we manzwě gẅie mé tóŋo yé lé Febée á mbwo pi, à fa’a mefà’ 
tsɛ̀ɛ ndà cú’tè pʉ̀a Kristo gie aa tÿǒsoŋo Senkeré. 

2Pi lɔg lezíŋ Cʉ̀apʉ̀a ńkúe yé nà ntí gie pʉ̀a Kristo gẅiin lékúe nyìŋ pú’u. Pi tyé pá’ 
yɛ̌ nò wɔ́ lɔɔn ńcʉa yé, tà á ga’te mbwo pi, pi kẅéte yé mǒ. Kwà’ yé léen ńkẅéte 
pʉ̀a tɛ’, ńgíŋ ńkẅéte wɔ̀ɔn yɔ́ɔn. 

3Pi tsyɛ’te Piriska pɔ́ Akilas ńná né mèŋ, ée pʉ̀a pie pega pɔ́ pǔ fa’a fà’a Yěsô 
Kristo. 

4Á ka cʉ́’ʉ méjʉ’ pɔ́ kwé nà twó yɔɔn. Mèŋ zɔ tè ndà’ nyìŋ gẅie yɔɔn nò ńnéŋe 
ḿboŋo yé wɔ́. Á gíŋe ḿboŋ mbɔɔ mecú’tè pʉ̀a Kristo mie ée tsɛ̀ɛ melá’ mie é té 
me pà Yuda wɔ́. 

5Pi gíŋe ńtsyɛ’te cú’tè pʉ̀a Kristo gie áa ndá pɔ́b. Pi tsyɛ’te Epenete, á fɛ́ wɔ̀ɔn we 
ntʉ̀ nzẅìŋ. Àa ndùŋ mvfò nyìŋ lézáb ntʉ́m ná Kristo á tsɛ̀ɛ pàga ngwòŋ Azia. 

6Pi tsyɛ’te Malîɛ. À ka téŋe zì’i tɛ’ ńtí gẅí. 

7Pi tsyɛ’te Andelonikus pɔ́ Zunias. Pega pɔ́ pǔ ńgwɔ́ pà Yuda, mbà pega pɔ́ ka pǔ 
ńgwɔ́ ndá tsǎŋ. Pɔ́ ée tsetsɛ̀ɛ megàŋ ntúm mé kwoŋo nò yɔ́b tɛ’. Pɔ́ la zɔɔn ḿvɔg 
ńgwɔ́ pʉ̀a Kristo tá mèŋ n gÿo ńgwɔ́ yɔ́ɔn. 

8Mèŋ n gǐŋ ńtsyɛ’te Ampliatus. Àa fɛ́ wɔ̀ɔn we ntʉ̀ nzẅìŋ nzèm Cʉ̀apʉ̀a. 

9Pi tsyɛ’te Wirbiŋ, pega pɔ́ zɔ pǔ fa’a fà’a Kristo, ńtsyɛ’te mbɔɔ fɛ́ wɔ̀ɔn we ntʉ̀ 
nzẅìŋ Stakis. 

10Pi tsyɛ’te Apelès, à ka nyɛ̌ ngie àa kwà’ nyìŋ Kristo. Pi tsyɛ’te pʉ̀a ndá Aristobul. 

11Pi tsyɛ’te Herôdine. Àa nyìŋ Yuda pá’ mèŋ. Pi tsyɛ’te pʉ̀a ndá Narsise pie é la 
nnɛ́ ná Cʉ̀apʉ̀a. 

12Pi tsyɛ’te Tirifene pɔ́ fɛ́ we Tirifose, ée pànzwě pie pɔ́ fa’a fà’a Cʉ̀apʉ̀a tɛ’. Pi 
tsyɛ’te Pɛrsid. Àa ntʉ̀ nzẅìŋ fɛ́ wɔ̀ɔn we manzwě. À ka fa’a yé fà’a Cʉ̀apʉ̀a tɛ’. 

13Mèŋ n tsyɛ’té Rẅifẅis. Àa nyìŋ gẅie Cʉ̀apʉ̀a ka tsɔ’ɔ́ yé á piŋ ńnéŋe twó nà fà’ 
yé tɛ’. Pi gíŋ ńtsyɛ’te mbɔɔ má we, má we ŋwɛ́ gǐŋ ńgwɔ́ má wɔ̀ɔn yɔ́ɔn. 

14Pi tsyɛ’te Asinkelite, lê Flégon, lê Hermes, lê Patfobas, lê Hermas, mbɔɔ mefɛ́ 
mefɛ́ pie pâ pɔ́ gwɔ́. 

15Pi tsyɛ’te Filolog, lê Zulius, lê Neré tà mbɔɔ fɛ́ we wé manzwě, ńgÿo Olimpas, tà 
mbɔɔ pʉ̀a Kristo metsèm pie pâ pɔ́ gwɔ́. 

16Pi tsyɛ’te mennɛ́ mí, ńcʉ́’ʉ létsyɛ’te, ńtáŋte mennɛ́ mí nà ntí ye pʉ̀a Ssé. Mecú’tè 
pʉ̀a Kristo metsèm ná wɔɔn shÿó pǔ ńtsyɛ’te gẅí. 

Nzsòte nzèm ntÿɔgɔ́ 

17Mefɛ́ pɔ́ɔn, mèŋ n ge gɔɔn né pi ngie pi pɔ́ɔn pʉ̀a pie é ma’a fàgte tsetsɛ̀ɛ pi, 
ńdɔgɔ pá’ pɔ́ lʉ’ʉ mmó gie mé la zí’i gẅi ná Kristo, ńgÿo pʉ̀a fʉa mánzsè. Pi kÿo pɛ̌ 
pʉ̀a. 

18Á nue yɛ̌ ntí pʉ̀a tě fa’a fà’a Cʉ̀apʉ̀a wege Yěsô Kristo wɔ́, pɔ́ tsɔ́ɔn pɔ́ lepfòm 
sɔ́b. Pɔ́ lɔgɔ shwóŋè mbʉ́lè pʉlé mbɔɔ shwóŋè lʉte, éfʉte pʉ̀a pie legyè sɔ́b vɔ́g 
vɔ̌g. 

19Á gʉa ná pi, pʉ̀a metsèm ne ńzsé ngie pi jú’ ncwò Cʉ̀apʉ̀a. Tà ntʉ́m wɔ̀ɔn ńnéŋe 
nkág kág nà mmó gie pi ne ńgÿo. Tá’ mèŋ n ne ńtsɔ́ɔn ngie pi gẅiin zsě nò mbòŋo 
lélɔg ńgÿo nò mbòŋo, ḿbiŋ ńnéŋe ńgwɔ́ pʉ̀a pie pɔ́ lɔgɔ lékÿo nò tepòŋ ńgwɔ́ 
pàtè lɔ̌’. 

20Pi lɔɔn ńgÿo pá’ɔɔn, mbà e Ssé gẅie à náa sẅéte, ge ma’a Sátà ssé, pi lɔg mekwò 
ńnéŋte yé. Cʉ̀apʉ̀a wege Yěsô Kristo ne ńgwɔ́ né pi. 

21Timoté gẅie peg yé fa’a, à tsyɛ’té gẅí. Lusius mbɔɔ Jasoŋ mbɔɔ Sosipatɛɛ, pie 
pega pɔ́ pǔ ńgwɔ́ pà Yuda pɔ́ tsyɛ’té gẅi yɔ́b. 

22Mèŋ Tertilus gẅie mé tsẅǐ ngie mèŋ n ŋwe’e yɔɔn ŋwà’ne, n dɔ̌g pá’ n da nnɛ́ ná 
Cʉ̀apʉ̀a gẅie à léen ńtemte wégè, ńtsyɛ’te gẅi yɔ́ɔn. 

23Gaẅis gẅie à kúe wɔ̀ɔn, à tsyɛ’té gẅí, àcú’tè pʉ̀a Kristo áa ndá yé. Eraste, gẅie 
aa tÿǒsoŋ ńgwɔ́ ndè’e nkáb, mbɔɔ fɛ́ wege Kartẅis pɔ́ pǔ ńtsyɛ’te gẅí.  

[24Cʉ̀apʉ̀a wege Yěsô Kristo ne ńgwɔ́ né pi metsèm. Amen] 

Legu’te Ssé ńdɔg ńcʉ́me 

25Pege gu’te Ssé. Yé zɔ ku’u légÿo pi tʉte tʉte nzèm yé. Nkʉ̀ Mbòŋo gẅie mèŋ n 
tsẅii é gɔɔn nò ná Yěsô Kristo, é ge ne fa’a yɛ̌ fà’. E Ssé lɔgɔ wɔɔn Nkʉ̀ Mbòŋo, 
ńnyɛɛ mmó gie à la zába ná Kristo, mbà á ka zɔ̌ɔn ńgwɔ́ pɔ́ lelyěen tà fó taa 
mángù’. 

26Á piŋ ńgwɔ́ fʉ̀’ɔɔn, mbà á kéen ńkẅɛɛ mángyɛ̌. Pá’ Ssé la tsẅi la, mé ée fʉ̀’ɔɔn ne 
fóo ná mmó gie pà ntsẅì nkʉ̀ Ssé la ŋwe’e, ńne sá’a légwɔ́ gie pʉ̀a pie é té pà Yuda 
wɔ́ ge zsé Kristo, é záb ntʉ́m ná yé, é jú’ ncwò wé. 

27E Ssé zɔ zsé nó gílé yé. Pege cʉa ná Yěsô Kristo ńgu’te yé nà ngù’ nkɔ́ɔn nê 
nkɔ̌ɔn.Amen. 

1 Korento 

1 Korento 1 

Atsyɛ’te 

1Yɔɔn ŋwà’ne fóo mbwo mèŋ Pɔl ngàŋ ntúm Yěsô Kristo. E Ssé yé máŋwɛ́ zɔ la 
tsɔ́’ɔ wɔ̀ɔn ná we lekwòŋ ńdɔg ńgÿo wɛ̌. Fɛ́ wege Sostɛne aa yé ssé. 

2Mèŋ n ŋwe’e ńnáa mbwo cú’tè pʉ̀a Ssé á tÿǒsoŋo Korento, á wɔ́b pie e Ssé la laa 
wɔ́b nà Yěsô Kristo ńdɔgɔ wɔ́b ńgÿo pʉ̀a pé, ńzɛ́te mbwo pɔ́b ngie pɔ́ gwɔ́ kwà’ 
pʉ̀a pé. N náa yɔɔn ŋwà’ne mbɔɔ mbwo mânyìŋ ntsèm gẅie aa nzɔ̌ nzɔ̌ wɔ́, ńtóŋo 
lezíŋ Cʉ̀apʉ̀a wege Yěsô Kristo. À lɔgɔ pú’u, ńgíŋe ńgwɔ́ Cʉ̀apʉ̀a wɔ́b yɔ́b. 

3Tá wege Ssé mbɔɔ Cʉ̀apʉ̀a Yěsô Kristo ne ńgwɔ́ né pi ḿbiŋ ne ńnéŋe sẅétè ntʉ́m 
pi. 

Menò mbòŋo mie Ssé lɔgɔ ńcÿó gem pʉ̀a Korento 

4Mèŋ ne ńnáa ndǎg mbwo Ssé fʉ̀’ ntsèm ńtí gẅí, á nà menò mbòŋo mie à ka lɔg 
ńcÿó gem gí, ńcʉa nà pá’ pia Yěsô Kristo kéen ńtemte. 

5Pá’ pia kristo kéen ńtemte la, e Ssé ka fǒ pú’u, ńnáa fù’ ntsèm né pi. À ka gÿo pi 
ku’u léshwóŋó nò yé, ńgíŋ ńgÿo pi ku’u lézsé nò nénʉ́. 

6Á fó ná pá’ mé ka shwóŋó gẅi nò gie mé zsé ná Kristo, pi zẅíŋ lê ntʉ́m gẅi 
ntsèm, 

7tà áa fʉ̀’ɔɔn ńgwɔ́ mbwo pi pie pi ne ńzẅí’te fʉ̀’ gie Cʉ̀apʉ̀a wege Yěsô Kristo ge 
kẅɛ, atsɔ́ fù’ gie á fóo mbwo Ssé, tà pi nyé ne ḿmoŋe á té wó wɔ́. 

8Yé Yěsô Kristo ge gÿo pi tʉte tʉte tà ndá’ ńcʉ́me, à lá’a lyɛ’ gie yé Cʉ̀apʉ̀a wege, 
ge lá’ gíŋe tó mé le ne ńda’a gẅi nà tsɔ́ mmó wɔ́. 

9Yé Ssé gẅie à la tsɔ́’ɔ gẅi pá’ pi ge ńnéŋe fʉ̀’ ntsèm é la nnɛ́ nà Míŋ we Yěsô 
Kristo gẅie aa Cʉ̀apʉ̀a wege, aa ntě ńka’a mmó gie à ge gÿo ḿbiŋe ńkúbe wɔ́. 

Afàgte áa tsetsɛ̀ɛ pʉ̀a kristo á Korento 

10Mefɛ́ mefɛ́, n dɔ̌g lezíŋ Cʉ̀apʉ̀a wege Yěsô Kristo ńgɔɔn né pi ngie: Pi gwɔ́ tà’ 
ncwò, ńgie tà fàgte gwɔ́ tsetsɛ̀ɛ pi, ńgie pi gẅiin tà’ ntí lesaŋá nò, ńgẅiin tà’ 
nkwaŋá. 

11Mefɛ́ pɔ́ɔn, mèŋ n zɔɔn ńgɔɔn pá’ɔɔn nue epʉ̀a nà ngẅɛ̀ Keloé ka shwóŋó wɔ̀ɔn 
nò ná pi, ngie fàgte kéen ńkúu tsetsɛ̀ɛ pi. 

12N ka fó mǒ ńjú’ ngie awɔ̌wɔ́ɔ tsetsɛ̀ɛ pi ńcʉ́’ʉ shwóŋó pɔ́ nà ye ntí. Tsɔ̌ nyìŋ 
gwaa ne gɔɔn ngie aa nyìŋ we Pɔl, wetsɔ́ ne ńgɔɔn ngie aa nyìŋ we Apolos. Wetsɔ̌ 
gwɔ́ ne gɔɔn ngie aa nyìŋ Kéfas, wetsɔ́ ne ńgɔɔn ngie aa nyìŋ we Kristo. 

13Kristo aa pá’ɔɔn, mbà à kéen ńgabte mbùm ye lá? Mé la kim pɔ́ Pɔl nà tÿǒ nkǐ ńtí 
gẅi lá? Kà pi la kẅé ntse pɔ́ nà lezíŋ Pɔl? 

14Mèŋ ne síe Ssé á nue é té ndà’ Gaẅis pɔ́ Krispus wɔ́, mbà tsɔ̌ nyìŋ gẅi la tè kẅé 
ntse mbwo mèŋ wɔ́. 

15Pú’u lá, atsɔ̌ nyìŋ gẅie ngwɔ́ á gɔɔn ngie pi la kẅé ntse ńdɔgɔ pú’u, ńcʉ́’ʉ pʉ̀a 
pɔ́ɔn à tè wó wɔ́. 

16Oon, n dege kɔ́, atsìŋe ndá Stefanas la gíŋe ńkẅé ntse mbwo mèŋ, é té ndà’ pú’u 
wɔ́, mbà mèŋ n kaa gíŋe ńzsé tsɔ̌ nyìŋ tsetsɛ̀ɛ pi gẅie à la kẅé ntse mbwo mèŋ 
wɔ́. 

17Kristo la zɔɔn tè túmo wɔ̀ɔn ngie n gʉa ńgÿo pʉ̀a kẅé ntse mbwo mèŋ wɔ́. A là 
túmo wɔ̀ɔn pɔ́ ngie n gʉa ńtsẅi nkʉ̀ mbòŋo. Tá ńké lelɔg pɔ́ zse nò nyìŋ mésoŋ 
ńtsẅi wɔ́, ḿbɔ́gɔ légÿo metʉ̀ mie é fóo nà pá’ Kristo la kwé nà tÿǒ nkǐ é mag. 

Yěsô Kristo aa metʉ̀ mbɔɔ zsé nò Ssé 

18Mé zɔ́ɔn ńgɔɔn nò nà legwé Kristo nà tÿǒ nkǐ á gwɔ́ mbwo pʉ̀a pie pɔ́ ée nà 
mánzsè lepyé ńgwɔ́ pɔ́ nò ngàŋ lejÿɔ́g, tá ńké ńgʉa nà pege pie pege ee nà mánzsè 
letsẅɛ́, yɛ̌ nò gwɔ́ mbwó pege ńda’te pɔ́ metʉ̀ Ssé. 

19E Ssé la zɔɔn ńgɔɔn tsɛ̀ɛ ŋwà’ne yé ngie: Mèŋ n ge gÿo tágte zse nò pazsé nò, é 
pyág legyè pʉ̀a pie legyè sɔ́b ée wó. 

20Anzse nò lɔgɔ pá’ɔɔn ńgíŋe ńgwɔ́ nzɔ̌? Anzse ŋwà’ne Ssé gwɔ́ nzɔ̌? Anzoŋo nò ná 
yɔɔn kème njÿó gwɔ́ yé nzɔ̌? E Ssé léen tè gÿo azsé nò tsɛ̀ɛ njÿó cʉ́’ menò pʉ̀a wɔ́ 
le? 

21Áa pú’u, pá’ɔɔn á nue pʉ̀a mesoŋ la tè lɔgɔ yɔ́b zse nò, ńzsé Ssé wɔ́, tà mbɔɔ pá’ e 
Ssé ne shʉ̀ashʉ̀a ńnyɛɛ zsé nò yé. Áa mmó gie á la gÿo e Ssé záb ngie à ge gÿo pʉ̀a 
pie pɔ́ zǎb ntʉ́m ná ye tsẅɛ́, éfó ná yɔɔn nò gie pege ne ńgɔɔn, epʉ̀a ne ńgyá ngie é 
gwɔ pɔ́ menò pʉ̀a lɔɔn. 

22Pà Yuda ée nà wɔ́b nkwɔ’ɔ́ ńně ńzɛ́te ngie mé nyɛɛ mmó gie á la’te metʉ̀ Ssé. 
Pʉ̀a Gelekia ne ńzɛ́te mmó gie á la’te kwà’ zsé nò. 

23Tá á ké ńgʉa ná peg, peg ne sá’a pɔ́ nò Kristo gẅie mé la kime yé nà tÿǒ nkǐ. Yɛ̌ 
nò gwɔ́ mbwo pà Yuda ńgwɔ́ nò gie ngwɔ́ mé zɔɔn le kím tà shwóŋó nyìŋ wɔ́, 
ńgwɔ́ mbwo pʉ̀a pie é té pà Yuda wɔ́ ńgwɔ́ pɔ́ menò pʉ̀a. 

24Tá á gʉa mbwo pʉ̀a pie e Ssé tsɔ’ɔ́ wɔ́b, kà é gwɔ́ pɔ́ pà Yuda wɔ́, kà pʉ̀a pie é té 
pà Yuda wɔ́ wɔ́, Kristo la’te pá’ metʉ̀ Ssé ée pú’u, mbɔɔ pá’ zsè nò Ssé áa pú’u. 

25Á nue ammó gie e Ssé gÿo nyìŋ mesoŋ gyá ngie áa nò pʉ̀a, azsé nò áa mǒ ńcʉa 
gie áa nà mmó gie nyìŋ mesoŋ gÿo. Ammó gie Ssé piŋ ńgÿo nyìŋ mesoŋ gyá ngie á 
pÿɛ pÿɛ̌, yɛ̌ gẅiin tʉ̀ ńcʉa we shúm sie nyìŋ mesoŋ gÿo. 

26Mefɛ́ mefɛ́, pi pie Ssé la tsɔ́’ɔ gẅí, pi gyá ntí gie pi lɔg ńgwɔ́, epʉ̀a pie mé ee tsɛ̀ɛ 
njÿó ńgyá ngie ée pàzsé nò, é té tsetsɛ̀ɛ pi tà ńgyɔ́ɔn wɔ́. Pàgẅiin metʉ̀ é té tsetsɛ̀ɛ 
pi tà ńgyɔ́ɔn wɔ́. Pàfó nà metsìŋe ndá memáa pʉ̀a piŋ ńké tè tsetsɛ̀ɛ pi tà ńgyɔ́ɔn 
wɔ́. 



344 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

27Tá’, e Ssé la tsɔ́’ shúm sie njÿo gyǎ é gwɔ́ pɔ́ shúm pʉ̀a ńdɔg ńtém shʉ́ ná pàzsé 
nò, ńtsɔ́’ɔ mmó gie áa tsɛ̀ɛ njÿó ńgwɔ́ pɔ́ pepÿɛ́ ńdɔg ńtém shʉ́ ná sie é gẅiin tʉ̀. 

28E Ssé la tsɔ́’ɔ mmó gie áa tsɛ̀ɛ njÿó á té tsɔ́ mmó ku’, ńkɔ́g kɔ́g, mé gwág gwǎg, 
ńdɔg ńzẅé nzẅìŋ gie mé kwǎŋ ngie áa mmó tɛ’. 

29À cʉa pú’u, atsɔ̌ nyìŋ mesoŋ le ŋá’te mvfò Ssé wɔ́. 

30Yé Ssé zɔ la temte gẅia Yěsô Kristo, ńdɔgɔ yé ńgÿo yégè zsé nò. E Ssé fó ná ye 
ńgyá wégè pá’ pà tè fʉa, ńdɔgɔ wégè ńgÿo pʉ̀a pé, ńzá’ nkÿo pù’ nò tepòŋ ná pege. 

31Á lɔgɔ pú’u, ńcʉ́me nà nò gie ŋwà’ne Ssé gɔɔn ngie: Nyìŋ lɔɔn ne ńkwoŋo leŋá’te, 
á lɔg pɔ́ mmó gie Cʉ̀apʉ̀a la gÿo tá ńdɔg ńŋá’te. 

1 Korento 2 

Anò Kristo gẅie mé la kime yé nà tÿǒ nkǐ 

1Mefɛ́ pɔ́ɔn, á laa fʉ̀’ gie kwà’ mèŋ n da tóo lá’ pi létsẅii nò Ssé, á gwɔ́ nò gie á la 
zɔɔn ńgwɔ́ pɔ́ lelyěen, n gwaa tsẅii mbwo pi, n tè lɔgɔ tsɔ́ shwóŋè gie á tʉ tʉ 
ńtsẅi wɔ́, ńké tè lɔg pɔ́ lényɛɛ gẅi tsɔ́ mmó gie mèŋ sěen ńzsé tɛ’ ńdɔg ńtsẅi wɔ́. 

2Á nue n da záb ngie n tě ńgee zsé tsɔ́ nò ndyɛ̀’ɛ tsetsɛ̀ɛ pi tà á le gwɔ́ pɔ́ nò Yěsô 
Kristo, á Yěsô Kristo gẅie mé la kime yé nà tÿǒ nkǐ wɔ́. 

3N da tyé tsetsɛ̀ɛ pi, ńjú’ ḿbú ḿbÿɛ́ pÿɛ́, ńjú’ ḿbɔ́g pɔ́g tà ne ḿvɛɛ. 

4Ashwóŋè gie á lɔ̌ɔn ńkẅɛɛ ncwò mèŋ, mbɔɔ nò Kristo gie n da ne sá’a mbwo pi, 
lɔ́ɔn tě ńnyɛɛ zsé nò nyìŋ mesoŋ gie mé lɔg ńgÿo nyìŋ zẅíŋe nò wɔ́. Metʉ̀ Zẅìge 
Ssé zɔ̌ la ne ńgÿo epʉ̀a gyá ngie áa nò nénʉ́. 

5Pú’u légwɔ́ gie gẅi lezáb ntʉ́m nà Ssé tè jʉ́’ʉ nà zsé nò pʉ̀a mesoŋ wɔ́. Á ge jʉ́’ʉ 
pɔ́ nà metʉ̀ Ssé. 

Azsé nò Ssé 

6Peg pìŋ ńké ńgʉa ná pʉ̀a Kristo pie pɔ́ cÿɔgté nà lezǎb ntʉ́m nà Ssé, ńzí’i wɔ́b zsé 
nò. Tá yɛ̌ zsé nò ké tè zsé nò yɔɔn njÿó wɔ́, ńké tè zsé nò gie á fóo mbwo shúm 
tepòŋ sie é sá’a yɔɔn njÿó, ńgwɔ́ sie mé ge gÿo pyág wɔ́. 

7Á gʉa ná peg, mbà peg la’te yég pɔ́ zsé nò Ssé gie ee nkʉ̀’ʉ nò gie e kɔ̌ɔn ńgwɔ́ pɔ́ 
lelyěen, mbà Ssé la lá’ ńnyɛte ńzáb tà njÿó nyé té gwɔ̌ wó légwɔ́ gie, à ge lá’ lɔg 
ńnáa legú’ wege. 

8Tsoon tà’ nà shúm tepòŋ sie é sá’a yɔɔn njÿó laa zsé yɛ̌ zsé nò wɔ́. Pɔ́ la gwé’e 
ńzsé yɛ̌ zsé nò, mbà pɔ́ la tè gÿo mé kime Ndè nà tÿǒ nkǐ, á Ndè gẅie à gẅiin legú’ 
wɔ́. 

9Mé la zɔɔn ńŋwe’e tsɛ̀ɛ ŋwà’ne Ssé ngie: Ammó gie nyìŋ mesoŋ laa gyá ńké te jú’, 
Mbà à laa fó ńkwaŋte wɔ́ E Ssé la nyɛte yɛ̌ mmó ńzáb Légwɔ́ gie pʉ̀a pie é kwoŋo 
yé ge gÿo zẅɛ́’. 

10E Ssé ka piŋ ńgÿo Zẅìge Ndʉalʉ̌a gÿo pege zɔ̌ zsé yɛ̌ nò gie á laa lelyěen. À 
Zẅìge Ndʉalʉ̌a zɔɔn mwoon zẅi nò ntsèm, tà mbɔɔ menò mie Ssé nyě ńgẅiin pɔ́ 
tsɛ̀ɛ mvwɔ́’. 

11À lɔɔn ńgwɔ́ awɔ̌ zsé nò gie nyìŋ mesoŋ ne ńkwaŋa ntʉ́m ye té gwɔ́ pɔ́ ngàŋ? Á 
gíŋ ńgwɔ́ ndʉŋ ndʉŋ pá’ tsɔ̌ nyìŋ lɔɔn ńgwɔ́ á le zsé nò gie e Ssé ne ńkwaŋa té gwɔ́ 
pɔ́ Zẅìge Ssé wɔ́. 

12Á gʉa ná pege, mbà mé la tè náa zẅìge njÿó né pege wɔ́. Mé la ná pɔ́ Zẅìge gie á 
fóo mbwó Ssé né pege pá’ á ge gÿo pege zsé fù’ gie e Ssé la lɔg ńcÿó gem yégè. 

13Pege tè gwaa gɔɔn nò ná sɛ̌ shúm sie Ssé la náa mbwo pege ńdɔg pɔ́ shwóŋè gie 
pʉ̀a mesoŋ la lɔgɔ zsé nò yɔ́b ńzí’i wégè wɔ́. Pege lɔg pɔ́ shwóŋè gie Zẅìge Ssé zí’i 
wégè tá ńgɔɔn nò mǒ. Á cʉa pú’u, pege cʉ́’ʉ lé gwɔ́ kyagte nò nà shúm sie é fóo 
mbwo Zẅìge Ssé, ńdɔg pɔ́ shwóŋè gie á fóo mbwo Zẅìge Ssé tá ńkyagte. 

14Nyìŋ mesoŋ lɔɔn nyé ńgwɔ́ pɔ́ nà ntí gie mé la zyé yé á gwɔ́, mbà à lɔɔn ńgwɔ́ á 
le jú’u mmó gie á fóo mbwo zẅìge Ssé wɔ́. Áa mbwo ye ńgwɔ́ pɔ́ menò pʉ̀a. À tè 
ku’u lé jú’u nò gie á gɔɔn wɔ́. Á nue à Zẅìge Ndʉalʉ̌a zɔ gÿo tá mé jú’u nò gie yɛ̌ 
mmó lɔgɔ ńgɔɔn. 

15Nyìŋ gẅie à Zẅìge Ndʉalʉ̌a áa ná ye, à ku’u létsa’a yɛ̌ nò wɔ́ ntsèm ńdíe. Tá 
ńgʉa ná ye, mbà à lɔɔn ńgwɔ́ tsɔ̌ nyìŋ letsa’a yé nò ńdíe wɔ́. 

16Á lɔgɔ ńcʉ́me nà pá’ ŋwà’ne Ssé gɔɔn ngie: Awɔ̌ zsé mmó gie Cʉ̀apʉ̀a aa ndá 
ńkwaŋa? Ngwɔ́ wɔ̌ náa yé ntÿɔgɔ́? Tá á ké ńgʉa ná pege, mbà à lɔɔn ngwɔ́ gie 
Kristo ne ńkwaŋa kɔ́ wɔ́, mbà pege zsě. 

1 Korento 3 

Pafa’a fà’ Ssé 

1Mefɛ́ pɔ́ɔn, mèŋ n ka cʉ́’ʉ légɔɔn nò mbwo pi, ńgyá ngie à lɔɔn ńgwɔ́ ń de gɔɔn 
pá’ ngwɔ́ n gɔɔn nò mbwo pʉ̀a pie pɔ́ jú’u ncwò Zẅìge Ssé wɔ́. Mèŋ ka gɔɔn pɔ́ nà 
ntí gie ngwɔ́ n gɔɔn nò mbwo pʉ̀a pie pɔ́ nyé ńjú’u pɔ́ mmó gie mbùm yɔ́b ne 
ńgɔɔn. N gɔɔn pɔ́ pá’ à lɔɔn ńgwɔ́ n gɔɔn nò mbwo pʉ̀a pie pɔ́ ée nà lezǎb ntʉ́m ná 
Kristo, ńnyé ńgwɔ́ pɔ́ pûɔ mepÿɛ́. 

2N ka náa gẅi lepʉ́. N tè ná shúm lejÿó mpfɛ́ pfɛ̌ né pi wɔ́, mélà’mie pi ka nyé tè 
ku’u lépfɛ́ɛ mmó. Tà mbɔɔ fʉ̀’ɔɔn pi nyě pɔ́ tè ku’u lé jú’u nò gie á tʉʉ lé jú’, 

3anue mbùm gí zɔ nyé sá’a gẅí, kègɔ́’ zɔɔn nyé ńgwɔ́ pɔ́ tsetsɛ̀ɛ pi, pi nyě ńzoŋo nò 
zoŋ. Mbùm gí zɔ tě ńdɔgɔ ńnyé sá’a gẅi wɔ́? Pi tě ńdɔgɔ pú’u, ńnyé ńgÿo pɔ́ pá’ 
pʉ̀a njÿó gÿo wɔ́? 

4Nyìŋ gẅi neŋé tà ńgɔɔn ngie yé gwɔ́ pɔ́ nyìŋ we Pɔl, wetsɔ̌ gɔɔn ngie à gwɔ́ yé pɔ́ 
nyìŋ we Apolos, mbà á téen ńdɔgɔ nyé ńgwɔ́ pɔ́ shwóŋè pʉ̀a njÿó wɔ́ ka? 

5Apolos aa pá’ɔɔn ńgwɔ́ wɔ́? Pɔl gwɔ́ wɔ̌? Tá pi gɔɔn pú’u? Peg ye gwɔ̌ pɔ́ pafa’a fà’ 
Ssé pie pi la zẅɛ́’ɛ wég tá ńzáb ntʉ́m ná Yěsô Kristo. Awɔ̌wɔ́ɔ ná peg yé gÿo pɔ́ 
mmó gie Cʉ̀apʉ̀a la ná shÿó ngie à gÿo. 

6Mèŋ n ka paa tÿǒ ssé, Apolos pfɛte ntse mǒ. Tá e Ssé zɔ̌ gÿo á kẅág. 

7Á gwɔ́ pú’u, nyìŋ gẅie à paa tÿǒ pɔ́ nyìŋ gẅie à pfɛte ntse téen ńdɔgɔ ńgwɔ́ tsɔ́ 
mmó wɔ́. E Ssé gẅie à gÿó á kẅága zɔ gẅiin nò ntsèm. 

8Nyìŋ gẅie à paa tÿǒ pɔ́ nyìŋ gẅie à pfɛte ntse mǒ pú ńgwɔ́ pɔ́ ndʉŋ ndʉŋ. 
Awɔ̌wɔ́ɔ ná pɔ́b gwɔ́ gÿo ńkẅé wé ntsɔ’ɔ́ fà’ é ku’u nà fà’ gie à fǎ’. 

9Á nue peg puté ńně fa’a pɔ́ fà’a Ssé. Pi gwɔ́ nká’ Ssé, ńgíŋ ńgwɔ́ ndá gie Ssé ne 
ńkwɛ́ɛ. 

10E Ssé ka cÿó gem yɔ́ɔn, mèŋ n nuŋe cÿó ndá pá’ ngàŋ levfò we mbòŋo. Mèŋ n ka 
nuŋe cÿó ndá, wetsɔ́ nyìŋ ne ńdɔgɔ fà’ ńgee mvfò. À ne ńkwɛ́ɛ ndá ndùmó. Tá’ 
awɔ̌wɔ́ɔ laga twó yé nà ntí gie à lɔgɔ ńkwɛ́ɛ ndá ndùmó. 

11Á gʉa nà cÿó ndá, mbà á kéen ndá’ ńgwɔ́ ssé, ńgwɔ́ Yěsô Kristo. Nyìŋ lɔɔn ńgwɔ́ 
á legíŋ ńnuŋe tsɔ́ ye ndyɛ̀’ɛ wɔ́. 

12Ngwɔ́ nyìŋ cʉ́’ʉ lépwoon ndá nà cÿó ŋwɛ́ ńdɔgɔ tʉ̌ gɔ́l ḿbwóon. Wetsɔ̌ nyìŋ lɔgɔ 
tʉ̌ nkáb ḿbwóon. Wetsɔ̌ lɔgɔ tʉ̀ nzẅìŋ metóon ḿbwóon. Wetsɔ̌ nyìŋ lɔg yé pɔ́ 
metÿǒ ńkwɛ́. Wetsɔ̌ lɔgɔ legǐ njǔm kà pǐŋ wɔ́ ḿbá’. 

13Mbà e tè tsɔ̌ ntsaŋ wɔ́. Afà’ ye wɔ̌wɔ́ɔ ge lá’ kẅɛɛ mángÿɛ̌. Mé ge lá’ gyá á nà lyɛ̌’ 
gie mé tsɔ́’te mentsaŋ. Á nue mmɔ̌g ge lá’ cʉa nà fà’ ye wɔ̌wɔ́ɔ tá mé gyá pá’ áa 
jʉ’ó ńgwɔ́ pú’u. 

14Ammó gie nyìŋ la lɔg ńkwɛ́ ndá nà cÿó ndá ŋwɛ́, lɔɔn ńdá’ tè shÿó, mbà ngàŋ ge 
lá’ kẅé ntsɔ’ɔ́ fà’. 

15Tá fà’ ye nyìŋ lɔɔn ńké ńdá’ shÿó, mbà ngàŋ ge lá’ táŋa pyé, é ké tsẅɛ́ tsẅɛ́ tá’, é 
tsẅɛ́ pá’ nyìŋ gẅie à tɔgɔ́ tsɛ̀ɛ lʉ́me mmɔ̌g tá ńtsẅɛ́ la. 

16Pi tè ne ńzsé ngie pi ee pɛ́’ɛ̀ ńgwɔ́ jʉ’ʉ Ssé, à Zẅìge Ssé tsẅé tsoló wɔ́ ka? 

17Nyìŋ lɔɔn ńtágte jʉ’ʉ Ssé, mbà Ssé ge gÿo tágte ngàŋ é gwá’. Á nue jʉ’ʉ Ssé á 
gwɔ́ pɔ́ yé gílé ye. Pi piŋ ńgẅiin le zsé ngie jʉ’ʉ Ssé ŋwɛ́ á lɔgɔ ńgwɔ́ pɔ́ gẅi wɛ̂. 

18MÀbɔ́ɔn nyìŋ léfʉte twó mbùm yé. Nyìŋ lɔɔn ńgwɔ́ tsetsɛ̀ɛ pi ńne ńkwaŋa ngie 
pʉ̀a njÿó ne ńgyá ngie áa nzsé nò, á zɔɔn ḿvɔg sele ńcʉ́’ʉ pʉ̀a tá ńdeen ńké ńgwɔ́ 
kwà’ nzsé nò. 

19Á nue anò gie áa tsɛ̀ɛ yɔɔn njÿó ńgwɔ́ zsé nò, áa mvfò Ssé ńgwɔ́ pɔ́ menò pʉ̀a. 
Ŋwà’ne Ssé zɔɔn ńgɔɔn ngie: «E Ssé lɔg pɔ́ lejÿɔ́’ nzsé nò ńdɔg ńgwoon yé». 

20Ŋwà’ne Ssé gíŋe ńgɔɔn ngie: «Cʉ̀apʉ̀a zsé nkwaŋá nò pàzsé nò. À zsě ngie é té 
tsɔ́ mmó ku’». 

21Pú’u la, tà nyìŋ gẅi lɔg pá’ aa nyìŋ we mákyè ńdɔg ńka’te. Á nue akɔ́ɔkɔ́ɔ wɔ́, 
gwɔ́ pɔ́ gí. 

22À lɔɔn ńgwɔ́ pɔ́ Pɔl, ńgwɔ́ pɔ́ Apolos, ńgwɔ́ pɔ́ Kéfas, ńgwɔ́ pɔ́ njÿó, ńgwɔ́ pɔ́ le 
gwɔ́ wó ka pɔ́ lekwé wɔ́, ńgwɔ́ pɔ́ yɔɔn kème njÿó ka gie à nyé tá ńtóo wɔ́, mbà 
kɔ̀ɔkɔ́ɔ wɔ́, gwɔ́ pɔ́ mbwo pi. 



347 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

23Tá á gʉa ná pi, pi gwɔ́ mbwo Kristo, Kristo piŋ ńgwɔ́ mbwo Ssé. 

1 Korento 4 

Pafa’a fà’ Kristo 

1Pú’u la, pi líe wég pá’ pafa’a fà’ Kristo mbɔɔ pá’ pʉ̀a pie pɔ́ gẅiin nò nà lekyɛ’té 
nò Ssé gie á laa lelyěen é shwóŋ pʉ̀a. 

2Ammó gie mé ne ńzẅí’te mbwo pʉ̀a pie pɔ́ gẅiin nò nà fà’, á gwɔ́ pɔ́ ngie pɔ́ zsé 
pɔ́ ndà’ mmó gie mé zɛ́te ngie pɔ́ gÿo. 

3Á ké ńgʉa ná mèŋ, mbà á té ne ńgege wɔ̀ɔn pá’ à lɔɔn ńgwɔ́ pi gɔɔn nò nà fà’ yɔ́ɔn 
mɔ́. Kà pɔ́ tsɔ́ pʉ̀a mendyɛ̀’ɛ léńnéŋe ssé ńdíe nò ńnáa mǒ wɔ́. Kwà’ mèŋ, ńgwɔ́ n 
de zsé léshwóŋe nyìŋ pá’ fà’ yɔ́ɔn áa pú’u wɔ́. 

4Áa nénʉ́ ngie mbùm yɔ̀ɔn tè ne ńcúa wɔ̀ɔn nà tsɔ́ nò wɔ́. Tá mèŋ n tě ńdɔgɔ ńgɔɔn 
ngie atsɔ́ lɔ̌’ té ná fà’ gie mèŋ n gÿo wɔ́ wɔ́. Cʉ̀apʉ̀a zɔ nyìŋ gẅie à gẅiin létsa’a fà’ 
yɔ́ɔn. 

5N dɔgɔ pú’u, shwóŋó gẅi ngie tà pi tʉ́ njÿó ńgɔɔn nò nà fà’a nyìŋ té gwɔ́ gie fʉ̀’ 
kǔ’. Té gwɔ́ gie Cʉ̀apʉ̀a tǒ. Yé zɔ ge gÿo kyɛ’ɛ kɔ̀ɔkɔ́ɔ wɔ́ gie áa tsɛ̀ɛ nzěm. À ge gÿo 
gÿo mé gyá ménkwaŋá mie ée tsɛ̀ɛ mentʉ́m pʉ̀a. E Ssé lêen ńké ńná ngɔ́ɔnte ye 
wɔ̌wɔ́ɔ nà ntí gie á ne ńzɛ́te ngie ngàŋ gẅiin. 

6Mefɛ́ pɔ́ɔn, mèŋ n gɔ̌ɔn nò ḿbiŋ ńda’te pá’ nò gie n gɔ̌ɔn áa ná mèŋ ńgwɔ́, mbɔɔ 
pá’ áa ná Apolos ńgwɔ́ pú’u. N da’te pú’u, pɔ́ lélɔg ńzí’i gẅi mmó. Mèŋ n kwǒŋ ngie 
pi fó ná peg ńzí’i mmó gie esag lekid gie e gɔɔn ngie: Mbɔ́ɔn nyìŋ légÿo mmó tà 
ńtɔ́gɔ gie mé la ŋwe’e, e lɔgɔ ńgɔɔn, ńdɔgɔ shwóŋó gẅi ngie nyìŋ gẅi à tè gẅiin 
lélɔg pá’ aa nzèm wetsɔ̌ nyìŋ ńŋá’te mvfò wetsɔ̌ wɔ́. 

7Akɔ́ zɔɔn ńgÿo ɔ̀ kwaŋ ngie ɔ̀ cʉ́a petsɔ́ pʉ̀a? Ɔ̀ gẅiin kɔ́ tà á té gwɔ́ pɔ́ gie e Ssé la 
ná né gù wɔ́? À lɔɔn ńgwɔ́ gie e Ssé la ná né gù nǎ, mbà ɔ̀ piŋe ńdɔgɔ ńŋá’te pɔ́ pá’ 
fʉ̀’ gie e Ssé la tè ná né gù nǎ wɔ́ mélà’a kɔ́? 

8Pi cʉ́’ʉ ńzɔ́gɔ ngie pi kéen ndá’ ḿbú ńgẅiin shúm ntsèm sie é ka ne ńzága mbwo 
pi. Pi kéen ndá’ ńcʉ́’ ngàŋa mmó ká? Pi kéen ḿvɔg ńcʉ́’ méfùɔ ńcʉa wég lá? Tá á 
kěen pé’e pi gwɔ́ méfùɔ, kwà’ nénʉ́, mbà á póŋo wɔ̀ɔn tɛ’, mbà à gwɔ̌ pɔ́ pege. 

9Mèŋ n ke ně ńgyá yɔ́ɔn ngie e Ssé ka gʉa ná peg megàŋ ntúm ńnáa yég jʉ’ á gwɔ́ 
pɔ́ nzsò nzèm. Pá’ pʉ̀a pie mé zǎ’ ntsaŋ yɔ́b tà ne ńdɔgɔ wɔ́b ńkwɔ́’ɔ né gÿɛ̌ pá’ mé 
ge zẅéte wɔ́b. Ngwòŋo ngwòŋ ne ńgyá, epʉ̀a mesoŋ mbɔɔ mecÿɔ́’ Ssé ne ńgyá 
yɔ́b. 

10Anò Kristo kéen ńgÿo peg cʉ́’ mepʉ̀a. Tá ńké ńgʉa ná pi, mbà pi kéen ńcʉa ná 
Kristo ńzsé nò. Peg gwɔ́ mepepÿɛ́ɛ pʉ̀a. Pi gẅiin metʉ̀. Mé gÿo mekù’ mí, ḿbiŋ 
ńtóo ná peg ńgwága wég gwǎg. 

11Enzyè ee zɔ́gɔ légyáŋa wég. Agága yég zɔ́gɔ léshÿó. Nzsǒ ma’ e tè wó wɔ́. Mé ee 
zɔ́gɔ pɔ́ lécúa wég. Atsɔ̌ le gwɔ́ gẅie ńgwɔ́ peg pʉ́le ńnéŋe tà’a jʉ’ à tè wó wɔ́. 

12Kwà’ peg lɔg mbwó még é fa’a fà’ tà ńzi’i tá ńgẅiin yég mmó. Mé zóonte wég tá 
peg tsɔ́ɔn pɔ́ nò mbòŋo ná pʉ̀a. Mé kʉ́e wég peg tè zoŋ. 

13Mé shwóŋó té poŋ nà lezíŋ ség, peg lɔg pɔ́ shwóŋè mbòŋo ḿbÿɛ. Tà ńkú fʉ̀’ɔɔn 
mé líe wég ńgyá peg gwɔ́ pɔ́ pá’ kʉ̀ŋe sie ée tsɛ̀ɛ njÿó, ńgwɔ́ pɔ́ pá’ mefùbe sẅɛ̀ɛ 
mie ée tsetsɛ̀ɛ pʉ̀a mesoŋ. 

14N kě tě ŋwe’e yɔɔn nò ńdɔgɔ ńtéme pɔ́ shʉ́ ná pi wɔ́, n dɔgɔ ńzí’i gẅi pɔ́ mmó, á 
nue pi ee pènkʉ́ pɔ́ɔn pie mèŋ n kwoŋo gẅi tɛ’. 

15Pi zɔɔn ńgẅiin pʉ̀a pie pɔ́ zí’i gẅi nò Kristo tà é fó ńgwɔ́ pɔ́ ntsá’ legém, mbà 
metá pí té gyɔ́ɔn gyɔ́ɔn wɔ́. Mèŋ n zɔ tá gẅi á nue mèŋ n zɔ ka tǒ ńtsẅi nkʉ̀ 
mbòŋo mbwo pi, tá pi la nnɛ́ ná Yěsô Kristo. 

16Pú’u la n dɔgɔ ńgɔɔn mbwo pi ngie, pi pí fʉ̀’ ná mèŋ. 

17N gwɔ̌ túmo Timoté né pi ńtí pɔ́ pú’u. Aa nà nò Kristo ńgwɔ́ míŋ wɔ̀ɔn mie n 
kwoŋo yé tɛ’. À zsé pɔ́ ndà’ nò Cʉ̀apʉ̀a. Á ge tó kímte gẅi mmó gie n zí’i pʉ̀a á nà 
legiŋe nzèm Kristo pɔ́ kwà’ pá’ mèŋ n ne ńtóo nzɔ̌ nzɔ̌ tsɛ̀ɛ mecú’tè pʉ̀a Kristo 
ńzí’i pʉ̀a. 

18Etsɔ́ pʉ̀a tsetsɛ̀ɛ pi ka kwaŋ ngie n tè lá’ gíŋe tó tà gyá gẅi wɔ́, ńkwaŋ pú’u, ńzye 
léŋá’te. 

19Tá’ Cʉ̀apʉ̀a lɔɔn ńzẅíŋ, mbà mèŋ n ge tɔ́g tó gyá gẅí. E tó pú’u, ńde líe nò pɔ́ 
ndà’ nà shwóŋó gie pɔ́ sěen ńtáŋte ńgɔɔn mbwo lá’ gwɔ́, n gíŋe fa’a le zsé mmó gie 
pɛ̌ megàŋa ŋá’tè ku’u légÿo. 

20Á nue anò lefùɔ Ssé, á té gwɔ́ léseen ńtáŋte shwóŋè ńgɔɔn wɔ́, metʉ̀ Zẅìge 
Ndʉalʉ̌a zɔ̌ fa’a fà’. 

21Pi gʉa nà menò mɔɔn mémbʉ́a ńkaŋa gí. Pi kwǒŋ ngie n gwɔ tóo tsetsɛ̀ɛ pi 
ńgẅiin pɔ́ ngwɔɔn kà mèŋ n gwɔ tó ntʉ́m wɔɔn ne ḿboŋo poŋ, n ne ńkwoŋo gẅi 
kwoŋ? 

1 Korento 5 

Atsẅé tepòŋ gie áa tsɛ̀ɛ cú’tè pʉ̀a Kristo 

1Mé ne ńjú’u mé gwɔ́ nzɔ̌ nzɔ̌ éshwóŋó ngie áa tsetsɛ̀ɛ pi, atsɔ́ nyìŋ gwɔ́ wó é fʉ’ʉ 
tsɔ́ ntí menò tɛ’, Yɛ̌ ntí tsẅé pǔ ḿbÿág pÿág tà pàtè zsé Ssé zɔɔn tè pú’u, gÿo. N ne 
ńjú’u ngie atsɔ́ nyìŋ tsetsɛ̀ɛ pi kéen ńnéŋe nzwě tá we ndá. 

2Pi gwɔ́ jʉ’ó ńne ńŋá’te, tá mbà pi kěen lúŋ yɛ̌ ntí nò lǔŋ, é piŋ fóo tsetsɛ̀ɛ pi jwoŋo 
nyìŋ gẅie à ka gÿo pú’u. 

3Pi tè ne ńgyá wɔ̀ɔn lenÿɔ́g tsetsɛ̀ɛ pi wɔ́. Tá á cʉa ná tà’ ncwò wege ńgwɔ́ pɔ́ 
tsetsɛ̀ɛ pi. Á gʉa ná mèŋ, mbà mèŋ n kéen ndá’ ńŋaga nyìŋ gẅie à ka gÿo yɛ̌ nò pɔ́ 
pá’ fʉ̀’ gie n ka gwɔ̌ pɔ́ ssé tsetsɛ̀ɛ pi la, ńzáb ngie: 

4Pi lɔɔn ńcú’te nà lezíŋ Cʉ̀apʉ̀a Yěsô. Mbà á cʉa ná tà’ ncwò wege n gwɔ́ yɔ́ɔn pɔ́ 
ssé. Pi lɔg metʉ̀ Cʉ̀apʉ̀a Yěsô, 

5ńtsege wɛ̌ nyìŋ náa mbwo Sátà. À tágte mbab nnɛ́ ngàŋ légwɔ́ gie á ge lá’a lyɛ̌’ gie 
Cʉ̀apʉ̀a ge lá’ tó, àzẅìge ngàŋ tsẅɛ́. 

6Á té poŋ pi ŋá’te lé yɛ̌ ntí nò tsetsɛ̀ɛ pi wɔ́. Pi tè ne ńzsé ngie méjʉ’ʉ mvòŋ gÿo à 
feléwa ntsab pú ńkwɔ́’ wɔ́ ka? 

7Pi kẅile mvòŋ nzẅìŋe mà tsetsɛ̀ɛ pi, ńzsé ngie pi ge gwɔ́ té lɔ̌’. À fó pú’u, pi gwɔ́ 
feléwa ntsab gie á nyé pɔ́ ye sẅé, té tsɔ̌ mvòŋ mǒ. Pi kéen ńzɔɔn ńdá’ ńgwɔ́ pú’u, á 
nue mé lá lɔgɔ Kristo ńnuŋe pwɔ́’, á gwɔ́ pá’ wege mûɔ njʉ̀njÿò línɔ́ɔn Páskà la. 

8Pú’u la, pege jÿó línɔ́ɔn páskà nê mbelég té mvòŋ, nê ntʉ́m ndʉalʉ̌a, é ntʉ́m gẅie 
é shwóŋó nò nénʉ́. Tà pege pfɛ́ mbelég gie mé lɔgɔ́ mvòŋ nzẅìŋe mà ńdɔg ńnyɛte, 
ée mefà’ tepòŋ, ńgíŋe ńgwɔ́ ye nò tepòŋ. 

9N da túmo ŋwà’ne mbwo pi ńgɔɔn tsoló ngie: Pi pɔ́ɔn légwɔ́ gie pia pʉ̀a pie é 
púmo wɔ̌wɔ́ɔ pâ pɔ̌ núŋe nuŋe teme nò. 

10N dɔ̌ɔn tě ńgɔɔn pʉ̀a metsèm pie pɔ́ ée tsɛ̀ɛ yɔɔn njÿó ḿbumo wɔ̌wɔ́ɔ pâ pɔ̌ 
nuŋe nuŋe wɔ́, ńké tě ńgɔɔn metsǒŋ métsèm wɔ́, ńké tě ńgɔɔn ngàŋ kègɔ́’ métsèm 
wɔ́, ńké tě ńgɔɔn pàgu’te shúm ngie ee messé metsèm wɔ́. Á nue á laa pú’u, mbà 
pi ka cʉ́’ ńgẅiin pɔ́ lefóo tsɛ̀ɛ njÿó ńkẅɛ. 

11Ngǎŋ, n kɔ̌ɔn ńŋwe’e ńgɔɔn mbwo pi pɔ́ ngie, pi pɔ́ɔn nyìŋ gẅie aa tsetsɛ̀ɛ pi ńně 
ńgɔɔn ngie aa fɛ́ gẅi nzèm Kristo, ḿbiŋe ḿbumo wɔ̌wɔ́ɔ pɔ́ ye nuŋe nuŋe, ńgwɔ́ 
ntsǒŋ, kà ńgwɔ́ pɔ́ nyìŋ gẅie à gu’te shúm ngie ee messé wɔ́, kà pɔ́ nyìŋ gẅie à 
shwoŋo té poŋ nà mezíŋ pʉ̀a wɔ́ɔ, kà pʉ̀a melù’ wɔ́, kà pɔ́ nyìŋ gẅie à kwoŋ nkáb 
tɛ’ wɔ́. Tà pi lâ yɛ̌ ntí nyìŋ fó ńzɔɔn ńteme mmó ńjÿó. 

12Pega pʉ̀a pie é té pʉ̀a Kristo wɔ́ zɔɔn ńgẅiin kɔ́ tà mèŋ n ŋaga wɔ́b? Pi gẅiin pɔ́ 
léŋag pʉ̀a pie pia pɔ̌ pú ńgwɔ́ ndá. 

13E Ssé ge lá’ ŋag pʉ̀a pie é té pʉ̀a Kristo wɔ́. Pi fóo nùɔ pi ńjwoŋo nyìŋ tepòŋ. 

1 Korento 6 

Anò ná pá’ mefɛ́ mefɛ́ sẅiŋe mentsaŋ mɔ́b mbwo pʉ̀a njÿó 

1Á gaa nyìŋ gẅi pɔ́ wetsɔ̌ nyìŋ Kristo gẅiin ntsaŋ á nyé té lɔg ńgʉa ńgyá pʉ̀a Ssé 
pɔ́ ŋag, ńgʉa ńgyá pɔ́ pʉ̀a pie pɔ́ té Ssé zsé? 

2Pi tè ne ńzsé ngie pʉ̀a Ssé ge lá’a lyɛ̌’ ŋag pʉ̀a njÿó wɔ́ ka? À lɔɔn ńgwɔ́ gie pi ge 
lá’ ŋag pʉ̀a njÿó, mbà kɔ́ piŋ ńgÿo pi tè ku’u léŋag menò mie é zɔɔn fó tè tsɔ́ mmó 
ku’? 

3Pi tè ne ńzsé ngie pege ge lá’ ŋag mecÿɔ́’ Ssé wɔ́ ka? Tà ngʉ̀a shÿɔ́’ɔ nà menò me 
fʉ̀’ɔɔn? 

4Tá pi ké ńgwɔ́ tà ntsaŋ gie e líe menò me fʉ̀’ɔɔn é kẅɛɛ tsetsɛ̀ɛ pi, pi gwóon ńdɔg 
ńgʉa ńgyá pʉ̀a pie cú’tè pʉ̀a Kristo té sáŋa wɔ́b nà tsɔ́ nò wɔ́, ńgie pɔ́ ŋag. 

5N dɔgɔ pá’ɔɔn ńtéme shʉ́ ná pi. Pi lɔgɔ pú’u, ńzága nzsé nò tsetsɛ̀ɛ pi gẅie à lɔɔn 
ńgwɔ́ á giŋ kěm nà nò gie áa tsetsɛ̀ɛ nyìŋ Kristo pɔ́ wetsɔ̌ keen? 

6Tá áa tsetsɛ̀ɛ pi, nyìŋ Kristo lɔgɔ wetsɔ́ ńgʉa jʉ’ gie mé ŋaga mentsaŋ wó, tà á fó 
ńgwɔ́ pɔ́ mvfò pʉ̀a pie pɔ́ té záb ntʉ́m ná kristo wɔ́. 

7Nyìŋ gẅi lézɔɔn ńdɔgɔ wetsɔ́ ńgʉa jʉ’ gie mé ŋaga mentsaŋ wó, á lɔgɔ ńnyɛɛ ngie 
cú’te gí té ne ńgiŋe wɔ́. Á zɔ́ɔn ngǎ mé fʉa nò mbwo nyìŋ gẅi, angàŋ tè shÿɔg 
shÿɔg wɔ́, ńjʉʉ mmó nyìŋ, à tè gwág? 

8Tá, pi zɔ̌ ke ńgíŋe fʉa nò á mbwo mefɛ́ pí. Pi zɔ jʉʉ shúm sɔ́b. 

9-10Pi tè ne ńzsé ngie pʉ̀a pie pɔ́ gẅiin mà tepòŋ pɔ́ téen ńdá’a ńgẅiin yɔ́b jʉ’ tsɛ̀ɛ 
nò lefùɔ Ssé wɔ́ ka? N gɔɔn pʉ̀a pá’ pie pɔ́ pumte wɔ̌wɔ́ɔ pâ pɔ̌ nuŋe nuŋe, mbɔɔ 
pʉ̀a pie é gu’te shúm ngie ee messé, mbɔɔ mbàŋa lâ pànzwě pie pɔ́ gÿo gÿɛ́, mbɔɔ 
pàgÿo menò sẅile sẅile, mbɔɔ mbàŋa gie é sele ńgÿo nò mámbàŋa pɔ́ manzwě 
tsetsɛ̀ɛ pɔ́b kà pànzwě wɔ́, mbɔɔ metsǒŋ, là pàkwoŋ nkáb tɛ’, lâ mepʉ̀a melù’, lâ 
pàshwóŋó tepòŋ nà mezíŋ pʉ̀a, lâ pàgwoon ńkẅé, ndyɛ̌’ pi fʉte mbùm gi nà mɔɔn 
menò ka, pɛ̌ pʉ̀a pɔ́ téen ńdá’a ńkúu nà nò lefùɔ Ssé wɔ́. 

11Áa pá’ tsɔ́ pʉ̀a tsetsɛ̀ɛ pi ka zɔɔn ńgwɔ́ pú’u. Tá’ e Ssé ka sɔg mɛ̌ menò ná pi, 
ńdɔgɔ gẅi ńgÿo pʉ̀a pé. E Ssé yege ka lɔgɔ Zẅìge yé ńgÿo pi cʉ́’ ńgwɔ́ pɔ́ pʉ̀a pie 
ée ndʉŋ ndʉŋ mvfò ye ńtí Cʉ̀apʉ̀a Yěsô Kristo. 

Pi gẅiin mbùm gi tà ńzsé ngie pi lɔgɔ ńgu’te Cʉ̀apʉ̀a 

12Etsɔ́ pʉ̀a ée tsetsɛ̀ɛ pi, wɔ̌wɔ́ɔ ná pɔ́b wɔ́ ně ńgɔɔn ngie à gÿo yé kɔ̀ɔkɔ́ɔ wɔ́ pɔ́ tè 
pɔ̌glepʉ̌. Áa nò tá’ eshúm ntsèm té kẅéte. Áa nò ngie ngwɔ́ n gÿo kɔ̀ɔkɔ́ɔ té 
pɔ́g lepʉ̌. Tá’ à lɔɔn ńgwɔ́ n ké lezẅíŋ atsɔ́ mmó lɔgɔ wɔ̀ɔn ńgÿo nkwɔɔn ye wɔ́. 

13Pi giŋé ně ńgɔɔn ngie: Mé la gÿo mmó lejÿó ńtí lepfòm, ńgÿo lepfòm ńtíi mmó 
lejÿó. Áa nò tá’ e Ssé ge gÿo tágte mmó lejÿó gwá’, é gíŋe tágte lepfòm. Mbɔɔ pú’u, 
ńgwɔ́ nyìŋ á lelɔg mbùm ye ńgÿo kɔ̀ɔkɔ́ɔ gie à kwǒŋ wɔ́, á nue mbùm nyìŋ ee ye 
Cʉ̀apʉ̀a, Cʉ̀apʉ̀a zɔ̌ líe nò náa mǒ. 

14Ndyɛ̌’ pi lege ngie e Ssé gẅie à la zíme Cʉ̀apʉ̀a nà legwé, à ge gÿo lɔg metʉ̀ mé é 
gíŋe zíme wégè yégè nà legwé. 

15Pi tè ne ńzsé ngie mbùm gi ée mekèm mbùm Kristo wɔ́ ka? N ge lɔgɔ kème 
mbùm Kristo lɔg gÿo kème mbùm káa tÿǒ manzwě lá? Ngǎŋ, 

16ńzsé ngie pi tè ne ńzsé ngie nyìŋ pɔ́ káa tÿǒ manzwě lɔɔn ńtemte, mbà pɔ́ ye cʉ́’ 
ńgwɔ́ pɔ́ tà’ mbùm nɛ́ wɔ́? Ŋwà’ne Ssé zɔɔn ńgɔɔn ngie: Pɔ́b mépʉ́a ge cʉ́’ gwɔ́ pɔ́ 
tà’ mbàb nnɛ́. 

17Tá’, nyìŋ gẅie à laa ye nɛ́ pɔ́ nà Cʉ̀apʉ̀a, pɔ́ yé cʉ́’ ńgẅiin pɔ́ tà’a Zẅìge. 

18Pi nyɛte ḿbɔ́ɔn lélɔg mbùm gi ńgÿo kɔ̀ɔkɔ́ɔ gie pi kwǒŋ. Metsɔ́ menò tepòŋ mie 
pʉ̀a mesoŋ gÿo, ée nà pɔ́b ńgwɔ́ pɔ́ nzème pǐ. Tá ńgwɔ́ gie nyìŋ lɔɔn ńdɔg mbùm 
ye ńgÿo kɔ́ wɔ́, mbà à sele ńgÿo nò tepòŋ pɔ́ ná ye. 

19Tsyee pi tè ne ńzsé ngie mbùm gi aa jʉ’e Zẅìge Ndʉalʉ̌a wɔ́ ka? Yɛ̌ Zẅìge á tsẅé 
tsoló, mbà Ssé la ná né pi. Pi zɔ tè gẅiin twó mbùm gí wɔ́. 

20E Ssé la náa mmó ńdɔg fó ndá nkwɔɔn ńcu’u gẅi. Pi ké ńdɔg mbùm gi ńná mekù’ 
mbwo Ssé. 

1 Korento 7 

Menò mie mé zɛté ńtí lɔ́ɔn ndá 

1Pege gɔɔn nò fʉ̀’ɔɔn nà menò mie pi ka ŋwe’e tsɛ̀ɛ ŋwà’ne ńzɛ́te wɔ̀ɔn. Pi ka gɔɔn 
ngie: «Áa mbòŋ mbwo nyìŋ mbàŋa léńnéŋe té cʉa ná nzwě we». 

2Tá’ à ke ńcʉ́’ gie nyìŋ pumo wɔ̌wɔ́ɔ pɔ́ yé nuŋe nuŋe, wɛ̌ mámbàŋa wɔ́ kú’te 
nzwě we, wɛ̌ manzwě wɔ́ kú’te ndúm we. 

3Á ne ńzɛ́te ngie mámbàŋa gÿo nò mámbàŋa ná nzwě we, manzwě gÿo nò 
manzwě nà ndúm we. 

4Manzwě tè gẅiin lélɔg mbùm ye ńgÿo mmó gie à kwoŋ wɔ́, mbùm ye gwɔ́ pɔ́ ye 
ndúm we. Á gíŋe ńgwɔ́ pɔ́ ndʉŋ ndʉŋ pá’ mámbàŋa tè gẅiin lélɔg mbùm ye ńgÿo 
mmó gie à kwoŋ wɔ́, mbùm ye gwɔ́ pɔ́ ye nzwě we. 

5Tà mámbàŋa lʉ’ʉ nò mbwo nzwé we, tà manzwě ké ńdʉ’ yé. À lɔɔn ngwɔ́ pi gÿo 
pú’u, pɔ́ ná mûɔ méfʉ̀’ gẅie pi lɔgɔ́ tà’ ncwò ńgyá ngie pi ge sẅíŋte Ssé, ésẅíŋte 
Ssé tà ńtsẅé jʉ’, pi gíŋe ńnéŋe tsɛ̀ɛ lɔ́ɔn ndá gí pá’ pi zɔɔn ńnéŋe, ḿbɔ́gɔ légwɔ́ gie 
à lɔɔn ńgwɔ́ Sátà lɔg pá’ pi kʉ́a légwoonte mbùm gí ńkwa’te gẅí, 

6é té pá’ɔɔn ńgwɔ́ pɔ́lepʉ̌ sie mèŋ n zába wɔ́, n gɔɔn pɔ́ mmó gie pi lɔɔn ńgÿo á 
poŋ. 

7Mèŋ n ne ńkwoŋo ngie pʉ̀a metsèm gwɔ́ pá’ mèŋ. Tá wɔ̌wɔ́ɔ à gẅiin yé mmó á 
gwɔ́ pɔ́ gie e Ssé la ná. Aye wetsɔ̌ nyìŋ gwɔ́ pɔ́ pá’ à ge zɔ́’, aye wetsɔ̌ gwɔ́ pɔ́ pá’ à 
ńnéŋe pú’u. 

8Mèŋ n ge gɔɔn mbwo menkẅì lâ mbwo mepfɔ̌g pànzwě ngie áa mboŋ ngie pɔ́ 
pʉ́le ńnéŋe pá’ mèŋ. 

9Tá ńké ńgwɔ́ gie pɔ́ gyǎ ngie pɔ́ té ku’u légwoonte mbùm yɔ́b wɔ́, pɔ́ zɔ́’, á nue 
mvfò lézɔ́’ ńcʉa léńnéŋe ńtsɔ́ɔn. 

10Ńgʉa ná pʉ̀a pie pɔ́ kéen ńdá’ ńzɔ́’, mbà mèŋ n ge tsẅii nò gie Cʉ̀apʉ̀a la záb á 
gwɔ́ ngie, manzwě gẅie à zɔ̌’, à tè gẅiin lékẅɛɛ ná ndúm we wɔ́. 

11Tá ńké ńgwɔ́ gie à lɔɔn ńkẅɛɛ nà ndúm we tà á ke ńgíŋe ńzɔ́’ɔ tsɔ̌ nyìŋ, ńcʉ́’ 
pú’u, á piŋ nzèm pɔ́ ndúm we maga cÿɔ́g. Mámbàŋa piŋ ńké tè gẅiin léjwoŋo 
nzwě we wɔ́. 

12Á gʉa ná petsɔ́ pʉ̀a, mèŋ n gɔɔn ngie: Nyìŋ lɔɔn ńgwɔ́ nyìŋ Kristo, ńgẅiin 
manzwě gẅie à tè nyìŋ Kristo wɔ́, wɛ̌ manzwé zẅíŋ ngie pɔ́ yé ńnéŋe tà ngàŋ 
jwoŋo yé. Mèŋ n zɔ gɔɔn yɔɔn nò, Cʉ̀apʉ̀a zɔ tě ńgɔɔn wɔ́. 

13Manzwě piŋ ngwɔ́ nyìŋ Kristo, andúm we tè nyìŋ Kristo wɔ́, ńzẅíŋ pá’ pɔ́ yé ge 
ńnéŋe, tà á kẅɛ̀ɛ ná ye, 

14á nue mámbàŋa gẅie à tè nyìŋ Kristo wɔ́, à lɔg pá’ à la nnɛ́ ná nzwě we gẅie aa 
nyìŋ Kristo, ńgwɔ́ lejʉ́ŋ Ssé. Manzwě gẅie à tè nyìŋ Kristo wɔ́ lɔg pá’ à la nnɛ́ nà 
ndúm we gẅie aa nyìŋ Kristo, ńgwɔ́ lejʉ́ŋ Ssé, ńgwɔ́ gie á ké tè pú’u wɔ́, mbà 
pènkʉ́ pɔ́b é té gẅiin légwɔ́ lejʉ́ŋ Ssé wɔ́. Pɔ́ piŋ ńgwɔ́ fʉ̀’ɔɔn ńgwɔ́ lejʉ́ŋ Ssé. 

15Tá á lɔɔn ńké ńgwɔ́ gie nyìŋ gẅie à tè nyìŋ Kristo wɔ́ gyǎ ngie à ge fag nnɛ́, mé 
nyé yé á fag. Á gʉa ná yɛ̌ ntí, atsɔ́ mmó té kú’te nyìŋ Kristo we mbàŋa kà we 
manzwě wɔ́. E Ssé la zɔɔn ńtóŋo wégè pɔ́ pá’ pege ge ńnéŋe lê mbʉ́lè. 

16Á zɔɔn ńgwɔ gwɔ́, gu gẅie ɔ́ɔ manzwě, ńgwɔ́ nyìŋ Kristo, ńgwɔ́ ɔ̀ gǎ tà ńkwa’ 
ńzsé ngie ɔ̀ ge lá’ gÿo tà ndúm gù tsẅɛ́? Kà gu gẅie ɔ́ɔ mámbàŋa, ńgwɔ́ nyìŋ 
Kristo, ńgwɔ́ ɔ̀ gǎ tá ńzsé ngie ɔ̀ ge lá’ gÿo tà nzwě gù tsẅɛ́? 

Leneŋé nà jʉ’ gie e Ssé ka toŋó gẅi ngie pi ńnéŋe jʉ’ó 

17Tá á gʉa ná mɔɔn menò ntsèm, mbà á poŋ ngie àwɔ̌wɔ́ɔ gwɔ́ pɔ́ nà jʉ’ gie e Ssé 
la záb ngie à gwɔ́ wó, ńnéŋe nà jʉ’ gie e Ssé ka gwaa tóŋo yé á ńnéŋe wó. Áa mmó 
gie mèŋ n ne ńgɔɔn tsɛ̀ɛ mecú’tè pʉ̀a Kristo ntsèm ngie mé gÿo. 

18Á lɔɔn ńgwɔ́ gie e Ssé ka gwɔ tóŋo nyìŋ, mbà mé la pú’u yé, pá’ mé pú’u pà Yuda, 
tà ngàŋ fa’a lélʉ’ ngie à tè nyìŋ Yuda wɔ́, ńgwɔ́ gie à ka gwɔ tóŋo nyìŋ, mbà mé laa 
ngàŋ pú’u, tà á gɔɔn ngie à ge gÿo cʉ́’ʉ nyìŋ Yuda. 

19Legwɔ́ gie mé la pú’u nyìŋ kà mé la tè yé pú’ wɔ́ tè tsɔ́ nò mvfò Ssé wɔ́. Leku’té 
mbʉ̌ Ssé zɔɔ nò. 

20Á lɔɔn ńgwɔ́ gie e Ssé la gwaa tóŋo nyìŋ, á ńnéŋe ná yɛ̌ jʉ’ wɔ́, angàŋ ké ńnéŋe 
pɔ́ jʉ’ó, 

21ńgwɔ́ gie Ssé la gwaa tóŋo gú ɔ̀ gwɔ́ nkwɔɔn, tè pú’ mbùm jù ńtí pú’u. Tá ńké 
ńgwɔ́ gie à lɔɔn ńgwɔ́ eshÿó kẅɛ tà ɔ̀ cʉ́’ ndù nnɛ́, ɔ̀ zẅɛ́’. 

22Pi zsé ngie nyìŋ gẅie Cʉ̀apʉ̀a ka gwaa tóŋo yé, á gwɔ́ nkwɔɔn, à kẅɛ̌ ndá 
nkwɔɔn nò tepòŋ, ńcʉ́’ ńgwɔ́ pɔ́ nyìŋ Cʉ̀apʉ̀a. Á giŋ ńgwɔ́ pɔ́ ndʉŋ ndʉŋ ná nyìŋ 
gẅie mé ka gwaa tóŋo yé á gwɔ́ ndù nnɛ́, angàŋ kéen ńcʉ́’ nkwɔɔn Kristo, ńdɔgɔ 
ńgwɔ́ yé nyìŋ Kristo 

23Kristo la cú’u gẅi ndá nkwɔɔn lê ntʉ̀ nzẅìŋ mmó. Pú’u la tà pi cʉ́’ menkwɔɔn 
pʉ̀a mesoŋ. 

24Mefɛ́ mefɛ́, wɔ̌wɔ́ɔ gwɔ́ mvfò Ssé, ńnéŋe pɔ́ nà jʉ’ gie e Ssé ka gwaa tóŋo yé á ne 
ńnéŋe jʉ’ó. 

Anò ná pàtè lɔ̌ɔn ndá mbɔɔ nà mepfɔ̌g 

25Á gʉa ná pʉ̀a pie pɔ́ kaa zɔ́’ɔ, mbà Cʉ̀apʉ̀a ka tè tsẅii nò gie mèŋ n ge gɔɔn né 
pɔ́b wɔ́. Tá’, mèŋ n ge gɔɔn pá’ mèŋ n ne ńkwaŋa yɔ́ɔn nà nò yɔ́b, ńdɔgɔ pá’ n gee 
nyìŋ gẅie Cʉ̀apʉ̀a la tsɔ́ɔn mezìŋe mɔ́ɔn, ńdɔgɔ wɔ̀ɔn ńgÿo nyìŋ gẅie ńgwɔ́ á gɔɔn 
nò mé jú’. 

26Pá’ yɔɔn kème njÿó ne ńtʉʉ nzẅìŋ wɔɔn lɔɔn, n kwǎŋ yɔ́ɔn ngie áa mbòŋ mbwo 
wɔ̌wɔ́ɔ léńnéŋe té zɔ́’. Oon áa mbòŋ mbwo wɛ̌ nyìŋ wɔ́ɔ léńnéŋe pɔ́ pá’ à gwɔ̌. 

27Á lɔɔn ńgwɔ́ gie pi manzwé kéen ńzɔ́’, ɔ̀ pɔ́ɔn léfa’a lékẅɛɛ ná yé, ńké ńgwɔ́ gie ɔ̀ 
kaa zɔ́’ɔ, ɔ̀ pɔ́ɔn léfa’a manzwě. 

28Ɔ̀ lɔɔn ńzɔɔn ńzɔ́’, mbà ɔ̀ kaa tsɔ́ nò fʉa. Mûɔ manzwě lɔɔn ńzɔɔn ńzɔ́’, mbà à kaa 
tsɔ́ nò fʉa. Tá pʉ̀a pie pɔ́ zɔ̌’ ge gÿo gwɔ́ lyɛ̌’ ntsèm ne gyá pɔ́ ngɔ́’. Mèŋ n tsɔ́ɔn pɔ́ 
ngie tà pi kú yɛ̌ ngɔ́’. 

29Mefɛ́ pɔ́ɔn, ammó gie mèŋ fa’a légɔɔn gwɔ́ pɔ́ ngie: Mefʉ̀’ njÿó té gíŋe ńgyɔ́ɔn wɔ́. 
Á ne ńzɛ́te ngie tà fó fʉ̀’ɔɔn, pʉ̀a pie pɔ́ zɔ̌’ ńnéŋe pá’ fʉ̀’ gie pɔ́ kaa zɔ́’ɔ la. 

30Tà fó fʉ̀’ɔɔn pʉ̀a pie é ne ńdʉa, e ńnéŋe pá’ fʉ̀’ gie pɔ́ té ńne ḿmÿɔgɔ tsɔ́ nò wɔ́ 
la. Pʉ̀a pie é ne ńgẅe e ńnéŋe pá’ fʉ̀’ gie pɔ́ té ne ńkága wɔ́ la. Pʉ̀a pie pɔ́ ne ńjúu 
mmó ńnéŋe pá’ fʉ̀’ gie ammó gie pɔ́ júu á té yɔ́b wɔ́ la. 

31Pʉ̀a pie pɔ́ ne ńjÿó fù’ tsɛ̀ɛ yɔɔn njÿó ńnéŋe pá’ fʉ̀’ gie pɔ́ té ne ńjÿó wɔ́ la, á nue 
njÿó yɔɔn gie pege ne ńgyá lɔɔn tě ge lá’a gwɔ́ pɔ́ wó wɔ́. 

32M biŋ ne ńkwoŋo ngie tà tsɔ́ menò, gwaa ńgege gẅi ntʉ́m pi. Nyìŋ gẅie à kaa 
zɔ́’ɔ à kwǎŋte pɔ́ menò Cʉ̀apʉ̀a. À fa’ pɔ́ légÿo mmó gie á ge poŋo Cʉ̀apʉ̀a. 

33Tá ńgʉa ná nyìŋ gẅie à zɔ̌’, mbà à kwaŋte pɔ́ menò me ndùmo ssé tsetsá’. À fa’ 
pɔ́ légÿo mmó gie á ge poŋo nzwě we. 

34Á cʉa pú’u, legyè sé té tyé ná tà’a nò wɔ́. Manzwě gẅie à kaa zɔ́’ɔ kà pɔ́ múɔ 
manzwě wɔ́, à ké ńkwaŋte yé pɔ́ menò Cʉ̀apʉ̀a, ńzsé ngie à ge gwɔ́ pɔ́ nyìŋ 
Cʉ̀apʉ̀a á nà kɔ̀ɔkɔ́ɔ wɔ́ gie à ne ńgÿo, mbɔɔ gie à ne ńkwaŋa kwaŋ. Tá ńgʉa ná 
manzwě gẅie à zɔ̌’, à kwaŋte pɔ́ menò me ndùmo ssé tsetsá’, à fà’ pɔ́ légÿo mmó 
gie á ge poŋo ndúm we. 

35Mèŋ shwóŋó gẅi mɔɔn menò, pɔ́ lélɔg ńkẅéte gẅí, mèŋ n tě ńdɔgɔ ńdʉ’ʉ pɔ́ 
lejÿɔ’ á mvfò pi wɔ́. N ne ńtsɔ́ɔn ngie pi tyé ná kɔ́ nò wɔ́, ńgÿo pɔ́ gie á poŋ ngie mé 
gÿo, ńgíŋe ne ńtsɔ́ɔn ngie pi la nnɛ́ pɔ́ ndà’ ná fà’a Cʉ̀apʉ̀a. 

36Á gʉa ná mûɔ mbàŋa gẅie à kaŋá múɔ manzwě, anò yé gwɔ́ twó yé tɛ’, tá á ne 
ḿbɔ́gɔ légÿo pá’ á té ne ńzɛ́te wɔ́ ná ye, ńgyá ngie mé ge táŋte menò pá’ á ne 
ńzɛ́te, á gÿo pá’ à gyǎ pú’u. À tè pú’u, ńdɔgɔ fʉa pɔ́ tsɔ́ nò wɔ́. Á poŋ ngie pɔ́ zɔ́’. 

37Tá ńgwɔ́ mûɔ mbàŋa ńnéŋe tà ńkwaŋte ntʉ́m ye ngie, à tè zɔ́’ wɔ́, é ké le gÿo 
mmó gie á té ne ńzɛ́te wɔ́ ná mùɔ manzwě wɔ́. À lɔɔn ńkwa’ ńkwaŋte pú’u, pɔ́ 
ntʉ́m ye, té nyìŋ ńtsóte yé, ḿbiŋ ńkú’te mbùm ye, mbà à gÿǒ mboŋó pá’ à kaa 
múɔ manzwě zɔ́’ɔ. 

38Pú’u la, nyìŋ gẅie à zɔ’ɔ́ múɔ manzwě we gẅie à kaa pǐ, à gÿǒ mboŋó. Tá nyìŋ 
gẅie à gyǎ ngie à tè zɔ́’ wɔ́, à gÿǒ mboŋó tɛ’. 

39Á gʉa ná manzwě gẅie à zɔ̌’, à ké ńgẅiin pɔ́ léla nnɛ́ nà ndúm we á nà fʉ̀’ gie 
ndúm we nyé wó. Andúm we ké ńkwé, á gẅiin lézɔ́’ɔ nyìŋ gẅie yé manzwě kwǒŋ. 
Anò gwɔ́ pɔ́ ngie wɛ̌ mámbàŋa gwɔ́ nyìŋ Kristo. 

40Tá n kě ńkwaŋ yɔ́ɔn ngie à lɔɔn ńnéŋe té gíŋe nzɔ́’, mbà à ge jú’ mboŋó tɛ’. M biŋ 
ne ńkwaŋa ngie a Zẅìge Ssé áa ná mèŋ yɔ́ɔn. 

1 Korento 8 

Anò pfwɔ́’ɔ mbab gie mé nǎ nà shúm sie mé gu’te ngie ee messé 

1Á gʉa nà nò pfwɔ́’ɔ mbab gie mé nǎ nà shúm sie mé gu’te ngie ee messé, mbà áa 
nénʉ́ ngie pi metsèm zɔ́gɔ ńgɔɔn ngie pi zɔ zsé nò mǒ. Tá’ yɛ̌ ntí zsé nò gÿo nyìŋ 
ŋá’te ŋa’té. Tá mmó gie á gÿo mé kẅi’i ńzáb pɔ́ ntʉ́m nà Ssé, aa nyìŋ lé ně ńkwoŋo 
fɛ́ we. 

2Nyìŋ lɔɔn ne ńkwaŋa ngie à ne ńzsé tsɔ́ mmó, mbà à nyě tè zsě pá’ á kɔ’ɔ́ ne ńzɛ́te 
ngie à zsé pú’u. 

3Tá ńgwɔ́ gie nyìŋ lɔɔn ne ńkwoŋo Ssé, mbà ngàŋ aa nyìŋ gẅie e Ssé ně ńdá’ ńzsé 
yé. 

4Á ké ńgʉa nà nò pfwɔ́’ɔ mbab gie mé nǎ nà shúm sie mé gu’te ngie ée messé, mbà 
pege ne ńzsé ngie atsɔ́ mmó gie à lɔɔn ńgwɔ́ mé gu’te ngie ée tsɔ́ ssé à té tsɛ̀ɛ njÿó 
wɔ́. Pege ne ńzsé ngie e Ssé gwɔ̌ pɔ́ yémɔ’ɔ́. 

5Tà mbɔɔ pá’ eshúm ée léfaŋ mbɔɔ ndùme ssé tsetsá’ etsɔ́ pʉ̀a gɔɔn ngie ée messé, 
ńdɔg pú’u, ńgÿo messé ńgyɔ́ɔn, mecʉ̀apʉ̀a ńgíŋe ńgyɔ́ɔn yɔ́b, 

6tá á ké ńgwɔ́ mbwo pege, tà’ Ssé wémɔ’ɔ́ nzɔ̌ wɔ́ wó, ńgwɔ́ Tá gẅie kɔ̀ɔkɔ́ɔ fóo pɔ́ 
mbwo yé. Pege piŋ ńgwɔ́ wó ńtí pɔ́ ye. Tà’ Cʉ̀apʉ̀a gwɔ́ wó ńgwɔ́ Yěsô Kristo gẅie 
à kɔ̀ɔkɔ́ɔ gwaa gwɔ́ wó wɔ́ɔ yé zɔ̌ gÿo. Pege piŋ ńgwaa gwɔ́ wó ńzẅɛ́’ɛ pɔ́ ye. 

7Tá mânyìŋ ntsèm tsetsɛ̀ɛ pege zɔ tè zsé ngie messé zɔɔn tè kwa’ ńgwɔ́ wó wɔ́. 
Ntyě kaa sag pá’ tsɔ́ ntá’ pʉ̀a kɔ́ɔn ńgee jʉ’e shúm sie mé gu’te ngie ée tsɔ́ messé 
wɔ́. Á cʉa pú’u, ńgwɔ́ gie pɔ́ lɔɔn ńne ḿpfɛ́ɛ pfwɔ́’ɔ mbab gie mé nǎ nà shúm ŋwɛ́ 
pé’e, á gwɔ́ mbwo pɔ́b, pɔ́ ne ńzsé ngie mé nǎ mbwo kwà’ messé, mbùm yɔ́b cúa 
wɔ́b. Ntʉ́m wɔ́b gẅie é nyé ḿbÿɛ́ pÿɛ́ jú’, mbà é kǎ ncÿǒ. 

8Pi zɔɔn ńzsé ngie ammó léjÿó té gÿo tá Ssé kẅi’i ńkwoŋo wégè wɔ́. Pege lɔɔn tè 
pfɛ́, mbà pege kaa tsɔ́ mmó pyé, ḿpfɛ́, mbà tsɔ́ mmó kaa ná pege kẅi’i. 

9Tá, pi ké ḿbɔ́ɔn pá’ à lɔɔn ńgwɔ́ gí mmó gie pi ne ńzsé ngie pi ku’u légÿo, cʉ́’ʉ 
mmó gie pʉ̀a pie é nyé mbÿɛ́ pÿɛ́ ge kwɔɔnte mǒ é gwe ssé, 

10á nue nyìŋ lɔɔn ńgyá gú gẅie ɔ́ɔ nyìŋ gẅie à zsé nò, ɔ̀ ńnéŋe ssé, ńne ḿpfɛ́ɛ 
mmó, nà tsɔ̌ jʉ’e messé ŋwɛ́, mbà wɛ̌ légwɔ́ tè tsóte nyìŋ gẅie à nyě ḿbÿɛ́ pÿɛ́ 
lépfɛ́ɛ pfwɔ́’ɔ mbab gie mé nǎ nà shúm sie mé gu’te ngie ée messé wɔ́? 

11Á gwɔ́ pú’u, à cʉa nà mmó gie ɔ̀ ne ńzsé, nyìŋ gẅie à nyě ḿbÿɛ́ pÿɛ́, à kúu pyé. 
Tá ńgwɔ́ fɛ́ wege gẅie Kristo la kwé nà twó yé. 

12Pi gÿo nò tepòŋ ná yɔɔn ntí á nà mefɛ́ pi, á légÿo mmó gie á ge gege wɔ́b tsɛ̀ɛ 
ntʉ́m wɔ́b gẅie é nyé ḿbÿɛ́ pÿɛ́, mbà pi gÿo nò tepòŋ pɔ́ ná Kristo. 

13Áa yɛ̌ tá ńgwɔ́ gie n dɔɔn ńjÿó mmó léjÿó, le gwɔ́ gẅie mèŋ n jÿǒ gÿo fɛ́ wɔ̀ɔn 
gwe ssé, mbà á cʉ́’ gie mèŋ n ké ńgÿo fɛ́ wɔ̀ɔn gwe pɔ́ ssé, n de lá’ ńgíŋe ḿpfɛ́ 
mbab wɔ́. 

1 Korento 9 

Pɔl nyě pì ngàŋ ntúm Yěsô, lélɔg ńgÿo Nkʉ̀ mbòŋo sa jʉ’ 

1Mèŋ n gee pá’ɔɔn ńgwɔ́ n de gÿo mmó nà ntí gie mèŋ n zsé wɔ́ ka? N te ngàŋ 
ntúm Yěsô wɔ́ ka? Mèŋ n da tè gyá yɔ́ɔn Cʉ̀apʉ̀a wege Yěsô wɔ́ ka? Pi ka tè gwaa 
zsé Cʉ̀apʉ̀a, éfóo pɔ́ nà fà’ gie mèŋ fa’a mbwo ye wáa? 

2Petsɔ́ pʉ̀a lɔɔn ne ńdʉ’ʉ ngie n te ngàŋ ntúm Yěsô wɔ́, mbà á fó ńgʉa mbwo pi, 
mèŋ n gwɔ́ wɛ̌. Pá’ pi la nnɛ́ ná Cʉ̀apʉ̀a la, pi lɔg pú’u, ńgwɔ́ liŋé gie á la’te ngie n 
gee ngàŋ ntúm Yěsô Kristo. 

3Pi jú’u nò gie n ge gɔɔn lélɔg ńkẅé twó yɔ́ɔn mbwo pʉ̀a pie pɔ́ túu lɔ̌’ nà yɔɔn ntí 
lélɔg fa’. 

4Peg tè gẅiin yég lékẅé mmó ḿpfɛ́, ḿbiŋ ńnú ńtí fà’a yég wɔ́ ka? 

5Mbɔɔ wɛ̌ nyìŋ wɔ́ ná peg tè gẅiin yé légwɔ giŋ, pɔ́ tsɔ̌ fɛ́ wege nyìŋ Kristo we 
manzwě gwɔ́, á gwɔ́ nzwě we wɔ́ ka? Á té pá’ Kéfas, laa petsɔ́ megàŋ ntúm, mbɔɔ 
mefɛ́ Cʉ̀apʉ̀a gÿo wáa? 

6Kà á gwɔ́ pɔ́ ngie peg Panebâse gílé peg yé zɔ gẅiin léfa’ tá ńjÿó? 

7Pi lǎ jú’u nzɔ̌ nyìŋ gwɔ́ ndÿɔ́’ ncù, ésele ḿpfɛ́ɛ pɔ́ pɔ̀ɔn ye? Kà ńgyá nzɔ̌ nyìŋ pye 
tÿǒ nzěm, à tè jÿó ntɔ̌ɔn mǒ wɔ́? Kà ńgyá nzɔ̌ nyìŋ gwɔ́ mpfèle mefòŋ, à tè ńnéŋe 
ńkyéen mbʉ́ ńnúu wɔ́? 

8Ndyɛ̌’ pi gɔɔn ngie mèŋ m bǐ fʉ̀’ pɔ́ nà menò mie é ne ńcʉate pɔ́ tsetsɛ̀ɛ pʉ̀a 
mesoŋ. Lepʉ̌ Mǒse té gíŋe ńgɔɔn yé pɔ́ pú’u wɔ́ ka? 

9Mé la ŋwe’e tsɛ̀ɛ lepʉ̌ Mǒsê ngie: «Tè kwɛ́ ncwò fòŋ gie ɔ̀ ne ńdɔgɔ yé ḿbú’u 
ngesáŋ ntsíŋ». Tà Ssé lɔgɔ pú’u, ńtsɔ́ɔn pɔ́ mezìŋe fòŋ? 

10À lɔ̌ɔn tě ńgɔɔn pá’ɔɔn ńtí pɔ́ wégè wáa? N kwǎŋ ngie à gɔɔn ntí pɔ́ wégè. Mé la 
ŋwe’e yɔɔn nò, ńtí pɔ́ wégè, á zɔɔn ne ńzɛ́te ngie njʉ̀’ ngwóŋ, pɔ́ ndàg shúm, pɔ́ ne 
ńzẅí’te yɔ́b mmó nà shúm sie é ge kẅɛɛ nká’. 

11Peg ka pye mbyè mmó gie e fóo mbwo Ssé á tsetsɛ̀ɛ pi. Peg lɔɔn ńgwɔ́ pá’ɔɔn 
ńgʉa nà shúm sí, ńgẅiin tsɔ́ pá’ pʉ̀a pie pɔ́ fóo nká’, ńdag shúm la, mbà peg lɔgɔ 
séen ńjÿó pi gí tà á cʉa cʉa lá? 

12Á lɔɔn ńgwɔ́ gie petsɔ́ pʉ̀a ne ńkẅé shúm mbwo pi, mbà peg zɔ̌ kɔ’ɔ́ tè zɔɔn 
gẅiin lévɔg ńkẅé wáa? Tà mbɔɔ pú’u, peg ka ké tè kẅé. Tà ńcʉ́’ pú’u, mbà peg ne 
shÿɔgɔ ná kɔ̀ɔkɔ́ɔ shÿɔg, ḿbɔ́gɔ légÿo mmó gie á ge táte pʉ̀a lé jú’ nkʉ̀ mbòŋo 
Kristo. 

13Pi tè ne ńzsé ngie jʉ’e Ssé zɔ̌ jÿɔ́g pʉ̀a pie pɔ́ fa’a tsoló wɔ́ ka? MÀbiŋ tè ne ńzsé 
ngie pʉ̀a pie pɔ́ nuŋe pwɔ́’ jʉ’ gie mé nuŋe pwɔ́’ wó jʉ’e Ssé, pɔ́ gẅiin yɔ́b mmó nà 
shúm pwɔ́’ sie mé lɔ̌g ńtóo mvfò Ssé wɔ́ ka? 

14Áa ndʉŋ ndʉŋ pá’ Cʉ̀apʉ̀a la záb ngie pʉ̀a pie pɔ́ ne ńtsẅii nkʉ̀ mboŋo, pɔ́ ge ne 
jÿó shúm sie é fóo ná fa’a létsẅi nkʉ̀ mbòŋo. 

15Á lɔgɔ ńgwɔ́ ngie mèŋ n da gẅiin lézɛ́te shúm mbwo pi, tá n kě laa zɛ́te. Mèŋ n 
ké tě ńŋwe’e pá’ɔɔn ńdɔgɔ ńzɛ́te ngie mé ná shúm né mèŋ wɔ́. À cʉ́’ gie n zẅíŋ 
nyìŋ gÿo mèŋ n nyé yɔɔn nò, gie mèŋ n dɔgɔ ńka’te, mèŋ n kwé. 

16Áa mbwo mèŋ, letsẅi nkʉ̀ mbòŋo Yěsô Kristo, á té gwɔ́ pɔ́ tsɔ́ mmó lɔg ńŋá’te 
wɔ́. Á gwɔ́ pɔ́ mmó gie mèŋ n ké ńgẅiin pɔ́ légÿo. N dɔɔn ńdʉ’ʉ létsẅi nkʉ̀ mbòŋo 
Yěsô Kristo, mbà mèŋ n kǎ ndòon. 

17Á laa pé’è mèŋ n zɔ̌ kaŋa yɔɔn fà’, mbà mèŋ n gẅiin lézẅí’te ntsɔ’ɔ́ fà’. Tá’, pá’ áa 
fà’ gie mèŋ n ké ńgẅiin pɔ́ léfa’ la, áa mbwo mèŋ ńgwɔ́ pɔ́ pì’ gie n kě ńgẅiin pɔ́ 
lékaa. 

18Ewɔ̀ɔn ntsɔ’ɔ́ fà’ ée pá’ɔɔn ńgwɔ́ kɔ́? À gwɔ́ pɔ́ mèŋ létsẅi nkʉ̀ mbòŋo pɔ́ tè kẅě 
mmó, pɔ́ tè zɛté shúm sie mèŋ n gẅiin lélɔg pá’ mèŋ n gee nyìŋ gẅie à tsẅii nkʉ̀ 
mbòŋo ńzɛ́te. 

19Pá’ mèŋ n ně ńgɔɔn la, mèŋ n gẅiin légÿo kɔ̀ɔkɔ́ɔ nà ntí gie mèŋ n zsé, tá’ mèŋ n 
déen ńzẅíŋ nkwɔɔn pʉ̀a metsèm, ńzsé ngie n ge lɔg pú’u, gÿo pʉ̀a tà ńgyɔ́ɔn cʉ́’ 
pʉ̀a Kristo. 

20Mèŋ n gee fʉ̀’ gie mèŋ n ne fa’a tsetsɛ̀ɛ pà Yuda, mèŋ n ńnéŋe pá’ nyìŋ Yuda la, 
ńzsé ngie n ge lɔg pú’u, é gÿo pà Yuda cʉ́’ pʉ̀a Kristo. Ńgwɔ́ fʉ̀’ gie n gee tsetsɛ̀ɛ 
pʉ̀a pie lepʉ̌ Mǒse ne sá’a wɔ́b, mèŋ n ńnéŋe pá’ nyìŋ gẅie lepʉ̌ ne sá’a yé la, ńzsé 
ngie n ge lɔg pú’u, é gÿo pʉ̀a pielepʉ̌ ne sá’a wɔ́b é cʉ́’ pʉ̀a Kristo, ńnéŋe pú’u, 
tá lepʉ̌ Mǒse ké tè ne sá’a wɔ̀ɔn mɔ́. 

21Mèŋ n gee fʉ̀’ gie mèŋ n ne fa’a tsɛtsɛ̀ɛ pʉ̀a pie lepʉ̌ Mǒse té ne sá’a wɔ́b gwɔ́, 
mèŋ n ńnéŋe pá’ nyìŋ gẅie lepʉ̌ té ne sá’a yé wɔ́ la, ńzsé ngie n ge lɔg pú’u, é gÿo 
pʉ̀a pie lepʉ̌ té ne sá’a wɔ́b gwɔ́, e cʉ́’ pʉ̀a Kristo, ńnéŋe pú’u, á té ńdɔgɔ ńgɔɔn pɔ́ 
ngie lepʉ̌ Ssé té ne sá’a wɔ̀ɔn mɔ́, é ne sá’a wɔ̀ɔn sá’, á nue mèŋ n neŋé pɔ́ ná 
pá’ lepʉ̌ Kristo ne ńzɛ́te. 

22Mèŋ n gee fʉ̀’ gie mèŋ n ne fa’a tsetsɛ̀ɛ pʉ̀a pie pɔ́ nyé ḿbÿɛ́ɛ pÿɛ̌ nà lezǎb ntʉ́m 
ná Kristo, mèŋ n ńnéŋe pɔ́ pá’ nyìŋ gẅie à nyě ḿbÿɛ́ɛ yé pÿɛ̌ la, ńzsé ngie n ge lɔg 
pú’u, é gÿo pɔ́ cʉ́’ kwà’ pʉ̀a Kristo. Nyìŋ lɔɔn ńgwɔ́ pɔ́ lêkɔ́ wɔ́, á gwɔ́ pɔ́ lêkɔ́ wɔ́, n 
cʉ́’ pá’ yé, ńzsé ngie n ge lɔg pú’u, é gÿo ná ntí gie ńgwɔ́ á tsẅɛ́. 

23Mèŋ n gÿo wɛ̌ ngwòŋo nò ntsèm pɔ́ pá’ nkʉ̀ mbòŋo ge sa jʉ’, mbɔɔ pá’ mèŋ n ne 
ńzẅí’te sɔ́ɔn shúm mbòŋo sie é fóo ná nkʉ̀ mbòŋo. 

24Pi ne ńzsé gí ngie á gʉa jʉ’ gie mé kÿo ndʉ̌ wó, pàkÿo ndʉ̌ kÿo pɔ́ metsèm, tá tà’ 
nyìŋ wémɔ’ɔ́ ná pɔ́b zɔ̌ kaa mmó gie mé ně ńzáb. Wɔ̌wɔ́ɔ ná pi gwɔ́ à kÿo nà ntí gie 
à ge kaa mmó gie mé ně ńzáb. 

25Pàgÿo metɔ́ɔntè mie nò metʉ̀ áa mǒ, pɔ́ lʉ’ shúm tɛ’, ńzsé pá’ pɔ́ ge gẅiin mbùm 
yɔb pú’u, ńdɔgɔ ńtsɔ́ɔn pɔ́ pá’ mé ge lá’ tɔ’ ngǔ’ yɔb. Yɛ̌ ngǔ’ gwɔ́ gie e ge lá’ cʉŋte. 
Tá ńgʉa ná pege, pege gwaa gÿo pú’u, ńtsɔ́ɔn ngǔ’ gie e těen ńdá’a ńcʉŋte wɔ́. 

26Áa mmó gie á gÿó mèŋ n gee pá’ɔɔn ńně ńkÿo ndʉ̌. Tá ne ńkÿo nÿɔ́g mɔ́ɔn tyé nà 
mmó gie n dʉŋe yɛ̌. Mèŋ n gǐŋ ńgwɔ́ pá’ɔɔn ńgwɔ́ pɔ́ pá’ nyìŋ gẅie à ne tsẅiŋe 
nkwɛ̀ la, tá ńké tè ne ḿma’a pwó ńcúa jʉ’ʉ sẅɛ̀ɛ wɔ́. 

27Mèŋ n ne ńgẅiin mbùm yɔɔn pá’ɔɔn tɛ’, ńkú’te tà ńzsé mmó gie mèŋ n gÿo yɛ̌, 
ḿbɔgɔ létsẅi Nkʉ̀ Mbòŋo mbwo pʉ̀a, mé piŋ ńgÿo ḿbe’e wɔ̀ɔn ńnáa nzèm. 

1 Korento 10 

Menò mie é la gÿo pʉ̀a Israel nkwòŋo tsẅɛ, é la’te nò mbwo pʉ̀a Kristo 

1Mefɛ́ pɔ́ɔn, mèŋ n te ne ńkwoŋo ngie pi lege nò ná mmó gie á la gÿo metá pégè á 
fʉ̀’ gie pâ Mǒse la ne ńgiŋe wɔ́, pɔ́b métsèm la gyá melɔ́ɔn Ssé lejʉ́ŋ pɔ́b. Pɔ́b 
métsèm la tɔ́gɔ tsɛ̀ɛ ntse té pàa, 

2ńdɔg pú’u, ńkẅé ntse, ńcʉ́’ pʉ̀a Mǒsê. 

3Pɔ́b métsèm la púte ńjÿó tà’a twó mmó léjÿó gie á lɔ́ɔn fóo mbwo Ssé. 

4Mbɔɔ pá’ pɔ́ la gíŋe ḿbúte ńnú ntse gẅie é gíŋe fóo mbwo Ssé. Pɔ́ lɔ́ɔn ńnúu wɛ̌ 
ntse é fóo ná máa tóon gẅie e Ssé la gÿo ngie à gwɔ́ nzèm pɔ́b. Wɛ̌ máa tóon laa 
pú’u, ńdɔgɔ ńgwɔ́ Kristo. 

5Pɔ́ la tsɛ ńgyá mɔɔn menò tá’ lelÿò pʉ̀a tsetsɛ̀ɛ pɔ́b tè gÿo mmó gie á poŋ Ssé wɔ́. 
Áa mmó gie á la gÿo pɔ́ gwete nkwòŋo tsẅɛ ńkwéte. 

6Mɔɔn menò la gÿo pá’ɔɔn pá’ pege ge fó mǒ é laga twó yégè. Tá à cʉa pú’u, pege e 
le tsɔ́ɔn shúm tepòŋ pá’ pɔ́b wɔ́. 

7Á gíŋe tè ne ńzɛ́te ngie pi gu’te shúm sie mé gu’te ngie ée messé wɔ́. Á piŋ ńgwɔ́ 
mmó gie tsɔ́ pʉ̀a tsetsɛ̀ɛ pɔ́b la gÿo. Á fó mǒ mé ŋwe’e tsɛ̀ɛ ŋwà’ne Ssé ngie: «Alá’ 
sẅɛ̌’ ńnéŋe ssé, ḿpfɛ́ shúm, ńnúu mmó. Afʉ̀’ ku’ pɔ́ lu ssé ńgÿo megʉa». 

8Pege pɔ́ɔn lékẅɛ́te wɛ̌ nyìŋ wɔ́ pega pɔ́ nuŋe nuŋe. Á piŋ ńgwɔ́ pá’ tsɔ́ pʉ̀a tsetsɛ̀ɛ 
pɔ́b la gÿo. Tà á tyé tà’a lyɛ̌’ nyìŋ mesoŋ ntsá’ ntsɔ̀b tá nê móm mbʉ́a gwete 
tsetsɛ̀ɛ pɔ́b ńkwéte. 

9Pege pɔ́ɔn létsiŋe Cʉ̀apʉ̀a tsiŋé. Á piŋ ńgwɔ́ pá’ tsɔ́ pʉ̀a tsetsɛ̀ɛ pɔ́b la gÿo tá 
menú tsɔ́gte wɔ́b pɔ́ kwéte. 

10Tà pi zẅɛ́te ná Cʉ̀apʉ̀a. Á piŋ ńgwɔ́ pá’ tsɔ́ pʉ̀a tsetsɛ̀ɛ pɔ́b la gÿo. Á cʉa 
pú’u, cÿɔ́’ Ssé gẅie aa ńzẅéte pʉ̀a tó ńzẅéte wɔ́b. 

11Mɔɔn menò la gÿo wɔ́b pá’ɔɔn ńdɔgɔ ńnyɛɛ fʉ̀’ʉ nò. Mé la piŋ ńŋwe’e pá’ pege 
pie pege cʉ̌’ ńgwɔ́ pɔ́ nà fʉ̀’ʉ nzsòté lɔɔn ge fó mǒ zsé nò. 

12Pege fǒ ná yɔɔn nò ńjú’ ngie lenyě ńgee ge ńzɔb, à tè poŋ 

13Menkwà’te mie é ka kúu gẅí, ée mie é kúu nyìŋ mesoŋ. E Ssé gẅie à tè gɔɔn nò 
ḿbiŋ ńkúbe wɔ́, à tè zẅíŋ ngie nkwà’te kúu gẅi tà ńgá’ metʉ̀ mí wɔ́. Nkwà’te ge 
gwɔ́ tà tó, à náa gẅi metʉ̀ lélɔg shÿɔg ḿbiŋ ńnáa gẅi shÿó lélɔg fó tsoló ńkẅɛ. 

Tà nyìŋ Kristo pɔ́ ssé tepòŋ temte 

14Á gʉa nà menò mɔɔn ntsèm, mbà meshǔ pɔ́ɔn pentʉ̀ nzẅìŋ, tà pi gẅiin tsɔ́ nò ná 
legu’te shúm sie mé gu’te ngie ée messé. 

15Mèŋ n gɔɔn nò pá’ɔɔn ná ntí gie à lɔɔn ńgwɔ́ mé gɔɔn nò mbwo pʉ̀a pie pɔ́ sáŋa 
nò. Kwà’ pi líe gí tá ńgyá kà nò gie mèŋ n gɔɔn áa nénʉ́ wɔ́? 

16Pege ne ńnúu ntú’ melù’ gie pege nǎ ndǎg mbwo Ssé mǒ, pege tě ńdɔgɔ pú’u, 
ńtemte ná metse Kristo wáa? Mbelég gie pege pwɔ́’te ńgaba, e tě ńtemte wégè ná 
mbab nnɛ́ Kristo wáa? 

17Pá’ tà’ mbelég wémɔ’ɔ́ zɔɔ ssé la, pege metsèm púte ḿpfɛ́ɛ wɛ̌ tà’ mbelég á lɔgɔ 
ńnyɛɛ ngie pege puté ńgwɔ́ pɔ́ tà’ mbùm nnɛ́ yémɔ’ɔ́. 

18Pi líe pà Israel tá ńgyá, áa tsetsɛ̀ɛ pɔ́b, pʉ̀a pie pɔ́ pfɛ́ɛ yɔ́b mbab ná shúm pwɔ́’ 
sie mé lɔ̌g ńtóo mvfò Ssé, pâ Ssé gẅie jʉ’e pwɔ́’ áa yé lɔgɔ pú’u, ńtemte ńgwɔ́ tà’ 
nyìŋ. 

19N dɔgɔ pá’ɔɔn n gɔɔn ngie kɔ́ nà mbab gie mé náa nà shúm sie mé gu’te ngie ée 
messé? Mbab ŋwɛ́ zɔɔn fa’a tsɔ́ fà’? Messé ŋwɛ́ zɔɔn ńgwɔ́ wó? 

20Ngǎŋ! É té wó wɔ́. Mèŋ n gɔɔn pɔ́ ngie pʉ̀a pie é té Ssé zsé gwá’a pwɔ́’ pɔ́ 
mbwo messé tepòŋ. Pɔ́ téen ńnuŋe pwɔ́’ mbwo Ssé wɔ́. Mèŋ n te ne ńkwoŋo ngie 
pi lâ messé tepòŋ temte wɔ́. 

21À lɔɔn ngwɔ́ pi é le gwɔ́ pʉ̀a pie pi núu ntú’ Cʉ̀apʉ̀a, ńgíŋe ńgwɔ́ pʉ̀a pie pɔ́ núu 
ye messé tepòŋ wɔ́. Ngwɔ́ pi é le gwɔ́ pʉ̀a pie pi jÿó shúm léjÿó Cʉ̀apʉ̀a, ńgíŋe 
ńgwɔ́ pʉ̀a pie pɔ́ jÿó shúm léjÿó messé tepòŋ wɔ́. 

22Pege lɔɔn ńgÿo pú’u, mbà pege tě ńdɔgɔ fa’a ngie lóŋ Cʉ̀apʉ̀a gyáŋ ńtí wégè wɔ́? 
Tsye pege tʉ ńcʉa yé ka? 

Mé gwaa gÿo kɔ̀ɔkɔ́ɔ ńdɔgɔ ńgu’te pɔ́ Ssé 

23Tsɔ́ pʉ̀a ée tsetsɛ̀ɛ pi, ńne ńgɔɔn ngie ńgwɔ́ nyìŋ gÿo kɔ̀ɔkɔ́ɔ wɔ́ té pɔ́g lepʉ̌. Áa 
nò tá’, eshúm ntsèm té kẅéte. Áa nò ngie ńgwɔ́ nyìŋ gÿo kɔ̀ɔkɔ́ɔ wɔ́ té pɔ́g lepʉ̌, tá’ 
shúm ntsèm sie mé gÿo é té kẅéte pʉ̀a lékẅi’i ńzáb ntʉ́m nà Ssé wɔ́. 

24Tà nyìŋ fà’ pɔ́ mmó gie á ge kẅéte pɔ́ twó mbùm yé. Nyìŋ fa’a mmó gie á ge 
kẅéte fɛ́ we. 

25Á gʉa nà nò mbab, mbà pi tóo metʉ̌a ńgyá mbab pi jú, ńkúu mbʉ̀a ḿpfɛ́ té gẅiin 
tsɔ́ nkwaŋá, té zɛ́te tsɔ́ nò. 

26«Ŋwà’ne Ssé gɔɔn ngie: Njÿó tà mbɔɔ shúm tsèm sie ée tsoló zɔɔn ńgwɔ́ pɔ́ 
mbwo Cʉ̀apʉ̀a». 

27Nyìŋ gẅie à tè nyìŋ Kristo wɔ́ lɔɔn ńtóŋo gẅi ndá ye ngie pia pɔ̌ jÿó mmó, pi 
zẅíŋ, pi tóo wó mé náa kɔ́ né pi wɔ́, pi jÿó té gẅiin tsɔ́ nkwaŋá, té zɛ́te tsɔ́ nò. 

28Tá ńgwɔ́ gie nyìŋ ké ńgɔɔn ngie mbab yɔɔn, ee pá’ɔɔn ńgwɔ́ pfwɔ́’ɔ mbab gie mé 
nǎ nà shúm sie mé gu’te ngie ée messé, pi lêen ńké ńdʉ’ʉ lépfɛ́, ńdʉ’ʉ ńtí nyìŋ 
gẅie à shwoŋó gẅi jʉ’ gie e fóo lê wó. Mbɔɔ légwɔ́ gie ntʉ́m té jú’ kékáŋ tsoló wɔ́. 

29Mèŋ n tě ńgɔɔn pá’ɔɔn ngie e gú ntʉ́m zɔ̌ ge jú’ kékáŋ wɔ́, n gɔɔn pɔ́ we nyìŋ 
gẅie à shwoŋó gú. Ńgwɔ́ ɔ̀ zɛ́te ngie mélà’a kɔ́ ɔ̀ gÿo mmó pɔ́ nà gù lekwòŋ, ntʉ́m 
tsɔ̌ nyìŋ ndyɛ̀’ɛ piŋ ńŋaga yɛ̌ mmó? 

30Mèŋ n dɔɔn ńgwaa jÿó mmó léjÿó, ńzɔɔn ḿvɔg ńná ndǎg mbwo Ssé, mbà mélà’a 
kɔ́ nyìŋ ndyɛ̀’ɛ ge tém shʉ́ ná mèŋ tí yɛ̌ mmó tá mbà mèŋ n gwaa jÿó, ńná ndǎg 
mbwo Ssé? 

31N ge gɔɔn yɔ́ɔn ngie, pi lɔɔn ne ńjÿó pɔ́ mmó, kà ne ńnúu pɔ́ mmó wɔ́, kà ne ńgÿo 
pɔ́ kɔ́ wɔ́, pi gÿo sɛ̌ shúm ntsèm pɔ́ nà ntí gie mé ge gu’te Ssé. 

32Tà pi gÿo mmó gie nyìŋ Yuda kà nyìŋ Gelekia wɔ́, kà nyìŋ cú’tè pʉ̀a Ssé wɔ́, ge 
kwɔɔnte mǒ gwe ssé. 

33Áa pá’ mèŋ n ne ńgÿo yɔ́ɔn. Mèŋ n ne fa’a shÿó légwɔ gÿo kɔ̀ɔkɔ́ɔ wɔ́, á gwɔ́ gie á 
ge poŋo mânyìŋ ntsèm. Mèŋ n te fá’ pɔ́ mmó gie á ge kẅéte pɔ́ wɔ̀ɔn mɔ́. Mèŋ fá’ 
pɔ́ mmó gie á ge kẅéte pʉ̀a tà ńgyɔ́ɔn, ńzsé ngie e Ssé ge gÿo pɔ́ tsẅɛ́. 

1 Korento 11 

1Pi gwɔ́ pʉ̀a pie pi píi fʉ̀’ ná mèŋ, ndʉŋ ndʉŋ pá’ mèŋ m bíi fʉ̀’ ná Kristo. 

Mà gẅie á zɛ́te ngie mecú’tè pʉ̀a Kristo gẅiin 

2Mèŋ n nǎ ngɔ́ɔnte gi pá’ pi tyé nà yɛ̌ nò wɔ́, ńkímte wɔ̀ɔn kimté. Mbɔɔ pá’ pi ne 
ńcwoŋo ńkú’te mà gẅie n da zí’i gẅí. 

3Áa mbòŋ tá’, ammó ké nyé wó gie n ne ńkwoŋo ngie pi zsé mboŋó. Nyìŋ gẅie à 
gẅiin nyìŋ mbàŋa ntsèm aa Kristo, nyìŋ gẅie à piŋ ńgẅiin manzwě aa mámbàŋa, 
nyìŋ gẅie à gẅiin Kristo aa Ssé. 

4Nyìŋ mbàŋa lɔɔn ńgwaa sẅíŋte Ssé, kà ńgwaa tsẅi nkʉ̀ gẅie é fóo mbwo Ssé wɔ́, 
ńdɔgɔ mmó ḿbwoon twó yé, mbà à lɔgɔ ńcʉŋe nzẅìŋ Kristo gẅie à gẅiin yé. 

5Tá manzwě gẅie à gwaa sẅíŋte Ssé, kà ńgwaa tsẅi nkʉ̀ gẅie é fóo mbwo Ssé wɔ́, 
à tè lɔgɔ mmó ḿbwoon twó yé wɔ́, à lɔgɔ pú’u, ńcʉŋe nzẅìŋ ndǔm we gẅie à 
gẅiin yé, à tyé fʉ̀’ó ńgwɔ́ pɔ́ pá’ manzwě gẅie mé zẅagá twó yé la. 

6Manzwě gẅie à kaa lɔgɔ mmó ḿbwoon twó yé wɔ́, à zẅag. Tá’ pà’ áa mbwó 
manzwě ńgwɔ́ nò shʉ́ pá’ à lɔɔn ngwɔ́ à twó yé gwɔ́ ye ńzẅag kà ye nkwǒon wɔ́ la, 
à pwoon twó yé. 

7Á gʉa ná mámbàŋa, à tè gẅiin légwɔ tsyɛ’te Ssé, ḿbwoon twó yé wɔ́, mélà’mie à 
sẅé Ssé. Mé líe yé ńgyá legú’ Ssé. Tá ńgʉa ná manzwě, mbà mé líe yé ńgyá pɔ́ 
legú’ mámbàŋa, 

8á nue e Ssé la fó pɔ́ ná mámbàŋa ḿbwóon manzwě. À la tè fó pɔ́ ná manzwě 
ḿbwóon mámbàŋa wɔ́. 

9E Ssé la piŋ tè pwóon mámbàŋa ńtí manzwě wɔ́. À la pwóon pɔ́ manzwě ńtí 
mámbàŋa. 

10Áa mmó gie á gÿó manzwě gẅiin lépwoon twó yé, ńdɔg ńnyɛ ngie à ná nnɛ́ ssé á 
mvfò ndúm we. Pú’u, ńtí mecÿɔ́’ Ssé. 

11Á ké ńgwɔ́ pú’u tá’, ńgʉa ná pá’ pege la nnɛ́ ná Cʉ̀apʉ̀a, ńgwɔ́ manzwě le gɔɔn 
ngie pɔ́ mámbàŋa ée té nò wɔ́. Mámbàŋa ké le gɔɔn ngie pɔ́ manzwě ée té nò wɔ́. 

12Tà mbɔɔ pá’ e Ssé la fó pɔ́ ná nyìŋ mbàŋa ḿbwóon manzwě, manzwě zɔ kě ńzyé 
mámbàŋa. Ngwòŋo nò ntsèm piŋe fóo pɔ́ mbwo Ssé. 

13Pi sáŋ gí tá ńjú’. Tà áa pé’e ńgwɔ́ mbòŋ ngie manzwě sẅíŋte Ssé tsɛ̀ɛ cú’tè pʉ̀a 
Kristo té pwoon twó yé? 

14Mé ée nzɔ̌ nzɔ̌ ńzsé ngie áa nò shʉ́ mbwo mámbàŋa létsẅɛ́’ɛ twó tà á sag sag. 

15Tá letsẅɛ’ɛ́ twó tà á sag sag ké ńgwɔ́ mbwo manzwě ńgwɔ́ pɔ́ nò mekù’, á nue 
Ssé la gÿo menòŋo twó manzwě sag sag, ńgwɔ́ pá’ mmó gie á pwoon twó yé la. 

16Nyìŋ lɔɔn ńké ńgyá ngie à ge zoŋo nò náa ná yɔɔn nò, mbà peg tè gẅiin mà we 
ndyɛ̀’ɛ wɔ́. Mecú’tè pʉ̀a Ssé ké tè gẅiin mà we ndyɛ̀’ɛ wɔ́. 

Anò ná lejÿǒ shúm léjÿó Cʉ̀apʉ̀a 

17Atsɔ́ nò gíŋe ńgwɔ́ ssé gie n ge gɔɔn nò mǒ fʉ̀’ɔɔn. Á gwɔ́ gie pi ne ńgÿo á téen 
ḿboŋo wɔ̀ɔn mɔ́. Pi ne ńkúu mecú’tè mí, á cʉ́’ʉ légwɔ́ gie nò mbòŋo á kɔ’ɔ́ kẅɛɛ 
wó, à ye tepòŋ zɔ̌ kẅɛɛ. 

18Á gʉa nà menò mie ée ssé, andùŋ mvfò nò aa pá’ n ka jǔ’ ngie pi ńnéŋe ssé tsɛ̀ɛ 
cú’tè gí, éfagte menùɔ menùɔ, ńgwɔ́ mèŋ n gyá ngie áa gǎ wɔ́, é gwɔ́ pɔ́ nò. 

19Áa nénʉ́ ngie pi gwɔ́ tà fagte menùɔ menùɔ, mé fó mǒ ńgyá pʉ̀a pie pɔ́ té kwoŋo 
fàgte wɔ́. 

20N dɔgɔ ńgyá ngie pi kúu tsɛ̀ɛ cú’tè, ńgwɔ jÿó shúm léjÿó Cʉ̀apʉ̀a, nkwaŋá gẅi té 
tyé ná yé wɔ́. 

21N gɔɔn pá’ɔɔn, á nue afʉ̀’ʉ léjÿó gwɔ́ tà ńku’, awɔ̌wɔ́ɔ sẅɛte ńnéŋe ssé, ńjÿó sé 
shúm sie à ně ńdɔg ńtó. Tà mé gyá petsɔ́ pʉ̀a gwɔ ńnéŋe nzyè, mbà petsɔ́ pʉ̀a é nǔ 
tà ḿbʉ́a 

22Pi te gẅiin mendá mí léńnéŋe wó, ḿpfɛ̂ mmó, ḿbiŋ ńnú wɔ́ ka? Kà pi kwoŋo pɔ́ 
lélɔg shʉ́ ńkú pʉ̀a pie pɔ́ té mmó léjÿó gẅiin, ńdɔgɔ pú’u ńgwága cú’tè pʉ̀a Kristo? 
Pi gɔɔn ngie mèŋ n gɔɔn né pi ngie kɔ́? Ngie n ná ngɔ́ɔnte gi la? Ngǎŋ! Kwà’ nénʉ́, 
à lɔɔn ngwɔ́ n de ngɔ́ɔnte gi ná. 

23N da ké ńzí’i gẅi mmó gie mèŋ n zɔ la jú’u mbwo Cʉ̀apʉ̀a, á gwɔ́ ngie: Á laa 
letsẅɛ́’ gẅie mé la sẅiŋe Cʉ̀apʉ̀a Yěsô, á pí mbelég, 

24ńná ndǎg mbwo Ssé, ḿbwɔ́’ ńgɔɔn ngie: Yɔɔn ee mbùm nnɛ́ yɔɔn mie mé náa ná 
twó sí. Pi cʉ́’ ńne ńgÿo pá’ɔɔn ńdɔgɔ ńkímte wɔ̀ɔn. 

25Pɔ́ jÿó mmó tà ńtsẅé jʉ’, á gíŋe ńkaa ntú’ ńgɔɔn ngie: Ntú’ yɔɔn ee pá’ɔɔn 
ńgwɔ́ kʉ̀a sẅé gie e Ssé lɔgɔ metse mɔ́ɔn ńgwaa. Pi cʉ́’ ńne ńgÿo pá’ɔɔn, ńdɔgɔ 
ńkímte wɔ̀ɔn fʉ̀’ ntsèm gie pi ge gÿo ne núu. 



361 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

26Pi zsé ngie ngwòŋ fʉ̀’ ntsèm gie pi pfɛ̌ yɔɔn mbelég, ńgíŋe ńnú yɔɔn ntú’, pi lɔgɔ 
pú’u ésá’a ngie Cʉ̀apʉ̀a la kwé, é ké lá’a sá’a pɔ́ pú’u, tà lá’ kú lyɛ̌’ gie à ge lá’ gíŋe 
tó. 

27Áa mmó gie á gÿo mé gɔɔn ngie nyìŋ lɔɔn ḿpfɛ́ mbelég Cʉ̀apʉ̀a, kà ńnú pɔ́ ntú’ 
ye nê ngwág wɔ́, mbà ngàŋ fʉ̌a nò ná mbùm nnɛ́, mbɔɔ nà metse Cʉ̀apʉ̀a. 

28Pú’u lá, awɔ̌wɔ́ɔ tsa’ mbùm ye. Tá ńdeen ńké ḿpfɛ́ yɔɔn mbelég ḿbiŋ ńnú yɔɔn 
ntú’, 

29á nue nyìŋ lɔɔn ḿpfɛ́ mbelég, ńnú tú’, té ne ńkímte mmó gie é lɔgɔ ńgɔɔn, mbà 
ngàŋ lɔgɔ ńtóŋte ntsaŋ ńnéŋe ná ye. 

30Áa mmó gie á gÿó tá pʉ̀a tà ńgyɔ́ɔn gwɔ́ tsetsɛ̀ɛ pi, ńgwɔ́ mé guɔ. Petsɔ́ gwɔ́ 
menkǒon, mbà petsɔ̌ léen ńkwéte. 

31Pege laa pé’è ḿvɔg ńtsa’ mbùm yege, mbà à lɔɔn ngwɔ́ pege lÿɔ́’te tà pege é le 
gwe nà ntsaŋ mvfò Ssé wɔ́. 

32Tá Cʉ̀apʉ̀a à ŋaga wégè, ńdɔgɔ ńtÿɔ́gte wégè, ḿbɔ́gɔ pá’ à lɔɔn ngwɔ́ mé lá’ 
ńteme wég laa pʉ̀a njÿó ńŋag. 

33Pú’u la, mbà mefɛ́ pɔ́ɔn, pi lɔɔn ńgwɔ́ fʉ̀’ gie pi cu’té léjÿó shúm, pi pyɛ́b petsɔ́ 
pʉ̀a. 

34Nzyè lɔɔn ne ńgyáŋa nyìŋ, á gwɔ́ fó mbʉ̀a yé, ḿvɔg ńjÿó mmó, légwɔ́ gie pi tè 
gʉa jʉ’ gie pi cú’te wó, étóŋte pɔ́ ntsaŋ gie Ssé ge ŋaga gẅi ŋag wɔ́. Á gʉa ná metsɔ́ 
menò, mbà mèŋ n ge gÿo tó tá nyɛte. 

1 Korento 12 

A Zẅìge Ndʉalʉ̌a cÿó gem pʉ̀a pɔ́ fa’ mefà’ ntí ntí 

1Mefɛ́ pɔ́ɔn, á gʉa ná pá’ Zẅìge Ndʉalʉ̌a á cÿó geme wɛ̌ nyìŋ wɔ́, ńnáa yé fù’, mbà 
mèŋ n ne ńkwoŋo ngie pi zsé nò nénʉ́ nà fù’ ŋwɛ́. 

2Pi ne ńzsé ngie, á laa fʉ̀’ gie pi la nyé tè zǎb ntʉ́m ná Yěsô Kristo, atsɔ́ mmó ne 
ńtsó gẅi pi gu’te messé, tà mbɔɔ pá’ ée shúm sie é lɔɔn ńgwɔ́ é le nò gɔɔn. 

3Áa yɛ̌ tá mèŋ n ne ńkwoŋo ngie pi zsé ngie: A Zẅìge Ssé zɔ̌ lɔɔn ńtsóte nyìŋ 
légɔɔn nò, mbà ńgwɔ́ ngàŋ á le néŋ ndòon twó Yěsô wɔ́. A Zẅìge Ndʉalʉ̌a lɔɔn 
ḿbiŋ tè ne ńtsóte nyìŋ légɔɔn nò wɔ́, mbà ńgwɔ́ ngàŋ á le gɔɔn ngie Yěsô aa 
Cʉ̀apʉ̀a wɔ́. 

4Afù’ gie Zẅìge Ndʉalʉ̌a lɔg ńcÿó geme nyìŋ, áa mentí mentí, tá Zẅìge Ndʉalʉ̌a 
gie á cÿó gem ké ńgwɔ́ pɔ́ yémɔ’ɔ́. 

5Mefà’ mie Cʉ̀apʉ̀a náa mbwo pʉ̀a, é gwɔ́ pɔ́ mentí mentí. Tá Cʉ̀apʉ̀a gẅie à náa 
ké ńgwɔ́ pɔ́ wémɔ’ɔ́. 

6Pàmánzsè lélɔg fa’ mefà’, ée mentí mentí. Tá’ tà’ Ssé wémɔ’ɔ́ zɔ náa metʉ̀ mbwo 
wɛ̌ wɛ̌ nyìŋ wɔ́. 

7Pú’u la, a Zẅìge Ndʉalʉ̌a lɔgɔ fù’ ńcÿó geme wɛ̌ nyìŋ wɔ́, ńdɔg pú’u, ńnyɛ ngie áa 
ná ngàŋ. Yɛ̌ fù’ gwɔ́ pɔ́ lélɔg ńkẅéte pʉ̀a métsèm. 

8Áa yɛ̌ tá à Zẅìge cÿó geme wetsɔ́ nyìŋ, á gwɔ gẅiin shÿó lélɔgɔ zsě nò ḿbÿɛɛ nò, 
wetsɔ́ gẅiin shÿó lépÿɛ nò ná ntí gie mé ge zsé nò nénʉ́, tà’a zẅìge zɔ ké ńgÿo. 

9A Zẅìge ŋwɛ́ zɔ̌ gíŋe ńgÿo wetsɔ́ nyìŋ gwɔ záb ntʉ́m wé nà Ssé tɛ’, wetsɔ̌ gẅiin 
légÿo megùɔ zeŋe. 

10Á tóo nà tsɔ́ nyìŋ yé fù’ gie à lɔg ńcÿó gem ngàŋ á gwɔ́ ngàŋ légÿo menò mmɔɔn 
mmɔɔn, ńtóo nà wetsɔ̌ ńcÿó gem yé á gwɔ́ létsẅi nkʉ̀ gẅie é fóo mbwo Ssé, ńtóo 
nà wetsɔ̌ ńcÿó geme yé á zsé mmó gie á fóo mbwo Zẅìge Ndʉalʉ̌a mbɔɔ gie á fóo 
mbwo messé tepòŋ, ńgʉa ná wetsɔ̌ ńcÿó gem yé á shwóŋe meshwóŋè mie à laa 
zí’i, ńgʉa ná wetsɔ̌ ńcÿó gem yé á zsé shÿó lélɔg ńkyagte mɛ̌ meshwóŋè. 

11Tà’ Zẅìge Ndʉalʉ̌a, ńké ńgwɔ́ pɔ́ yɛ̌, zɔ̌ gÿo mɛ̌ menò, ńne ńcÿó geme wɛ̌ nyìŋ 
wɔ́ pɔ́ pá’ yé Zẅìge á kwǒŋ. 

Mbùm nnɛ́ ee tà’, mekèm gyɔ́ɔn 

12Ndʉŋ ndʉŋ pá’ mbùm nnɛ́ e gwɔ́ pɔ́ tà’ la, tà mbɔɔ pá’ e gẅiin mekèm mbùm tà 
é gyɔ́ɔn gyɔ̌ɔn la, mekèm mbùm tsɛ ńgyɔ́ɔn tɛ’ tá’, ńké ńcú’te ńgwɔ́ pɔ́ tà’ mbùm 
nnɛ́ la, á gíŋe ńgwɔ́ pɔ́ pú’u, ná Kristo. 

13Á nue e Ssé la lɔgɔ tà’ Zẅìge wémɔ’ɔ́ ḿbú ńtemte wégè metsèm légwɔ́ gie pege 
ge lɔg pú’u, é gwɔ́ tà’ mbùm nnɛ́, epʉ̀a lɔɔn ńgwɔ́ pɔ́ pà Yuda, kà pɔ́ pʉ̀a pie é té pà 
Yuda wɔ́ wɔ́, ńgwɔ́ pɔ́ menkwɔɔn kà púɔ lá’ gwɔ́, mbà Ssé la pú ńnéŋe tà’ Zẅìge 
wémɔ’ɔ́ á ntʉ́m pege pɔ́ metsèm. 

14Pege zɔɔn ne ńzsé ngie mbùm nnɛ́ tè gwɔ́ pɔ́ tà’a kèm wɔ́, e gẅiin mekèm nnɛ́ tà 
é gyɔ́ɔn gyɔ̌ɔn. 

15Akwò lɔɔn ńgwɔ́ pé’è ńgɔɔn ngie pá’ yé tè pwó wɔ́ la, à tě ńdɔgɔ ńtswé’e ná 
mbùm nnɛ́ wɔ́, mbà á té gɔɔn pú’u, é lɔg nyé té gwɔ́ pɔ́ nà mbùm nnɛ́ wɔ́. 

16Letuŋó lɔɔn ńgwɔ́ pé’è ńgɔɔn ngie pá’ yé tè lejÿɔ́g wɔ́ la, é té ńdɔgɔ ńtswé’e ná 
mbùm nnɛ́ wɔ́, mbà é té gɔɔn pú’u, é lɔg nyé té gwɔ́ pɔ́ nà mbùm nnɛ́ wɔ́. 

17Mbùm nnɛ́ ntsèm laa pé’è ńgwɔ́ pɔ́ ndà’ lejÿɔ́g, mbà à lɔɔn ńgwɔ́ mé lɔgɔ kɔ́ ńjú’u 
nò? É laa pé’è ńgwɔ́ pɔ́ ndà’ letuŋó, mbà à lɔɔn ńgwɔ́ mé lɔgɔ kɔ́ ńjú’u gyě mmó? 

18Tá’ e Ssé la kwoŋ, ńtÿɔ́gɔ yɛ̌ kème nnɛ́ wɔ́ pɔ́ nà yé jʉ’. 

19Mbùm nnɛ́ laa pé’è ńgwɔ́ pɔ́ tà’a kèm wémɔ’ɔ́ gílé yé, mbà mé tóŋ lê mbùm nnɛ́? 

20Mekèm nnɛ́ tsɛ ńgyɔ́ɔn tɛ’ tá’ ńké ńcú’te ńgwɔ́ pɔ́ tà’ mbùm nnɛ́. 

21À lɔɔn ńgwɔ́ lejÿɔ́g le gɔɔn lê pwó ngie ńgwɔ́ á le yé zẅɛ́’ wɔ́, à twó á ké le gɔɔn 
né mekwò ngie ńgwɔ́ á le mekwò zẅɛ́’ wɔ́. 

22Tà ńcʉ́’ pú’u, mbà mbɔɔ mekèm mbùm nnɛ́ mie mé kwaŋ ngie yɔ́b fà’ té gyɔ́ɔn, é 
kẅéte kẅetě. 

23Mekèm mbùm nnɛ́ mie mé piŋ tè néŋ mekù’ mǒ mboŋó wɔ́, mé zɔ́bte mɛ̌ tɛ’. 
Metsɔ́ mie mé zɔɔn tè ńnéŋe ńkím mbɔɔ kǐm wɔ́, pege líe nò náa mǒ tɛ’, 

24ńgʉa ná mie mé zɔɔn ńnéŋe ńkíme nò náa mǒ, mé té líe nò ńnáa mǒ nzẅìŋ wó 
wɔ́. Tá’ e Ssé la cʉ́’ʉ lé nyɛte mbùm nnɛ́, ńná mekù’ ná mekèm nnɛ́ mie mé gwága 
nò ńnáa mǒ gwág, 

25ńzsé ngie mbùm nnɛ́ tè ńnéŋe mesǎ mesǎ wɔ́, tà ńcʉ́’ pú’u, kème mbùm nnɛ́ gwɔ́ 
fa’a yé fà’, éfa’ pá’ metsɔ́ mekèm mbùm nnɛ́ ge zẅɛ́’. 

26Tá ńgwɔ́ gie tsɔ́ kème mbùm nnɛ́ lɔɔn ne ńgyá ngɔ́’, metsɔ́ mekèm mbùm nnɛ́ 
gíŋ ńgyá yɔ́b ngɔ́’ pɔ́ pá’ yɛ̌, ńgwɔ́ gie mé lɔɔn ne ńnáa mekù’ tsɔ́ kème mbùm nnɛ́, 
metsɔ́ mekèm mbùm nnɛ́ gíŋ ńkág yɔ́b pɔ́ pá’ yɛ̌. 

27Á gʉa nà mbùm Kristo, mbà pi pɛ lɔgɔ ńgwɔ́ yɛ̌, wɛ̌ nyìŋ wɔ́ ná pi, gwɔ́ tà’a kèm 
nà mbùm ŋwɛ́. 

28E Ssé la cʉ́’ʉ létaŋte cú’tè yé, ḿvɔg ńzáb megàŋ ntúm, ḿbɔ́ɔnte ńzáb pà ntsẅì 
nkʉ̀ pie é fóo mbwo yé, ḿbɔ́ɔnte ńtÿɔ́g pà zí’i pʉ̀a nò Ssé, mé fó ná pɔ́b ńgyá pʉ̀a 
pie à la cÿó gem yɔ́b, á gwɔ́ pá’ pɔ́ ge gÿo menò mmɔɔn mmɔɔn, ḿbɔ́ɔnte ńgyá pʉ̀a 
pie à la cÿó gem yɔ́b, á gwɔ́ pá’ pɔ́ ge gÿo megùɔ zeŋe, mé fó ná pɔ́b ńgyá pʉ̀a pie 
ayɔ́b fù’ áa lékẅéte petsɔ́ pʉ̀a mbɔɔ pʉ̀a pie pɔ́ táŋte cú’tè, tà mbɔɔ pʉ̀a pie à la 
cÿó gem yɔ́b á gwɔ́ pá’ pɔ́ ge shwóŋó meshwóŋè mie pɔ́ laa zí’i. 

29Pʉ̀a metsèm tsɛ̀ɛ cú’tè é té megàŋ ntúm wɔ́, ńké tè pà Ntsẅì nkʉ̀ pie é fóo mbwo 
Ssé wɔ́, ńké tè pàzí’i pʉ̀a nò Ssé wɔ́, e Ssé la tè cÿó gem pʉ̀a metsèm pá’ pɔ́ ge gÿo 
menò mmɔɔn mmɔɔn wɔ́, 

30kà pɔ́ légÿo megùɔ zeŋe wɔ́, kà pɔ́ léshwóŋó meshwóŋè mie pɔ́ laa zí’i wɔ́, kà pɔ́ 
lékyagte mɛ̌ meshwóŋè wɔ́. 

31Pú’u la, pi ne ńtsɔ́ɔn ngie e Ssé lɔg shúm sie é kẅéte tɛ’ ńcÿó geme gí. Tá’, mèŋ n 
ge ké nyɛɛ gẅi mánzsè gẅie à cʉa petsɔ́ métsèm. 

1 Korento 13 

Anò nà nkwòŋe 

1N dɔɔn ńzsé léshwóŋó meshwóŋè mie mé shwóŋó tsɛ̀ɛ mengwòŋ ntsèm tà mbɔɔ 
miemecÿɔ́’ Ssé shwóŋó, tá ḿbiŋ tè kwoŋo nyìŋ mesoŋ wɔ́, mbà mèŋ m bege pɔ́ jʉ’ 
pá’ mmó tʉ̌ gie mé pǔ’, mbɔɔ pá’ kẅì’ fùɔ gẅie à zẅɛ zẅɛ. 

2Á lɔɔn ńgwɔ́ e Ssé cÿó gem yɔ́ɔn mèŋ n tsẅi nkʉ̀ gẅie é fóo mbwo ye, ńzsé nò nà 
kɔ̀ɔkɔ́ɔ gie áa lelyěen, ḿbiŋ ńzsé nò nà shúm ntsèm. À lɔɔn ńgwɔ́ mèŋ n záb ntʉ́m 
wɔ̀ɔn nà Ssé, tà ńku’u légÿo mekwɛ́ sẅɛ́’te nnɛ́, tá ńké ńgwɔ́ gie n dɔɔn tè kwoŋo 
nyìŋ mesoŋ wɔ́, mbà mèŋ n tè tsɔ́ mmó wɔ́. 

3À lɔɔn ńgwɔ́ mèŋ n gabte shúm sɔ́ɔn ntsèm ńnáa mbwo pʉ̀a pie nzyè ne ńgyáŋa 
wɔ́b, à lɔɔn ńgwɔ́ n zẅíŋ ngie mé túɔ wɔ̀ɔn, tá á gwaa gwɔ́ pú’u, n tè kwoŋo nyìŋ 
mesoŋ wɔ́, mbà á té kẅéte wɔ̀ɔn nà tsɔ́ mmó wɔ́. 

4Nyìŋ gẅie à kwoŋo nyìŋ mesoŋ, à gẅiin kwɔgɔ nnɛ́, à kẅete pʉ̀a, à tè gẅiin kègɔ́’ 
wɔ́, à tè nyɛ nnɛ́ wɔ́, à tè ŋá’te, 

5à tè gÿo menò shʉ́ wɔ́, à tè kim, à tè lwo ńgyáŋa lóŋ wɔ́, à tè gẅiin nyìŋ lóŋ ye wɔ́, 

6à tè kága nà cÿɔ̌ nò wɔ́, à kǎg yé pɔ́ nà nò nénʉ́. 

7Nyìŋ gẅie à kwoŋo nyìŋ mésoŋ, nyìŋ fʉa pɔ́ yɛ̌ nò mbwo ye wɔ́, á lege lege, á gʉa 
nà kɔ̀ɔkɔ́ɔ wɔ́ á záb ntʉ́m wé pɔ́ nà Ssé, ńnéŋe ně ńzẅí’te yé pɔ́ ngie kɔ̀ɔkɔ́ɔ ge gÿo 
má’a twó pɔ́ mboŋó, à gyá ngɔ́’ lêkɔ́ wɔ́ ńkwé pɔ́ ntsème tsème. 

8Nkwòŋe gie nyìŋ mesoŋ gẅiin nzèm wetsɔ̌, e ge lá’a gwɔ́ pɔ́ wó. Tá á gʉa nà pá’ e 
Ssé cÿó geme pʉ̀a, pɔ́ tsẅi nkʉ̀ gẅie é fóo mbwo ye, wɛ̌ le gwɔ́ à mag, leshwoŋó 
meshwóŋè mie mé laa zí’i à mag yé, le zsé mmó gie áa lelyěen á le gíŋe ńgwɔ́ wó 
wɔ́, 

9á nue pege fʉ̀’ɔɔn ńzsé pɔ́ tsɔ́ gwǒŋ, e Ssé tè nyɛɛ wégè shúm ntsèm tá pege tsẅi 
nkʉ̀ gẅie é fóo mbwo ye wɔ́. 

10À ge ké lá’ gwɔ́ tà nyɛɛ wégè shúm ntsèm, múɔ mézsé nò we fʉ̀’ɔɔn à mag. 

11Á laa fʉ̀’ gie n da nyé mûɔ mémûɔ, mèŋ shwóŋó pá’ mûɔ mémûɔ, ńkwaŋa nò pá’ 
mûɔ mémûɔ, legyè sɔ́ɔn sáŋa nò pá’ se mûɔ mémûɔ. Áa fʉ̀’ɔɔn n cʉ́’ ńgwɔ́ pɔ́ ndÿò, 
mèŋ n tè gíŋe ně ńgÿo menò pá’ mûɔ mémûɔ wɔ́. 

12Áa fʉ̀’ɔɔn pege ne ńgyá shúm é tele tele pɔ́ pá’ fʉ̀’ gie pege gyá tsɛ̀ɛ nzẅìŋe gya 
shÿó la. Á ge lá’a tsɔ́ fʉ̀’ pege kwà’ ńgyá, e gwɔ́ fʉ̀’ó ńgwɔ́ mvfò pege, áa nà fʉ̀’ɔɔn n 
tè zsé shúm ntsèm wɔ́, tá’ n ge lá’a tsɔ́ fʉ̀’ é zsé shúm nà nti gie e Ssé ne ńzsé wɔ̀ɔn 
fʉ̀’ɔɔn pú’u. 

13Pege lɔgɔ pá’ɔɔn ńgyá ngie eshúm sie é ge lá’a gwɔ́ pɔ́ wó ée sétá: Wɔɔn aa lezǎb 
ntʉ́m nà Ssé, wɔɔn gwɔ́ léńnéŋe ńně ńzẅí’te mmó mbwo Ssé, ńgÿo lékwoŋo nyìŋ 
mesoŋ. Tá’, atwó ye lÿò nà shúm sɔɔn sétá à gwɔ́ pɔ́ lekwoŋo nyìŋ mesoŋ. 

1 Korento 14 

A Zẅìge Ndʉalʉ̌a cÿó geme pʉ̀a tsɛ̀ɛ cú’tè, ńnáa wɔ́b metʉ̀ pɔ́ lɔg ńkẅéte mânyìŋ 
ntsèm 

1Pú’u lá pi vɔg ńkag tʉ̀ ńgÿo tà’a mmó, à gwɔ́ lékwoŋo nyìŋ mesoŋ, pi piŋ ńtsɔ́ɔn 
shúm ntí ntí sie Zẅìge Ndʉalʉ̌a lɔg ńcÿó gem pʉ̀a, ńtʉʉ lelÿò ńtsɔ́ɔn létsẅi nkʉ̀ 
gẅie é fóo mbwo Ssé, 

2á nue nyìŋ lɔɔn ńdɔg meshwóŋè mie mé té ne ńzsé wɔ́ ńgɔɔn nò, mbà à těen 
ńgɔɔn nò mbwo pʉ̀a mesoŋ wɔ́. À gɔɔn pɔ́ mbwo Ssé, á nue tsɔ̌ nyìŋ mesoŋ tè ne 
ńjú’u nò gie à gɔɔn wɔ́, angàŋ ne ńdɔgɔ metʉ̀ Zẅìge Ndʉalʉ̌a ńgɔɔn nò nà shúm 
sie ée lelyěen. 

3Tá á gʉa ná nyìŋ gẅie à tsẅii nkʉ̀ gẅie é fóo mbwo Ssé, á gɔɔn nò mbwo pʉ̀a 
mesoŋ, ńdɔg ńkẅéte wɔ́b pɔ́ kẅi’i ńzáb ntʉ́m nà Ssé, ńdɔg ńkẅiŋte wɔ́b mbɔɔ 
lélɔg ńnéŋ ntʉ́m wɔ́b. 

4Nyìŋ gẅie à ne shwóŋó meshwóŋè mie mé té zsé, à fó pú’u, ńkẅéte pɔ́ twó 
mbùm yé lékẅi’i ńzáb ntʉ́m nà Ssé. Tá á gʉa ná nyìŋ gẅie à tsẅii nkʉ̀ gẅie é fóo 
mbwo Ssé, à lɔg pú’u, ńkẅéte cú’tè pʉ̀a Kristo ntsèm lékẅi’i ńzáb ntʉ́m nà Ssé. 

5Mèŋ n gyá yɔ́ɔn ngie áa mbòŋ ngie pi metsèm shwóŋó meshwóŋè mie pi laa zí’i, 
tá’ mèŋ n tʉ̌ lelÿò ńkwoŋ pɔ́ ngie pi tsẅi pɔ́ nkʉ̀ gẅie é fóo mbwo Ssé. Letsẅi nkʉ̀ 
gẅie é fóo mbwo Ssé aa mbòŋ ńcʉa léshwóŋó meshwóŋè mie mé té ně ńzsé wɔ́, 
tà ńdí ndà’ pá’ nyìŋ gwaa shwóŋó, wetsɔ̌ nyìŋ gwɔ́ ssé ne ńkyagte shwóŋó cú’tè tá 
á lêen ńké ńkẅéte pʉ̀a lékẅi’i ńzáb ntʉ́m nà Ssé. 

6Mefɛ́ pɔ́ɔn, pege gɔɔn ngie ngwɔ́ n tó tà ńkúu tsetsɛ̀ɛ pi, ńcʉ́’ʉ légɔɔn nò né pi, 
ńdɔgɔ shwóŋè gie pi tè ne ńzsé wɔ́, mbà á ge kẅéte gẅi lêkɔ́? Mèŋ lékẅéte gẅí, aa 
pi léfó nà mmó gie n gɔɔn ńzsé mmó gie e Ssé nyɛɛ wɔ̀ɔn á gwɔ́ lelyěen, mèŋ n gÿo 
pi zsé nò nénʉ́ nà tsɔ́ nò. Pi gíŋe ńzẅɛ́’ɛ wɔ̀ɔn, ńjú’ tsɔ́ nkʉ̀ gẅie é fóo mbwo Ssé. 
Mèŋ fó nà nò gie n gɔ̌ɔn ńzí’i gẅi tsɔ́ nò. 

7Á gíŋ ńgwɔ́ ndʉŋ ndʉŋ ná màndèle pɔ́ kekÿɛ́, éshúm sie mé lɔgɔ ḿbú’u leluŋó. Á 
la gwé’e pé’e mengyè mie é fóo nà sɛ̌ shúm pú ńgwɔ́ pɔ́ tà’a mmó, mbà ńgwɔ́ mé 
gwɔ́ zsé leluŋó sie mé lɔgɔ màndèle ḿbú’ ńgÿo lêkɔ́, ńgwɔ́ zsé se kekÿɛ́ ńgÿo lêkɔ́, 

8ńgwɔ́ gie ngyè ntàŋ lɔɔn tè kẅɛ mboŋó wɔ́, mbà ńgwɔ́ awɔ̌ nyɛte mbùm ye légʉa 
ḿma’ ncù? 

9Áa mbwo pi ńgíŋ ńgwɔ́ pɔ́ pú’u, pi lɔɔn shwóŋó meshwóŋè mie mé té ne ńjú’u 
wɔ́, mbà mé ge gǎ tá jú’u nò gie pi gɔɔn yɛ̌? Mbà pi zẅɛɛ zẅɛ pá’ fefà la. 

10Meshwóŋè ée ndùmo ssé tsetsá’ mentí tà ńgyɔ́ɔn, tá’ mé lɔgɔ yɛ̌ wɔ́ ńgɔɔn pɔ́ nò. 

11Tá’ ńgwɔ́ gie nyìŋ lɔɔn ńne ńgɔɔn nò né mèŋ, mèŋ m biŋ tè ne ńzsé shwóŋè yé 
wɔ́, mbà mèŋ n gee mvfò yé ńgwɔ́ pɔ́ ngʉ̀, á gíŋe ńgwɔ́ yé mvfò mèŋ, ńgwɔ́ pɔ́ ngʉ̀. 

12Á gíŋ ńgwɔ́ mbwo pi ńgwɔ́ pɔ́ pú’u. Pá’ pi ee ssé ne ńtsɔ́ɔn tɛ’ ngie Zẅìge 
Ndʉalʉ̌a lɔgɔ fù’ ntí ntí ńcÿó gem gí la. Pi gwɔ́ ne tsɔ́ɔn ngie à kẅi’i ńgyɔ́ɔn, á gwɔ́ 
pɔ́ lélɔg ńgÿo acú’tè ntsèm kẅi’i ńzáb ntʉ́m nà Ssé. 

13Áa mmó gie á gÿo tá nyìŋ gẅie à shwóŋó shwóŋè gie mé té ne ńzsé wɔ́, à gẅiin 
lésẅíŋte Ssé ngie à lɔgɔ lékyagte ńgíŋe ńcÿó gem yé, 

14á nue n dɔɔn ńcʉ́’ʉ lésẅíŋte Ssé, ńdɔgɔ shwóŋè gie mé té ne ńzsé wɔ́, mbà mèŋ 
n ne ńdɔgɔ zẅìge yɔ́ɔn é sẅíŋte Ssé tá ńké tè ne ńjú’u nò gie mèŋ n ne ńgɔɔn wɔ́. 

15Tà áa pú’u, pá’ɔɔn ńgwɔ́ mèŋ n gÿo lêkɔ́? N gyǎ ngie n ge sẅíŋte Ssé nà ntí gie 
Zẅìge ne ńtsóte wɔ̀ɔn ngie mèŋ sẅíŋte pú’u, tá’ é gíŋe sẅíŋte nà ntí gie ńgwɔ́ nyìŋ 
jú’u nò gie n gɔ̌ɔn. Mèŋ n ge zɔb ntse nà ntí gie Zẅìge ne ńtsóte wɔ̀ɔn ngie mèŋ n 
zɔb pú’u, tá’ é gíŋe zɔb á nà ntí gie ńgwɔ́ nyìŋ jú’u mmó gie azɔ́b gɔɔn yɛ̌, 

16á nue nyìŋ lɔɔn ńgwɔ́ pé’e ésíe Ssé pɔ́ ndà’ nà ntí gie Zẅìge tsóte yé ngie à gÿo, 
mbà nyìŋ gẅie à ńnéŋe ssé à tè ne ńzsé nò nà yɛ̌ ntí wɔ́, à ge gwaa gɔɔn 
ngie amen, é lɔg cʉ́me nò gie ngàŋ lɔgɔ síe Ssé é gÿo lêkɔ́ pá’ à tè ne ńjú’u nò gie à 
gɔɔn wɔ́? 

17Yɛ̌ ntí lesíe Ssé tsɛ ńgwɔ́ mbòŋ tɛ’ tá’, e tè kẅéte wetsɔ̌ nyìŋ lékẅi’i ńzáb ntʉ́m 
nà Ssé wɔ́. 

18Mèŋ n ne síe Ssé ná pá’ à la gÿo mèŋ shwóŋó meshwóŋè mie mèŋ n da tè zí’i, tà 
ńcʉa gẅi métsèm. 

19Tá’ á gʉa fʉ̀’ gie mèŋ n gee tsɛ̀ɛ Cú’tè pʉ̀a Kristo, mèŋ n kwoŋo légɔɔn nò metwó 
méntʉ̀a á gwɔ́ gie mé ge jú’, ńzsé ngie n dɔgɔ ńzí’i pʉ̀a mmó, ńcʉa légɔɔn nò 
metwó ntsá’ legém á gwɔ́ gie mé ké té jú’ wɔ́. 

20Mefɛ́ pɔ́ɔn, tà pi cʉ́’ʉ lésáŋa nò, ésáŋ pá’ pènkʉ́ la. Pi gʉa nà nò tepòŋ ńgwɔ́ pɔ́ 
mecʉ̀cʉ̀ŋ. Tá’ ńgʉa nà lesaŋá nò, ńnyɛ ngie pi cÿɔgté. 

21Áa tsɛ̀ɛ ŋwà’ne Ssé, Cʉ̀apʉ̀a gɔɔn ngie: Mèŋ n ge gÿo cʉ́’ʉ légɔɔn nò mbwo pʉ̀a 
Israel É lɔg pʉ̀a méndyɛ̀’ɛ Pie pɔ́ shwóŋó meshwóŋè ndyɛ̀’ɛ. Tà mbɔɔ pú’u, pɔ́ le 
kwoŋo lé jú’u nò gie mèŋ n gɔɔn wɔ́. 

22Á lɔg pú’u, ńgwɔ́ ngie, e Ssé cʉa nà leshwoŋó meshwóŋè mie mé la tè zí’i, ńda’te 
tsɔ́ liŋé pɔ́ mbwo pʉ̀a pie é té záb ntʉ́m ná ye wɔ́, à ké tè la’te pú’u, mbwo pʉ̀a pie 
é záb ntʉ́m ná ye wɔ́. Letsẅi nkʉ̀ gẅie é fóo mbwo Ssé, à la’te tsɔ́ mmó pɔ́ mbwo 
pʉ̀a pie pɔ́ záb ntʉ́m nà Ssé, á ké tè mbwo pʉ̀a pie pɔ́ té záb ntʉ́m nà Ssé wɔ́ wɔ́. 

23Pi pʉ̀a Kristo lɔɔn ńgwɔ́ pé’e ńcú’te métsèm, wɔ̌wɔ́ɔ ná pi gwɔ́ zye léshwóŋó 
shwóŋè gie à laa zí’i, epʉ̀a pie é té zsé nò ná yɛ̌ ntí leshwóŋó wɔ́, tà mbɔɔ pʉ̀a pie 
pɔ́ té záb ntʉ́m nà Ssé wɔ́, é zyɛ́’ ńkúu ndá, mbà pɔ́ té lɔgɔ gẅi é tóŋ mepʉ̀a wɔ́? 

24Tá ńgwɔ́ gie pi metsèm lɔɔn ne ńtsẅii pɔ́ nkʉ̀ gẅie é fóo mbwo Ssé, nyìŋ kúu 
ndá, kà gwɔ́ pɔ́ nyìŋ gẅie à tè záb ntʉ́m nà Ssé wɔ́ wɔ́, kà nyìŋ gẅie à tè zsé nò ná 
yɛ̌ ntí wɔ́ wɔ́, mbà kɔ̀ɔkɔ́ɔ gie à ne ńjú’u á ge gÿo à sáŋa nò, à shwóŋè ŋwɛ́ ntsèm à 
gɔɔn nò mbwo ye. 

25Eshúm sie é kɔ’ɔ́ tsɛ̀ɛ ntʉ́m yé, á lelyěen, é kẅɛɛ mángyɛ̌, á kẅí’te ssé, ésɔb shÿó 
wé ssé, ńgwɔ ne gu’te Ssé, é ne gɔɔn ngie: Áa nénʉ́ e Ssé kwà’ ńgwɔ́ tsetsɛ̀ɛ pi. 

Anò nà cú’tè Kristo légiŋ ndʉŋ ndʉŋ 

26Mefɛ́ pɔ́ɔn pá’ áa pá’ɔɔn lɔɔn pege gÿo lêkɔ́? Pi lɔɔn ńgwɔ́ tà ńcú’te nyìŋ gẅi 
gẅiin zɔ́bɔ ntse á zɔb, nyìŋ gẅiin mmó gie à ge zí’i petsɔ́ pʉ̀a á zí’i, nyìŋ gẅiin 
mmó gie e Ssé ne ńnyɛɛ yé, á shwóŋ, nyìŋ gẅiin nò gie à ge gɔɔn lê shwóŋè gie mé 
té ne ńzsé wɔ́ á gɔɔn, nyìŋ gẅiin lékyagte á kyagte. Tá’ á ne ńzɛ́te ngie sɛ̌ shúm 
ntsèm e kẅéte lélɔg ńgÿo à cú’tè pʉ̀a Kristo ntsèm kẅi’i ńzáb ntʉ́m nà Ssé. 

27À lɔɔn ńgwɔ́ léshwóŋó meshwóŋè mie mé té zsé, pʉ̀a mépʉ́a shwóŋó. Mé gɔɔn 
ngie mé shwoŋó tɛ’ pʉ̀a métá shwóŋó. Tà’ nyìŋ shwóŋó tà ńtsẅé jʉ’, tá wetsɔ̌ nyìŋ 
shwóŋó yé, á zɔɔn ńgíŋ ńzɛ́te ngie tsɔ̌ nyìŋ kyagte. 

28Nyìŋ gẅie à ge kyagte meshwóŋè mie mé té ne ńzsé wɔ́ lɔɔn tè ssé wɔ́, mé pɔ́ɔn 
légɔɔn nò tsɛ̀ɛ cú’tè tà ngyè kwɔ́’ɔ tÿǒ. Á gwɔ́ pú’u, nyìŋ gɔɔn nò pɔ́ tsɛ̀ɛ ntʉ́m ye á 
mbwo Ssé. 

29Á gʉa nà letsẅi nkʉ̀ gẅie é fóo mbwo Ssé, epʉ̀a mépʉ́a kà métá wɔ́, pɔ́ gɔɔn nò, 
petsɔ́ pʉ̀a sáŋa nò ńnáa nà nò gie pɔ́ gɔ̌ɔn. 

30Tá’ ńgwɔ́ gie nyìŋ lɔɔn ne ńgɔɔn nò, e Ssé tsẅii nò mbwo wetsɔ̌ nyìŋ gẅie aa 
jʉ’ó, angàŋ zá’a légɔɔn nò. 

31Pú’u, pi metsèm gẅiin shÿó létsẅi nkʉ̀ gẅie é fóo mbwo Ssé, nyìŋ tsẅi tà ńgwɔ 
tsẅé jʉ’ wetsɔ̌ nyìŋ tsẅi yé. Pú’u, ńzsé ngie pʉ̀a metsèm ge zẅɛ́’ é zí’i nò Ssé, nkʉ̀ 
gẅie mé tsẅi é kẅiŋte wɔ́b. 

32E Ssé la gÿo ngie à gʉa tsetsɛ̀ɛ pʉ̀a pie pɔ́ tsẅii nkʉ̀ gẅie é fóo mbwo ye, 
awɔ̌wɔ́ɔ ná pɔ́b zsé yé fʉ̀’ gie à ge gɔɔn nò, ayé nò á le tsẅiŋe yé tsẅiŋ wɔ́, 

33á nue Ssé tè kwoŋ ngie mé néŋ ḿvéle nkàŋ wɔ́, à kwoŋ pɔ́ mbʉ́lè. Á gʉa ná 
pànzwě, mbà pi gẅiin léké ńgÿo pɔ́ ndʉŋ ndʉŋ pá’ áa tsɛ̀ɛ mendá cú’tè pʉ̀a Kristo 
ntsèm ńgwɔ́ pú’u la, 

34pi lɔɔn ńgwɔ́ tsɛ̀ɛ cú’tè, pànzwě ná’a ńdáŋte. Pɔ́ té gẅiin lékẅé shwóŋè ńgɔɔn nò 
wɔ́. Pɔ́ gẅiin lépʉ́le ńnéŋe, ńzẅí’te nò gie mé ne ńgɔɔn, á gwɔ́ pá’ lepʉ̌ Mǒsê é 
gɔɔn pú’u. 

35Pɔ́ lɔɔn ńjú’u tsɔ́ nò, tà ne fa’a lécwoŋo ńzsé, pɔ́ gʉa ńkúu mbʉ̀a tá ńzɛ́te melúm 
pɔ́b. Á té poŋ pá’ à lɔɔn ńgwɔ́ pʉ̀a Kristo cú’te tà’a jʉ’, manzwě gɔɔn nò wɔ́. 

36Anò Ssé á la sá’ pɔ́ lá’ pi ka? Kà mé la gɔɔn pɔ́ ndà’ mbwo pi? 

37Nyìŋ lɔɔn ńne ńkwaŋa ngie à tsẅii nkʉ̀ gẅie é fóo mbwo Ssé, kà pɔ́ mbwo Zẅìge 
Ndʉalʉ̌a wɔ́, mbà à gẅiin lézsé ngie yɔɔn nò gie mèŋ n ŋwe’e ńnáa mbwo pi lɔɔn 
ée lepʉ̌ sie é fóo mbwo Cʉ̀apʉ̀a. 

38Tá ńgwɔ́ gie nyìŋ lɔɔn ḿmoŋe, mbà e Ssé moŋé ye yé. 

39Mefɛ́ pɔ́ɔn, pá’ aa pú’u la, pi tsɔ́ɔn tɛ’ légwɔ́ pàntsẅì nkʉ̀ pie é fóo mbwo Ssé 
ḿbiŋ ḿbɔ́ɔn létáte petsɔ́ pʉ̀a léshwóŋó meshwóŋè mie pɔ́ laa zí’i. 

40Tá’ mé lɔg pɔ́ mbʉ́lè ńgÿo kɔ̀ɔkɔ́ɔ, tà nyìŋ néŋ ḿvéle nkàŋ. 

1 Korento 15 

Anò ná pá’ Kristo la zíme nà legwé 

1Mefɛ́ pɔ́ɔn, tà mèŋ n kímte gẅi nkʉ̀ mbòŋo gẅie mèŋ n da tsẅi mbwo pi, é nkʉ̀ 
gẅie pi la jú’ ńzẅíŋ, pi ee ńké ńzába ntʉ́m mǒ záb tà ńkú lyɛ̌’ɔɔn. 

2E Ssé ne fóo nà nkʉ̀ mbòŋo ŋwɛ́ ńgÿo pi tsẅɛ́ɛ, pá’ pi lɔɔn ńké ne ńkú’te kwà’ 
mmó gie n da tsẅi mbwo pi kú’te. Tà á té pú’u wɔ́, mbà gẅi lézáb ntʉ́m nà Ssé 
gwɔ́ pɔ́ sẅɛ̀ɛ sẅɛ̀ɛ. 

3N da cʉ́me nò gie mé la cʉ́me pɔ́ mbwo mèŋ á mbwo pi, á gwɔ́ ná nkʉ̀ mbòŋo 
ńgwɔ́ kwòŋ. Yɛ̌ nò gwɔ́ ngie: Kristo la kwé nà menò tepòŋ mégè, á gwɔ́ pá’ ŋwà’ne 
Ssé la tʉ́ njÿó ńgɔɔn. 

4Mé la ńnéŋe yé tsɛ̀ɛ lesyè, á gwaa gwɔ́ lyɛ̌’ sétá á zíme nà legwé, pá’ ŋwà’ne Ssé la 
tʉ́ njÿó ńgɔɔn. 

5À la nyɛ mbùm ye mbwo Piɛ, mbɔɔ mbwo yetsɔ́ ngàŋa kwò yé ná pʉ̀a ntsɔ̀b pʉ́a, 

6ḿbɔ́ɔnte ńnyɛ mbùm ye mbwo mefɛ́ mefɛ́ tà é tɔ́g pʉ̀a nkÿo tʉ̀a, pɔ́ pú ńgyá yé 
tà’ legʉa. Áa ná pɔ́b lelÿò nyé pɔ́ ntentʉ́, tá mbà etsɔ́ ntá’ kéen ńkwéte. 

7À la gÿo ḿbɔ́ɔnte ńnyɛ mbùm ye mbwo Jâg ńgíŋe ńnyɛɛ mbwo megàŋ ntúm 
métsèm. 

8Ńcʉ́’ nzsòté, pá’ à nyɛ̌ mbwo petsɔ́ pʉ̀a tà ńtsẅé jʉ’, á nyɛ mbùm ye mbwo mèŋ. 
Mèŋ n gee pá’ɔɔn ńgwɔ́ pɔ́ pá’ tsege múɔ, 

9á nue mèŋ n gee tsetsɛ̀ɛ megàŋ ntúm ńgwɔ́ we nkʉ́. N zɔɔn tè ku’u légwɔ́ gie 
ńgwɔ́ mé tóŋo wɔ̀ɔn lê ngàŋ ntúm wɔ́, á nue n dɔ̌ɔn ńnyɛɛ cú’tè pʉ̀a Ssé ngɔ́’. 

10Á la ké ńcʉa pɔ́ ná pá’ e Ssé cÿǒ gem yɔ́ɔn, ńnéŋe ńkẅéte wɔ̀ɔn tá mèŋ n cʉ́’ʉ 
mmó gie mèŋ n gee yɛ̌ lɔɔn. Yɛ̌ ntí lecÿó gem yɔ́ɔn e la tè cʉa sẅɛ̀ɛ wɔ́, mèŋ fa’a fà’ 
ńcʉa petsɔ́ megàŋ ntúm, tá mèŋ n zɔ tě ńdɔgɔ mɔ́ɔn metʉ̀ fa’a wɔ́. E Ssé zɔ kẅéte 
wɔ̀ɔn ńnáa metʉ̀ n dɔgɔ fa’a. 

11Pá’ áa pá’ɔɔn la, pɔ́ zɔ̌ lɔɔn ńgɔɔn nò ná nkʉ̀ mbòŋo, kà mèŋ wɔ́, mbà pi ju’ú 
mmó gie pega pɔ́ pǔ sá’a éshwóŋó pʉ̀a. Á piŋ ńgwɔ́ yɛ̌ gie pi la záb ntʉ́m mǒ. 

Pá’ Kristo la zíme nà legwé la pʉ̀a pé ge lá’ zím yɔ́b 

12Pega pɔ́ lɔɔn ḿbiŋ ne sá’a éshwóŋó pʉ̀a ngie Kristo la zíme nà legwé, mbà á ge 
gǎ etsɔ́ ntá’ pʉ̀a tsetsɛ̀ɛ pi gɔɔn ngie mé té kwé ńgíŋ ńzím wɔ́ wɔ́? 

13Á lɔɔn ńgwɔ́ gie mé té kwé ńgíŋe ńzíme nà legwé wɔ́, mbà mbɔɔ Kristo la tè zím 
yé nà legwé wɔ́. 

14Á lɔɔn ḿbiŋ ńgwɔ́ gie Kristo la tè zíme nà legwé wɔ́, mbà nò gie peg sá’a 
éshwóŋó pʉ̀a á gwɔ́ pɔ́ sẅɛ̀ɛ nò, mbɔɔ gẅi lézáb ntʉ́m nà Ssé á gwɔ́ pɔ́ sẅɛ̀ɛ nò. 

15Á lɔɔn ńgwɔ́ gie mé té kwé ńgíŋ ńzíme nà legwé wɔ́, mbà peg pie peg ne ńgɔɔn 
nò gie peg zsé nà Ssé, peg lɔgɔ ńgwɔ pɔ́ megàŋa cÿɔ̌ nò, á nue peg cÿɔ pɔ́ nò tá 
ńgɔɔn ngie peg ne ńzsé ngie e Ssé la zíme Kristo nà legwé á gwɔ́ jʉ’ó ńké tè pú’u 
wɔ́, 

16á nue á lɔɔn ńgwɔ́ gie mé té kwé ńgíŋ ńzíme nà legwé wɔ́, mbà mbɔɔ Kristo la tè 
zíme nà legwé wɔ́. 

17Á piŋ ńgwɔ́ gie Kristo la tè zíme nà legwé wɔ́, mbà gẅi lézáb ntʉ́m nà Ssé à gwɔ́ 
pɔ́ sẅɛ̀ɛ nò, pi piŋ, ńnyé ńgwɔ́ pɔ́ tsɛ̀ɛ menò tepòŋ mí. 

18Á gíŋ ńdɔgɔ ńgwɔ́ ngie, epʉ̀a pie é la gwɔ kwé, letʉ́m sɔ́b zébe ná Kristo, pɔ́ léen 
ḿbyé. 

19Á lɔɔn ńgwɔ́ gie pege zẅí’te mmó gie á ge fóo mbwo Kristo, ńtí pɔ́ ndà’ fʉ̀’ɔɔn gie 
pege nyé ndùmo ssé tsetsá’ lɔɔn, mbà pege ee tsetsɛ̀ɛ pʉ̀a mesoŋ ńgwɔ́ kwà’ 
megàŋ ngɔ́’. 

20Tá’ á ké tè pú’u wɔ́, Kristo la kwa’ ńzíme nà legwé ńgwɔ́ ndùŋ mvfò, ńdɔgɔ 
ńnyɛɛ ngie epʉ̀a pie é la kwé ge lá’ gíŋ zím yɔ́b nà legwé. 

21Á lɔgɔ ńgwɔ́ ngie, pá’ legwé la cʉ́’ʉ létóo tsɛ̀ɛ njÿó, ńcʉa ná tà’ nyìŋ la, lezimé nà 
legwé la gíŋe ńcʉa yé pɔ́ ná tà’ nyìŋ tá ńtóo tsɛ̀ɛ njÿó. 

22Ndʉŋ ndʉŋ pá’ pʉ̀a mesoŋ metsèm lɔg pá’ pɔ́ la tswé’e ná Adam ńkwéte la, pɔ́ 
métsèm ge gíŋ lɔg pá’ pɔ́ tswé’e ná Kristo é zíme nà legwé. 

23Tá’ wɔ̌wɔ́ɔ zím pɔ́ nà yé fʉ̀’. Kristo la vɔg ńzím. Epʉ̀a pé ge lá’ zím yɔ́b, á fʉ̀’ gie à 
ge lá’ gíŋ tó. 

24Á pɔ́ɔnte ńgwɔ́ fʉ̀’ gie njÿó maga. Kristo pyága kɔ̀ɔkɔ́ɔ gie á ne sá’a njÿó, ḿbyág 
mbɔɔ tándá wɔ́b, mbɔɔ kɔ̀ɔkɔ́ɔ wɔ́ gie á gẅiin tʉ̀ tsɛ̀ɛ njÿó, ḿbyág pú’u, ńdeen ńké 
ńná lefùɔ mbwo Ssé Tá. 

25Kristo zɔɔn ńgẅiin lé ne sá’a njÿó tà ńkú fʉ̀’ gie Tá we lɔ̌g megàŋ mbù pé ńgÿo 
jʉ’ gie yé kristo ge tÿɔ́gɔ mekwò mé wó. 

26Anzsò nzèm ngàŋ mbù gẅie e Ssé ge lá’ pyága yé aa legwé gẅie à lɔgɔ pʉ̀a. 

27Á zɔ́ɔn ńgwɔ́ tsɛ̀ɛ ŋwà’ne Ssé, e Ssé gɔɔn ngie: «Yé Léen ḿbú ńdɔgɔ kɔ̀ɔkɔ́ɔ wɔ́ 
ńgÿo ntÿɔgɔ́ mekwò Kristo». E Ssé gɔɔn pú’u, pá’ɔɔn, á té ńdɔgɔ ńgwɔ́ ngie yé Ssé 
ge lá’ gwɔ́ nà mbwo Kristo wɔ́, á nue e Ssé zɔ zɔɔn ńnáa metʉ̀ né Kristo tá á lɔgɔ 
sá’a kɔ̀ɔkɔ́ɔ. 

28Eshúm ntsèm piŋ ńdá’ ńgwɔ́ tà ńcʉ́’ʉ ńjú’u pɔ́ mbwo ye Múɔ, kwà’ yé Múɔ lêen 
ńké ńcʉ́’ʉ ńjú’u pɔ́ mbwo Ssé gẅie à la náa yé kɔ̀ɔkɔ́ɔ, ńzsé ngie e Ssé ge kwà’ sá’ 
shúm ntsèm. 

29Á lɔɔn ńgwɔ́ gie mé kwé mé té gíŋe ńzíme nà legwé wɔ́, mbà tsɔ́ pʉ̀a kẅé ntse á 
nà twó mepfó pie pɔ́ la tè ntse kẅé pé’e ńtsɔ́ɔn kɔ́? Mbà mélà’a kɔ́ pɛ̌ pʉ̀a kẅé 
ntse ná twó mepfó? 

30Mbà peg zẅiŋé léńnéŋe fʉ̀’ ntsèm ńgwɔ́ pɔ́ ncwò legwé mélà’a kɔ́? 

31Mefɛ́ pɔ́ɔn, lyɛ̌’ ntsèm mèŋ n tsẅíle ncwò legwé tsẅíle, n gɔɔn pá’ɔɔn, ammó gie 
n dɔg ńzá’ nkwèen ngie áa nénʉ́, á gwɔ́ pá’ n dɔgɔ gẅi ńka’te tɛ’, ńcʉa ná pá’ pege 
pǔ ńgwɔ́ nzèm Cʉ̀apʉ̀a wege Yěsô Kristo. 

32N da tóo Efeso wɔɔn pega pʉ̀a ma’, yɔ́b ntí gwɔ́ tà pâ menɔ̀ɔn tsẅɛ gwɔ́ pɔ́ tà’a 
mmó. Á lɔɔn ńgwɔ́ gie pega pɔ́ lɔ̌ɔn ḿma’a pú’u, e sɔ́ɔn legyè tyé pɔ́ nà shúm sie ée 
tsɛ̀ɛ yɔɔn njÿó, mbà pì gie n da jÿó mǒ áa kɔ́? Á lɔɔn ńgwɔ́ gie mé kwé mé té gíŋe 
ńzíme nà legwé wɔ́, mbà á cʉ́’ʉ ńzɛ́te pɔ́ ngie pege gÿo pá’ sag legʉa la gɔɔn la 
ngie: Aye nyìŋ áa ye ncwò wé, á nue njÿó ge lʉ́a mé gʉa. 

33Tà pi zẅíŋ mé fʉʉ gẅí, pi legé ngie mbàŋ tepòŋ cʉ́ŋe pʉ́a ka? 

34Pi gwoonte mbùm gí nà ntí gie e poŋ Ssé, tà pi gíŋ ńgÿo menò tepòŋ. N gɔɔn nue 
mèŋ n ne ńgyá e tsɔ́ pʉ̀a ée tsetsɛ̀ɛ pi pɔ́ té Ssé zsé, n gɔɔn pá’ɔɔn ńtsɔɔn ngie eshʉ́ 
kúu gẅí. 

Anò ná mbùm nnɛ́ pàzíme nà legwé 

35Ńgwɔ́ nyìŋ zɛ́te ngie mepfó zíme nà legwé lêkɔ́ wɔ́? MÀbiŋ ńgẅiin yɛ̌ ntí mbùm 
nnɛ́ fʉ̀’ó wɔ́? 

36Nyìŋ zɛ́te pú’u, mbà aa gʉ̀gʉ̀, á nue nyìŋ pye mmó, á vɔg ńdʉ́, tá ńdeen ńké sá’ 
ńná letsìŋe mmó se sẅé. 

37Ammó gie nyìŋ piŋ ḿbye ssé é gwɔ́ pɔ́ mvòmo mmó sẅɛ̀ɛ sẅɛ̀ɛ, kà ye ngesáŋ 
wɔ́, kà ye tsɔ́ mmó ndyɛ̀’ɛ wɔ́, é té letsìŋe mmó sie é ge tó kẅɛɛ ssé wɔ́. 

38E Ssé pɔ́ɔnte ńná ntí letsiŋé sie à kwǒŋ né mbyè mmó ŋwɛ́, ńná kwà’ ntí letsiŋé 
ye yɛ̌ mbyè mmó wɔ́ né ye. 

39Áa ndʉŋ ndʉŋ pá’ mbab nnɛ́ tsɔ́ mmó e tè ye yetsɔ́ sẅé, mbab nnɛ́ pʉ̀a mesoŋ ee 
ndyɛ̀’ɛ, eye menɔ̀ɔn gwɔ́ ndyɛ̀’ɛ, eye meshʉ́ŋ gwɔ́ ndyɛ̀’ɛ, eye messó gwɔ́ ndyɛ̀’ɛ. 

40Eshúm gíŋ ńgwɔ́ tÿǒ lefaŋ, etsɔ́ gwɔ́ ndùmo ssé tsetsá’. Lesí we shúm sie ée tÿǒ 
lefaŋ á gwɔ́ pɔ́ ndyɛ̀’ɛ, awe shúm sie ée ndùmo ssé tsetsá’ á gwɔ́ pɔ́ ndyɛ̀’ɛ. 

41Lesí we nèm aa ndyɛ̀’ɛ, awe sàŋ gwɔ́ ndyɛ̀’ɛ, awe mecÿɔ́’ saŋ á gwɔ́ ndyɛ̀’ɛ. Wɛ̌ 
cÿɔ́’ saŋ wɔ́, à sǐ pɔ́ ye ntí nà petsɔ́. 

42Á ge lá’ gíŋ gwɔ́ pɔ́ pú’u, á fʉ̀’ gie mepfó ge lá’ zíme nà legwé. Ammó gie mé pye 
ssé ee mbùm gie e lʉ̌, tá mbùm gie e zíme nà legwé e tè lá’ ńgíŋe ńdʉ́ wɔ́. 

43Mé gwaa néŋ yɔɔn mbùm nnɛ́ ssé, e tè ku’u nà tsɔ́ nò wɔ́, ńgÿo ńgwɔ́ tà ńzíme nà 
legwé, ńgẅiin legú’. Mé gwaa ńnéŋe ssé é gwɔ́ pɔ́ pepÿɛ́ɛ, ńgÿo ńgwɔ́ tà ńzíme nà 
legwé ńgẅiin metʉ̀ tɛ’. 

44Mé gwaa ńnéŋe ssé, é gwɔ́ pɔ́ mbùm nnɛ́ nyìŋ mesoŋ, ńgÿo ńgwɔ́ tà ńzíme nà 
legwé, ńgwɔ́ mbùm nnɛ́ gie e fóo mbwo Zẅìge gie á gÿo mé gwɔ́ wó, á lɔgɔ pá’ɔɔn 
ńgwɔ́ ngie etsɔ̌ mbùm nnɛ́ e gwɔ́ pɔ́ ye nyìŋ mesoŋ, yetsɔ́ piŋ fóo mbwo Zẅìge. 

45Áa mmó gie á la gÿo mé ŋwe’e ngie: Ádam gẅie à laa ndùŋ mvfò nyìŋ mesoŋ, e 
Ssé la gÿo tá á gwɔ́ wó, tá’ nzsò nzèm Adam tó ńgwɔ́ pɔ́ Zẅìge gie á gÿo mé gwɔ́ 
wó. 

46Mé té vɔg ńgyá pɔ́ mbùm nnɛ́ gie e fóo mbwo Zẅìge gie á gÿo mé gwɔ́ wó wɔ́, 
mé vɔg ńgyá pɔ́ mbùm nnɛ́ nyìŋ mesoŋ. Mbùm nnɛ́ gie e fóo mbwo Zẅìge gÿo 
ḿbɔ́ɔnte tá ńgwɔ́ wó. 

47E Ssé la cʉ́’ʉ lépwóon ndùŋ mvfò nyìŋ mesoŋ, ńdɔgɔ tsetsá’ ḿbwóon yé. Wɛ̌ 
nyìŋ lɔgɔ pú’u, éfóo ndùmo ssé tsetsá’, tá’ nyìŋ mbɔ́ɔntè yépʉ́a á fóo pɔ́ tÿǒ lepwó. 

48Epʉ̀a pie ée ndùmo ssé tsetsá’, ésẅé nyìŋ gẅie e Ssé la lɔgɔ tsetsá’ ḿbwóon yé, 
epʉ̀a pie ée tÿǒ lepwó é sẅé nyìŋ gẅie à la fó tÿǒ lepwó ésẅɛ́’. 

49Ndʉŋ ndʉŋ pá’, pege sẅé nyìŋ gẅie e Ssé la lɔgɔ tsetsá’ ḿbwóon yé la, á ge lá’ 
gwɔ́ tsɔ́ lyɛ̌’, pege sẅé nyìŋ gẅie à la fó tÿǒ lepwó ésẅɛ́’. 

50Mefɛ́ pɔ́ɔn, n dɔgɔ pá’ɔɔn ńgɔɔn ngie: À lɔɔn ńgwɔ́ nyìŋ le lɔg mbùm nnɛ́ yɔɔn gie 
e gẅiin mbab nnɛ́ nê metse lɔɔn, ńdɔg ńkúu tsɛ̀ɛ lefùɔ Ssé wɔ́. À lɔɔn ńgwɔ́ shúm 
sie é lʉ́ pâ sie é té lʉ́ le teme tà’a jʉ’ wɔ́. 

51Pi cʉ́’ mèŋ shwóŋó gẅi tsɔ́ nò gie á la zɔɔn ńgwɔ́ pɔ́ lelyěen, pege metsèm tè lá’ 
pú kwé wɔ́, tá’ pege metsèm ge lá’ pú gẅiin tsɔ̌ mbùm ye sẅé, 

52pɔ́ tà’ legʉa, lê gàg, mbà nzsòte nzèm ngyè ntàŋ e cʉ̌m, á nue yɛ̌ ngyè ntàŋ ge lá’ 
cʉ́m mepfó e zíme nà legwé pá’ pɔ́ té ge lá’ gíŋe kwé wɔ́, á gwɔ́ pú’u, pege gẅiin 
mbùm ye sẅé. 

53Á lɔgɔ ńgɔɔn ngie yɔɔn mbùm gie e kwě, ńdʉ́ lɔɔn, e ge lá’ sele cʉ́’ gie e tè gíŋe 
kwé wɔ́, é ké le lʉ́. 

54Á ge lá’ gwɔ́ tà yɔɔn mbùm gie e kwě ńdʉ́ lɔɔn, e sele ńcʉ́’ gie e tè gíŋe kwé wɔ́, é 
ké le gíŋe ńdʉ́ wɔ́, ashwóŋè gie mé la ŋwe’e tsɛ̀ɛ ŋwà’ne Ssé lɔgɔ ḿbumte. Mé la 
ŋwe’e ngie: Legwé à tè gíŋe ńgwɔ́ wó wɔ́, mé ma’á yé tà ńjÿó ye. 

55Legwé, e mú metʉ̀ lɔg ńjÿó ncù é pfǒ nzɔ̌? Legwé, à jú sisìŋ á pfǒ nzɔ̌? 

56Sisìŋ gie legwé lɔg ńtsɔ́gɔ nyìŋ ée menò tepòŋ, metʉ̀ menò tepòŋ fóo ná lepʉ̌ Ssé 
sie é nyɛ ngie nyìŋ à gwě ntsaŋ. 

57Tá’ pege ná ndǎg mbwo Ssé gẅie à gÿo pege cʉa ná Cʉ̀apʉ̀a wege Yěsô Kristo, 
ńgÿo pege cʉa nò tepòŋ mbɔɔ legwé. 

58Mefɛ́ pɔ́ɔn pentʉ̀ nzẅìŋ, pá’ áa pú’u la, pi tʉte tʉte, tà nyìŋ cÿɔ’, pi kẅi’i fa’ 
mefà’a Cʉ̀apʉ̀a ńdɔg ńgʉa pɔ́ lê mvfò, ńgwɔ fa’ ńne ńzsé ngie fà’ gie pi fà’a, ńtí nue 
pi ee pʉ̀a Cʉ̀apʉ̀a, á té ge cʉ̀a sẅɛ̀ɛ wɔ́. 

1 Korento 16 

Ncùb gie mé ma’a ńtí mefɛ́ mefɛ́ pie ée Yerósalem 

1Á gʉa nà nò ncùb gie mé ne ńcú’te lénáa mbwo pʉ̀a Kristo pie ée Yerósalem, pi gí 
pi gÿo pá’ n ka tsẅii mbwo mecú’tè mie ée Galatia. 

2Á poŋ ngie à ńnéŋe ńgwɔ́ wɛ̌ sóondi, wɛ̌ nyìŋ gẅi wɔ́ à gee ná mmó gie à gẅǐin, 
ńdʉŋte ḿbí tsɔ́ nzẅìŋ nkáb mǒ, ńde’e ndá ye, ńzsé ngie mé té ge zẅí’te tà mèŋ n 
tó tá mé ma’ ncùb wɔ́. 

3Mèŋ n ge gÿo tó, é gwɔ́ ntúm pʉ̀a pie pi tsɔ̌’, ńná meŋwà’ne mbwó pɔ́b, pɔ́ lɔg 
ńgʉa Yerósalem ńná nkáb gie pi cu’té. 

4Á lɔɔn ńtó ne ńzɛ́te ngie n gʉa yɔ́ɔn wó, mbà pega pɔ́ ge gwɔ́ kwò. 

Menò mie Pɔl ne ńkwaŋte légÿo 

5Mèŋ n ge gÿo gwɔ́ tóo lá’ pi, é zɔɔn pfó tsɛ̀ɛ paga ngwòŋ Makedonia, á nue mèŋ n 
gẅiin légʉa wó. 

6Ndyɛ̌’ mèŋ n ge gÿo ná’a láte lá’ pi, ndyɛ̌’ é ńnéŋe tà fʉ̀’e mbʉ̀ŋ lá’ ḿmag, à gwɔ́ 
pú’u, n gwɔ́ tà ńkwaŋte jʉ’ gie n gee né wó pi kẅéte wɔ̀ɔn. 

7N te ne ńkwoŋo légwaa gyá gẅi fʉ̀’ɔɔn, ńně ńcʉa cʉa wɔ́. Cʉ̀apʉ̀a lɔɔn ńzẅíŋ, 
mbà pege ge ná’a ńnéŋe. 

8Tá’ mèŋ n ne ńkwaŋa léneŋe Efeso wɔɔn tà línɔ́ɔn Paŋtekɔ̂d lá’ ńtɔ́g, 

9á nue tsɔ̌ mánzsè kéen ńtsɔ́’ɔ mbwo mèŋ jʉ’ɔɔn léfa’a fà’ gie á ge kẅéte tɛ’. Tà 
mbɔɔ pá’ pàlʉ’ʉ nò gie mèŋ n gɔɔn gyɔ́ɔn tɛ’. 

10Timoté lɔɔn ńtóo lá’ pi, pi kúe yé mboŋó. Légwɔ́ gie à ge ńnéŋe tsetsɛ̀ɛ pi, éjú’ 
mbùm ye poŋ, á nue à fa’a yé pɔ́ fà’a Cʉ̀apʉ̀a pá’ mèŋ. 

11Pú’u lá, tà nyìŋ gwága yé. Pi náa yé shÿó pá’ à ge gwaa piŋ kẅɛ́te wɔ̀ɔn, é giŋe 
kága kǎg. Mèŋ n ne ńzẅí’te yé pá’ pâ mefɛ́ mefɛ́ ge tó. 

12Á gʉa ná fɛ́ wege Apolos, mbà mèŋ n zyě ńkẅiŋte yé pá’ pâ tsɔ́ mefɛ́ mefɛ́ ge gʉa 
lá’ pi. Tá’ à tè ne ńkwoŋo légʉa fʉ̀’ɔɔn wɔ́, à ge gÿo gẅiin fʉ̀’ tá gʉa. 

Atsyɛ’te pɔ́ lɔg ńkwɛ́ metwó 

13Tà pi gwá’a lÿɔ̀g ńdyé, pi záb ntʉ́m nà Ssé té kʉ́a, pi gwɔ́ mbàŋa, pi tʉ tʉ. 

14Pi lɔɔn ne ńgÿo pɔ́ kɔ́ wɔ́, pi lɔg pɔ́ nkwòŋe. 

15Mefɛ́ pɔ́ɔn, pi ne ńzsé ngie Stefanas pɔ́ tsìŋe ndá yé, pɔ́ ée melùŋ mvfò pàzáb 
ntʉ́m ná Kristo tsɛ̀ɛ lá’a gí Akay, pɔ́ ne ńnéŋe twó ńgÿo mmó gie cú’tè pʉ̀a Kristo 
ge zẅɛ́’. Áa pú’u, tá mèŋ n gíŋe ne ńzɛ́te mbwo pi ngie: 

16Pi jú’ ncwò pʉ̀a pá’ pɔ́b, mbɔɔ we pʉ̀a pie pâ pɔ́ pú ńtéŋe zì’i. 

17Anò ne ḿboŋo wɔ̀ɔn tɛ’ ńtí pá’ Stefanas, pɔ́ Fortunatus pɔ́ Akaikẅis tǒ tà ńgwɔ́ 
lejʉ́ŋ mèŋ. Pɔ́ ée jʉ’ɔɔn, ńkúbe twó gí lejʉ́ŋ mèŋ. 

18Pɔ́ ka néŋ ntʉ́m wɔ̀ɔn pá’ pɔ́ ka néŋ gẅi gí. Pi ná mekù’ á mbwó ntí pʉ̀a pá’ pɔ́b 
lɔɔn. 

19Mecú’tè pʉ̀a Kristo mie ée nà shÿó Azia é tsyɛ’té gẅí. Akilas pɔ́ Piriska mbɔɔ 
cú’tè pʉ̀a Kristo gie á jÿó ndá pɔ́b pɔ́ lɔ̌g lezíŋ Cʉ̀apʉ̀a ńtsyɛ’te gẅi tɛ’. 

20Mefɛ́ mefɛ́ métsèm pie ée jʉ’ɔɔn é tsyɛ’té gẅí. Pi tsyɛ’te mennɛ́ mí, ńcʉ́’ʉ 
létsyɛ’te, ńtáŋte mennɛ́ mí nà ntí ye pʉ̀a Ssé. 

21Kwà’ mèŋ Pɔl, n dɔgɔ́ pwó yɔ́ɔn, ńŋwe’e yɔɔn tsyɛ’te. 

22Nyìŋ lɔɔn tè kwoŋo Cʉ̀apʉ̀a Yěsô wɔ́, e Ssé néŋ ndòon twó ngàŋ. Marana tha. 
Cʉ̀apʉ̀a weg, tóo! 

23Cʉ̀apʉ̀a wege Yěsô Kristo néŋ mbʉ́lè ná pi métsèm. 

24Mèŋ n dɔg pá’ pege puté ńgwɔ́ nzèm Kristo ńkwoŋo gẅi métsèm. 

2 Korento 

2 Korento 1 

Atsyɛ̀’te 

1Yɔɔn ŋwà’ne fóo mbwo mèŋ pɔl gẅie e Ssé la kwoŋ kwoŋ ńtsɔ́’ɔ wɔ̀ɔn ńdɔg ńgÿo 
ngàŋ ntúm Yěsô Kristo. Peg fɛ́ wege Timoté ŋwe’é yɔɔn ŋwà’ne, ńnáa mbwo cú’tè 
pʉ̀a Ssé á tÿǒsoŋo Korento. Mèŋ n gǐŋ ńŋwe’e ńnáa mbɔɔ mbwo pʉ̀a Ssé metsèm, 
pie pɔ́ ée nà shÿó Akay ntsèm. 

2Tá wege Ssé mbɔɔ Cʉ̀apʉ̀a Yěsô Kristo ne ńgwɔ́ né pi ḿbiŋ ne ńnéŋe sẅétè ntʉ́m 
pi. 

Pɔl ne síe Ssé 

3!Pege ná ndǎg mbwo Ssé, Tá pà Cʉ̀apʉ̀a wégè Yěsô Kristo, gẅie letsɔ̌ɔn mezìŋe 
pʉ̀a fóo pɔ́ ne yé, letoonté wɔ́b á fóo pɔ́ ne yé. 

4À tóonte wégè ngwòŋ fʉ̀’ ntsèm gẅie pege ée tsɛ̀ɛ ngɔ́’ légwɔ́ gie pege yege ge 
ku’u létóonte petsɔ́ pʉ̀a pie ée tsɛ̀ɛ ngɔ́’, é cʉ́’ʉ létóonte wɔ́b é tóonte nà ntí gie e 
Ssé ka tóonte wégè. 

5Ndʉŋ ndʉŋ pá’ pege ne ńgyá ngɔ́’ tɛ’, pá’ Kristo la gyá yé ngɔ́’ tɛ’ la, e Ssé giŋé ne 
ńtóonte wégè tɛ’ ńcʉa nà Kristo. 

6Peg lɔɔn ne ńgyá ngɔ́’, mbà pi ge zẅɛ́’, e Ssé cʉa mǒ, ńtóonte gẅí, pi ké ńgwɔ́ pɔ́ 
ná mánzsè Ssé. Á lɔɔn ńgwɔ́ gie e Ssé ne ńtóonte wég, mbà á gwɔ́ pɔ́ lélɔg ńtóonte 
gẅí, pú’u pi ku’u léshÿɔg á ná fʉ̀’ gie ntí ngɔ́’ gie e ne ńkúu wég, e kǔ gẅi gí. 

7Á gʉa fʉ̀’ gie peg ne ńkwaŋte gẅi peg kwà’ ńzsé ngie à lɔɔn ńgwɔ́ peg é le gẅi 
pɔ́g, anue peg ne ńzsé ngie, ndʉŋ ndʉŋ pá’ pi ne ńgyá gi ngɔ́’ la, e Ssé giŋé ne 
ńtóonte gẅi gí pá’ peg. 

8Mefɛ́ mefɛ́, peg ne ńtsɔ́ɔn ngie pi zsé nzẅìŋ ngɔ́’ gie peg ka gyǎ tsɛ̀ɛ pàga ngwòŋ 
Azia, peg la gyá ngɔ́’ wó gyá tà metʉ̀ még mag, peg cʉ́’ʉ ńjú’u ńgee pɔ́ ńkwéte. 

9Kwà’ peg yég la zẅíŋ ngie mé záb ngie mé ge zẅéte weg, á cʉa pú’u, peg tè gíŋe 
ńkwaŋ ngie à lɔɔn ńgwɔ́ peg lê twó ség gíŋ ńku’u légÿo tsɔ́ mmó wɔ́, peg cʉ́’ 
ńgẅiin yég pɔ́ lényé wég ngwòŋo nò ntsèm mbwo Ssé gẅie à zíme mepfó nà 
legwé. 

10Peg laa ncwò legwé mbÿág pú’u, yé zɔ̌ kẅile wég, à ge gÿo gíŋe kẅile wég tsɛ̀ɛ 
tsɔ́ mengʉ̀ngʉ̀. Áa nénʉ́ peg kwá’ ne ńzsé ngie à ge gÿo gíŋe kẅíle wég tsɛ̀ɛ tsɔ́ 
mengʉ̀ngʉ̀, 

11é gwaa kẅile wég, agí pwó gwɔ́ mǒ, ńtí nue pi ne sẅíŋte yé nà twó ség. Pá’ pʉ̀a 
tà ńgyɔ́ɔn ne sẅíŋte yé nà twó ség la, à ge gÿo cÿó gem yég, é ne tóonte wég, à 
gwɔ́ pú’u, pʉ̀a tà ńgyɔ́ɔn ná ndǎg mbwo Ssé yɔ́b nà twó ség. 

Pɔl kubé ntí gie à ka zɔɔn ńkwaŋa légiŋ pú’u 



374 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

12Á gʉa nà weg léńnéŋe tsetsɛ̀ɛ pʉ̀a mesoŋ, mbà yeg mmó gie peg lɔg ńka’te áa 
pá’ peg gÿo pɔ́ mmó gie á fóo mbwo Ssé. Peg tè ne fʉte tsɔ̌ nyìŋ wɔ́, peg ee 
pàshwóŋ pʉ̀a nò lê ntʉ́m Ndʉalʉ̌a, mbùm yeg neŋé shwóŋó wég pú’u. Áa pá’ peg 
la gÿo tsetsɛ̀ɛ pi. Peg la tè lɔg pɔ́ zsě nò pʉ̀a mesoŋ tá ńdɔg ńnéŋe pú’u wɔ́. Peg la 
lɔg pɔ́ pá’ e Ssé ne ńcÿó gʉm yég, ńkẅéte wég. 

13Áa yɛ̌ tá peg tè ŋwe’e tsɔ́ mmó tsɛ̀ɛ ŋwà’ne ńná né pi á gwɔ́ ye ndyɛ̀’ɛ ná nò gie 
pi tǒŋ ńjú’ wɔ́, n kwǎŋ ngie pi ge pú jú’ tà cʉ́me. 

14Pá’ pi ka zye lé jú’ ntí nyìŋ gẅie mèŋ n gee wɛ̌ la, á ge lá’a lyɛ̌’ gie Cʉ̀apʉ̀a Yěsô 
Kristo tóo, mèŋ n gwaa gwɔ́ mbwo pi é gwɔ́ gí mmó ka’te, pi gíŋe ńgwɔ́ yɔ́ɔn. 

15Mèŋ n ka ne ńzsé ngie á ge gwɔ́ pɔ́ pú’u. Áa mmó gie á ka gÿo tá mèŋ fa’a lévɔg 
ńcʉa mbʉ̀a pi, tá ńgÿo ńgíŋ ńcʉa, ńzsé ngie n ge gÿo pi kág kág ngʉ̀a mbʉ́a. 

16Mèŋ n ka ne ńkwaŋa le gwaa gʉa Makedonia ńcʉa lá’ pi, ḿbiŋ fó Makedonia 
ńgíŋ ńtó né lá’ pi, pi kẅéte wɔ̀ɔn légʉa tà ńkúu Jẅidea, 

17ńzsé ngie n kɔ̌ɔn ńkwoŋo légÿo pú’u, ńdɔgɔ ḿma’a pɔ́ kwàŋ la? Kà pi kwǎŋ ngie 
n cʉ́’ʉ légɔɔn nò gie mèŋ n ge gÿo, ńdɔg pɔ́ legyè nyìŋ mesoŋ ńgɔɔn, tà á gwɔ́ ngie 
n gwɔ́ mèŋ n gɔɔn nò, ḿbiŋ ńkúbe? 

18Ngǎŋ! Á gʉa nà nò gie peg ka shwóŋó gẅí, peg ka tè gɔɔn nò ḿbiŋ ńkúbe wɔ́. E 
Ssé ne ńzsé. 

19N gɔɔn pá’ɔɔn nue Yěsô Kristo, Míŋ Ssé gẅie peg Silase, ńgÿo Timoté ka shwóŋó 
nò yé mbwo pi, à la tè tó ńgwɔ́ nyìŋ gẅie ńgwɔ́ á gɔɔn nò, ḿbiŋ ńkúbe wɔ́. À la tó 
ńgwɔ́ pɔ́ nyìŋ gẅie à gɔɔn nò, à té kúbe. 

20Yé zɔ zɔɔn ńgwɔ́ nyìŋ gẅie à gÿo ngie kɔ̀ɔkɔ́ɔ gie e Ssé la ka’ wɔ́, à pumte. Pú’u, 
pege lɔg lezíŋ sé, ńgɔɔn ngieamen, ńdɔgɔ pú’u, ńnáa mekù’ mbwo Ssé. 

21Kwà’ Ssé zɔ gÿo tá peg ne ńtʉte tʉte nzèm Kristo tà mbɔɔ pi. À la faga wégè, 

22ńcÿɔ́’ɔ liŋé yé ná pege, ńnéŋe Zẅìge Ndʉalʉ̌a ntʉ́m pege. Á lɔg ńgwɔ́ ndùŋ mvfò 
mmó nà shúm sie à ge náa mbwo pege. 

23Pi cʉ́’ mèŋ shwóŋó gẅi mmó gie á ka gÿo tá mèŋ n tè gíŋe ńtóo lá’ pi Korento 
wɔ́, n ka tè ne ńkwoŋo légÿo pi jú’ kékáŋ wɔ́. Mèŋ n gɔɔn pá’ɔɔn éshwóŋó nò. N 
dɔɔn ńcÿɔ nò, e Ssé zẅé wɔ̀ɔn. 

24Peg ne ńzsé ngie gẅi lézáb ntʉ́m ná Yěsô Kristo à tʉte, peg tě fa’a létó sẅɛ́ɛ gẅí, 
ńzáb pá’ pi ge gÿo wɔ́. Peg tsɔ́ɔn pɔ́ létó ńkẅéte gẅi pi mege ńjú’ mboŋó. 

2 Korento 2 

1Pi jú’u mmó gie á ka gÿo n gyá ngie mèŋ n te gíŋe piŋe lá’ pi, é gÿo pi gíŋ ḿmÿɔg 
wɔ́, 

2á nue n dɔɔn ńgÿo pi mÿɔg, mbà pà wɔ̌ ge piŋ gÿo ntʉ́m wɔ̀ɔn kág tà á légwɔ́ pɔ́ 
gẅi gẅie n zɔ̌ɔn ńgÿo pi mÿɔg wɔ́? 

3Áa mmó gie á ka gÿo n ŋwe’e pɔ́ ŋwà’ne ńnáa mbwo pi, á nà ntí gie n ka ŋwe’e la, 
n ka tè ne ńkwoŋo lé lêen tóo lá’ pi, ńgyá pʉ̀a pɔ́ gÿo mèŋ n gẅiin lémÿɔg tá mbà 
pɔ́ kɔ’ɔ́ gÿo ntʉ́m wɔ̀ɔn kág kág wɔ́. N ne ńzsé mboŋó ngie n dɔɔn ne ńkága, mbà 
pi ge kág gí. 

4N ka gwɔ́ ŋwe’e ŋwà’ne ŋwɛ́, ńdɔg pɔ́ ntse nÿɔ́g, letʉ́m sɔ́ɔn ne ńgyáŋa tɛ’, mbùm 
yɔɔn ne ńtsyɛte, tá mèŋ n kɔ̌ɔn ńké tě ńŋwe’e ńdɔgɔ ńgÿo ngie pi mÿɔg wɔ́. Mèŋ n 
kɔ̌ɔn ńŋwe’e pú’u, pɔ́ lélɔg ńnyɛɛ gẅi máamáa nkwòŋe gie n gẅiin nzèm pi. 

Pi lege ńnáa mbwo pʉ̀a pie é gÿǒ nò tepòŋ ná pi 

5Á gʉa nà nyìŋ gẅie à ka gÿo pi ńnéŋe nê lemÿɔg, mbà à ka tè gÿo pɔ́ ná mèŋ wɔ́, à 
ka gÿo pɔ́ ná pi metsèm. Ndyɛ̌’ á ka tè ná pi métsèm wɔ́, tá á ka kě ńgwɔ́ ná lelÿò 
pʉ̀a. 

6Lelÿò pʉ̀a ké ńkaga yé, á ku’ pú’u. 

7Tà á ne zɛ́te fʉ̀’ɔɔn pɔ́ ngie pi lege ńnáa mbwo yé, ńtóonte yé, ḿbɔ́g pá’ à lɔɔn 
ńgwɔ́ á mÿɔg séság, ńkʉ́a. 

8Pú’u la, mèŋ n ne ńtsɔ́ɔn ngie pi gÿo nà ntí gie à ge zsé ngie pi nyě ńkwoŋo yé 
kwoŋ. 

9Pi zsé ngie n ka gǐŋ ńgwaa ŋwe’e ŋwà’ne mbwo pi ńne fa’a lélʉŋte gẅi ńgyá, ka 
pi ku’u lé jú’ ncwò ná menò ntsèm wɔ́. 

10Pi lɔɔn ńdege mefʉa nyìŋ, ńnáa mbwo yé, mbà mèŋ n degé yɔ́ɔn ńnáa mbwo 
ngàŋ, ńgwɔ́ gie n dɔɔn ńgẅiin lélege mefʉa nyìŋ, ńdege, mbà mèŋ n tyé mvfò 
Kristo ńdege pɔ́ lélɔg ńkẅéte gẅí, 

11ńzsé ngie pege tè nyé Sátà à cʉa wégè wɔ́, á nue pege tè ne ḿmoŋe mmó gie aa 
nzèm pege é fa’a wɔ́. 

Pɔl kǔ Toras mbùm ye ne ńtsyɛte 

12Á gʉa nà wɔɔn legìŋ ŋwɛ́, mbà mèŋ n da kúu tÿǒsoŋo Toras létsẅi Nkʉ̀ Mbòŋo 
Kristo wó, Cʉ̀apʉ̀a tsɛ ńtsɔ́’ɔ mánzsè mbwo mèŋ léfa’a fà’ yé, 

13tá’, mbùm yɔ̀ɔn ké ńtsyɛte tsyɛte, mélà’mie n da tè fɛ́ wege Titus wó gyá. Áa 
mmó gie á la gÿo mèŋ n de’e pʉ̀a Toras ńgʉa nê Makedonia léfa’a yé. 

Lelɔg lezíŋ Yěsô Kristo ńjÿó ncù 

14Tá’, peg ge ké ná pɔ́ ndǎg mbwo Ssé, á nue peg lɔɔn ńgwɔ́ pɔ́ nzɔ̌ wɔ́, mbà à ge 
gÿo peg gwɔ́ pɔ́ ná mánzòŋ Kristo, mbà yé Kristo jÿǒ ncù. Yé Ssé lɔgɔ wég ńgÿo 
mé zsé Kristo jʉ’ ntsèm, pá’ mmó gie mé túɔ, àgyě kwɔ́’ɔ ésa jʉ’ ntsèm la. 

15Peg zɔɔn ńgwɔ́ mbwo Ssé ńgwɔ́ pɔ́ pá’ gyě mmó mbòŋo gie á fóo mbwo Kristo. Á 
gyě gie á kwɔ́’ ńtéme mezẅé pʉ̀a, á mezẅé pʉ̀a pie pɔ́ ne ńtsẅɛ́ɛ, tà mbɔɔ ná me 
pʉ̀a pie pɔ́ ne ḿbyé. 

16Yɛ̌ gyě áa mbwó pʉ̀a pie é ne ḿbyé ńgwɔ́ gyě legwé gie á náa legwé, ńgwɔ́ 
mbwo pʉ̀a pie é ne ńtsẅɛ́ɛ, ńgwɔ́ gyě le gwɔ́ wó gie á gÿo mé gwɔ́ wó, tà áa 
pá’ɔɔn, ńgwɔ́ wɔ̌ ku’u légwɔ́ mmó gie mé ge lɔg fa’a yɔɔn fà’? 

17Tá’ peg tè pá’ tsɔ́ pʉ̀a tà ńgyɔ́ɔn pie pɔ́ lɔgɔ shwóŋè Ssé ńgÿo sɔ́b shúm metʉ̌a 
wɔ́, peg shwóŋ yég pɔ́ lê ntʉ́m Ndʉalʉ̌a, ńgwɔ́ pɔ́ pʉ̀a pie e Ssé ka tǔm. Peg gwɔ́ 
shwóŋ e Ssé ne ńgyá wég peg piŋ ńda nnɛ́ ná Kristo. 

2 Korento 3 

Pafa’a fà’ ná kʉ̀a sẅé 

1Peg gɔɔn ńdɔgɔ ńgíŋe ńzye zye léla’te ntí pʉ̀a pie peg ée pɛ̌ keen? Kà á ne ńzɛ́te 
pɔ́ ngie peg kẅé ŋwà’ne gie á la’te pʉ̀a pie peg ee pɛ̌, pá’ tsɔ́ pʉ̀a gÿo tá ńdɔg ńtóo 
mvfò pi, kà lékẅé mbwo pi tá ńdɔg ńgʉa tsɔ́ jʉ’ wɔ́? 

2Pi pɛ zɔ yég ŋwà’ne, mbà mé la ŋwe’e tsɛ̀ɛ ntʉ́m wég, pʉ̀a metsèm ne ńzsé ḿbiŋ 
ne ńtóŋo, 

3ńgwɔ́ mé lɔg pɔ́ nÿɔ́g ńgyá ngie pi ee ŋwà’ne gie Kristo la ŋwe’e, ńtúmo wég peg 
tó ńná. À la tè lɔg pɔ́ nkwòŋ ŋwà’ne tá ńŋwe’e yɛ̌ ŋwà’ne wɔ́, à la gwɔ́ ŋwe’e, ńcʉa 
pɔ́ nà Zẅìge Ssé, yé Ssé gẅie aa wó, ńgwɔ́ ntentʉ́. À la tè ŋwe’e nà metǎfelé tóon 
wɔ́, à la ŋwe’e pɔ́ nà ntʉ́m pʉ̀a mesoŋ. 

4Peg gɔɔn nò ná fa’a yég pá’ɔɔn, á nue peg lɔg pá’ peg la nnɛ́ ná Kristo, ńkwa’ ńzsé 
ngie e Ssé zẅíŋe nò yég. 

5Peg ké tě ńgɔɔn pá’ɔɔn ngie ńgwɔ́ peg lɔg kwà’ még metʉ̀ ńgÿo tsɔ́ mmó wɔ́. 
Metʉ̀ mie peg lɔgɔ ńgÿo yɔɔn fà’ é fóo pɔ́ mbwo Ssé. 

6Yé zɔ ka gÿo peg ku’u légwɔ́ pafa’a fà’, á nà kʉ̀a ye sẅé. Yɛ̌ kʉ̀a á té fóo pɔ́ nà lepʉ̌ 
sie mé la ŋwe’e wɔ́, á fóo pɔ́ nà Zẅìge Ssé.Lepʉ̌ sie mé la ŋwe’e, é gyó nyìŋ kwé 
kwě, a Zẅìge gÿo nyìŋ gwɔ́ pɔ́ wó. 

7Pi giŋé ne ńzsé gí pá’ nò lepʉ̌ á laa pú’u. Mé la ŋwe’e nà tǎfelé tóon, é gÿo mé kwé 
kwě. Tá’ mbɔɔ pú’u, afà’ ná nò lepʉ̌ ŋwɛ́, gẅiin máamáa shʉ́shÿɔ́g, tà pʉ̀a Israel é 
té fʉ̀’ʉ lélíe wɛ̌ shʉ́shÿɔ́g nà shÿó Mǒsê wɔ́, mbɔɔ pá’ à lɔ̌ɔn tě ńnéŋe wɔ́. 

8Pá’ á laa pú’u la, á ge gǎ tá fà’ ná nò Zẅìge Ndʉalʉ̌a, á le náa shʉ́shÿɔ́g tà ńtɔ́gɔ 
wɛ̌ wɔ́? 

9Á lɔɔn ńgwɔ́ gie nò ná fà’a lepʉ̌ sie, tà mbɔɔ pá’ é lɔ́ɔn ńgÿo mé kwé kwě á la 
gẅiin shʉ́shÿɔ́g, mbà anò ná fà’ gie á gÿo pʉ̀a tyé ndʉŋ ndʉŋ mvfò Ssé á ge ké 
gẅiin shʉ́shÿɔ́g é cʉa yɛ̌, 

10ńgwɔ́ pege zɔɔn éfó ńgɔɔn ngie, shʉ́shÿɔ́g we fʉ̀’ɔɔn pǔ ńgwɔ́ wó tɛ’, tà we fʉ̀’e 
mvfò à la tè tsɔ́ mmó wɔ́. 

11Á zɔɔn ńgwɔ́ gie ammó gie á lɔ́ɔn tè lá’a zɔ́gɔ é gwɔ́ pɔ́ wó wɔ́, á la gẅiin we 
shʉ́shÿɔ́g, mbà mmó gie á ge lá’a zɔ́gɔ gwɔ́ pɔ́ wó, ge ké gẅiin shʉ́shÿɔ́g é cʉa yɛ̌. 

12Pá’ peg ne ńnyɛ́te ńzsé ngie mɔɔn menò ée nénʉ́ la, peg shʉashʉa ńgɔɔn nò mǒ. 

13Peg tè ne ńgÿo pá’ Mǒsê gẅie à lɔ̌ɔn éshuu nkǔɔ nà shÿó wé ńdɔgɔ ḿbɔ́gɔ 
shʉ́shÿɔ́g gẅie à lɔ̌ɔn tè ńnéŋe wɔ́ légwɔ́ mag pʉ̀a Israel ne ńgyá wɔ́. 

14Tá’, á la zɔɔn ńgwaa wɔ́, mbà legyè sɔ́b léen ńjÿɔ́’ɔ, é léen ńjÿɔ́’ɔ jÿɔ́’ɔ tà ńkú 
lyɛ̌’ɔɔn, á nue pɔ́ gwɔ́ tóŋo ŋwà’ne Nzẅìŋe Kʉ̀a, nkǔɔ yá yɛ̌ nyé ńgwɔ́ pɔ́ wó, é nyé 
ńgwɔ́ pɔ́ wó, mélà’mie nyìŋ lɔɔn ńnyé té la nnɛ́ ná Kristo, yɛ̌ nkǔɔ nyé ńgwɔ́ pɔ́ 
wó. 

15Tà ńkú lyɛ̌’ɔɔn pʉ̀a Israel gwɔ́ tà ne ńtóŋo meŋwà’ne Mǒsê, étsɔ̌ nkǔɔ pwoon 
legyè sɔ́b. 

16Tá nyìŋ kě ńgwɔ́ tà sele nnɛ́ ńdíe Cʉ̀apʉ̀a, nkǔɔ zyɛ́bɛ, 

17á nue Cʉ̀apʉ̀a gwɔ́ pɔ́ Zẅìge, ajʉ’ gie Zẅìge Cʉ̀apʉ̀a piŋ ńgwɔ́ wó la, atsɔ́ mmó 
gie ńgwɔ́ á táte nyìŋ, á té gíŋe ńgwɔ́ jʉ’ó wɔ́. 

18Pege metsèm tè gíŋe ńgẅiin tsɔ̌ nkǔɔ ná shÿó wégè wɔ́, shʉ́shÿɔ́g Cʉ̀apʉ̀a ne 
ńtéme ná pege ḿbiŋe nzèm pá’ kyɛ̀’ gie á téme ná gyá shÿó la. Cʉ̀apʉ̀a gẅie à gwɔ́ 
pɔ́ Zẅìge, à ne ńgÿo pege kúbe ntí, ńgÿo pege sẅé yé, shʉ́shÿɔ́g gẅie aa ná pege, 
piŋ ne ńkẅi’i kẅi’i. 

2 Korento 4 

Afù’u Ssé gie áa tsɛ̀ɛ mengwʉ̌ŋe tsa’á 

1Pú’u la, pá’ e Ssé la lɔg pɔ́ tsɔ́ɔn mezìŋe yé, ńnáa yɔɔn fà’ mbwo peg la, peg tè kʉ́a 
wɔ́. 

2Peg tè nà mentí lɔg fa’a fà’ mie ée me ntsèm, ńgíŋ ńgwɔ́ me shʉ́ wɔ́, atsɔ̌ 
nkÿonkÿo tè ná kwò legiŋ yég wɔ́, peg piŋ ńké tè ne ńdɔgɔ tsɔ́ menò ḿvoŋo 
shwóŋè Ssé wɔ́, tà ńcʉ́’ pú’u, peg lɔg pá’ peg ee mvfò Ssé ńdá’te pɔ́ nò nénʉ́ á 
mbwo pʉ̀a mesoŋ, tà ńgwɔ́ gie à lɔɔn ńgwɔ́ nyìŋ léla’a wég ná tsɔ́ nò wɔ́. 

3Á lɔɔn ḿbiŋ ńgwɔ́ gie Nkʉ̀ Mbòŋo gẅie peg tsẅii, ée mbwo tsɔ́ pʉ̀a ńnyé pɔ́ tsɛ̀ɛ 
nkǔɔ, mbà nkǔɔ pwoon pú’u, pɔ́ mbwo pʉ̀a pie pɔ́ ne ńkÿo Ssé ńgee ḿbyé pyé, 

4ée pà jú’u nò Ssé té záb ntʉ́m mǒ, pie e ssé yé yɔɔn njÿó kéen ńjÿɔ́’ legyè sɔ́b 
ńdɔg ńtɔ́’ɔ wɔ́b légyá kyɛ̀’ gie á fóo ná nkʉ̀ mbòŋo, pú’u, pɔ́ té zsé pá’ shʉ́shÿɔ́g 
Kristo aa pú’u wɔ́. Yé Kristo aa pá’ e Ssé gwɔ̌. 

5Peg tè ne ńgwɔ tsẅii nkʉ̀ mbòŋo, éfa’a pɔ́ pá’ mé ge zsé wég wɔ́, peg fa’a pɔ́ pá’ 
mé ge zsé ngie Yěsô Kristo aa Cʉ̀apʉ̀a. Peg tyé ńgwɔ́ pɔ́ pafa’a fà’ pie éfa’a mbwo 
pi ńtí Yěsô, 

6á nue e Ssé gẅie à la gɔɔn ngie: «Á poŋ ngie akyɛ̀’ kyɛ’ nzěm», yé lê twó yé kéen 
ńtó ńkyɛ’ɛ tsɛ̀ɛ mentʉ́m még, légÿo peg zsé pá’ shʉ́shÿɔ́g we aa pú’u, á shʉ́shÿɔ́g 
gẅie mé ne ńgyá ná shÿó Kristo. 

7Tá peg pie yɔɔn fù’ áa ná peg, peg gwɔ̌ pɔ́ pá’ megwʉ̌ŋ tsa’á la. Á fó mǒ mé gyá 
mboŋó ngie mɛ̌ metʉ̀ mie efʉ̀’ yé tè wó wɔ́, éfóo pɔ́ mbwo Ssé, é té fóo mbwo peg 
wɔ́. 

8Ngɔ́’ ne fóo meshÿó meshÿó ńtóo ná peg tá ńké tè ne ńgwɔ’ɔ wég wɔ́. Á gʉa tsɔ́ 
fʉ̀’ peg tè gíŋe ńzsé pá’ peg ge gÿo wɔ́, tá ńké tè gɔɔn ngie anò á zsòté wɔ́. 

9Mé kʉ́e wég e Ssé ké tè wég gwá’. Á gʉa tsɔ́ fʉ̀’ ńgwá’a fʉ̀’ gie mé temé wég ssé la, 
tá peg ké tè kwé. 

10Peg gwɔ́ fʉ̀’ ntsèm ne ńzẅíŋe ngie peg ge kwé ntí legwé gie Yěsô la kwé yɛ̌, pú’u, 
légwɔ́ gie mé ge gyá ngie le gwɔ́ we Yěsô aa yé soŋ nnɛ́ peg. 

11Peg pie peg nyé wó, peg ee fʉ̀’ ntsèm ńgwɔ́ pɔ́ ncwò legwé, ńtí nò Yěsô. Áa pú’u, 
légwɔ́ gie mé ge líe wég, é gyá ngie le gwɔ́ we Yěsô aa nà mbùm yeg tà mbɔɔ pá’ e 
ge gÿo kwé. 

12Á fó pú’u, legwé gwaa gwɔ́ soŋ nnɛ́ peg ne fa’a yé fà’, le gwɔ́ wó ne fa’a yé fà’ soŋ 
nnɛ́ pi. 

13Ŋwà’ne Ssé gɔɔn ngie: N ka záb ntʉ́m nà Ssé, áa mmó gie á ka gÿo mèŋ n gɔɔn 
nò, peg ka lɔg pá’ peg záb ntʉ̀m nà Ssé, á nà yɛ̌ ntí, ńgẅiin yég pɔ́ légɔɔn nò Ssé, 

14ńne ńzsé ngie Ssé gẅie à la gÿo Cʉ̀apʉ̀a Yěsô zíme ná legwé, ge gÿo gíŋe gÿo 
pege zím yégè, á nue pege la nnɛ́ ná Yěsô, e Ssé gÿo pege métsèm kẅɛ, pega Yěsô 
pú ńcú’te. 

15Peg zẅíŋe mɔɔn menò ntsèm mie e Ssé ne ńgyá ngie é ku’ még, ńdɔgɔ ńtsɔ́ɔn pɔ́ 
ngie pi zẅɛ́’. Pú’u, ńzsé ngie nzẅìŋ pàzsé ngie e Ssé kwoŋo wɔ́b ge kẅi’i gyɔ́ɔn, 
nzẅìŋ pàná ndǎg mbwo yé, mbɔɔ pàgù’te yé, é kẅi’i ńgyɔ́ɔn. 

Lezáb ntʉ́m ná Yěsô ńdɔg ńnéŋe 

16Áa mmo gie á gÿo peg tè kʉ́a, mbùm nnɛ́ yèg tsɛ ne ńkẅi’i ńkʉ́a kʉ̌a tá’, ntʉ́m 
wég gwɔ́ tsoló ne shumo shum lyɛ̌’ ntsèm. 

17Múɔ méngɔ́’ gẅie peg ée fʉ̀’ɔɔn ne ńgyá, à cʉa cʉa. Mé lɔɔn ńgʉa ḿbí fʉ̀’ á le 
ku’u tsɔ́ mmó nà legú’ tendège gẅie à tě ńdà’a ḿmaga wɔ́, á gẅie yɛ̌ ngɔ́’ lɔgɔ 
ńtsɔ́’ɔ mánzsè ńnáa né pege wɔ́. 

18Peg tè ne fa’a pɔ́ mmó gie mé lɔg menÿɔ́g ńgyá wɔ́, peg ne fa’a pɔ́ gie mé té ne 
ńgyá lê nÿɔ́g wɔ́. Á zɔɔn ńgwaa wɔ́, ammó gie mé lɔgɔ nÿɔ́g ńgyá á té ńnéŋe tɛ’ wɔ́, 
tá gie mé té lɔg nÿɔ́g ńgyá wɔ́, áa ńdá’a ńgwɔ́ pɔ́ wó. 

2 Korento 5 

1Peg zɔɔn ne ńzsé ngie ntàb wɔɔn gẅie pege ee tsoló, é gwɔ́ mbùm yege lɔɔn, é 
lɔɔn fó lyɛ̌’ ńkeme, mbà pege gẅiin ndá tÿǒ lepwó, é gwɔ́ gie e ge lá’a gwɔ́ pɔ́ wó. 
Epʉ̀a mesoŋ zɔ la tè pwóon, e Ssé zɔ la pwóon. 

2Áa mmó gie á gÿo pege ee fʉ̀’ɔɔn ne ńdʉa, ńtsɔ́ɔn légwɔ́ tsɛ̀ɛ ndá yege yé tÿǒ 
lepwó, á légwɔ́ tsoló pá’ nyìŋ gẅie aa tsɛ̀ɛ nzsǒ sẅé gie à ma’ la. 

3Yɛ̌ mbùm nnɛ́ lɔɔn ńkábte wégè, pege le gíŋ ńgwɔ́ mvfò Ssé ńgwɔ́ pàtè ma’ nzsǒ 
wɔ, 

4á nue áa fʉ̀’ gie pege nyé tsɛ̀ɛ wɔɔn ntàb, menò ne sẅɛɛ wégè, pege lʉa. Áa nénʉ́ 
ngie pege tè ne ńkwoŋo ngie mé fó ná pege ńkẅile yɔɔn mbùm nnɛ́ wɔ́, pege fa’a 
léma’ nzsǒ ye tÿǒ lepwó mǒ, légwɔ́ gie mbùm gie e té kwé ge mi mbùm gie é gẅiin 
lekwé. 

5E Ssé zɔ ka cwoŋte wégè ná wɛ̌ légwɔ́, ńnáa Zẅìge yé mbwo pege ńdɔg ńgÿo zyě 
ssé ná shúm sie à ge gÿo tá ná né pege. 

6Pú’u, tá pege ee fʉ̀’ ntsèm ńcʉ́’ ńnéŋe pɔ́ nê lekág pá’ɔɔn tɛ’. Pege té ne ḿmoŋe 
ngie pege lɔɔn ńdá’ ńnyé ńgwɔ́ pɔ́ tsɛ̀ɛ yɔɔn mbùm nnɛ́, mbà pege nyě tè gwɔ̌ 
lejʉ́ŋ Cʉ̀apʉ̀a, mbà pege gwɔ̌ pɔ́ ngʉ̀a shʉ̀shʉ̀a wɔ́. 

7Á lɔgɔ ńgɔɔn ngie pege nyě tè lɔg nÿɔ́g mégè ńgyá yé. Tá’, pege neŋé ne ńzẅí’te 
pá’ɔɔn, mélà’mie pege záb ntʉ́m ná yé. 

8Pege cʉ̌’ ńnéŋe pɔ́ nê lekág pá’ɔɔn, atwó mmó lÿò gie pege ne ńtsɔ́ɔn á gwɔ́ 
lékẅɛɛ tsɛ̀ɛ yɔɔn mbùm nnɛ́, ńgʉa ńcʉ́’ʉ ńnéŋe pɔ́ lejʉ́ŋ Cʉ̀apʉ̀a. 

9Á cʉa pú’u, ammó gie peg ne ńtsɔ́ɔn légÿo tɛ’ aa legÿo mmó gie á poŋo yé. Kà pɔ́ 
pá’ peg ee tsɛ̀ɛ yɔɔn mbùm nnɛ́ wɔ́, kà pɔ́ pá’ peg kẅɛ̌ tsoló wɔ́, 

10á nue á ne ńzɛ́te ngie pege metsèm cʉa mvfò Kristo à ŋaga wégè, à cʉa pú’u, 
awɔ̌wɔ́ɔ kẅé wé ntsɔ’ɔ́ fà’ ná mmó gie à la gÿo, á gwɔ́ ye mbòŋo kà ye tepòŋ wɔ́, á 
fʉ̀’ gie à laa tsɛ̀ɛ yɛ̌ mbùm nnɛ́. 

E Ssé la lɔgɔ Kristo ḿmag mbù wɔ́ba pʉ̀a mesoŋ 

11Pá’ peg ne ńzsé mmó gie mé tóŋo lê lepɔgɔ́ Cʉ̀apʉ̀a la, peg neŋé fa’ pɔ́ shÿó, 
ńgÿo pʉ̀a cwoŋo ńzsé pʉ̀a pie peg ee pɛ̌. E Ssé ne ńcwoŋo ńzsé pʉ̀a pie peg ee pɛ̌, 
mèŋ m biŋ ne ńkwaŋa ngie pi ee tsɛ̀ɛ ntʉ́m gẅi ne ńcwoŋo ńzsé gí pʉ̀a pie peg ee 
pɛ̌. 

12Peg tè pá’ɔɔn tá ńgíŋe fa’a léshwóŋó gẅi pʉ̀a pie peg ee pɛ̌ wɔ́, peg náa gẅi pɔ́ 
shÿó pá’ ńgwɔ́ pi kwaŋte wég, anò yég poŋo gẅi poŋ. À cʉa pú’u, pi zsé létsɔ́’ɔ nò 
mbwo pʉ̀a pie pɔ́ ne ńdɔgɔ shúm sie é gwɔ́ pɔ́ nzème pǐ ńŋá’te, tá mbà pɔ́ kɔ’ɔ́ lɔg 
pɔ́ sie é gwɔ́ pɔ́ tsɛ̀ɛ ntʉ́m é ŋá’te. 

13Mé lɔɔn ne ńgyá ngie peg ne ńgÿo pá’ mepʉ̀a la, mbà peg ee pɛ̌, pɔ́ pá’ nò Ssé ge 
giŋ, ńké ńgwɔ́ gie legyè ség ée wó, mbà pi zɔ ge zẅɛ́’. 

14Ayég gwɔ́ pɔ́ ngie pá’ Kristo kwoŋo wégè la, peg ne ńjú’u pɔ́ ncwò yé. Peg ne 
ńkwa’a ńzsé ngie tà’ nyìŋ wémɔ’ɔ́ la kwé nà twó mânyìŋ ntsèm. Á lɔgɔ pú’u, ńgwɔ́ 
ngie pâ pʉ̀a metsèm la pú ńkwé. 

15À la kwé nà twó mânyìŋ ntsèm, légwɔ́ gie pʉ̀a pie ée ntentʉ́ té gíŋe gwɔ́ wó pɔ́ 
pá’ pɔ́ ge gÿo mmó gie á poŋo wɔ́b gwɔ́. Pɔ́ ge cʉ́’ gwɔ́ wó, pɔ́ pá’ pɔ́ ge gÿo mmó 
gie á poŋo yé, á yé gẅie à la kwé nà twó sɔ́b tá Ssé zíme yé nà legwé. 

16Pá’ áa pú’u la, peg ee nà fʉ̀’ɔɔn ńcʉ́’ʉ ńzsé nyìŋ ná ntí gie pʉ̀a mesoŋ lɔg ńzsé 
nyìŋ wɔ́. Á lɔɔn ńgwɔ́ gie peg la zɔɔn ńzsé Kristo ná yɛ̌ ntí, mbà peg ee fʉ̀’ɔɔn peg 
tè gíŋe ne ńzsé yé pú’u wɔ́. 

17Nyìŋ gwɔ̌ tá ńda nnɛ́ ná Kristo, ńcʉ́’ ńgwɔ́ pɔ́ nyìŋ we sẅé, ńgwɔ́ tsɛ̀ɛ ntʉ́m yé à 
tè gíŋe ńgwɔ́ pá’ à ka zɔɔn ńgwɔ́ wɔ́, mbà à zyě léńnéŋe we sẅé. 

18Mɛ̌ menò ntsèm fóo mbwo Ssé gẅie à ka lɔgɔ Kristo ḿmag mbù gẅie é kaa 
tsetsɛ̀ɛ pege lâ yé Ssé, à ka piŋ ńcʉ́me fà’ mbwo peg, á gwɔ́ légʉa shwóŋ pʉ̀a ngie 
eshÿo lémag mbù gẅie é kaa tsetsɛ̀ɛ pɔ́b lâ Ssé é kẅɛ̌. 

19E Ssé zɔ la zɔɔn ńgwɔ́ ná Kristo, ńne ḿmaga mbù gẅie pâ pʉ̀a mesoŋ tsɛ̀ɛ njÿó 
gẅiin, pú’u, té gíŋe sáŋ menò tepòŋ mɔ́b, ńgÿo ńcʉ́me shwóŋè lɔg ḿmag mbù 
mbwo peg. 

20Peg lɔgɔ pá’ɔɔn ńgwɔ́ memântúm Kristo tá ńgɔɔn nò. Áa pá’ɔɔn ńdɔgɔ ńgwɔ́ ngie 
e Ssé yé máŋwɛ́ zɔ tóŋo pʉ̀a. Peg lɔ̌g lezíŋ Kristo, ésẅíŋte ngie pʉ̀a zẅíŋ e Ssé gÿo 
pâ pɔ́ gíŋ ńgwɔ́ mbòŋ. 

21Pá’ ndòon laa twó pege la, e Ssé la kaa menò tepòŋ mégè, ńzába twó Kristo, mbà 
à la tè tsɔ́ nò tepòŋ gẅiin. À la gÿo pú’u, pá’ pege ge lɔgɔ léla nnɛ́ ná Kristo, é gwɔ́ 
pʉ̀a pie ée mbwo Ssé ńgwɔ́ ndʉŋ ndʉŋ. 

2 Korento 6 

Afù’ mbɔɔ ngɔ́’ gie ee nà fà’a Kristo 

1Pá’ pega Ssé zɔ puté ne fa’a la, peg ne ńkẅiŋte gẅi ngie tà pi gÿo ná ntí gie, légwɔ́ 
gie é Ssé tsɔ̌ɔn gẅí, ńcÿó gʉm gí, à ge cʉa sẅɛ̀ɛ. 

2E Ssé la zɔɔn ńgɔɔn ngie: Afʉ̀’e lékẅéte gú la gwɔ́ tà ńku’, n jú’ ngyè jù, alyɛ’ɛ́ 
légÿo pʉ̀a mesoŋ tsẅɛ́ la ku’, n tó ńkẅéte gú. Pi zsé ngie yɔɔn ké ńgwɔ́ fʉ̀’ɔɔn 
pá’ɔɔn ńgwɔ́ fʉ̀’ʉ mbòŋo, yɔɔn áa lyɛ̌’ gie ńgwɔ́ nyìŋ tsẅɛ́. 

3Á gʉa ná peg ngàŋ ntúm, peg tè ne ńgÿo tsɔ́ mmó gie ńgwɔ́ nyìŋ kwɔɔnte mǒ 
ńgwe ssé, mé fó mǒ ńdɔg ńzoonte fà’a yég wɔ́. 

4Tà ńcʉ́’ pú’u, peg tyé nà kɔ̀ɔkɔ́ɔ wɔ́, ńnyɛ ngie peg ee pafa’a fà’ Ssé, ńdɔgɔ pá’ peg 
ne shÿɔgɔ tɛ’, á ná fʉ̀’e ngɔ́’, á nà fʉ̀’ gie nò á cʉa wég, á nà fʉ̀’ gie peg ne ńcÿɔ’ɔ tɛ’, 

5kà pɔ́ fʉ̀’ gie mé ne ńcúa wég wɔ́, kà pɔ́ fʉ̀’ gie mé neŋé wég tsǎŋ wɔ́, kà pɔ́ fʉ̀’ gie 
mé pimté lá’ ḿma’a nzèm peg wɔ́, kà ná fʉ̀’ gie peg tyé nà mefà’ mie é tʉ tʉ wɔ́, kà 
ná fʉ̀’ gie peg ne ńdá’a té lyé wɔ́, mbɔɔ ná fʉ̀’ gie peg ne ńnéŋe té pfɛ́ɛ mmó. 

6Peg ne ńdɔgɔ weg mà ńnyɛɛ ngie peg ee pafa’a fà’ Ssé. Peg gẅiin ntʉ́m Ndʉalʉ̌a, 
mbɔɔ zse nò gie á fóo mbwo Ssé, ńgÿo kwɔ́gɔ nnɛ́. Peg gẅiin pɔ́ pòŋo ntʉ́m nzèm 
pʉ̀a mesoŋ, ńzẅí’te yég kɔ́ wɔ́ pɔ́ mbwo Zẅìge Ndʉalʉ̌a, ńgẅiin nkwòŋe gie è tè 
nkwòŋ menÿɔ́g wɔ́, 

7Peg shwóŋ yég pɔ́ nò nénʉ́, ammó gie peg gÿo á nyɛ pɔ́ metʉ̀ Ssé. Peg lɔg pɔ́ nò 
gie á tyé ndʉŋ ndʉŋ ńdɔg ńgÿo yég mmó lɔg ńkem ncù tà mbɔɔ yé lɔg ńdÿɔ́’ ncù. 

8Etsɔ́ pʉ̀a ne ńgwaa náa mekù’ még, petsɔ́ ne ńtéme shʉ́ ná peg. Etsɔ́ gwaa gɔ’te 
mmó gie peg ne ńgÿo, petsɔ́ ne ńzoon wég zoon. Mé ne ńdɔgɔ wég ńgÿo megàŋa 
cÿɔ̌ nò, tá peg ké ne shwóŋó pɔ́ nò nénʉ́. 

9Mé ne ḿmoŋe wég, tá ńké ne ńzsé wég zsé, ńdɔgɔ wég ńtóŋo mepfó tá peg kwà’ 
ńgwɔ́ pɔ́ ntentʉ́, ńnyɛɛ wég ngɔ́’, tá ńké tè wég zẅé. 

10Mé kwaŋ ngie peg ne ḿmÿɔgɔ tsɔ́ nò, tá peg ńnéŋe fʉ̀’ ntsèm pɔ́ nê lekág. Mé ne 
ńdɔgɔ wég ńtóŋo mepóŋ, tá peg ne ńdɔgɔ pʉ̀a tà ńgyɔ́ɔn ńgÿo ngàŋa mmó. Mé ne 
ńdíe wég pá’ fʉ̀’ gie mmó yég té wó wɔ́ la, tá peg ké ńgẅiin shúm ntsèm. 

11Pi meshǔ peg pie ée Korento, peg shwoŋó gẅi nò té le’e mvwɔ́’, peg pǔ ńnyɛ́’ 
ntʉ́m wég ńnyɛɛ gẅí. 

12Peg tè ne ńdʉ’ʉ lékwoŋo gẅi wɔ́, atsɔ́ mmó lɔɔn ńne ńtáte gẅi lékwoŋo wég, 
mbà à fóo né pi. 

13Mèŋ n ge gɔɔn nò mbwo pi fʉ̀’ɔɔn pá’ nyìŋ gɔɔn nò mbwo pènkʉ́ pé. Á gwɔ́ ngie 
pi kwoŋo wég gí pá’ peg ne ńkwoŋo gẅi yég. 

Tà pʉ̀a Kristo lâ pàtezǎb ntʉ́m nà Ssé teme nò 

14Tà pia pàtezǎb ntʉ́m ná Yěsô temte pà’ nyìŋ pɔ́ wetsɔ̌ púte ńgiŋe tà’a kwò ńgÿo 
tà’a mmó la, ńgwɔ́ nò gie á tyé ndʉŋ ndʉŋ pɔ́ gie á té tyé zɔɔn ńteme kwò ńgiŋ 
lêkɔ́? Ńgwɔ́ kyɛ̀’ pɔ́ nzěm gwɔ́ tà’a jʉ’ lêkɔ́? 

15Tà à lɔɔn ńgwɔ́ Kristo pɔ́ Bétial gwɔ́ tà’ ncwò? Tà à lɔɔn ńgwɔ́ nyìŋ gẅie à záb 
ntʉ́m ná Kristo pɔ́ nyìŋ gẅie à kaa záb ntʉ́m ná yé wɔ́ pú ńgẅiin tà’ nkwaŋá? 

16Ńgwɔ́ mé lɔgɔ jʉ’e Ssé pɔ́ shúm sie mé gu’te ngie ee messé ńdɔg ńtóŋo tà’a mmó 
lêkɔ́? Pege pɔɔn zɔ zɔɔn ńgwɔ́ jʉ’e Ssé gẅie aa ńgwɔ́ pɔ́ wó, pá’ kwà’ yé la gɔɔn 
ngie: Mèŋ n ge gÿo cʉ́’ʉ ńnéŋe pɔ́ tsetsɛ̀ɛ pɔ́b, é ne giŋe tsetsɛ̀ɛ pɔ́b. Mèŋ n ge gÿo 
gwɔ́ Ssé yɔ́b, pɔ́ gwɔ́ pʉ̀a pɔ́ɔn. 

17Áa mmó gie á gÿo yé Cʉ̀apʉ̀a gɔɔn ngie: Pi fó tsetsɛ̀ɛ pɔ́b ńkẅɛ, éfag gi nnɛ́, Tà pi 
kíbe mmó gie lɔ̌’ áa mǒ, Mèŋ n deen ńké ńkúe gẅí. 

18Mèŋ n ge gÿo gwɔ́ mbwo pi é gwɔ́ tá gẅi, Pi gwɔ́ mbwo mèŋ, ńgwɔ́ púɔ pɔ́ɔn pe 
mbàŋa mbɔɔ pe pànzwě, Cʉ̀apʉ̀a, ngàŋa tʉ̀ ntsèm zɔ gɔɔn. 

2 Korento 7 

1Mefɛ́ pɔ́ɔn pe ntʉ̀ nzẅìŋ, pá’ e Ssé la ka’ mɔɔn menò á mbwo pege la, á ne ńzɛ́te 
ngie kwà’ pege lê twó yégè kÿo menò mie é té Ssé poŋ, é mie mé gÿo gÿo, tà mbɔɔ 
mie mé kwaŋa kwaŋ, ńkẅi’i ńdɔgɔ légwɔ́ tè lɔ̌’ ńgʉa lê mvfò tà ńcʉ́me, ńgwɔ gwɔ́ 
ne ḿbɔ́gɔ Ssé. 

Lekág gẅie aa tsɛ̀ɛ ntʉ́m pɔl 

2Á gíŋe ne ńzɛ́te ngie pi gÿo tà peg zsé ngie anò yég áa tsɛ̀ɛ ntʉ́m gẅí, peg laa fʉa 
nò mbwo tsɔ̌ nyìŋ wɔ́, peg laa gÿo nyìŋ fʉa mánzsé Ssé wɔ́, peg ké tè fʉʉ tsɔ́ nyìŋ, 
ńjÿó mmó yé wɔ́. 

3N ké tě ńgɔɔn pá’ɔɔn ńdɔgɔ ńgɔɔn ngie pi fʉ̌a tsɔ́ nò wɔ́. Mèŋ n ně ńzɔɔn ńdá’ 
shwóŋó gẅi ngie, anò gí áa tsɛ̀ɛ ntʉ́m wég. Peg jǔ’ pege pú ńgwɔ́ pɔ́ ná tà’a nùɔ, kà 
pege ne ńjú’u pɔ́ mboŋó wɔ́, kà pege gwɔ́ pɔ́ ncwò legwé wɔ́. 

4Mèŋ n déen ńtém nzèm yɔɔn ńná né pi, mèŋ n dɔg pɔ́ gẅi ńka’te tɛ’, mèŋ n nyě 
ńgẅiin pɔ́ shÿɔg tɛ’, lekág aa ntʉ́m mèŋ tɛ’ tà mbɔɔ pá’ peg ne ńgyá ngɔ́’ tɛ’. 

5Peg ka zɔɔn ńgʉa tà ńkúu Makedonia, atsɔ̌ lézẅɛte à tè wó wɔ́. Ngɔ́’ fó meshÿó 
meshÿó ńtó. Epʉ̀a gwɔ gwɔ́ nzème pǐ ne ḿma’a wég lê ncù, ntʉ́m wég gwɔ́ tsoló 
ḿbɔ́gɔ ńtí tsɔ́ menò. 

6Tá’, e Ssé tsí’i ntse nÿɔ́g még pá’ aa ńtsí’i ntse nÿɔ́g pʉ̀a pie pɔ́ ne ńdʉa. Á gwɔ́ pá’ 
à la gÿo Titus fɔ́ɔn ńtó ńgyá wég. 

7E Ssé tè lɔg pɔ́ ndà’ pá’ Titus tǒ wɔ́, á gíŋ ńdɔg mbɔɔ pá’ pi la tsí’i ntse nÿɔ́g Titus 
yé. Titus ka pité, éshwóŋó wég ntí gie pi ne ńtsɔ́ɔn légyá wɔ̀ɔn pú’u, ńgíŋ ḿbíte ntí 
gie pi ne ńdɔgɔ ḿmÿɔgɔ nò yɔ́ɔn pú’u, ńgíŋe shwóŋó wég pá’ pi tyé létág nzèm 
yɔ̀ɔn pú’u. Tà mèŋ n jú’, anò gíŋe ńkẅi’i ḿboŋo wɔ̀ɔn tɛ’. 

8Anò gẅiin lépoŋo wɔ̀ɔn tɛ’. Ŋwà’ne gie n ka vɔg ńtúmo mbwo pi, á ka gÿo pi 
mÿɔg, tá mèŋ n te ne ńgyá tsɔ́ lɔ̌’ mǒ wɔ́. Á lɔɔn ńgwɔ́ gie n da gyá lɔ̌’ mǒ, mbà á 
gwɔ́ pɔ́ pá’ n ka ne ńzsé ngie á ge gÿo pi zye ḿmÿɔg. 

9Tá’, mèŋ n kě ńgwɔ́ fʉ̀’ɔɔn ne ńkága kǎg. N ké tě ńkága, pɔ́ mélà’mie pi ka mÿɔ̌g 
wɔ́, n kága pɔ́ mélà’mie lemÿɔg gẅi ka gÿo pi kúbe mà. Pi ka mÿɔgɔ nà ntí gie e 
Ssé ne ńkwoŋo, tà à lɔɔn ńgwɔ́ pi é le gɔɔn ngie peg ka gÿo tsɔ́ nò tepòŋ ná pi wɔ́, 

10á nue lemÿɔgɔ ná ntí gie e Ssé ne ńkwoŋo, à gÿo nyìŋ kúbe mà. Wɛ̌ lékúbe mà 
gÿo nyìŋ tsẅɛ́, tà ńgwɔ́ nò á le pÿɔ́gɔ yé pá’ à mÿɔ̌g wɔ́. Tá lemÿɔg ná ntí ye pʉ̀a 
njÿó, à ná pɔ́ legwé. 

11Pi líe pɔ́ mmó gie yɛ̌ ntí lemÿɔg, á nà ntí gie e Ssé ne ńkwoŋo, e ka gÿo ná pi tá 
ńgyá. Gyá gẅi lésẅɛte á fʉ̀’ gie nò áa ssé, gyá gẅi lélúɔ ngie mé lege mefʉa mí ńná 
né pi. Gyá gẅi lemÿɔgɔ nò yɔ́ɔn, gyá gẅi lépɔ́gɔ nò, gyá gẅi létsɔ́ɔn légyá wɔ̀ɔn, 
gyá gẅi lézeŋe nnɛ́, gyá gẅi lézáb ngɔ́’ twó nyìŋ gẅie à fʉ̌a nò. Pi ka lɔg meshÿó 
ntsèm ńda’te ngie pi ka tè gíŋe ńne ńzsé tsɔ́ nò ná yɔ̀ɔn nò wɔ́. 

12Pá’ n ka ŋwe’e ŋwà’ne ńnáa mbwo pi la, n kɔ̌ɔn tě ńŋwe’e ńtí megàŋ mefʉa wɔ́, 
ńké tě ńŋwe’e ńtí nyìŋ gẅie mé gÿǒ nò tepòŋ ná yé wɔ́. N kɔ̌ɔn ńŋwe’e pɔ́ ngie pi 
tyé mvfò Ssé, ńgyá ntí gie pi lɔg sẅɛte ná nó yég. 

13Yɔɔn áa mmó gie á ka tsí’i ntse nÿɔ́g még. Ntse nÿɔ́g még zɔ̌ ka tè me ntsi’í ndà’ 
wɔ́, peg ka giŋé ńkẅi’i ńkág tɛ’ ná nò gie Titus ka ne ńkága yé, mbà pi metsèm gÿǒ 
ntʉ́m wé sẅéte. 

14Á gwaa gwɔ́, mbà mèŋ n ka tyé mvfò Titus ńná’a ńdɔgɔ nò gí ńka’te. À piŋ fó lá’ 
pi, eshʉ́ ké té wɔ̀ɔn kú. Ammó gie peg kɔ̌ɔn ńdɔgɔ nò gí ńka’te mvfò Titus mǒ, á ka 
piŋ ńkẅɛ ńgwɔ́ pɔ́ nò nénʉ́, ndʉŋ ndʉŋ pá’ peg ee ńzɔ́gɔ shwóŋó gẅi pɔ́ nò nénʉ́. 

15Tá’, á fó pú’u, n gíŋe ńkẅi’i ńkwoŋo gẅi pɔ́ ndyɛ̀’ɛ ndyɛ̀’ɛ, ńnéŋe ne ńkímte pá’ 
pi metsèm ka pǔ ńtyé lé jú’ ncwò, mbɔɔ pá’ pi ka kúe yé, ḿbɔ́gɔ yé pá’ mé pɔ́gɔ 
mântúm, ńná nnɛ́ ssé mvfò yé. 

16Mèŋ m bǔ ńne ńkága tɛ’ pá’ à lɔɔn ńgwɔ́, n gʉa ná kɔ̀ɔkɔ́ɔ, ńtém nzèm yɔ̀ɔn ńná 
né pi, té pɔ́g. 

2 Korento 8 

Lenǎ mmó nà fà’a Ssé nê pòŋo ntʉ́m 

1Mefɛ́ pég, peg ne fa’a légÿo pi zsé mmó gie e Ssé ka cÿó gʉm mecú’tè pʉ̀a Kristo 
mie ée Makedonia pɔ́ gÿo. 

2Ngʉ̀ngʉ̀ mentí mentí ne ńkúu pʉ̀a Kristo wó tá’, ntʉ́m wɔ́b ne ńkága kǎg tɛ’. Pɔ́ 
tsɛ ńgwɔ́ pɔ́ mepóŋ tɛ’ tá’, ńgẅiin ntʉ́m mbòŋo lénáa mmó tà á gyɔ́ɔn gyɔ̌ɔn. 

3Mèŋ shwóŋó gẅi mmó gie mèŋ n ka gyá gyǎ, pɔ́ ka náa mmó gie pɔ́ ku’u léná tà 
ńgíŋ ńtɔ́g pá’ ńgwɔ́ pɔ́ ná, ńké ńkwoŋo kwoŋ tá ńnáa pú’u. 

4Pɔ́ ka sẅíŋte wég tɛ’ ngie peg zẅíŋ pɔ́ náa yɔ́b mmó lélɔg ńkẅéte pʉ̀a Ssé pie ée 
Yerósalem. 

5Peg la zɔɔn tè kwaŋ ngie ńgwɔ́ pɔ́ náa mmó nzẅìŋ wɔ́ wɔ́, pɔ́ kɔ́ɔn ńnáa nzẅìŋ 
wɔ́, mélà’mie pɔ́ ka vɔg ńnyé wɔb le gwɔ́ á mbwo Cʉ̀apʉ̀a, ńgíŋe tyé lézẅí’te 
kɔ̀ɔkɔ́ɔ gie peg ge gɔɔn né pɔ́b. Á gwɔ́ pá’ e Ssé kwoŋ. 

6Áa mmó gie á ka gÿo peg sẅíŋte Titus ngie à gʉa lá’ pi, ńgÿo yɔɔn fà’a pòŋo ntʉ́m 
gie à la gÿo pi zye, á mege ńcʉ́me. 

7Á tyé nà kɔ́ wɔ́ pi zɔ̌ ná fʉ̀’ mbòŋo, pi záb ntʉ́m nà Ssé mboŋó, ńzsé légɔɔn nò á 
kẅɛ, ńzsé nò Ssé kwà’ mboŋó, ńzeŋe nɛ́ ngwòŋ fʉ̀’ ntsèm, ńgẅiin nkwòŋe á nzèm 
peg, pú’u la pi gíŋ ńná fʉ̀’ mbòŋo á ná yɔɔn fà’a pòŋo ntʉ́m. 

8N tě ńgɔɔn pá’ɔɔn ńdɔgɔ ńtsẅii pɔ́ tsɔ́ nò gie pi ge gÿo wɔ́. Mèŋ shwóŋó gẅi pɔ́ 
pá’ metsɔ́ mecú’tè pʉ̀a Kristo zeŋe nnɛ́ ńgÿo pú’u, ńdɔgɔ ńnáa gẅi shÿó légÿo mé 
zsé ngie pi gẅiin nkwòŋe tà shwóŋó nò. 

9Pi zɔɔn ne ńzsé mmó gie Cʉ̀apʉ̀a Yěsô Kristo la lɔg pɔ́ ntʉ́m mbòŋo ńná. À la 
gẅiin shúm ntsèm, tá’, ńcʉ́’ʉ mbóŋ ńtí gẅí, pá’ pi ge fó nà póŋ yé, é cʉ́’ pʉ̀a pie e 
Ssé náa shúm sé né pɔ́b tɛ’. 

10Mèŋ n gee fʉ̀’ɔɔn éshwóŋ pi mmó gie mèŋ n ne ńkwaŋa ná yɔɔn nò nkáb. Á laa 
fʉ̀’ pá’ɔɔn pi zɔ̌ vɔgɔ lékwaŋte ngie à lɔɔn ńgwɔ́ mé náa mmó ńdɔg ńkẅéte pʉ̀a 
Kristo. Pi zɔ̌ gíŋe ḿvɔgɔ lézye. Ammó gie pi lɔɔn ńgÿo fʉ̀’ɔɔn á poŋ, 

11áa pá’ pi ge cʉ́me yɛ̌ fà’ gie pi la zye. Pi gwɔ cʉ́me yɛ̌ fà’, awɔ̌wɔ́ɔ à ná pɔ́ mmó 
gie à ku’u mǒ. Ndʉŋ ndʉŋ pá’ pi la lɔgɔ zeŋe nnɛ́ ńkwaŋte, pi gíŋ ńdɔgɔ zeŋe nnɛ́ 
ńgÿo. 

12Nyìŋ náa mmó ne ntʉ̀m mbòŋo, e Ssé gwɔ́ zẅíŋe mmó gie ngàŋ nǎ, éfó pɔ́ ná gie 
ngàŋ gẅiin, à tè fó ná gie ngàŋ tè gẅiin wɔ́. 

13Á gʉa ná yɔɔn nò, mé téen ńdɔgɔ ńgɔɔn ngie nyìŋ náa mmó ńdɔg ńkẅéte petsɔ́ 
pʉ̀a tà ńzága yé wɔ́. Mé lɔgɔ ńgɔɔn pɔ́ ngie wɔ̌wɔ́ɔ gẅiin we méjʉ’. 

14Á gʉa nà nò gie pege gɔɔn lɔɔn, pi zyɛ́bɛ mmó gie á zébe nà sí shúm ńnáa mbwo 
pʉ̀a pie pɔ́ ne ńzága, á cʉa pú’u, à lá’a tsɔ́ lyɛ̌’ pi ne ńzága gí, pɔ́ zyɛ́bɛ mmó gie á 
zébe nà yɔ́b ńdɔg ńdẅíŋe gí, pia pɔ́ lɔg ńgẅiin mmó ndʉŋ ndʉŋ. 

15Á lɔgɔ ńcʉ́me ná pá’ mé la ŋwe’e tsɛ̀ɛ ŋwà’ne Ssé ngie: «Nyìŋ gẅie à la lag shúm 
tà é gyɔ́ɔn la tè gẅiin tà é cʉa wɔ́. Nyìŋ gẅie à la lag shúm é té gyɔ́ɔn la tè tsɔ́ mmó 
zág.» 

Epʉ̀a pie mé ge cú’te nkáb é cʉ́me mbwo pɔ́b 

16Pege ná ndǎg mbwo Ssé á ná pá’ à gÿo Titus zeŋe nnɛ́ nà nò gí pá’ peg. 

17Áa mmó gie á ka gÿo peg gɔɔn né yé ngie à piŋe lá’ pi ńdíe gẅí, á gwóon ńzẅíŋ. 
À tě ńtóo ńtí pɔ́ ndà’ pá’ peg tumó yé wɔ́, à ka ne ńkwaŋte létó ńgyá gẅí, tà mbùm 
yé ne ńzeŋe mǒ tɛ’. 

18Peg tumó wɔ́b tsɔ̌ fɛ́ wégè. Á gwɔ́ gẅie mecú’tè pʉ̀a Kristo ntsèm gÿo mekù’ mé 
tɛ’, éfóo nà yé ntí leneŋé twó nà Nkʉ̀ Mbòŋo. 

19Peg zɔ tě ńtúmo yé gílé peg wɔ́, mecú’tè pʉ̀a Kristo ka gǐŋ ńtsɔ́’ɔ yé ngie pega pɔ́ 
giŋe kwò, ńcú’te yɔɔn nkáb. Peg gÿo yɔɔn fà’a pòŋo ntʉ́m lélɔg ńgÿo Cʉ̀apʉ̀a zɔ̌ 
gẅiin legú’ mbɔɔ lélɔg ńnyɛ ngie peg ne ńtsɔ́ɔn lékẅéte petsɔ́ pʉ̀a. 

20Peg tè ne ńkwoŋo ngie mé zoonte wég ná wɔ̀ɔn máamáa mbwɔ́’ nkáb gẅie mé 
ne ńcubo ńge cʉ́me mbwo peg wɔ́. 

21Peg ne ńtsɔ́ɔn légÿo mmó gie á té poŋ pɔ́ ndà’ mbwo Ssé wɔ́, peg ne ńtsɔ́ɔn légÿo 
gie á ge gíŋe poŋ mbɔɔ mbwo pʉ̀a mesoŋ. 

22Peg tumó wɔ́b Titus, ńgíŋe ńgÿo tsɔ́ fɛ́ wégè. Á gwɔ́ nyìŋ gẅie à kwoŋo lékẅéte 
petsɔ́ pʉ̀a tɛ’. Peg zyé ńgyá pú’u, á nà menò tà ńgyɔ́ɔn. Áa nà fʉ̀’ɔɔn mbùm ye gíŋe 
ńne ńzeŋe pá’ɔɔn tɛ’ létó ńgyá gẅi ńtí pá’ à lɔɔn ńgwɔ́ á tém nzèm yé ńná né pi té 
cÿɔ’. 

23Á gʉa ná Titus, mbà aangàŋa kwò wɔ̀ɔn, à ne ńkẅéte wɔ̀ɔn nà fà’ gie mèŋ fa’a 
ńtí gẅí, ńgʉa ná pɔɔn mefɛ́ pégè mépʉ́a, mbà pɔ́ ée pʉ̀a pie mecú’tè pʉ̀a Kristo kà 
tumó wɔ́b, ée pʉ̀a pie yɔ́b fà’ kwé’e lezíŋ Kristo ńnáa tÿǒ. 

24Pâ pɔ́ lɔɔn ńtó, pi gÿo tà pɔ́ zsé ngie pi ne ńkwoŋo wɔ́b tà shwóŋó nò. Mecú’tè 
pʉ̀a Kristo lêen ńké ńzsé ngie peg lɔgɔ nò gí ńká’te mvfò pɔ́b pá’a éshwóŋó nò. 

2 Korento 9 

E Ssé e néŋ mbʉ́lè ná nyìŋ gẅie à lɔg ntʉ́m mbòŋo, ńnáa mmó 

1Á gʉa nà mmó lɔg ńkẅéte mefɛ́ mefɛ́ pie ée Yerósalem, mbà mèŋ n gyǎ ngie á té 
ne ńzɛ́te ngie mèŋ n gíŋe ne ńŋwe’e nò mǒ ŋwe’e wɔ́. 

2Á nue mèŋ n ne ńzsé ngie pi gẅiin pòŋo ńtʉ́m ná yɔɔn nò, tá mbà n ka lɔgɔ nò gí 
ńka’te mvfò pʉ̀a Kristo pie ée Makedonia. Mèŋ n ka shwoŋó wɔ́b ngie pʉ̀a Kristo 
pie ée nà pàga ngwòŋ yé Akay, é tyé lénáa mmó tà fó fʉ̀’ pá’ɔɔn. Agẅi lézeŋe nnɛ́ 
ńnáa mmó ka gÿo lelÿò pʉ̀a ná pɔ́b gẅiin pòŋo ntʉ́m lénáa yɔ́b mmó. 

3Tá’ mèŋ, n túmo mefɛ́ mefɛ́ pá’ɔɔn, légwɔ́ gie le gwɔ́ gẅie peg ka lɔgɔ nò gí ńka’te 
ná yɔɔn nò. À tè cʉa sẅɛ̀ɛ wɔ́. N ne ńtsɔ́ɔn ngie pi kwa’ ńtyé léná pá’ mèŋ n ka 
shwóŋ pʉ̀a, 

4á nue pega tsɔ́ pʉ̀a Makedonia lɔɔn ḿbú ńtó, ńké tè gyá pi tyé lénáa mmó wɔ́, 
mbà le gwɔ́ gie peg ka la’te mmó gie pi tyé légÿo, tà peg tè mʉ́’te, ge sele gÿo éshʉ́ 
kúu wég. Egẅí piŋ ńcʉa wég. 

5Áa mmó gie á ka gÿo n gyá ngie á ne ńzɛ́te ngie mèŋ sẅíŋte mefɛ́ mefɛ́ pɔ̀ɔn, pɔ́ 
vɔgɔ mbʉ̀a pi tá peg táa ńtó, ḿvɔgɔ pú’u, lécú’te gí mmó gie pi ka lǎ’ ńka’ lélɔg 
ntʉ́m mbòŋo ńná, ńzsé ngie n ge gwɔ tó, á gwɔ́ tà’a jʉ’. Mé gyá ngie áa kwà’ mmó 
pòŋo ntʉ́m, tà á té mmó gie pi náa mé ne sẅɛ́ɛ gẅi sẅɛ́ wɔ́. 

6Pi zsé ngie nyìŋ lɔɔn ḿbye mmó á té gyɔ́ɔn, mbà á ge lá’a fʉ̀’e lélag shúm, à lag é 
le gyɔ́ɔn, ḿbye á gyɔ́ɔn, mbà á ge lá’a fʉ̀’e lélag shúm, à lag é gyɔ́ɔn. 

7Pú’u la, á poŋ ngie awɔ̌wɔ́ɔ náa mmó pɔ́ pá’ à ně ńkwaŋte tsɛ̀ɛ ntʉ́m yé, ńná té ne 
ńgyáŋa lóŋ, té gwɔ́ gie mé sẅɛ́ɛ yé sẅɛ́, á nue e Ssé kwoŋo nyìŋ gẅie à lɔgɔ lekág 
ńnáa mmó. 

8E Ssé piŋ ńku’ pá’ ńgwɔ́ á ná shúm mbóŋo mentí mentí né pi, légwɔ́ gie pi ge gwɔ́ 
fʉ̀’ ntsèm é gẅiin shúm sie é ne ńzɛ́te mbwo pi, tà gíŋ gẅiin mbɔɔ sie ńgwɔ́ pi lɔg 
fa’ mefà’ mbòŋo nzsè nzsè. 

9Á gwɔ́ pá’ mé la ŋwe’e tsɛ̀ɛ ŋwà’ne Ssé ngie: Àgab shúm mbòŋo sé mbwo mepóŋ, 
Apòŋo ntʉ́m yé áa ntě ḿmaga wɔ́. 

10E Ssé gẅie aa náa mbyè mmó mbwo nyìŋ gẅie à pye, ńnáa mmó léjÿó á pfɛ́ɛ, à 
ge gÿo ké ne kẅi’i shúm sí kẅi’i, é gÿo e shʉ́a, légwɔ́ gie pi ge lɔgɔ pòŋo ntʉ́m é 
kẅi’i náa mmó né pʉ̀a. 

11Á ge cʉa pú’u, pi gẅiin shúm lélɔg fa’ mefà’ pòŋo ntʉ́m ntí ntí, à cʉa pú’u, e pʉ̀a 
tà ńgyɔ́ɔn ná ndǎg mbwo Ssé tɛ’, á nà nò shúm sie pi nǎ peg gaba mbwo pɔ́b. 

12Pi zɔɔn ńzsé ngie yɔɔn ncùb gie pi ma’a e tè gÿo pʉ̀a Kristo pie ée Yerósalem é 
gẅiin pɔ́ mmó gie à zága mbwo pɔ́b ndà’ wɔ́, e ge gíŋe gÿo pʉ̀a kẅi’i ná ndǎg 
mbwo Ssé tɛ’. 

13Pɔ́ ge zsé nzẅìŋ yɔɔn fà’, é gu’te Ssé ná pá’ pi ne ńtÿɔ́gɔ kwò ná nò gie nkʉ̀ 
mbòŋo Kristo ne ńgɔɔn. Pɔ́ ge gíŋe gu’te Ssé ná pá’ pi lɔgɔ́ pòŋo ntʉ́m, ńnáa mmó 
né pɔ́b tà mbɔɔ petsɔ́ pʉ̀a. 

14Anò gí ge kúu ntʉ́m pɔ́b, pɔ́ ńnéŋe ne sẅíŋte Ssé nà twó sí, á nue pɔ́ gyá ngie à 
cÿó gʉm gí, pi gẅiin ntʉ́m mbòŋo tɛ’, tà ne ńkẅéte pʉ̀a pá’ɔɔn. 

15Pú’u la, á poŋ ngie pege ná ndǎg mbwo Ssé, ńtí fù’u té fʉ̀’ gie à la ná né pege. 

2 Korento 10 

Pɔl ne ńda’te ngie fà’ yé té ye mwòonte mwòonte wɔ́ 

1Mèŋ Pɔl, mèŋ n ge lɔg pá’ Yěsô Kristo pʉ́le tɛ’ ńgíŋ ńgwɔ́ ngàŋa pòŋo ntʉ́m, 
éshwóŋó gẅi tà’a nò. Aa kwà’ mèŋ pɔl wá gẅie mé gɔɔn ngie mèŋ n ge fʉ̀’ gie mèŋ 
n gee tsetsɛ̀ɛ pi, ń nẅéen nẅéen, ńké ńgwɔ́ fʉ̀’ gie mèŋ n gee ngʉ̀a shʉ̀shʉ̀a, 
ńgɔɔn nò mbwo pi tsɛ̀ɛ ŋwà’ne té pɔ́g la. 

2M bǔ’ mbwó mbwo pi ngie tà pi gÿo ná ntí gie mèŋ n ge gÿo tóo tsetsɛ̀ɛ pi, é gɔɔn 
nò pɔ́ lê cÿɔ́g. Mèŋ n ge ké gÿo cÿɔ́g pʉ̀a pie pɔ́ ne ńgyá yɔ́b pɔ́ ngie peg gÿo yég 
kɔ̀ɔkɔ́ɔ ńdɔgɔ fa’a pɔ́ pì pá’ wɔ̌wɔ́ɔ. 

3Peg tsɛ ńgwɔ́ pɔ́ pʉ̀a mesoŋ pá’ petsɔ́ tá’, e yeg ntí léma’ ncù e tè leen ńgwɔ́ pɔ́ ye 
pʉ̀a mesoŋ wɔ́. 

4Eshúm sie peg lɔgɔ ḿma’a ncù é té gwɔ́ pɔ́ se pʉ̀a mesoŋ wɔ́, metʉ̀ mie ée mǒ fóo 
mbwo Ssé, légwɔ́ gie peg ge lɔg tágte kɔ̀ɔkɔ́ɔ gie á tʉʉ twó. Peg ne ńjÿɔ́’ɔ 
menkwaŋá mie é gwɔ́ pɔ́ me cÿɔ̌ nò. 

5Peg ne ńnyɛɛ ngie meshwóŋè mie pʉ̀a lɔgɔ ńŋá’te, é ne ńtáte pʉ̀a lézsé nò Ssé, é 
té tsɔ́ nò wɔ́, ńkaga tʉ̀ ńkúbe mmó gie pʉ̀a gẅiin ntʉ́m pɔ́b, ńgÿo pɛ̌ pʉ̀a cʉ́’ʉ 
ńjú’u pɔ́ ncwò Kristo. 

6Pú’u la, pi kag tʉ̀, ńcʉ́’ʉ ńjú’u pɔ́ ndà’ ncwò Kristo ná kɔ̀ɔkɔ́ɔ, ńne ńzsé ngie nyìŋ 
lɔɔn ńké ńtʉʉ twó tʉ, ńgwɔ́ pɔ́ wɔ̌ wɔ́, mbà peg tyé lénéŋ ngɔ́’ twó yé. 

7Pi ne ńgyá kɔ̀ɔkɔ́ɔ pɔ́ nà nzème pǐ. Pá’ áa pú’u la, nyìŋ lɔɔn ńké ne ńgɔɔn ngie aa 
nyìŋ Kristo, à cwoŋo ńzsé ngie à lɔɔn ńgwɔ́ nyìŋ Kristo, mbà peg gǐŋ ńgwɔ́ yég 
pʉ̀a Kristo pá’ yé. 

8Cʉ̀apʉ̀a la zába wég, létyé mvfò ńgɔɔn nò né pi, lélɔg ńgÿo àcú’tè gí kẅi’i ńgʉa pɔ́ 
lê mvfò, á la tè lélɔg ńtág wɔ́. À lɔɔn fó ńgwɔ́ gie mèŋ n ne ńdɔgɔ wɛ̌ le gwɔ́ ńka’te 
tà á cʉa, mbà à lɔɔn ńgwɔ́ eshʉ́ le wɔ̀ɔn kú. 

9N te kwoŋo légwɔ́ mbwo pi, ńgwɔ́ pɔ́ pá’ fʉ̀’e mèŋ n kǔ’ pɔ́ létyé ngʉ̀a shʉ̀shʉ̀a 
ńŋwe’e ŋwà’ne ńdɔg ḿvege gẅi wɔ́. 

10Mèŋ n ne ńzsé ngie tsɔ́ pʉ̀a ne ńgɔɔn ngie pɔl túmo ŋwà’ne ńcÿɔ́gɔ tsoló tɛ’, 
ńgɔɔn nò á tʉ, ḿbiŋ ńtó tà ńtyé ssé ḿbÿɛ́, anò gie à gɔɔn té gíŋe ńcʉ́e wɔ́. 

11Megàŋ gẅiin lézsé ngie, ammó gie peg gɔɔn tsɛ̀ɛ ŋwà’ne á fʉ̀’ gie peg ee ngʉ̀a 
shʉ̀shʉ̀a, peg ge gÿo tó tà tyé mvfò pi é ké gÿo pɔ́ yɛ̌. 

12Á gʉa ná pʉ̀a pie pɔ́ sele ńda’te pʉ̀a pie pɔ́ ée pɛ̌, mbà peg tè gẅiin shÿɔg légɔɔn 
ngie peg ee pá’ pɔ́b wɔ́, ńgwɔ́ peg é le lʉŋte ntyě wég nà ntí pʉ̀a ápɛ̌ wɔ́. Atwó yɔ́b 
té tyé. Pɔ́ pí fʉ̀’ yɔb pɔ́ ná pɔ́b, ńdʉŋte mennɛ́ tsetsɛ̀ɛ pɔ́b. 

13Á gʉa ná peg, mbà ńgwɔ́ peg é le ka’te tà ńzyɛ́’ ndège wɔ́, ńcʉ́’ pú’u, peg gwɔ 
ka’te ńdɔg pɔ́ mejʉ’ mie e Ssé la cʉ́me mbwo peg pá’ peg ge gʉa wó. À la gÿo peg 
gʉa tà ńkúu mbɔɔ lá’ pi. 

14Peg tě ge zyɛ́’ ndège fà’ yég pɔ́ pá’ fʉ̀’ gie peg la zɔɔn tè gʉa tà ńkúu lá’ pi wɔ́ wɔ́. 
Peg pɔɔn zɔ la vɔg mvfò ńdɔg nkʉ̀ mbòŋo Kristo ńtóo lá’ pi. 

15Peg tě ge ka’te tà zyá’ wég ndège fà’, é lɔgɔ fà’ pʉ̀a mendyɛ̀’ɛ é ka’te wɔ́. Pá’ pi ee 
nà wég ndège fà’ la, peg ne ńzẅí’te ngie à gẅì lézáb ntʉ́m nà Ssé kẅi’i ńgʉa pɔ́ lê 
mvfò. Anò gie peg ka gɔɔn à cʉŋ menŋàŋ tsetsɛ̀ɛ pi pá’ á ne ńzɛ́te. 

16Peg lêen ńké fó pú’u, ńgʉa ńtsẅi nkʉ̀ mbòŋo ná metsɔ́ melá’ mie mé cʉa lá’ pi tá 
ńkúu wó, peg é le lɔgɔ fà’ gie petsɔ́ pʉ̀a ka fa’a nà yɔ́b gwǒŋo fà’ ńdɔg ńka’te wɔ́. 

17Mé ké kímte pá’ mé la ŋwe’e tsɛ̀ɛ ŋwà’ne Ssé ngie: «Nyìŋ lɔɔn ne ńkwoŋo 
léka’te, á lɔg pɔ́ mmó gie Cʉ̀apʉ̀a gÿǒ ńdɔg ńka’te.» 

18Á lɔgɔ ńgwɔ́ ngie nyìŋ gẅie mé zẅíŋe nò yé, à tè nyìŋ gẅie yé zɔ la’te mmó gie à 
gÿǒ wɔ́. À gwɔ́ pɔ́ nyìŋ gẅie Cʉ̀apʉ̀a zɔ la’te mmó gie ngàŋ gÿǒ. 

2 Korento 11 

Pɔl ne ńtsɔ́’ɔ nò mbwo megàŋ ntúm Yěsô pie é gwɔ́ pɔ́ pàgwaa ńkú 

1N kwǎŋ ngie n dɔɔn ńgɔɔn yɔ́ɔn nò mbwo pi pá’ nyìŋ gẅie à pʉ̌a la, mbà pi ge 
zẅíŋ, pi ké ńcʉ́’ n gɔɔn ná yɛ̌ ntí. 

2Pi zsé ngie n kwoŋo gẅi tà mèŋ n te zẅíŋ ngie nyìŋ gwaa gÿo mmó ná pi n ne 
ńgyá wɔ́. Yɛ̌ ntí nkwòŋo gie mèŋ n gẅiin nzèm pi e fóo pɔ́ mbwo Ssé, mélà’mie pi 
ée mbwo mèŋ, ńgwɔ́ pá’ múɔ manzwě gẅie mèŋ n da pÿé mbwo tà’ nyìŋ wémɔ’ɔ́, 
angàŋ gwɔ́ Kristo. Mèŋ n ne ńda’te gẅi mbwo yé ngie pi ee pá’ mûɔ ngùɔ gẅie à 
kaa tsɔ́ lɔ̌’ kaa. 

3Tá’ n kě ḿbɔ́gɔ pɔ́ ngie, à lɔɔn ńgwɔ́ tsɔ̌ nyìŋ cʉŋte twó gí pá’ nnú la pá’ legyè, 
éfʉte Eva, pi le gíŋe ńgwɔ́ pʉ̀a pie pɔ́ gwɔ gɔɔn ngie pɔ́ zsé yɔ́b pɔ́ ndà’ nò Kristo 
ńgɔɔn shwóŋó nò wɔ́. 

4Mèŋ n gɔɔn pá’ɔɔn nue mèŋ n ne ńgyá ngie nyìŋ léen ńgwɔ́ tà ńtó, éshwóŋó gẅi 
nò ná tsɔ̌ Yěsô, á ké tè gẅie peg la gɔɔn nò ná yé wɔ́, pi gwóon ńzẅíŋ, ńgíŋe ne 
ńgyá, nyìŋ tó ńgɔɔn nò ndyɛ̀’ɛ ná Zẅìge Ndʉalʉ̌a, kà pɔ́ nà nkʉ̀ mbòŋo wɔ́, á ké tè 
pumte nà menò mie pi la vɔg ńzẅíŋ wɔ́, pi zẅíŋ zẅǐŋ. 

5Tá n ne ńkwaŋa yɔ́ɔn ngie pʉ̀a pie pi gyá ngie pɔ́ ée memǎ megàŋ ntúm Yěsô lɛ, 
pɔ́ té cʉa wɔ̀ɔn nà tsɔ́ mmó wɔ́. 

6Ndyɛ̌’ áa nò ngie mèŋ m bubte pubte tá’, ńgʉa nà le zsé nò Ssé, atsɔ́lɔ̌’ té kẅɛ. Peg 
léen ńnyɛɛ wɛ̌ le gwɔ́ mbwo pi á nà mentí tà ńgyɔ́ɔn, ngwòŋ fʉ̀’ ntsèm gẅie á la 
ná shÿó. 

7N da gwɔ tsẅi nkʉ̀ mbòŋo nò Ssé mbwo pi, ńtsẅi pɔ́ sẅɛ̀ɛ sẅɛ̀ɛ. Esẅí’i mbùm 
yɔ̀ɔn ńnáa ssé, lélɔg ńka’a pwó gí ńnáa tÿǒ pé’è á lɔgɔ ńgwɔ́ pɔ́ tsɔ́ lɔ̌’ keen? 

8N da ne fa’a lá’ pi, ńzẅíŋ petsɔ́ mecú’tè pʉ̀a Kristo zɔ̌ ne ńnáa nkáb né mèŋ, 
ńdɔgɔ ńtóonte wɔ̀ɔn tà ńgwɔ́ mé gɔɔn ngie n da gÿo pɔ́ fÿɔg. 

9N daa lá’ pi, á gwɔ́ fʉ̀’e n zága mmó, n te kẅé mmó mbwo tsɔ̌ nyìŋ gẅi wɔ́. Mefɛ́ 
mefɛ́ pie é la fó Makedonia la náa kɔ̀ɔkɔ́ɔ gie á la ne ńzága mbwo mèŋ. Á la gʉa nà 

kɔ̀ɔkɔ́ɔ, n te zẅíŋe légwɔ́ pì’ á mbwo tsɔ̌ nyìŋ gẅi wɔ́, é ké le lá’a tsɔ́ lyɛ̌’ tá gwɔ́ pì’ 
mbwo tsɔ́ nyìŋ gẅi wɔ́. 

10Mèŋ n ge fó nà nò nénʉ́ Kristo gie áa tsɛ̀ɛ ntʉ́m mèŋ, é gɔɔn mbwo pi ngie, n 
dɔɔn ńgʉa pɔ́ nzɔ̌ jʉ’ á tsɛ̀ɛ Akay wɔ́, n de gwá’a wɛ̌ le gwɔ́ gẅie n dɔg ńka’te wɔ́. N 
te lá’a tsɔ́ lyɛ̌’ é kẅé mmó mbwo nyìŋ gẅì wɔ́. 

11N gɔɔn pú’u, mélà’a kɔ́? Áa nue mèŋ n te gẅi kwoŋ keen? Ngǎŋ, e Ssé ne ńzsé 
ngie mèŋ n kwoŋo gẅí. 

12Áa mmó gie n ne ńgÿo, n ge gíŋe kẅi’i gÿo pɔ́ pú’u, lɔg gʉa lê mvfò, ńzsé ngie n 
ge lɔg zá’ mekwò pʉ̀a pie pɔ́ ne fa’a ndilétáŋ lélɔg ńka’te ńgɔɔn ngie pega pɔ́ pǔ 
fa’a pɔ́ tà’ ntí. 

13Epʉ̀a ápɛ̌ é té kwà’ megàŋ ntúm Kristo wɔ́, pɔ́ cÿɔ nò ngie pɔ́ fa’a fà’ Kristo. Mbà 
pɔ́ léen ńgÿo tà ńgwɔ́ gie mé lɔɔn ńgyá wɔ́b mé gɔɔn ngie ée megàŋ ntúm Yěsô. 

14Á té pú’u, ńgwɔ́ pɔ́ tsɔ́ nò mmɔɔn mmɔɔn wɔ́, á nue Sátà giŋé ńnéŋe yé tà sele 
ńcʉ́’ ńgwɔ́ pɔ́ pá’ cÿɔ́’ Ssé gẅie à fóo jʉ’ gie kyɛ̀’ áa wó la. 

15Pi lɔgɔ ńgyá ngie, á té tʉʉ mbwo pafa’ fà’ Sátà lésele tà mé cʉ́’ ńgyá wɔ́b ńgɔɔn 
pɔ́ ngie pɔ́ ée pafa’a fà’ Ssé wɔ́. Tá’ á ge ké lá’ cʉ́’ʉ nzsòte, pɔ́ kẅé ntsɔ’ɔ́ fà’ é gwɔ́ 
pɔ́ pá’ mefà’ mɔ́b gwɔ́. 

Ngɔ́’ gie Pɔl gyǎé fó ná pá’ àa ngàŋ ntùm Yěsô 

16Tà méŋ n gíŋe shwóŋó gẅí, ḿbɔ́ɔn nyìŋ gẅì lékwaŋ ngie n gee pʉ̀a, ńkwoŋ pi 
kwaŋ, ńzẅíŋ ngie n gÿo pá’ pʉ̀a la, n zẅɛ́’ yɔ́ɔn ńná’a ńka’te mêjʉ’. 

17Pá’ á gwɔ̌ légwɔ́ gie mèŋ n ge ka’te la, ammó gie n gee ńgɔɔn fʉ̀’ɔɔn, n tě ge gɔɔn 
ná ntí gie Cʉ̀apʉ̀a ne ńkwoŋo wɔ́. N ge gɔɔn pɔ́ pá’ fʉ̀’ gie n kwǎ’ ḿbʉ́a la. 

18Pʉ̀a tà ńgyɔ́ɔn ne ńdɔgɔ pɔ́ shúm sie é gwɔ́ pɔ́ se pʉ̀a mesoŋ ńka’te, pú’u la, n ge 
ka’te yɔ́ɔn. 

19Pi ne ńkwaŋa ngie legyè sí ée wó, tá á ké yɛ̂ gie pi zẅiŋé nò mepʉ̀a lɛ! 

20Epʉ̀a ne ńdɔgɔ gẅi ńgÿo menkwɔɔn pɔ́b, pi fa’a pɔ́ jÿó, pɔ́ ne ńjʉʉ shúm sí, ńne 
ńnwile gẅí, ńtúu pwó legɔ̌’ pi, pi zẅíŋe zẅǐŋ. 

21Eshʉ́ kwa’ ne ńkúu wɔ̀ɔn pá’ n da tè gẅiin shÿɔgɔ ntʉ́m lényɛɛ gẅi nò pá’ pɔ́b 
wɔ́. Tá’, nyìŋ lɔɔn ńná’a fʉ’ʉ fʉ’ʉ ńdɔgɔ tsɔ́ mmó ńka’te, mbà mèŋ n ge ka’te cʉa 
yé, é gɔɔn nò pá’ pʉ̀a la. 

22Pɔ́ lɔgɔ pɔ́ pá’ pɔ́ ée pʉ̀a Heber ńka’te keen? Mbɔɔ mèŋ yɔ́ɔn n gwɔ́ pɔ́ tsɔ̌. Kà pɔ́ 
pá’ pɔ́ ée pʉ̀a Israel? Mbà mèŋ n tyě pá’ɔɔn ńgwɔ́ pɔ́ tsɔ̌. Kà pɔ́ pá’ pɔ́ ée pʉ̀a ná 
ngẅɛ̀ Ábalam? Mbɔɔ mèŋ yɔɔn n gwɔ́ pɔ́ tsɔ̌. 

23Kà pɔ́ pá’ pɔ́ ée pafa’a fà’ Kristo? Mbà mèŋ n ge gɔɔn nò kwà’ pá’ pʉ̀a la, é gɔɔn 
ngie n gee nyiŋ gẅie a fà’ Kristo tà ńtɔ́gɔ wɔ́b métsèm, é gɔɔn pú’u, éfóo ná pá’ n 
dǎ téŋe zì’i ńcʉa wɔ́b, éfóo ná nzẅìŋ gẅie n dǎ kúu tsǎŋ ńcʉa wɔ́b, éfóo ná nzẅìŋ 

gẅie mé lǎ cúɔ wɔ̀ɔn ńcʉa wɔ́b, éfóo ná nzẅìŋ mengʉ̀a tà ńgyɔ́ɔn mie legwé la 
ńnÿɔgɔ wɔ̀ɔn ńcʉa wɔ́b, 

24ée ngʉ̀a méntʉ̀a pá’ pà Yuda cǔa wɔ̀ɔn mengwɔ̀ɔn ntsɔ̀b lepfwɔ’ɔ́ lê móm tá, 

25ée ngʉ̀a ntá pá’ pà Roma lǎ lɔgɔ tsěme mmó ńcúa wɔ̀ɔn, mé la lɔg mentóon 
ńtéme wɔ̀ɔn tà’ legʉ̀a, éfa’a lézẅé wɔ̀ɔn, ée ngʉ̀a ntá pá’ á lǎ cʉ́’ʉ mêjʉ’, stima lɔgɔ 
wɔ̀ɔn fÿɛ́ɛ ntse. N dǎ lá’a ndùm ntse tà ńgíŋe ńzɔ́g. 

26N dǎ giŋ tɛ’, legwé nÿɔgɔ wɔ̀ɔn tɛ’, ńgwá ńgyá ngɔ́’ mentse mie é kwɔ̌’ tà sa jʉ’, 
ńgwá ńgwe nà mbwo mesèm ncwò, ńgwá ńgwe nà mbwo mefɛ́ pɔ́ɔn pà Yuda, 
ńgwá ńgwe nà mbwo pʉ̀a pie é té pà Yuda wɔ́, ńgwá ńkúu nò tsɛ̀ɛ metÿǒsoŋ, 
ńgwá ńkúu nò kwòŋo tsẅɛ, ńgwá ńkúu nò tsɛ̀ ntse té pàa, ńgwá ńkúu nò mbwo 
pʉ̀a pie pɔ́ cÿɔ nò ngie pɔ́ ée pʉ̀a Kristo, 

27ńgwá fa’ mefà’ mie é tʉ̀ tà ńjú’ ńkʉ́a tɛ’, ńgwá ńdá’ té lyé. Nzyè gwá ńgyáŋa 
wɔ̀ɔn, agág yɔ́ɔn gwá shÿó, ńgwɔ́ tsɔ́ fʉ̀’, eshúm léjÿó pú ḿmaga mbwo mèŋ, efÿɔ́g 
gwá ńkúu wɔ̀ɔn, mbà mèŋ n zǎg nzsǒ. 

28N kaa tʉ́ ntsèm wɔ́, áa lyɛ̌’ ntsèm mèŋ n ne sáŋa nò ná mecú’tè pʉ̀a Kristo mie 
ée jʉ’ ntsèm, 

29ńgwɔ́ gie nyìŋ Kristo lɔɔn ḿbÿɛ́ n jú’ á gwɔ́ pɔ́ pá’ fʉ̀’ gie mèŋ m bÿɛ̌ yɔ́ɔn ma, 
ńgwɔ́ gie nyìŋ Kristo lɔɔn ńgÿo nò tepòŋ, á gege wɔ̀ɔn tɛ’. 

30Á gwé’e ne ńzɛ́te ngie mé ka’te, mbà ńgwɔ́ ńdɔg pɔ́ pá’ m bÿɛ́ pÿɛ̌ ńka’te. 

31E Ssé gẅie aa tá pà Ndè wege Yěsô Kristo, yé Ssé gẅie á ne ńzɛ́te ngie mé gu’te 
yé té zá’a pàa, à ne ńzsé ngie n tě ńgɔɔn pá’ɔɔn ńdɔgɔ ńcÿɔ nò wɔ́. 

32Á laa fʉ̀’e n daa tÿǒsoŋo Ndamas, ngúmnɔ́ɔn gẅie fùɔ Aristate la zába yé, á tsẅi 
mé ne ḿbyɛ́bɛ mencwò nká’a tÿǒsoŋ, éfa’a légwoon wɔ̀ɔn. 

33Tá mé ńnéŋe wɔ̀ɔn tsɛ̀ɛ kekág, éfó nà tsɔ́ tɔ́g gie áa nà nká’ ńtsege wɔ̀ɔn, ésẅí’i 
wɔ̀ɔn ńtÿɔ́gɔ ssé, tá mèŋ n tsẅɛ́ɛ yé. 

2 Korento 12 

Eshúm mmɔɔn mmɔɔn sie e Ssé la nyɛ́’ nÿɔ́g Pɔl á gyá 

1Mèŋ n gíŋe ńkẅi’i ńka’te ńdɔg ńgʉa lê mvfò la? Á tè kẅéte légÿo pú’u wɔ́. Tá’ n ge 
ké shwóŋó gẅi nò fʉ̀’ɔɔn ná shúm sie Cʉ̀apʉ̀a la nyɛ́’ nÿɔ́g mɔ́ɔn, mèŋ n gyá mbɔɔ 
sie n da gyá pá’ fʉ̀’ gie n dyé njÿòon la. 

2Mèŋ n ne ńzsé tsɔ̌ nyìŋ gẅie à la la nnɛ́ ná Kristo, ée fʉ̀’ɔɔn ńgwɔ́ ngù’ ntsɔ̀b lekùɔ 
nê legém pá’ e Ssé la kaa yé ńdɔg ńkwɔ́’ kwɔ́’ tà ńkúu tàa tÿǒ lépwó Kà á laa pú’u, 
kwà’ yé zɔ̌ gʉa wó wɔ́, mbà mèŋ n kaa zsé, kà à la lyé pɔ́ njÿòon wɔ́, mbà mèŋ n 
kaa zsé. E Ssé zɔ ne ńzsé. 

3-4Mèŋ n ne ńzsé ngie mé la kaa ngàŋ ńdɔg ńkwɔ́’ tà ńkúu jʉ’ gie e Ssé ee wó, à tóo 
wó ńjú’u nò á gwɔ́ gie à lɔɔn ńgwɔ́ nyìŋ mesoŋ á le fʉ̀’ʉ légɔɔn wɔ́, nyìŋ mesoŋ piŋ 

ńzɔɔn tè gẅiin légɔɔn wɔ́. Kà á laa pú’u, kwà’ ngàŋ zɔ̌ gʉa wó wɔ́, ka à la lyé pɔ́ 
njÿòon wɔ́, mbà mèŋ n kaa zsé. E Ssé zɔ ne ńzsé, 

5ńgwɔ́ n dɔgɔ nyìŋ áwɛ̌ ńka’te. Tá ńgʉa nà lelɔgɔ twó mbùm yɔ́ɔn ńka’te, mbà 
ńgwɔ́ n gwɔ lɔg ka’te, éfó pɔ́ ná pá’ mèŋ m bÿɛ́ pÿɛ̌. 

6N gwé’e ńge lɔgɔ twó mbùm yɔ́ɔn ka’te, mbà mèŋ n tě ńdɔgɔ ḿbʉ́a pʉ̌a wɔ́, á nue 
n ge gɔɔn pɔ́ nò nénʉ́. Tá’ n tě ńgee ńka’te wɔ́, ḿbɔgɔ mé légyá wɔ̀ɔn ńcʉa mmó 
gie mé ne ńgyá n gÿo, tà mbɔɔ gie mèŋ n ne ńgɔɔn. 

7Pá’ n da gyá menò mmɔɔn mmɔɔn la, e Ssé gyá ngie ńgwaa ńgwɔ́ n dɔg ńŋá’te, 
ńzẅíŋ mântúm Sátà ńnéŋe ńcúa wɔ̀ɔn, é gwɔ́ ngɔ́’ gie e la kúu ná mèŋ pá’ nzóŋ gie 
e lé’e ná mèŋ ńne ńnéŋe ńgége wɔ̀ɔn la, pú’u, légwɔ́ gie n te ka’te wɔ́, 

8ée ngʉ̀a ntá pá’ mèŋ sẅiŋté Cʉ̀apʉ̀a ngie à fó ná mèŋ ńkẅile yɛ̌ ngɔ́’, 

9é sẅíŋte yé pú’u, á tsɔ́’ ngie, mèŋ n ne ńdíe gú, ńkẅéte gú, ajú ku’ pú’u, á nue ɔ̀ 
gwɔ̌ tà ne ḿbÿɛ́ɛ pÿɛ̌ tá ńdɔg ńná shÿó pá’ mɔ́ɔn metʉ̀ ge cwoŋo fa’. Áa yɛ̌ tá mèŋ 
n kwoŋo lévɔg ńdɔg pá’ ḿbÿɛ́ pÿɛ̌ ńka’te, pú’u, ńzsé ngie metʉ̀ Kristo ge tó é gwɔ́ 
ná mèŋ. 

10Áa mmó gie á gÿo n gwɔ́ tà ne ńgyá ngɔ́’, mélà’mie mèŋ n gee nyìŋ Kristo, anò 
poŋo wɔ̀ɔn, ńgwɔ́ tà ne ńzága mmó, kà mé ne ńkʉ́e wɔ̀ɔn kʉ́e wɔ́, kà mèŋ ne sáŋa 
pɔ́ tsɔ́ menò kékáŋ wɔ́, anò poŋo wɔ̀ɔn poŋ, á nue n gwɔ́ tá ne ḿbÿɛ́ɛ pÿɛ̌ tá ńdeen 
ńké ńjú’ ńgẅiin tʉ̀. 

Pɔl ne sáŋa nò kékáŋ ńtí pʉ̀a Kristo pie ée Korento 

11Pi gyá pá’ ń cʉ’ʉ shwóŋó pɔ́ pá’ pʉ̀a la, á ke fóo pɔ́ né pi, á nue pi zɔ ka gẅiin 
légÿo mé zsé yɔɔn ntí lefa’. Tà mbɔɔ pá’ mèŋ n gee tsetsɛ̀ɛ pi n te ná tsɔ́ mmó ku’. 
Epʉ̀a pie ée tsetsɛ̀ɛ pi mé tóŋo lê kwà’ ngàŋ ntúm lɛ, pɔ́ kaa gÿo tsɔ́ mmó tà ńdɔg 
ńcʉa wɔ̀ɔn mɔ́ 

12Á kaa fʉ̀’ gie n kaa tsetsɛ̀ɛ pi, pi kwa’ ńgyá meliŋé mie é la’te ngie mèŋ n gee 
kwà’ ngàŋ ntúm Yěsô Kristo. Á gwɔ́ pá’ yɛ̌ ngɔ́’ wɔ́ kɔ̌ɔn ńkúu wɔ̀ɔn mèŋ shÿɔgɔ 
shÿɔg, á gwɔ́ pá’ pi kɔ̌ɔn ńgyá meliŋé menò mmɔɔn mmɔɔn, ńgíŋe ńgyá ndàa gyá 
menò. 

13Àpì yɔ́ɔn mie metsɔ́ mecú’tè pʉ̀a Kristo la jÿó ńcʉa gẅi áa kɔ́? Kà á fó ńgwɔ́ pɔ́ 
pá’ n da tè nkáb gí kẅé. Pi gyá wɛ̌ légwɔ́ tě ńdɔgɔ ńgiŋe wɔ́. Pi ké ńdege ńná né 
mèŋ la. 

14À yɔɔn gie mèŋ n ne ńkwaŋa létóo lá’ pi ná mbɔ́ɔntè yétá lɔɔn. Tá mèŋ n ge tó, pi 
ké le tsɔ̌ pyé twó mèŋ táŋ, á nue mèŋ n tě ńtóo fa’ shúm sí wɔ́, mèŋ n tóo pɔ́ fǎ’ pi. 
Á zɔɔn ńgwɔ́ pá’a, gígyé penkʉ́ zɔ tè gẅiin lélab nkáb ńná né metá pɔ́b wɔ́, metá 
zɔ̌ gẅiin lélab nkáb ńná né penkʉ́ pɔ́b. 

15Á gʉa ná mèŋ, mbà à lɔɔn ńgwɔ́ á poŋo wɔ̀ɔn poŋ lénáa kɔ̀ɔkɔ́ɔ gie mèŋ n gẅiin 
né pi. Ngwɔ́ n gíŋe ńná mbɔɔ twó yɔ́ɔn ńtí gẅí. N dɔɔn ne ńkẅi’i ńkwoŋo gẅi pɔ́ 
nzẅìŋó, egì kwoŋo nzèm mèŋ ne ńtsẅɛ́te tsẅɛté lá? 

16Tá’, ndyɛ̌’ á fó ná pá’ n da tè zẅíŋ pi táŋa pyé twó mèŋ wɔ́, etsɔ́ pʉ̀a tsetsɛ̀ɛ pi ne 
ńgɔɔn ngie legyè sɔ́ɔn ée wó tɛ’, mèŋ n ne ńdɔgɔ legyè tá ńkẅé nkáb mbwo pi. 

17Áa yɛ̌ tá mèŋ n ne ńzɛ́te gẅi ngie n da túm pʉ̀a mbwo pi pé’è pɔ́ ke ńtó ńkẅé tsɔ́ 
mmó gí ka? 

18N da sẅíŋte Titus ngie à gʉa tà ńgyá gẅí, ńtúmo wɔ́b wetsɔ́ fɛ́ wege gẅie pi ne 
ńzsé yé la. Tsye Titus la tó fʉte gẅi ńkẅé tsɔ́ mmó mbwo pi ka? À la tè giŋ pɔ́ nà 
mekwò mɔ́ɔn maa? Peg yé ké tè gẅiin pɔ́ tà’ nkwaŋá waa? 

19Ndyɛ̌’ tsɔ́, mbà pi ně ńdá’ ńzye lékwaŋ ngie peg ne fa’a lézoŋo twó yég mbwo pi. 
Ngǎŋ á té pú’u wɔ́. Peg gwɔ́ gɔɔn nò, á gwɔ́ pɔ́ nà ntí gie Kristo ne ńkwoŋo, peg piŋ 
ńtyé pɔ́ mvfò Ssé tá ńgɔɔn. Mefɛ́ pɔ́ɔn pe ntʉ̀ nzẅìŋ, peg gwɔ́ gɔɔn pú’u, á gwɔ́ pɔ́ 
lélɔg ńgÿo, pi kẅi’i ńzáb ntʉ́m gẅi nà Ssé. 

20N zɔɔn ne ḿbɔ́gɔ légwɔ́ gie à lɔɔn ńgwɔ́ n gÿo tóo lá’ pi, ńgyá pi le gwɔ́ nà ntí gie 
mèŋ n ne ńkwoŋo wɔ́. Mèŋ yɔ́ɔn n ké le gwɔ́ nà ntí gie pi ne ńkwoŋo wɔ́. Mèŋ n ne 
ḿbɔ́gɔ ngie ńgwɔ́ n gwɔ́ tó mencwò mencwò gwɔ́ tsetsɛ̀ɛ pi, kègɔ́’ gwɔ́ wó, acÿɔ́g 
gwɔ́ wó, lézoŋ jʉ’ gwɔ́ wó, lekimé nyìŋ tepòŋ gwɔ́ wó, shwóŋte gwɔ́ wó, aŋá’te nɛ́ 
gwɔ́ wó, atág gwɔ́ wó. 

21Mèŋ n giŋé ńne ḿbɔ́gɔ légÿo ńgíŋe ńtó tà ńkúu lá’ pi, e Ssé yɔ̀ɔn gíŋe sẅí’i nzẅìŋ 
wɔ̀ɔn mvfò pi tà ndyɛ̌’ tsɔ́ n gẅiin lélʉa ńtí pʉ̀a tà ńgyɔɔn pie ée tsetsɛ̀ɛ pi, mbà pɔ́ 
lɔ́ɔn ńgÿo menò tepòŋ, pɔ́ laa mà wɔ́b kúbe, pɔ́ laa kẅɛɛ nà menò ncÿǒ mɔ́b wɔ́, 
ńké tè nò mpfwɔ́’ yɔ́b gwá’, ńké ne ńkẅi’i ńgÿo pɔ́ menò tepòŋ ntí ntí té gwoonte 
mbùm yɔb. 

2 Korento 13 

Pɔl ne ńtÿɔ́gɔ pʉ̀a, ḿbiŋ ne ńtsyɛ’te wɔ́b 

1Mèŋ n ge tóo mbʉ̀a pi fʉ̀’ɔɔn e lɔgɔ ńgwɔ́ ngʉ̀a ntá, é tó mé gwɔ́ ŋág mbɔɔ yɛ̌ 
ntsaŋ wɔ́, é zẅí’te nò ncwò pʉ̀a mépʉ́a kà pʉ̀a métá wɔ́ pá’ ŋwà’ne Ssé ne ńgɔɔn. 

2Mèŋ n ge tʉ́ njÿó fʉ̀’ɔɔn, é gíŋ gɔɔn nò mbwo pʉ̀a pie á la gwaa gwɔ́ setsɔ́ lekwò, 
mbà pɔ́ gÿo menò tepòŋ mbɔɔ mbwo mânyìŋ ntsèm. Áa nà lyɛ̌’ɔɔn, mèŋ n te 
tsetsɛ̀ɛ pi wɔ́, tá mèŋ n ge kímte gẅi nò gie n da gɔɔn né pi á fʉ̀’ gie n da tóo lá’ pi 
ná mbɔ́ɔntè yépʉ́a. Mèŋ n da gɔɔn ngie n ge gÿo tó, é néŋ ntsaŋ twó mânyìŋ ntsèm 
gẅie à fʉ̌a nò. 

3Pá’ pi ké ne fa’a légyá mmó gie á nyɛɛ ngie anò gie á kẅɛɛ ncwò mèŋ á fóo mbwo 
Kristo la, pi ge ké gÿo gyá. Pi zsé ngie Kristo tè ne ńzɔ́bte gẅi wɔ́. À ne ńnyɛɛ metʉ̀ 
mé tsetsɛ̀ɛ pi. 

4Áa nénʉ́ ngie à laa tsɔ́ fʉ̀’, ḿbÿɛ́ pá’ nyìŋ mesoŋ, mé kime yé nà tÿǒ nkǐ. Tá’ à ké 
ńgwɔ́ fʉ̀’ɔɔn ńgwɔ́ ntentʉ́, é gwɔ́ metʉ̀ Ssé. Peg yég, peg fó ná pá’ peg la nnɛ́ ná yé, 
ḿbÿɛ́ pá’ à la gwɔ́. Tá’ é ké gÿo lɔg yeg ntí légẅiin gẅí, é nyɛɛ gẅi ngie pega Kristo 
ee ntentʉ́, é gwɔ́ metʉ̀ Ssé. 

5Pi lê twó gí pi líe mbùm gí ńgyá. Kà pi ne ńgiŋe ndʉŋ ndʉŋ ná nò Kristo gie pi la 
zẅíŋ wɔ́. Pi nyɛte ńtsa’. Pi tè ne ńgyá ngie Kristo aa tsɛ̀ɛ ntʉ́m pi wɔ́ ka? Á gwé’e 
pé’è á té pú’u wɔ́, mbà á lɔgɔ ńgwɔ́ ngie pi tè pʉ̀a Kristo wɔ́. 

6N kwǎŋ ngie pi ge zẅíŋ ngie á gʉa ná peg, mbà peg kéen ńnyɛ kwà’ mboŋó ngie 
peg ee mengàŋ ntúm Kristo. 

7Peg ne sẅíŋte Ssé ngie à kẅéte gẅi tà pi le gÿo sɔɔn nò tepòŋ wɔ́. N ké tě ńdɔgɔ 
fa’a pú’u, pɔ́ légÿo tá pi gyá ngie peg ee ngàŋ ntúm Yěsô Kristo wɔ́. Peg tsɔ́ɔn pɔ́ 
ndà’ ngie pi gÿo nò mbòŋo tà mbɔɔ pá’ fà’a yég ge gwɔ́ pɔ́ pá’ fà’ gie mé gwág 
gwǎg. 

8Peg zɔɔn ńgẅiin yég pɔ́ létóon nò gie áa nénʉ̀, peg tè gẅiin létáte nò gie áa nénʉ́ 
wɔ́. 

9Pi lɔɔn ńgwɔ́ ná mánzsè Ssé, ńgwɔ́ metʉ̀ pʉ̀a, peg gwɔ́ yég mǒ ńgwɔ́ pɔ́ mepepÿɛ́ɛ 
pʉ̀a, mbà nò ge poŋo wég poŋ. Áa mmó gie á gÿo peg gwɔ́ tà ne sẅíŋte Ssé, ńdúɔ 
ngie à gÿo pi giŋ pɔ́ ná mánzsè we tà ńcʉ́me. 

10Áa mmó gie á gÿǒ, n nyé pɔ́ ngʉ̀a shʉ̀shʉ̀a ńŋwe’e yɔɔn nò ntsèm, ńne ńtsɔ́ɔn 
ngie n te gÿo tó tà kúu tsetsɛ̀ɛ pi é lɔg pá’ Cʉ̀apʉ̀a la tÿɔ́gɔ wɔ̀ɔn mvfò pi, é cÿɔ́gɔ 
gẅi cÿɔ́g wɔ́. Cʉ̀apʉ̀a la tÿɔ́gɔ wɔ̀ɔn mvfò pi pɔ́ légÿo acú’tè kẅi’i ńgʉa lê mvfò. À 
la tè tÿɔ́gɔ wɔ̀ɔn ngie mèŋ n tág tág wɔ́. 

11Á nà fʉ̀’ɔɔn mefɛ́ pɔ́ɔn, pi ńnéŋe nê lekág. Pi ne fa’a shÿó pá’ tsɔ́ lɔ̌’ té ge gwɔ́ 
tsetsɛ̀ɛ pi wɔ́. Pi ne ńkẅiŋte mennɛ́ mí. Pi ne ńgẅiin tà’ ncwò, ńnéŋe lê mbʉ́lè, à 
cʉa pú’u, e Ssé, yé gẅie à gẅiin nkwòŋe pɔ́ mbʉ́lè gwɔ́ tsetsɛ̀ɛ pi. 

12Nyìŋ gẅi tsyɛ’te fɛ́ we, nyìŋ tsyɛ’te fɛ́ we, ńcʉ́’ʉ létsyɛ’te ńtáŋte mennɛ́ mí nà ntí 
yé pʉ̀a Ssé. Mecú’tè pʉ̀a Ssé métsèm pǔ ńtsyɛ’te gẅí. 

13Cʉ̀apʉ̀a Yěsô Kristo ne ńgwɔ́ né pi metsèm, nkwòŋo Ssé mbɔɔ Zẅìge Ndʉalʉ̌a 
gie á témte wege ne ńgwɔ́ tsetsɛ̀ɛ pi metsèm. 

Galatia 

Galatia 1 

Atsyɛ̀’te 

1Yɔɔn ŋwà’ne fóo mbwo mèŋ Pɔl, ngàŋ ntúm Yěsô Kristo, mbà pʉ̀a mesoŋ zɔ̌ la tè 
wɔ̀ɔn tsɔ́’, tsɔ̌ nyìŋ mesoŋ zɔ̌ ké tè wɔ̀ɔn túm. Yěsô Kristo pɔ́ Ssé Tá zɔ̌ la túmo 
wɔ̀ɔn. Yé Tá la gÿo Yěsô zíme ná legwé. 

2Pega mefɛ́ mefɛ́ pie pega pɔ̌ ee jʉ’ɔɔn pǔ ńnáa yɔɔn ŋwà’ne á mbwo mecú’tè pʉ̀a 
Kristo mie ée tsɛ̀ɛ ngwòŋ Galatia. 

3Peg ne ńtsɔ́ɔn ngie Tá wege Ssé mbɔɔ Cʉ̀apʉ̀a Yěsô Kristo ne ńgwɔ né pi, ńne 
ńnéŋe sẅéte ntʉ́m pi. 

4Pi ne ńzsé ngie Kristo yé máŋwɛ́ la náa twó yé nà menò tepòŋ mégè lélɔg sẅɛ’ 
ndòon yege, pú’u léfó mbwo yɔɔn kème njÿó gie á té poŋ ńkẅile wégè. Mɔɔn 
menò gwɔ́ pɔ́ pá’ Tá wege Ssé la záb. 

5Pʉ̀a mesoŋ gu’te Ssé mengù’u mengù’, Ameŋ. 

Nkʉ̀ mbòŋo gwɔ́ pɔ́ wémɔ’ɔ́ 

6Á pǔ ńkʉ’ʉ wɔ̀ɔn tɛ’ ná pá’ e Ssé ka cʉa ná Kristo, ńtóŋo gẅí, ńcÿó gʉm gí, n ka 
léen ńkẅɛɛ tsetsɛ̀ɛ pi, pi sele nzèm ye, tà ńcʉ́’ʉ ńjú’u pɔ́ tsɔ́ nkʉ̀ mbòŋo we 
ndyɛ̀’ɛ. 

7N tě ńdɔgɔ ńgɔɔn ngie etsɔ́ nkʉ̀ mbòŋo gíŋe ńgwɔ́ wó wɔ́, tsɔ́ pʉ̀a zɔ̌ ssé ńne 
ḿbue twó gi, ńne fa’a lékúbe nkʉ̀ mbòŋo Kristo. 

8Peg kéen ńdá’ ńtswi nkʉ̀ mbòŋo mbwo pi. Tà tsɔ̌ nyìŋ lɔɔn ḿbiŋ ńtó fʉ̀’ɔɔn, kà pɔ́ 
nyìŋ weg wɔ́, kà pɔ́ cÿɔ́’ Ssé, éfóo tÿǒ lepwó wɔ́, ńtsẅi tsɔ́ nkʉ̀ mbòŋo we ndyɛ̀’ɛ 
mbwo pi, tà é té gwɔ́ pɔ́ gẅie peg ka tsẅi wɔ́, mbà á zɛ́te ngie Ssé néŋ ndòon twó 
ngàŋ. 

9Peg ka zɔɔn ńgɔɔn né pi. Mèŋ n gee fʉ̀’ɔɔn ńgíŋe ńkímte kimtě ngie, nyìŋ lɔɔn ńtó 
ńtsẅi tsɔ́ nkʉ̀ mbòŋo we ndyɛ̀’ɛ mbwo pi, tà é té gwɔ́ pɔ́ gẅie peg ka tsẅǐ wɔ́, mbà 
á zɛ́te ngie e Ssé néŋ ndòon twó ngàŋ. 

10Pi shwóŋó wɔ̀ɔn, anò gie mèŋ fóo légɔɔn lɔɔn, á nyɛɛ ngie mèŋ n ne ńtsɔ́ɔn ngie 
nò yɔ́ɔn poŋ pʉ̀a mesoŋ kà ngie à poŋ pɔ́ Ssé? Mèŋ n gee pá’a ńne ńtsɔ́ɔn légÿo 
mmó gie á ge poŋ pʉ̀a mesoŋ ka? Á gwé’e pé’è, mèŋ n ne fa’a mbɔɔ légÿo mmó gie 
á poŋ pʉ̀a mesoŋ, mbà mèŋ n te gíŋe ńgwɔ́ nyìŋ gẅie à kwa’ fa’a fà’a Kristo wɔ́. 

Nkʉ̀ mbòŋo gẅie Pɔl tsẅii é fóo ndʉŋ ndʉŋ mbwo Kristo 

11Mefɛ́ mefɛ́, tà mèŋ shwóŋó gẅí, nkʉ̀ mbòŋo gẅie pi la jú’ n tsẅi é té nkwaŋá 
nyìŋ mesoŋ wɔ́. 

12Nyìŋ mesoŋ zɔ la zɔɔn tè cʉ́me wɛ̌ nkʉ̀ mbwo mèŋ wɔ́. Nyìŋ mesoŋ ké tè wɔ̀ɔn 
zí’i, Yěsô Kristo zɔ la gÿo mèŋ n zsé. 

13Kwà’ pi la zɔɔn ńjú’ pá’ n dɔ̌ɔn ńgÿo pú’u, á fʉ̀’ gie n da nyé ńgu’te Ssé nà ntí ye 
pà Yuda. Pi ne ńzsé ntí gie n dɔ̌ɔn ńdɔgɔ sá’a tʉ̀ ńtsɔ́’ɔ kwò cú’tè pʉ̀a Ssé té poŋ 
ḿbiŋe fa’a lépú ḿbyág pú’u. 

14Á gʉa nà legu’te Ssé nà ntí ye pà Yuda, mbà n daa mǒ tà ḿbú ńcʉa kwò nkàŋ yég 
púɔ pà Yuda. N dɔ̌ɔn ḿbú ḿma’a mbùm yɔ̀ɔn tɛ’ ná mà gẅie metá pég la zí’i wég, 
ńcʉa wɔ́b. 

15Ká’a mbà n da nyé pɔ́ lepfòm, e Ssé tsɔ́’ɔ wɔ̀ɔn, ńgÿo ńcÿó gʉm yɔ́ɔn, ńtóŋo wɔ̀ɔn 
ngie mèŋ n cʉ́’ ńgwɔ́ pɔ́ nà mé mbwo. 

16À la piŋ ńnéŋe tà ńgyá ngie à ge gÿo mèŋ n zsé Míŋ we, légwɔ́ gie mèŋ n ge gʉa 
tsẅi nkʉ̀ gẅie é líe Míŋ we ŋwɛ́ á mbwo pʉ̀a pie é té pà Yuda wɔ́. Mèŋ n gya míŋ 
we ŋwɛ́, n te gwóon ḿbíge tsɔ́ nyìŋ tsɔ́ nò wɔ́. 

17N ké tè pʉʉ Yerósalem, ńgyá pʉ̀a pie é la vɔg ńgwɔ́ megàŋ ntúm Yěsô tá mèŋ n 
tó yɔ́ɔn mɔ́; tà ńcʉ́’ pú’u, mbà mèŋ n da gwóon ńgʉa tsɛ̀ɛ Arabia, ńgÿo ńgíŋe 
ḿbiŋe tÿǒsoŋ Ndamas. 

18N da lá’ ńgwɔ́ pʉʉ Yerósalem légʉa ńgyá Piɛ peg yé zséte, mbà é cʉ̌a ngù’ tá. N 
kúu wó peg yé ńnéŋe lyɛ̌’ ntsɔ̀b tʉ̀a nê legém, 

19é té ndà’ yé wɔ́, mbà mèŋ n da tè gíŋ ńgyá tsɔ̌ ngàŋ ntúm Yěsô we ndyɛ̀’ɛ wɔ́, n 
da gíŋ ńgyá pɔ́ Jâg fɛ́ Cʉ̀apʉ̀a. 

20Ammó gie mèŋ n ŋwe’e shwóŋó gẅi lɔɔn, áa nénʉ́. Mèŋ n tyě pá’ɔɔn mvfò Ssé, 
ńgɔɔn ngie mèŋ n tě ńcÿɔ nò wɔ́. 

21N da pɔ́ɔnte ńgʉa tsɛ̀ɛ melá’ ngwòŋ Siria mbɔɔ tsɛ̀ɛ me Silisia, 

22ńgwɔ ne gwaa giŋe fa’a pú’u, mbà pʉ̀a Kristo pie ée Jẅidea laa zí shÿó wɔ̀ɔn gyá. 

23Á la gwaa gwɔ́, mbà pɔ́ la jú’ pɔ́ pá’ mé ne ńgɔɔn ngie: Nyìŋ gẅie à laa tsɔ́ fʉ̀’ ńne 
ńtsɔ́’ɔ kwò yɔ́b té poŋ la, aa fʉ̀’ɔɔn ńne ńtsẅii nkʉ̀ mbòŋo, ńgɔɔn nò ná lezáb 
ntʉ́m ná Yěsô gẅie à laa tsɔ́ fʉ̀’ ésá’a tʉ̀ pɔ́ lépyág la. 

24Á cʉa pú’u, pɔ́ ne ńgu’te Ssé ńtí wɔ̀ɔn. 

Galatia 2 

Petsɔ́ megàŋ ntúm Yěsô nǎ ngɔ́ɔnte Pɔl ná nò gie à tsẅǐ 

1Ńdá’ ńgíŋe ńgwɔ́ piŋe Yerósalem, mbà é cʉ̌a ngù’ ntsɔ̀b lekùa nê legém, ńgwaa 
piŋ pú’u, peg Panebâse gwɔ́, ńgíŋ ńdɔg mbɔɔ Titus ńgʉa. 

2N dɔ̌ɔn ńgee wó, mélà’mie e Ssé la gɔɔn ngie mèŋ n gʉa wó. N da tóo wó, ńkyagte 
nkʉ̀ mbòŋo gẅie mèŋ n tsẅii mbwo pʉ̀a pie é té pà Yuda wɔ́, éshwóŋ pʉ̀a pie mé 
lɔ́ɔn ńdíe wɔ́b ngie ée melÿò. Pega pɔ̌ ńnéŋe pɔ́ jʉ’ʉ ntsèm tá mèŋ n kyagte 
shwóŋó wɔ́b. Pú’u, nue n da tè ne ńkwoŋo ngie à fà’ gie n dǎ fa’ mbɔɔ gie mèŋ n ne 
fa’a à cʉa sẅɛ̀ɛ wɔ́. 

3Titus gẅie peg yé la gwɔ́, laa nyìŋ Gelekia, tá’ tà mbɔɔ pú’u, pɔ́ ké tè sẅɛ́ɛ yé ngie 
à zẅíŋ mé pú’u yé tá à gwɔ́ nyìŋ Ssé wɔ́. 

4Tà mbɔɔ pá’ tsɔ́ pàcÿɔ nò ngie pɔ́ ée mefɛ́ pég la ne ńkwoŋo ngie mé pú’u yé. Pʉ̀a 
ŋwɛ́ la shú ńkúu tsɛ̀ɛ nùɔ yég pá’ pà mánaŋ. Pɔ́ lɔ́ɔn ńtóo lé gyá pá’ peg ee pà ndù 
nnɛ́ ná mà pà Yuda, ńcʉa ná Yěsô Kristo ńgÿo még menò pú’u. Pɔ́ lɔ́ɔn fa’a lé lɔgɔ 
wég ńgÿo menkwɔɔn. 

5Tá’ peg la tè zẅíŋe tsɔ́ nò mbwo pʉ̀a ŋwɛ́ wɔ́, tà mbɔɔ lé ná’a ńzẅíŋ tá ḿbiŋ ńdʉ’. 
Pú’u, le gwɔ́ gie nkʉ̀ mbòŋo ge tyé pɔ́ ndʉŋ ndʉŋ pá’ é gwɔ́, pi zẅɛ́’. 

6Á gʉa ná pʉ̀a pie mé lɔ́ɔn ńdíe wɔ́b ngie pɔ́ ee melÿò, mbà pɔ́ la tè gyá ngie pɔ́ ge 
kẅi’i tsɔ́ mmó ná nò gie mèŋ n tsẅii wɔ́. Ammó gie pɔ́ la zɔɔn ńgwɔ́ yɛ̌ fʉ̀’e mvfò á 
té líe wɔ̀ɔn nà tsɔ́ nò wɔ́. Á nue e Ssé tè gẅiin tyɛ̀’te ná pʉ̀a mesoŋ wɔ́. 

7Tà ńcʉ́’ pú’u, mbà pɔ́ la gyá pɔ́ ngie Ssé la cʉ́me létsẅi nkʉ̀ mbòŋo né pʉ̀a pie é té 
pà Yuda wɔ́ á mbwo mèŋ ndʉŋ ndʉŋ pá’ à la cʉ́me mbwo Piɛ létsẅii mbwo pʉ̀a 
pie ée pà Yuda. 

8Á lɔgɔ ńgwɔ́ ngie e Ssé gẅie à la zɔɔn ńnáa Piɛ tʉ̀, ńtúmo yé mbwo pà Yuda, yé zɔ 
la gíŋ ńnáa wɔ̀ɔn tʉ̀ ńtúm wɔ̀ɔn mbwo pʉ̀a pie é té pà Yuda wɔ́. 

9Jâg, Piɛ mbɔɔ Jâŋ, é pʉ̀a pie mé lɔ́ɔn ńdíe wɔ́b pá’ mentóon tsɛ̀ɛ cú’tè pʉ̀a Kristo 
la, la gwɔ́ tà ńzsé ngie e Ssé la kwa’ ńcʉ́me yɔɔn fà’ mbwo mèŋ, ńnáa pwó né peg 
Panebâse, lélɔg ńda’te ngie pega pɔ̌ ee tà’ ncwò nà fà’a Ssé. Pú’u, peg gẅiin légʉa 
tsetsɛ̀ɛ pʉ̀a pie é té pà Yuda wɔ́, ńtsẅi nkʉ̀ mbòŋo, pɔ́b yɔ́b pâ Piɛ gẅiin légʉa 
tsetsɛ̀ɛ pà Yuda ńtsẅi. 

10Pɔ́ gɔɔn né peg pɔ́ ndà’ ngie peg kímte mépoŋ pie ée tsɛ̀ɛ cú’tè pʉ̀a Kristo 
Yerósalem. N ka kě ńkímte wɔ́b kwà’ mboŋó. 

Pɔl ne ńkaga Piɛ á Antiokia 

11Tá’, Piɛ la gÿo ńtóo Antiokia mèŋ shʉa shʉa ńtyé mvfò lá’ ńdʉ’ʉ mmó gie à gÿǒ, 
á nue à la gwaa gwɔ́, mbà à fʉ̌a nò. 

12Yɛ̌ nò gwɔ́ pá’, pʉ̀a pie Jâg la túm, la gwaa tó, Piɛ pâ pʉ̀a Kristo pie é té pà Yuda 
wɔ́ ne ńteme ńjÿó mmó. Pɛ̌ pʉ̀a gwɔ́ tà ńtó á lɔg pɔ́ ndɔ́ɔn ndɔ́ɔn ńkẅɛɛ tsetsɛ̀ɛ 
pɔ́b, pâ pɔ̌ cʉ́’ʉ ńteme mmó wɔ́, á nue à la ne ḿbɔ́gɔ nò gie pʉ̀a pie é kẅite nò 
lépú’ pʉ̀a ge gɔɔn ná yé. 

13Petsɔ́ mefɛ́ mefɛ́ pie é laa Antiokia ńgwɔ́ pà Yuda, gíŋ ńkẅɛ yɔ́b pà zẅíŋe ncwò 
ńdʉ’ʉ lóŋ pá’ Piɛ. Á gwɔ́ gwɔ̌ tà kwà’ Panebâse gíŋe ńgÿo yé pɔ́ pú’u. 

14Tá’ n da gwɔ́ tà ńgyá ngie pɔ́ té ně ńgiŋe ndʉŋ ndʉŋ ná pá’ nkʉ̀ mbòŋo ée jʉ’ó 
ńgwɔ́ pú’u wɔ́, éshʉa shʉa ńtyé mvfò lá’, ńgɔɔn mbwo Piɛ ngie: Gù gẅie ɔ́ɔ nyìŋ 
Yuda, ɔ̀ kɔ̌ɔn ńnéŋe jʉ’ɔɔn á nà ntí gie pʉ̀a pie é té pà Yuda wɔ́ ne ńnéŋe, tà ɔ̀ tè 
ńnéŋe pá’ nyìŋ Yuda wɔ́. Ɔ̀ piŋe fa’a lésẅɛ pʉ̀a pie é té pà Yuda wɔ́, léńnéŋe pá’ pà 
Yuda mélà’a kɔ́? 

Pà Yuda mbɔɔ pʉ̀a pie é té pà Yuda wɔ́ tsẅɛɛ ńcʉa pɔ́ ná pá’ pɔ́ zǎb ntʉ́m ná 
Kristo 

15Mèŋ n gɔɔn né Piɛ pá’ɔɔn, á lɔgɔ ńgwɔ́ ngie pega pɔ̌, é pà Yuda tà fó lyɛ’ɛ́ nzyé, 
peg tè pʉ̀a pie é kaa ndòon pá’ petsɔ́ melá’, e mie é té zsé lepʉ̌ Ssé wɔ́. 

16Tá’ peg ké ně ńzsé ngie nyìŋ mésoŋ tè gwaa gwɔ́ nyìŋ gẅie e Ssé cʉ̌’ ńdíe yé pɔ́ 
pá’ nyìŋ gẅie aa ndʉŋ ndʉŋ mvfò yé, á fóo ná pá’ ngàŋ gɔɔn ngie à kú’te lepʉ̌ Ssé 
wɔ́. Á zɛ́te pɔ́ ngie à záb ntʉ́m wé ná Yěsô Kristo. Áa mmó gie á la gÿo peg yég la 
záb ntʉ́m wég ná Yěsô Kristo, pá’ peg ge gwɔ́ pʉ̀a pie e Ssé cʉ’ʉ́ ńdíe wɔ́b pɔ́ pá’ 
pʉ̀a pie ée ndʉŋ ndʉŋ. À ké fó pɔ́ ná pá’ peg zǎb ntʉ́m ná Kristo, tà á le gwɔ́ pɔ́ nò 
gie peg ku’té lepʉ̌ wɔ́, á nue e Ssé la zɔɔn ńgɔɔn ngie sɔɔn nyìŋ té lá’ gwɔ ku’u 
légwɔ́ ndʉŋ ndʉŋ mvfò yé à fó ná pá’ ngàŋ gɔɔn ngie à ku’té lepʉ̌ wɔ́. 

17Pá’ peg ne fa’a lécʉa ndà’ nzèm Kristo tá ńku’ pʉ̀a pie ée mvfò Ssé ńgwɔ́ ndʉŋ 
ndʉŋ la, pà Yuda lɔɔn ńgwɔ́ pé’e ńdɔgɔ wég ńtóŋ pʉ̀a pie ndòon ée twó pɔb pá’ pɔ́ 
tóŋo pʉ̀a pie pɔ́ té zsé lepʉ̌ Ssé wɔ́, á lɔgɔ pú’u, ńgwɔ́ ngie Kristo aa nyìŋ gẅie à 
gÿo pʉ̀a kaa pɔ́ ndòon keen? Ngǎŋ á té pú’u wɔ́. 

18Ngwɔ́ n gíŋ ńzɔɔn ńzáb ntʉ́m wɔ̀ɔn nà nò lepʉ̌ gie mèŋ n ka nyé lá? N gÿo pú’u, 
mbà kwà’ mèŋ n ge lɔg nyɛ ngie mèŋ n gee nyìŋ gẅie à fʉ̌a lepʉ̌, é lɔgɔ pú’u, é kaa 
ndòon. 

19Á kaa fʉ̀’ gie mèŋ n ka nyě ne fa’a ngie e Ssé fó ná pá’ mèŋ n gɔɔn ngie mèŋ n 
kú’te lepʉ̌, ńcʉ́’ ńdíe wɔ̀ɔn pɔ́ pá’ nyìŋ gẅie aa ndʉŋ ndʉŋ, mèŋ n jú’ ngie ńgwɔ́ á 
le gwɔ́ pú’u wɔ́, áa yɛ̌ tá mèŋ n cʉ́’ ńgwɔ́ ná nò lepʉ̌ yɔɔn ńgwɔ́ pɔ́ mpfó, pú’u, ńzsé 
ngie n ge gwɔ́ mvfò Ssé é gwɔ́ ntentʉ́. E Ssé la zɔɔn ńteme wég Kristo mé púte 
wég yé ńkime nà tÿǒ nkǐ. 

20Mèŋ n zɔ tè pá’ɔɔn ńgíŋe sá’a twó mbùm yɔ́ɔn mɔ́, Kristo zɔ cʉ̌’ ńgwɔ́ soŋ nnɛ́ 
mèŋ ésá’a wɔ̀ɔn. N dɔɔn ńgÿo pɔ́ kɔ́ wɔ́, mbà á gwɔ́ pɔ́ ngie m bǔ ńzáb ntʉ́m wɔ̀ɔn 
ná Míŋ Ssé. Àa nyìŋ gẅie à la kwoŋo wɔ̀ɔn kwoŋ tà ńkwé nà twó yɔ́ɔn. 

21N tě ge zẅíŋ, ànò mbòŋo gie e Ssé la lɔg ńcÿó gʉm yɔ́ɔn à cʉa sẅɛ̀ɛ wɔ́. N gɔɔn 
ńtí, mélà’mie à lɔɔn ńgwɔ́ gie ńgwɔ́ nyìŋ cʉa ná nò lepʉ̌ tá e Ssé cʉ́’ ńdíe yé pɔ́ pá’ 
nyìŋ gẅie aa ndʉŋ ndʉŋ, mbà á lɔgɔ ńgwɔ́ ngie Kristo la kwé sẅɛ̀ɛ sẅɛ̀ɛ. 

Galatia 3 

Anò lepʉ̌ kà nò lézáb ntʉ́m ná Kristo? 

1Pi pʉ̀a Galatia, tsye legyè sí pyě ka? À wɔ̌ ka lɔg lekàŋ ḿbue gẅi pɛ́’ɛ̀? Tá, mbà 
mé ka nyɛte shwóŋó gẅi nò nà legwé Yěsô Kristo tà á gwɔ́ pá’ fʉ̀’ gie pi lɔ̌g nÿɔ́g 
mí ńgyá yé nà tÿǒ nkǐ la. 

2N ge zɛ́te gẅi tà’a nò, pi ka lɔg pɔ́ pá’ pi ka ne ńgÿo mmó gie lepʉ̌ ne ńzɛ́te tá Ssé 
náa Zẅìge Ndʉalʉ̌a né pi keen? Kà pi ka lɔg pɔ́ pá’ pi jǔ’ Nkʉ̀ Mbòŋo ńzáb ntʉ́m 
mǒ tá Ssé ná né pi? 

3Legyè sí gǎ ḿbyé pɔ́ nzẅìŋ wɔɔn? Á gâ ammó gie pi la lɔg metʉ̀ Zẅìge Ssé ńzye, 
pi piŋ ńcʉ́’ ńgwɔ́ fʉ̀’ɔɔn ńně fa’a lélɔg pɔ́ mí metʉ̀ tá ḿmege? 

4Pi kwǎŋ ngie menò mie pi lǎ gyá, pi lɔ̌ɔn ńgyá pɔ́ sẅɛ̀ɛ sẅɛ̀ɛ lá? 

5Pú’u la, á poŋ ngie pi gíŋ ńgyá ngie e Ssé ne ńnáa Zẅìge yé né pi, ḿbiŋe ne ńgÿo 
menò mmɔɔn mmɔɔn tsetsɛ̀ɛ pi. Pi kwǎŋ ngie à gÿo pú’u, mélà’mie pi ne ńgÿo 
mmó gie lepʉ̌ ne ńzɛ́te lá? Ngǎŋ à gÿo, pɔ́ mélà’mie pi la jú’ nkʉ̀ mbòŋo ńzáb ntʉ́m 
gẅi mǒ. 

6Aŋwà’ne Ssé zɔɔn ńgɔɔn ngie Ábalam la lɔg yé pɔ́ lezáb ntʉ́m nà Ssé, tá Ssé fó ná 
pá’ à zǎb ntʉ́m wé ná ye pú’u, ńzẅíŋe yé pá’ nyìŋ gẅie aa mvfò yé ńgwɔ́ ndʉŋ 
ndʉŋ. 

7Pú’u la, pi zsé ngie pʉ̀a pie pɔ́ záb ntʉ́m wɔ́b nà Ssé zɔ̌ kwà’ ngẅɛ̀ gie e Ssé la ka’a 
mbwo Ábalam. 

8Aŋwà’ne Ssé la zɔɔn ńtʉ́ njÿó ńnyɛ ngie: E Ssé ge lá’ fó ná pá’ pʉ̀a pie é té pà 
Yuda wɔ́, ge lá’ záb ntʉ́m ná yé à zẅíŋe wɔ́b pá’ pʉ̀a pie ée mvfò yé ńgwɔ́ ndʉŋ 
ndʉŋ. Áa yɛ̌ tá ŋwà’ne Ssé la tʉ́ njÿó ńtsẅi wɔɔn nkʉ̀ mbòŋo mbwo Ábalam ngie: 
E Ssé ge lá’ cʉa ná gù é néŋ mbʉ́lè nà melá’ ntsèm mie ée ndùmo ssé tsetsá’. 

9Ábalam la záb ntʉ́m nà Ssé, e Ssé néŋ mbʉ́lè ná yé. Pú’u la, pɛ̌ pʉ̀a gwɔ́ pie pɔ́ zǎb 
ntʉ́m nà Ssé pá’ Ábalam la, e Ssé ge néŋ mbʉ́lè ná pɔ́b yɔ́b. 

10E Ssé zɔɔn néŋ pɔ́ ndòon twó pʉ̀a pie pɔ́ lɔgɔ légɔɔn ngie pɔ́ kú’te lepʉ̌ ńdɔg 
ńgÿo yɔ́b kɔ̀ɔkɔ́ɔ, á nue ŋwà’ne Ssé gɔɔn ngie: Nyìŋ lɔɔn tè kú’te lepʉ̌ pɔ́ ntsèm, 
ńgwɔ́ ngwòŋ fʉ̀’ ntsèm ńně ńgÿo pɔ́ mmó gie áa tsɛ̀ɛ ŋwà’ne lepʉ̌ wɔ́, mbà ngàŋ 
kǎ ndòon. 

11Mé gíŋ ńnyɛte nyɛɛ tsɛ̀ɛ ŋwà’ne Ssé ngie ńgwɔ́ nyìŋ lelɔg pá’ à gɔɔn ngie à 
kú’te lepʉ̌ ńdɔg ńku’u nyìŋ gẅie aa mvfò Ssé ńgwɔ́ ndʉŋ ndʉŋ wɔ́, á nue mé la 
ŋwe’e ngie: Nyìŋ gẅie à ku’u légwɔ́ mvfò Ssé ńgwɔ́ ndʉŋ ndʉŋ mélà’mie à zǎb 
ntʉ́m wé nà yé, zɔɔ nyìŋ gẅie à ge lá’ gwɔ̀ wó. 

12Á zɔɔn ńgwaa gwɔ́ leku’té lepʉ̌ tá ńgwɔ́ wó à tè pumte nà lezǎb ntʉ́m nà Ssé wɔ́. 
Á gʉa nà nòlepʉ̌, mbà mé la ŋwe’e ngie: Nyìŋ gẅie à ge lá’ kú’te lepʉ̌ sɔ́ɔn ntsèm 
zɔ ge lá’ gwɔ́ wó. 

13Tá’, pá’ mánzsè we lepʉ̌ gÿo pege kaa pɔ́ ndòon la, Kristo la tó ńgÿo pege tsẅɛ́ 
ndòon ŋwɛ́. À la zyɛ́b ńkaa ḿbi’, ńcʉ́’ʉ ngàŋ ndòon ńtí wégè. Mé gɔɔn nue mé la 
ŋwe’e ngie: Ndòon ee twó nyìŋ gẅie mé kimé yé nà tÿǒ. 

14Yɔɔn nò gwɔ́ pá’ɔɔn légwɔ́ gie e Ssé ge fó nà mmó gie Yěsô Kristo, gẅie aa nà 
ngẅɛ̀ Ábalam gÿǒ, é pú néŋ mbʉ́lè ná pʉ̀a pie é té pà Yuda wɔ́, é cʉa ná Ábalam, 
mbɔɔ légwɔ́ gie pege ge lɔg pá’ pege záb ntʉ́m ná Kristo é gẅiin Zẅìge gie e Ssé la 
ka’a mbwo pege. 

Anò lepʉ̌ pɔ́ nò gie mé la ka’ 

15Mefɛ́ mefɛ́, n ge pí fʉ̀’ ná mà wege pʉ̀a mesoŋ, pege zsě ngie nyìŋ gwɔ́ tà ńŋwe’e 
mmó ńdɔg ńtÿɔ́g legwé sé nà ntí gie á zɛ́te, ńgwɔ́ tsɔ̌ nyìŋ lelʉ’, ńké le gíŋe ńkẅi’i 
tsɔ́ mmó mǒ wɔ́. 

16Áa mbwo Ssé ńgíŋ ńgwɔ́ pɔ́ pú’u. E Ssé la ka’a mmó mbwo Ábalam tà mbɔɔ 
mbwo nyìŋ gẅie Ábalam lɔ̌ɔn ńge gÿo zyé yé. Aŋwà’ne Ssé té gɔɔn ngie mé la ka’a 
mbwo pʉ̀a pie à lɔ̌ɔn ńge gÿo tá zyé wɔ́b pá’ fʉ̀’ gie pʉ̀a pie mé lɔ́ɔn ńka’a yɛ̌ mmó 
à gwɔ́ yɔ́b la gyɔ́ɔn gyɔ̌ɔn wɔ́. Ngǎŋ á la gwɔ́ pɔ́ nò tà’ nyìŋ, á nue mé zɔɔn ńtóŋo 
tsɛ̀ɛ ŋwà’ne Ssé ngie: Tà mbɔɔ mbwo nyìŋ gẅie ɔ̀ ge gÿo zyé yé. Wɛ̌ nyìŋ piŋ ńgwɔ́ 
Kristo. 

17Pi jú’u nò gie mèŋ fa’a légɔɔn. E Ssé la gwɔ́ zye ńka’a nò mbwo Ábalam. Lepʉ̌ lá’ 
ńgwɔ́ tó, mbà é cʉ̌a ngù’ nkÿo lekùa lê móm ntá. É ké tè gʉa nà kʉ̀a yɔ́b Ábalam 
ḿbyága tsɔ́ mmó, ńdɔg pú’u, ńgÿo ammó gie à la ka’a mbwo Ábalam cʉa sẅɛ̀ɛ wɔ́. 

18Á nue ntÿɔgɔ́ gẅie é fóo mbwo Ssé laa pé’e mé zẅɛ́’ɛ pɔ́ lepʉ̌ tá ńgẅiin, mbà 
ńgwɔ́ é le gíŋe fó ná pá’ e Ssé la ka’ wɔ́. E Ssé la zɔɔn ńnéŋe tà fʉ̀’ ku’ á lɔgɔ mmó 
gie à la ka’a mbwo Ábalam ńdɔg ńcÿó gʉm yé cÿó. 

19Ngwɔ́ nyìŋ jú’ ńzɛ́te ngie tà Ssé laa pá’ɔɔn ḿbiŋe ńzába lepʉ̌ ńtí pɔ́ kɔ́ wɔ́? À lɔ̌ɔn 
ńzába pɔ́ lélɔg ńgÿo nyìŋ fʉa nò ńzsé ngie à fʉ̌a. Lepʉ̀ la fa’a yé fà’ tà ńdá’ ńkú fʉ̀’ 
gie nyìŋ Ábalam gẅie Ssé la ka’a mmó ngie áa ye ngàŋ la tó. Á gʉa ná sɛ̌ lepʉ̌, mbà 
Ssé la túm mecÿɔ́’ pé, pɔ́ náa mbwo mámekěm. 

20Mé gwɔ́ kíme mámekěm ná nò, á lɔgɔ ńgwɔ́ nò gie megàŋ té gẅiin shÿó pá’ nò 
ge kẅɛɛ ncwò nyìŋ é kúu ncwò wetsɔ̌ wɔ́. Tá’ á ké ńgʉa nà nò gie e Ssé la ka’ la, 
mbà kwà’ yé zɔ la tyé ńgɔɔn. 

21Pá’ áa pá’ɔɔn lɔɔn á lɔgɔ ńgwɔ́ ngie lepʉ̌ Ssé la pyág shúm sie à la ka’ kekɔ́ wɔ́? 
Ngǎŋ á té pú’u, wɔ́. Á la gwé’e ńgwɔ́ gie à la ná tsɔ́ lepʉ̌ sie ńgwɔ́ é gÿo pʉ̀a mesoŋ 
gwɔ́ wó, mbà à lɔɔn ńgwɔ́ nyìŋ lɔg pá’ à kú’te lepʉ̌, ńku’u nyìŋ gẅie aa mvfò Ssé 
ńgwɔ́ ndʉŋ ndʉŋ. 

22Tá’ ŋwà’ne Ssé nyɛ ngie wɛ̌wɛ̌ nyìŋ wɔ́ à gwɔ́ pɔ́ nkwɔɔn mbwo nò tepòŋ. Áa 
pá’ɔɔn le gwɔ́ gie ammó gie e Ssé la ka’ ge pumte pɔ́ ná pʉ̀a pie é cʉa ná Yěsô 
Kristo ńzáb ntʉ́m wɔ́b nà ye. 

23Kristo la gwa tó tà mé záb ntʉ́m ná ye, peg pà Yuda né ńjú’u pɔ́ ncwò lepʉ̌ Mǒsê, 
é ně ńkwɛɛ wég pá’ mé kwɛɛ megàŋa tsǎŋ la tà ńkú nà fʉ̀’ gie e Ssé lɔ̌ɔn ńge gÿo 
gÿo mé zsé Yěsô Kristo ńzáb ntʉ́m ná ye. 

24Lepʉ̌ lâ pá’ɔɔn ńdɔgɔ ńgwɔ́ pá’ nyìŋ gẅie e Ssé la túm á ně ńdíe wég tà ńkú fʉ̀’ 
gie Kristo ka tó légwɔ́ gie peg ge záb ntʉ́m ná ye; é lɔg pú’u, e Ssé cʉ́’ ńdíe wég pɔ́ 
pá’ pʉ̀a pie ée ndʉŋ ndʉŋ mvfò ye. 

25Tá’ à fʉ̀’ɔɔn gie Kristo ka tó, tà mé ne ńzába ntʉ́m ná ye lɔɔn, wɛ̌ nyìŋ gẅie à ka 
ne ńdíe wég cʉ́’ʉ ńgẅiin nò ná peg wɔ́. 

26Pi metsèm zɔɔn ńdɔg pá’ pi záb ntʉ́m ná Yěsô Kristo ńgwɔ́ púɔ Ssé. 

27Pi metsèm, pie pi la kẅé ntse á gwɔ́ léla nnɛ́ ná Kristo, mà Kristo kéen ńjÿó gẅí. 

28Á fó pú’u, e Ssé tè gíŋe ńgÿo tsɔ́ tyɛ’te ná pà Yuda lâ pʉ̀a Gelekia wɔ́, ńké té gíŋe 
ńgÿo nà menkwɔɔn lâ pà ndù nnɛ́ wɔ́, ńké tè gíŋe gÿo nà mbàŋa lâ pànzwé wɔ́, á 
nue pi lɔg pá’ pi la nnɛ́ ná Yěsô Kristo ńcʉ́’ ńgwɔ́ pɔ́ tà’ ntí 

29Pá’ pi ee pʉ̀a Kristo la, pi lɔgɔ ńgwɔ́ ngẅɛ̀ Ábalam, ńgwɔ́ pàgẅiin gí mmó nà 
shúm sie e Ssé la ka’. 

Galatia 4 

1Pi jú’u nò gie mè fa’a légɔɔn. Nyìŋ gẅie mé la nyé shúm né ye, á piŋ ńnyé ńgwɔ́ 
múɔ, à lɔɔn ńdá’ ńnyé tè gwɔ́ ndÿò, mbà à gwɔ̌ pɔ́ pá’ nkwɔɔn la, tà mbɔɔ pá’ shúm 
sie mé la nyé, é gwɔ́ pɔ́ sé. 

2À lɔɔn ńnyé ńgwɔ́ pɔ́ múɔ mé múɔ, mbà à gẅiin lé jú’ ncwò pʉ̀a pie é tóonte yé 
mbɔɔ we pʉ̀a pie é líe shúm sé tà lá’ kú ngù’ gie tá we la záb. 

3Á gíŋ ńgwɔ́ pɔ́ ndʉŋ ndʉŋ pá’ á laa fʉ̀’ gie pege la nyé ńgwɔ́ pá’ púɔ penkʉ́ la, 
pege gwɔ́ menkwɔɔn ńtí legìŋ gẅie mé gíŋe mǒ tsɛ̀ɛ yɔɔn njÿó. 

4Tá’ afʉ̀’ gie Ssé la záb la gwɔ́ tà ńku’, á túmo Míŋ we. Á gwɔ́ tó manzwé zye yé. Á 
ne ńnéŋe ná pá’ lepʉ̌ Mǒsê ně ńzɛ́te. 

5À la tó pú’u, lécu’ pʉ̀a pie lepʉ̌ Mǒsê la ne ńdɔgɔ wɔ́b ńgÿo menkwɔɔn, mbɔɔ pá’ 
à ge gÿo pege metsèm cʉ́’ púɔ Ssé. 

6Áa nénʉ́ pi ee kwa’ púɔ Ssé. Aliŋé áa pá’ Ssé la ńnéŋe Zẅìge Míŋ we tsɛ̀ɛ mentʉ́m 
mégè, á Zẅìge gie á gÿo pege tóŋo Ssé le Abba. Á lɔgɔ ńgɔɔn ngie Tá wɔɔn. 

7Pú’u, ɔ̀ tè gíŋe ńgwɔ́ nkwɔɔn wɔ́. Ɔ̀ cʉ́’ ńgwɔ́ pɔ́ Míŋ we nzyé. Pá’ ɔ̀ cʉ̌’ ńgwɔ́ pɔ́ 
Míŋ we la, e Ssé ge gÿo ná shú shúm sie à la le’e lénáa mbwo púɔ pé. 

Pɔl ne ḿbɔ́gɔ ngie pʉ̀a Galatia ge gíŋ gwɔ́ ménkwɔɔn tsɔ́ menò 

8Pi laa tsɔ́ fʉ̀’ pi tè ne ńzsé Ssé wɔ́, ńgwɔ́ menkwɔɔn shúm sie mé kwaŋ ngie ée 
messé, tá’ e tè Ssé wɔ́. 

9Á píŋ ńgʉa nà fʉ̀’ɔɔn pi ne ńzsé Ssé tà mèŋ n kɔ’ɔ́ fó gɔɔn pɔ́ ngie e Ssé ne ńzsé 
gẅí. Á piŋ ngǎ pi gíŋe ḿbiŋe nzèm, á tsɛ̀ɛ sɛ̌ shúm sie é té metʉ̀ gẅiin, ńké tè tsɔ́ 
mmó gẅiin? Pi kwoŋo légíŋe ḿbiŋ nzèm ńzẅíŋ menkwɔɔn mbwo pɔ́b keen? 

10Pi kwé’e nzẅìŋ tsɔ́ melyɛ’ɛ́ nzse, ńkwé’e we tsɔ́ mesaŋ, ńkwé’e we tsɔ́ mefʉ̀’ʉ lá’ 
laa we tsɔ́ mé ngù’ tɛ’. 

11M bɔgɔ́ mmó gie pi ne ńgÿo lɛ, ńgwɔ́ mefà’ mie mèŋ n ka fa’a tsetsɛ̀ɛ pi cʉa sẅɛ̀ɛ. 

12Mefɛ́ pɔ́ɔn, mèŋ sẅiŋté gẅi tɛ’, ńgie pi gʉa nà menò lepʉ̌ ḿbí fʉ̀’ ná mèŋ. Á gʉa 
mǒ, mbà mèŋ n déen ńcʉ́’ pá’ pi la wɔ́. Á laa fʉ̀’ gie n daa tsetsɛ̀ɛ pi ńně shwóŋó 
gẅi nò Ssé, pi tè gÿo nò tepòŋ ná mèŋ pɛ́’ɛ̀ wɔ́. 

13Pi kímte ngie ammó gie á là gÿo n tsẅi nkʉ̀ mbòŋo mbwo pi à mvɔ́g mvfò fʉ̀’ gie 
n da tóo mbʉ̀a pi á laa pá’ n da ne ńguɔ. 

14Á laa fʉ’ó, mbà guɔ cǔɔ wɔ̀ɔn tɛ’ tà mèŋ m bú ḿbÿɔ́g. Tá pi ké tè wɔ̀ɔn nyìŋe, ńké 
tè wɔ̀ɔn gwá’. Tà ńcʉ́’ pú’u, mbà pi la kúe wɔ̀ɔn pɔ́ pá’ cÿɔ́’ Ssé, kà pɔ́ pá’ Yěsô 
Kristo wɔ́ la. 

15Lekág gẅie à laa ntʉ́m pi, à kéen ḿpfó nzɔ̌? Mèŋ n ku’u légɔɔn ngie á la pé’e 
ńgwaa ńgwɔ́ pi tsɔ́’ menÿɔ́g mí ńdɔg ńkúbe mɔ́ɔn, mbà pi la tsɔ́’ ńdɔg ńkúbe fʉ’ó. 

16Áa fʉ̀’ɔɔn, mbà mèŋ n kéen ńcʉ́’ʉ ngàŋ mbù gẅi á nue mèŋ n kě ne shwóŋó gẅi 
pɔ́ nò nénʉ́ keen? 

17Pi ne ńgyá ngie pàzí’i gẅi menò ŋwɛ́ ne ńkwoŋo gẅi tɛ’, tá’ nkwaŋá gẅie pɔ́ 
gẅiin ná pi é té we mbòŋo wɔ́. Pɔ́ fa’a pɔ́ léfó nzèm mèŋ ńkẅile gẅi pi cʉ́’ʉ 
ńkwoŋo pɔ́ wɔ́b. 

18Tá á gʉa ná mèŋ, mèŋ n kwoŋo gẅí, tà ńgwɔ́ pi jÿó pì yɔ́ɔn ngwòŋ fʉ̀’ ntsèm, tà á 
le gwɔ́ pɔ́ ndà’ fʉ̀’ gie mèŋ n gee tsetsɛ̀ɛ pi wɔ́. 

19Egubé yɔ́ɔn, n gǐŋ ne ńgyá ngɔ́’ sẅe sẅe nà pi pɔ́ pá’ manzwě gẅie à ne ńdúme 
ńgee ńzyé la. Mèŋ n ge ké gyá ngɔ́’ pɔ́ pú’u, tà kú fʉ̀’ gie pi cʉ̌’ kwà’ pʉ̀a Kristo. 

20Áa fʉ̀’ɔɔn pá’ɔɔn mèŋ n ne ńtsɔ́ɔn tɛ’ légwɔ́ tsetsɛ̀ɛ pi, tá ńzsé ntí gie ńgwɔ́ n dɔg 
shwóŋó gẅi nò pú’u. Á nue n ne ńkwaŋte menò mí ńcʉ́’ʉ ḿbɔ́gɔ pɔ̌g. 

Ntí ye Agar pɔ́ ye Sara 

21Pi pie pi ne ńkwoŋo ngie lepʉ̌ sá’a gẅí, pi shwóŋó wɔ̀ɔn: Pi tè ne ńjú’u mmó 
gie lepʉ̌ ŋwɛ́ gɔɔn wɔ́ ka? 

22Mé la ŋwe’e tsɛ̀ɛ ŋwà’ne lepʉ̌ ŋwɛ́ ngie: Ábalam la gẅiin gubé yépʉ́a, tà’ gwɔ́ 
gẅie à la zyé ná manzwé gẅie à laa nkwɔɔn, wetsɔ̌ gwɔ́ gẅie à la zyé ná manzwě 
gẅie à la tá. 

23Míŋ nkwɔɔn laa gẅie pʉ̀a mesoŋ la kwoŋ kwoŋ ńzyé yé. Míŋ manzwě gẅie à la 
tá gwɔ́ gẅie mé la gwaa zyé yé á gwɔ́ pɔ́ nò gie e Ssé la ka’. 

24Yɔɔn nò ngwɔ́ mé gíŋ ńjú’u nà tsɔ́ shÿó. Panzwě pɔɔn mépʉ́a lɔgɔ ńnyɛɛ kʉ̀a 
sépʉ́a. Ndùŋ mvfò kʉ̀a gwɔ́ gie á la fó ndùm lekwɔ’ɔ́ Sinay. Yɛ̌ kʉ̀a gÿo, mé zyé 
gubé é gwɔ́ pɔ́ menkwɔɔn. Á lɔgɔ ńgwɔ́ Agar. 

25Á gíŋ ńgwɔ́ ngie lezíŋ Agar tsẅé’e nà se sinay, é lekwɔ’ɔ́ sie ée Arabia. Agar lɔgɔ 
pá’ɔɔn ńgwɔ́ tÿǒsoŋo Yerósalem ye fʉ̀’ɔɔn, á gie pâ pʉ̀a pé metsèm gwɔ́ pɔ́ 
menkwɔɔn lepʉ̌. 

26Tá’ Yerósalem we tÿǒ lepwó à tè nkwɔɔn wɔ́, yé zɔɔ má wege. 

27Aŋwà’ne Ssé zɔɔn ńgɔɔn ngie: Néŋe nê lekág, n gɔɔn né gù gẅie ɔ́ɔ nkǐŋ! Kága tà 
ngyè ɔ̀ kwɔ́’ɔ tÿǒ, n gɔɔn né gù gẅie ɔ̀ tè zsé pá’ manzwě aa ńdúmo pú’u tá ńzyé 
wɔ́! Á nue gubé manzwě gẅie mé la gwá’a ye ge gyɔ́ɔn cʉa pe manzwě gẅie à 
gẅiin ndǔm. 

28Mefɛ́ pɔ́ɔn, á gʉa ná pi, mbà pi ee gubé gie mé la zyé wɔ́b á nà ntí gie Ssé la ka’, é 
ndʉŋ ndʉŋ pá’ Esâg la. 

29Tá’ pá’ á laa tsɔ́ fʉ̀’, múɔ gẅie mé la kwoŋ kwoŋ ńzyé ne ńkʉ́e gẅie Zẅìge Ssé zɔ̌ 
la gÿo tá mé zyé yé la, á gíŋ ńgwɔ́ lyɛ̌’ɔɔn ńgwɔ́ pɔ́ pú’u. 

30Aŋwà’ne Ssé zɔɔn ńgɔɔn ngie kɔ́ lɛ? Á gɔɔn ngie: Jwoŋo manzwě gẅie aa 
nkwɔɔn pɔ́ míŋ we. Á nue míŋ nkwɔɔn tè gẅiin tsɔ́ nò nà tÿɔgɔ́ tá wɔb pá’ míŋ 
manzwě gẅie mé la tá wɔ́. 

31Mefɛ́ pɔ́ɔn, áa mmó gie á gÿo pege té gubé manzwě gẅie aa nkwɔɔn wɔ́, pege 
gwɔ̌ pɔ́ gubé manzwě gẅie mé la tá. 

Galatia 5 

Tà pi piŋ nzèm ńzẅíŋ nkwɔɔn 

1Kristo la zá’ nkÿo pu’ lóŋ pege légwɔ́ gie pege ge gwɔ́ pʉ̀a pie é kwǎ’ ńtsẅɛ́ 
nkwɔɔn lepʉ̌. Pú’u la, pi kú’te wɛ̌ légwɔ́ mboŋó, ḿbɔ́ɔn légíŋe ńzẅíŋ atsɔ́ mmó 
gíŋe ńdɔgɔ gẅi ńgÿo menkwɔɔn. 

2Mèŋ Pɔl, tà mèŋ shwóŋó gẅí. Pi lɔɔn ńzɛ́te ngie mé pú’u gẅí, tá pi gwɔ́ pʉ̀a Ssé, 
mbà mmó gie Kristo la gÿo ńtí twó sí té gíŋe kẅéte gẅi nà tsɔ́ mmó wɔ́. 

3Mèŋ n ge gíŋe gɔɔn nà tsɔ́ légʉa á mbwo wɛ̌ nyìŋ wɔ́ gẅie à zɛ́te ngie mé pú’u yé, 
ngie à gẅiin légÿo shúm ntsèm sie lepʉ̌ Mǒsê ne ńzɛ́te. 

4Pi pie pi ne fa’a légÿo shúm sie lepʉ̌ ŋwɛ́ ne ńzɛ́te tá lɔg ku’ pʉ̀a pie ée mvfò Ssé 
ńgwɔ́ ndʉŋ ndʉŋ, pi ee pɛ́’ɛ̀ ńdɔgɔ ńgwɔ́ pʉ̀a pie pi fǎg nnɛ́ ná Kristo. Á gwɔ́ pú’u 
pi lɔgɔ sɔ́ɔn nò gie e Ssé kɔ’ɔ́ lɔg cÿó gʉm gí cÿó. 

5Á gʉa ná peg pie peg záb ntʉ́m ná Kristo, peg ne ńjú’u nò pɔ́ mbwo Zẅìge 
Ndʉalʉ̌a, á ne ńgÿo peg ne ńzẅí’te ngie e Ssé ge gÿo gÿo peg gwɔ́ pʉ̀a pie ée mvfò 
ye ńgwɔ́ ndʉŋ ndʉŋ. 

6Á nue nyìŋ lɔɔn ńda nnɛ́ ná Kristo, mbà mé lépú’u yé kà lényé té pú’u yé wɔ́, á té 
tsɔ́ nò wɔ́. Lezǎb ntʉ́m ná Kristo ḿbiŋ ńkwoŋ pʉ̀a mesoŋ zɔɔ nò. 

7Pi ka ne ńgee lê mvfò kwà’ mboŋó, awɔ̌ tɔ́’ɔ gẅi légíŋe ńjú’u nò gie áa nénʉ́ 
ńtÿɔ́gɔ kwò mǒ? 

8Wɛ̌ véle gẅie mé la shwóŋó gẅi tà pi zẅíŋ, à lɔ̌ɔn tě fóo mbwo Ssé gẅie à ne 
ńtóŋo gẅi wɔ́. 

9Pi lɔɔn ḿbɔ́ɔn té pòŋ á kẅɛɛ kwóonte gẅie à ne fa’a leneŋé. 

10Tá’ Cʉ̀apʉ̀a kě ne ńgÿo mèŋ n zsé ngie pi tè kẅi’i tsɔ́ mmó nà mmó gie n da zí’i 
gẅi wɔ́. N giŋé ně ńzsé ngie nyìŋ gẅie à ne ḿma’a tág tsetsɛ̀ɛ pi, à lɔɔn ńgwɔ́ pɔ́ 
wɔ̌ wɔ́ɔ, mbà Ssé ge gÿo zá’ ntsaŋ ye. 

11Mefɛ́ pɔ́ɔn, n gwé’e ńgíŋe ne sá’a ngie pʉ̀a gÿo mé pú’u wɔ́b, mbà pà Yuda gíŋe 
ńkʉ́e wɔ̀ɔn mélà’a kɔ́? Mbà le gwɔ́ gẅie Kristo la kwé nà tÿǒ nkǐ à tè gíŋe ńgege 
wɔ́b gwɔ́. 

12Á gʉa ná pʉ̀a pie é pue gẅi nà nò lépú’u nyìŋ, pɔ́ lɔgɔ nò yɔ́b ńgee mvfò, tà kwà’ 
pɔ́b sele shʉʉ twó mbùm yɔ́b. 

13Mefɛ́ pɔ́ɔn, á gʉa ná pi, mbà Ssé la tóŋo gẅi pá’ pi ge tsẅɛ́ nkwɔɔn lepʉ̌. Tá’ tà pi 
zẅɛ’ pú’u, ńgÿo mmó gie mbùm gi zɔ sá’a gwí pi gÿo.Tà ńcʉ́’ pú’u, pi lɔg pá’ 
nkwòŋe ee tsetsɛ̀ɛ pi ńkẅéte mennɛ́ mí. 

14Á nue anò gie á pú ńkwɛ́ metwó menò mie ée tsɛ̀ɛ lepʉ̌ gɔɔn ngie: Kwoŋo fɛ́ gù 
nyìŋ mesoŋ pá’ twó mbùm jú. 

15Tá ńgwɔ́ gie pi lɔɔn ne ńgÿo pá’ menɔ̀ɔn mbà’ pie ée ssé ne ńdúmte membùm 
mɔ́b, ńnéŋe mefʉ̌ŋ, pi laga twó gí, á nue pi ee pú’u, ńcʉ́’ʉ fa’a pɔ́ lécʉŋte mennɛ́ 
mí. 

Pi zẅíŋ Zẅìge Ssé zɔ sá’a gẅí 

16N ge gɔɔn né pi ngie: Pi zẅíŋ Zẅìge Ssé zɔ tsyeen gẅi nà gẅi le gwɔ́, pú’u pi é 
légÿo menò tepòŋ mie mbùm gí tsóte gẅi ngie pi gÿo wɔ́. 

17Á nue menò mie mbùm nyìŋ mesoŋ tsóte yé ngie à gÿo é té mie Zẅìge Ndʉalʉ̌a 
ne ńkwoŋo ngie à gÿo wɔ́. Menò mie Zẅìge Ndʉalʉ̌a ne ńkwoŋo é té mie mbùm 
nyìŋ mesoŋ kwoŋ wɔ́, pɔ́ mépʉ́a lɔgɔ ńdʉ’ʉ lʉ’ʉ. Áa yɛ̌ tá pi tè gẅiin légÿo mmó 
gie pi kwǒŋ wɔ́. 

18Tá pi lɔɔn ńzẅíŋ Zẅìge Ndʉalʉ̌a ne ńtsyeen gẅí, mbà lepʉ̌ té gíŋe ńgẅiin lésá’a 
gẅi wɔ́. 

19Mé ne ńkwa’a ńzsé menò mie mbùm nnɛ́ nyìŋ mesoŋ tsóte yé á fʉa, anò pá’ le 
tǒŋ pànzwě kà léfa’ mbàŋa wɔ́, anò pá’ legÿo menò ncÿǒ, anò pá’ nyìŋ letÿɔ̌g ntʉ́m 
wé pɔ́ nà nò mpfwɔ́’. 

20Pá’ legù’te shúm ngie ee messé, pá’ legẅiin lekàŋ, pá’ lekua mbù, pá’ letǎg melà’, 
pá’ legẅiin kègɔ́’, pá’ lecÿɔ́g, pá’ lefa’ pɔ́ letyé mvfò nà kɔ̀ɔkɔ́ɔ, pá’ leneŋé fàgte 
fàgte, pá’ letuŋ metuŋ. 

21Pá’ letÿɔ̌g lejÿɔ́g nà shúm pʉ̀a, pá’ lenǔ melù’ tà ḿbʉ́a, pá’ lecu’té nà línɔ́ɔn lépfɛ́ 
shúm ńgÿo menò shʉ́, mbɔɔ pá’ legÿo tsɔ́ shúm sie é sẅé sie mé tʉ̌ lɔɔn. N ka zɔɔn 
shwóŋó gẅí, n ge gíŋe shwóŋó gẅi ngie: Pʉ̀a pie é gÿo yɔɔn ntí menò té lá’ gẅiin 
jʉ’ nà nòlefùɔ Ssé wɔ́. 

22Tá’, menò mbòŋo mie Zẅìge Ndʉalʉ̌a gÿo nyìŋ gÿo é mɔɔn ńgwɔ́ légẅiin 
nkwòŋe, ńgwɔ́ léńnéŋe nê lekág, ńgwɔ́ léńnéŋe lésẅete, ńgwɔ́ légẅiin kwɔ́gɔ nnɛ́, 
ńgwɔ́ létyé lékẅéte pʉ̀a, ńgwɔ́ légẅiin pòŋo ntʉ́m, ńgwɔ́ léńnéŋe té gwɔ́ ngàŋ 
mepàb, 

23ńgwɔ́ lépʉ́le, ńgwɔ́ lékú’te mbùm. Áa kwà’ nénʉ́, lepʉ̌ té lʉ’ sɔɔn shúm wɔ́. 

24Pʉ̀a pie ée pe Yěsô Kristo léen ńgwá’ shúm tepòŋ sie é póŋ mbùm nnɛ́ yɔb, lâ sie 
mbùm nnɛ́ ŋwɛ́ zɔ tsɔ̌ɔn, tá á gwɔ́ pɔ́ pá’ fʉ̀’ gie pɔ́ léen ńkim mbùm nnɛ́ ŋwɛ́ nà 
tÿǒ nkǐ la. 

25Pá’ wege le gwɔ́ we fʉ̀’ɔɔn foo pɔ́ mbwo Zẅìge Ndʉalʉ̌a la, pege giŋe ná ntí gie 
Zẅìge ŋwɛ́ ne ńnyɛɛ wégè. 

26Tà pege ŋá’te nnɛ́, tà pege tág melà’ tsetsɛ̀ɛ pege, tà pege gẅiin kègɔ́’ tsetsɛ̀ɛ 
pege. 

Galatia 6 

Pi ne ńkaa pì’ ńkẅéte 

1Mefɛ́ mefɛ́, pi lɔɔn ńkeme nyìŋ á ne fʉa nò, pi lɔg pá’ pi ne ńjú’u mbwo Zẅìge Ssé 
ńgÿo ngàŋ piŋe ná mánzsè gẅie aa ndʉŋ ndʉŋ. Tá ńcʉ́’ʉ légÿo ńdɔg pɔ́ mbʉ́lè. 
Wɔ̌wɔ́ɔ ná pi wɔ́ piŋ ḿbɔ́ɔn twó yé ḿbɔ́gɔ légwɔ́ gie à ge gwe yé tsɛ̀ɛ nkwà’te. 

2Pi kaa menò mí ḿbi’ ńkẅéte. Pi lɔɔn ńgÿo pú’u, mbà pi gÿǒ mmó gie lepʉ̌ Kristo 
ne ńzɛ́te. 

3Nyìŋ lɔɔn ńkwaŋ ngie aa mmó, té gwɔ́ yɛ̌ mmó, mbà à sele fʉte twó mbùm yé. 

4Wɔ̌wɔ́ɔ ke ńtsa’ kwà’ mé mefà’. À lɔɔn ńtsa’, ńgyá ngie ńgwɔ́ nò poŋo yé mǒ, mbà 
á póŋ ngie anò gwaa poŋo yé ńtí pɔ́ nue ée kwà’ mefà’ mé. Tà á le gwaa poŋo yé 
ńtí pɔ́ pá’ à lʉŋté mɛ̌ mefà’ ná me petsɔ́ pʉ̀a wɔ́, 

5á nue wɔ̌wɔ́ɔ gẅiin léfa’ mé mefà’ mie e Ssé la cʉ́me mbwo ye. 

6Á póŋ ngie nyìŋ gẅie mé ne ńzí’i yé nò Ssé à gab shúm sé ńná se nyìŋ gẅie à ne 
ńzí’i yé. 

7Tà nyìŋ sele fʉte twó mbùm yé, mé ee ntě ńgwága Ssé wɔ́. Nyìŋ lɔɔn ḿbye kɔ́ wɔ́, 
mbà à ge lá’ káb pɔ́ yɛ̌. 

8À lɔɔn ḿbye shúm sie é póŋ mbùm nnɛ́ ye, mbà shúm mbùm nnɛ́ ŋwɛ́ ge lá’ gÿo 
à kwé ḿbyé. Tá ńgwɔ́ gie à lɔɔn ḿbye shúm sie é póŋo Zẅìge Ndʉalʉ̌a, mbà 
Zẅìge Ndʉalʉ̌a ge lá’ gÿo à gẅiin le gwɔ́ tèmì. 

9Tà pege ke ńkʉ́a legÿo nò mbòŋo, á nue pege lɔɔn gÿo nò mbòŋo ńdɔg ńgʉa pɔ́ lé 
mvfò, mbà fʉ̀’ ge lá’ ku’, e Ssé gÿo pege lág shúm tɛ’. 

10Pú’u la, pege lɔɔn ńnyé ńgẅiin shÿó, pege gÿo nò mbòŋo mbwo pʉ̀a metsèm, 
ńtʉʉ lelÿò ńgÿo mbwo mefɛ́ mefɛ́ pie pega pɔ́ pǔ ńzába ntʉ́m ná Kristo. 

Nzsòte nò mbɔɔ tsyɛ̀’te 

11Pi gyá pá’ mɔɔn menÿɔ́g ŋwà’ne ge fáŋte fáŋte. Kwà’ mèŋ Pɔl zɔ lɔgɔ́ pwó yɔ́ɔn 
ńŋwe’e yɔɔn jʉ’! 

12Pʉ̀a pie pɔ́ sẅɛ́ɛ gẅi sẅɛ́ ngie pi zẅíŋ mé pú’u gẅí, ée pʉ̀a pie pɔ́ fa’a pɔ́ légÿo 
mmó gie á ge poŋ pà Yuda. Pɔ́ gÿo pú’u, ńtsɔ́ɔn ngie pà Yuda té kʉ́e wɔ́b ngie pɔ́ 
tyé yɔ́b pɔ́ nà nò legwé Kristo nà tÿǒ nkǐ wɔ́. 

13Pʉ̀a pie é sẅɛ́ɛ gẅi pú’u, kwà’ pɔ́b yɔ́b zɔ́ɔn fó tè kú’telepʉ̌ pà Yuda ntsèm wɔ́. 
Tá ńké ne ńkwoŋo pɔ́ ngie mé pú’u gẅi pú’. Pú’u pɔ́ lɔg pá’ pɔ́ gÿǒ tà mé pú’u gẅí, 
ńdɔg ńŋá’te mvfò pà Yuda, 

14ńgʉa ná mèŋ, mbà mmó gie á lɔɔn ńgwɔ́ n dɔg ńŋá’te, á gwɔ́ pɔ́ pá’ Cʉ̀apʉ̀a wege 
Yěsô Kristo la kwé nà tÿǒ nkǐ la. Pá’à la kwé nà tÿǒ nkǐ lá, eshúm yɔɔn njÿó ée 
lejʉ́ŋ mèŋ ńcʉ́’ pɔ́ pfó shúm, á gʉa ná mèŋ n gwɔ́ mbwo pɔ́b, mbà mèŋ n déen 
ńkwé. 

15Áa mbwo Ssé lepu’ú nyìŋ, kà lényé ngàŋ té pú’ wɔ́, à tè kẅéte. Anò gie á kẅéte á 
gwɔ́ pá’ nyìŋ léen sele ńcʉ́’ʉ nyìŋ sẅé. 

16E Ssé nyɛ ngie ntʉ́m wé ée mbòŋ, ḿbiŋ ńnéŋe sẅétè tsɛ̀ɛ ntʉ́m pʉ̀a metsèm pie 
ée gÿo jú’ wɔɔn ntÿɔgɔ́ we sẅé, é tÿɔ́gɔ kwò mǒ, mbɔɔ mbwo pʉ̀a Ssé tà mag. 

17Tà fó lyɛ̌’ɔɔn, ḿbɔ́ɔn nyìŋ lélá’ ńgíŋe ńdɔgɔ yɔɔn nò ńgege wɔ̀ɔn. Melagá fʉ̌ŋ mie 
mèŋ n gẅiin é la’te ngie mèŋ n gwɔ́ pɔ́ nyìŋ Yěsô. 

18Mefɛ́ mefɛ́, Cʉ̀apʉ̀a wege Yěsô Kristo ne ńgwɔ́ né pi, á tsɛ̀ɛ ntʉ́m pi. Amen. 

Efeso 

Efeso 1 

Pɔl ne ńtsyɛ’te pʉ̀a Efeso 

1Yɔɔn ŋwà’ne fóo mbwo mèŋ pɔl, e Ssé la kwoŋ ngie n gwɔ́ ngàŋ ntúm Yěsô 
Kristo. Mèŋ n náa mbwo pi pʉ̀a Ssé pie pi ńnéŋe Efeso, mbà pi la záb ntʉ́m ná 
Yěso Kristo, ńké ńzsé pɔ́ ndà’ nò yé. 

2Tá wege Ssé mbɔɔ Cʉ̀apʉ̀a Yěsô Kristo ne ńgwɔ́ né pi, ńne ńnéŋe sẅétè ntʉ́m pi. 

Eshúm sie e Ssé la cʉa ná Kristo ńdɔg ńcÿó gʉm yégè 

3!Pege nê ńgu’te Ssé Tá pà Cʉ̀apʉ̀a wege Yěsô Kristo. À la gÿo nò mbòŋo ná pege, 
ńná shúm mbòŋo ntsèm sie éfóo tàa tÿǒ né pege, ńná pú’u, ńcʉa ná pá’ à la lá’ 
ńtemte wégè lâ Kristo, 

4mbà à la cʉa ná Kristo ńtsɔ́’ɔ wégè, ńdɔg ńgÿo pʉ̀a pé tà fó ńnyé pɔ́ tè nyɛte njÿó 
pá’ pege ge gwɔ́ mvfò yé é gwɔ́ pʉ̀a ndʉalʉ̌a, é gwɔ́ pàtèfʉa. Á la lɔg pá’ à kwoŋo 
wégè, 

5ńzáb tà tyě sǎg tɛ’ ngie à ge cʉa ná Yěsô Kristo é gÿo pege cʉ́’ púɔ pé. Á gwɔ́ pɔ́ 
we lekwoŋ, ńké ḿboŋo yé tɛ’. 

6À la lɔgɔ wégè ńgÿo púɔ pé le gwɔ́ gie pege ge gu’te yé ná máa nò té fʉ̀’ gẅie à la 
gÿo. Á la cʉa ná pá’ à la temte wégà Míŋ we gẅie à kwoŋe yé tɛ’, ńcÿó gʉm yégè, 
pú’u á gwɔ́ kwà’ máamaa nò tɛ’. 

7Míŋ we ŋwɛ́ la lɔg metse mé ńdɔg ńcu’u wégè, pege tsẅɛ́. E Ssé lege mefʉa mégè 
ńnáa mbwo pege. Yɔɔn áa nò té fʉ̀’ gie e Ssé la lɔg ńcÿó gʉm yégè, 

8áa fù’ gie à la náa mbwo pege tà á gyɔ́ɔn gyɔ̌ɔn, ńgwɔ náa, ńtsɔ́’ legyè ségè pege 
zsé nò. 

9Áa yɛ̌ tá pege zsé mmó gie à la záb, mbà á la zɔɔn ńgwɔ́ pɔ́ lelyěen. Yɛ̌ mmó gwɔ́ 
gie à la tʉ́ njÿó, á poŋo yé poŋ, á záb ngie à ge lá’ lɔgɔ Kristo é gÿo à pumte, 

10ńgwɔ́ ngie à fʉ̀’ ge lá’ gwɔ́ tà ku’, yé Ssé cú’te shúm ntsèm sie ée tÿǒ lepwó lâ sie 
ée ndùme ssé tsetsá’, é ná ntsèm ntsèm mbwo Kristo à ne sá’a pɔ́ gílé ye. 

11Peg la zẅɛ́’ pɔ́ pá’ peg lǎ nnɛ́ ná Kristo, tá ńgẅiin yég jʉ’ tsetsɛ̀ɛ pʉ̀a pie à gÿǒ pɔ́ 
tsẅɛ́, á nue e Ssé la tʉ́ njÿó ńtsɔ́’ɔ wég. Á gwɔ́ pá’ a la záb. E Ssé piŋ ńgÿo kɔ̀ɔkɔ́ɔ 
pɔ́ pá’ à la záb ngie à ge gÿo pú’u. 

12À lɔ̌ɔn ńtsɔ́’ɔ wégè pú’u, le gwɔ́ gie peg pie peg ka vɔgɔ lézáb ntʉ́m nà Kristo, 
peg ge gu’te yé Ssé á nue à gú’ tɛ’. 

13Á gʉa ná pi gí, mbà pi ka jú’u shwóŋè gie áa ye nénʉ́, é gwɔ́ nkʉ̀ mbòŋo gẅie e 
Ssé ka cʉa pɔ́ mǒ tá ńgÿo pi tsẅɛ́. Pi ka jú’ pú’u, ńzáb tʉ́m gẅi ná Kristo, e Ssé 
cÿɔ’ɔ liŋé yé ná pi, ńdɔgɔ ńnyɛɛ ngie pi ee pʉ̀a pé. Yɛ̌ liŋé gwɔ́ Zẅìge Ndʉalʉ̌a gie à 
la ka’ ngie à ge náa mbwo pege. 

14A Zẅìge Ndʉalʉ̌a lɔgɔ ńgwɔ́ zyè ssé nà fù’ gie e Ssé la cwoŋte ńzáb lénáa mbwo 
pʉ̀a pé. E Ssé lɔgɔ ńnyɛte shwóŋó wégè ngie pege ge lá’ gẅiin setsɔ́ á fʉ̀’ gie à ge 
lá’ pú kẅile wégè nà nò tepòŋ. Pá’ áa pú’u la, pege ne ńgu’te Ssé á nue à gú’ tɛ’. 

Pɔl ne sẅíŋte Ssé nà twó pʉ̀a Kristo pie ée Efeso 

15Pá’ mèŋ n ka jú’ ngie pi ne ńkẅi’i ńzába ntʉ́m gẅi ná Cʉ̀apʉ̀a Yěsô, ńgíŋe ńjú’ 
ngie pi ne ńkwoŋo pʉ̀a Ssé métsèm lá, 

16mèŋ n gee fʉ̀’ ntsèm ńně sẅíŋte Ssé, ḿbiŋe síe yé nà twó sí. 

17Mèŋ n ne sẅíŋte e Ssé Cʉ̀apʉ̀a wege Yěsô Kristo, yé Tá gẅie à gẅiin legú’, ngie à 
náa gẅi zsé nò, ńnáa gẅi shÿó lélɔg ńcwoŋo ńzsé yé tà shwóŋó nò. 

18Mèŋ n giŋé ne sẅíŋte yé, ngie à gÿo ntʉ́m gẅi zsé kyɛ̀’ yé légwɔ́ gie pi ge cwoŋo 
zsé mmó gie à lɔ̌ɔn ńtóŋo gẅi ńtí yɛ̌. Mbɔɔ pá’ pi ge zsé máamaa fù’u mbòŋo gie 
pia petsɔ́ pʉ̀a pie à la tsɔ́’ɔ wɔ́b ge gÿo kẅé, á gwɔ́ mmó gie à la cwoŋte ńzáb né pi. 

19Mèŋ n giŋé ne sẅíŋte yé ngie à gÿo pi zsé ngie metʉ̀ mé pú fáŋ ńcʉa metʉ̀ 
ntsèm, mbɔɔ ngie à gÿo pi zsé pá’ mɛ̌ metʉ̀ tóonte wégè pàzáb ntʉ́m ná ye pú’u. 

20Mɛ̌ metʉ̀ ée mie e Ssé la lɔg ńgÿo Kristo zíme tsetsɛ̀ɛ mepfó, á lɔg ńgÿo á kwɔ́’ né 
tÿǒ lepwó ńnéŋe nà gwoŋó pwó yé, ye tʉ̀. 

21Á gwɔ́ jʉ’ó ńdɔgɔ ḿbú ńcʉa ngwòŋ mecÿɔ́’ Ssé pâ mefùɔ pɔ́b mbɔɔ setsɔ́ shúm 
sie é gẅiin metʉ̀ tÿǒ lepwó. Á cʉa mânyìŋ ntsèm tà pá’ angàŋ lɔɔn ńgwɔ́ pɔ́ wɔ̌ 
wɔ́ɔ, kà pɔ́ ná yɔɔn kème njÿó wɔ́ɔ, kà pɔ́ ná gie á ge lá’ tá tó wɔ́ɔ. 

22E Ssé léen ńnéŋ shúm ntsèm á mbwo yé. E Ssé la gwɔ́ tà ńnéŋe kɔ̀ɔkɔ́ɔ nà mbwo 
mé, ńgÿo á gwɔ́ mbwo cú’tè pʉ̀a Ssé, ńgwɔ́ twó, légwɔ́ gie pʉ̀a cú’tè ge ne jú’u 
ncwò yé. 

23Acú’tè pʉ̀a Ssé ée mbùm nnɛ́ Kristo. Áa tsɛ̀ɛ cú’tè pʉ̀a pé fʉ̀’ ntsèm, yé gẅie à pǔ 
ńgwɔ́ jʉ’ ntsèm tsɛ̀ɛ njÿó. 

Efeso 2 

E Ssé náa légwɔ́ we sẅé mbwo pʉ̀a Kristo 

1Pi laa tsɔ́ fʉ̀’ ńgwɔ́ mbwo Ssé, mbà pi léen ńkwé ńtí pá’ pi láa ngàŋa mefʉa ńgíŋ 
ńgwɔ́ pàgÿo menò tepòŋ. 

2Pi laa fʉ̀’o ńně ńgÿo pɔ́ yɛ̌ ntí menò. Pi la ne ńgiŋe pá’ pʉ̀a pie ée tsɛ̀ɛ yɔɔn njÿó 
ne ńgiŋe pú’u, ńně ńjú’u ncwò fùɔ messé tepòŋ gwie à sá’a messé tepòŋ mie ée 
tÿǒ tsɛ̀ɛ fÿág. Yé zɔ aa fʉ̀’ɔɔn ńne ńtsóte pʉ̀a pie pɔ́ lʉ’ʉ lé jú’ ncwò Ssé, pɔ́ ne ńgÿo 
menò tepòŋ. 

3Pege metsèm ka zɔɔn ńgwɔ́ pɔ́ pá’ pɔ́b, ńne ńgÿo pɔ́ mmó gie ntʉ́m nyìŋ mesoŋ 
ne ńtsɔ́ɔn, éshúm sie ntʉ́m nyìŋ mesoŋ lâ nkwaŋá wé tyé mǒ, mbà mé la zyé wégè 
pege gwɔ́ pɔ́ pʉ̀a pie e Ssé ne ńgyáŋa lóŋ ná pɔ́b pá’ à ne ńgyáŋa lóŋ ná petsɔ́ pʉ̀a. 

4Tá’ e Ssé kě ńtsɔ́ɔn mezìŋe pʉ̀a mesoŋ tɛ’. Á la piŋ ńcʉa pɔ́ nà ntí gie à la lɔg 
ńkwoŋo wégè, 

5á gÿo pega Kristo pú ńgíŋe ńgwɔ́ wó, tà mbɔɔ pá’ pege laa mbwo ye tsɔ́ fʉ̀’, mbà 
pege léen ńkwé ńtí mefʉ̀a mégè. À la lɔg pɔ́ pòŋo ntʉ́m yé ńgÿo pege tsẅɛ́. 

6Pá’ pege léen ńda nnɛ́ ná Yěsô Kristo la, à la pú ńzíme wégà pɔ̌ nà legwé, ńgíŋe 
ńgÿo peg cʉ́me nzèm Yěsô Kristo, pega pɔ̌ pú ńkwɔ́’ ńnéŋe tÿǒ lepwó ńně sá’a 
kɔ̀ɔkɔ́ɔ wɔ́. 

7À la gÿo mɔɔn menò pá’ à ge lá’ lɔg la’te ná yɛ̌ kème njÿó wɔ́ gie á ne ńtóo ngie à 
la cÿó gʉm yégè tà ńcʉa ntí, á fóo ná pá’, à cʉa nà Yěsô Kristo ńgẅiin pòŋo ntʉ́m 
ná pege pú’u. 

8À la cÿó gʉm gí, ńgÿo pi tsẅɛ́, éfóo ná pá’ pi la záb ntʉ́m ná Yěsô. Á té fóo né pi 
wɔ́, à la lɔg pɔ́ pòŋo ntʉ́m yé ńgÿo. 

9Á gwɔ́ pú’u, ńké těen fóo nà mefà’ mie pi fǎ’ wɔ́. Pú’u la, ńgwɔ́ nyìŋ á le lɔ́g ńŋá’te 
wɔ́. 

10Pege lɔɔn ńgwɔ́ kɔ́ wɔ́, mbà pege zẅɛ́’ɛ pɔ́ Ssé. E Ssé la cʉa ná Yěsô Kristo 
ḿbwóon wégè, légwɔ́ gie pege ge fa’ mefà’ mbòŋo mie yé Ssé la lá’ ńcwoŋte ńzáb 
pá’ pege ge fa’. 

Kristo cu’té pʉ̀a mentí mentí ńdɔg ńgÿo tà’ nùɔ 

11Pú’u la, pi kímte pá’ pi ka zɔɔn ńgwɔ́, mé la zyé gẅi pi tè pà Yuda pie mé pú’u 
wɔ́b gwɔ́, é Pà Yuda pie mé pú’u wɔ́b, pɔ́ lɔg pú’u, ńgyá ngie pɔ́ ee pʉ̀a Ssé ńcʉ́’ 
ńkʉ́e gẅi kʉ́e ngie pi tè pʉ̀a Ssé wɔ́, ńgɔɔn pú’u, tá lepu’ú wɔ́b ŋwɛ́ gwɔ́ pɔ́ liŋé gie 
mé la lɔg pɔ́ pwó ńgÿo nà mbùm yɔb. 

12Pi gíŋ ńkímte ngie á kaa fʉ̀’ ayɛ̌, pi tè ne ńzsé ngie tsɔ̌ nyìŋ aa wó ńgwɔ́Nzà’nkÿo, 
tà mé gẅiin lézẅí’te yé wɔ́. Pi gwɔ́ tsetsɛ̀ɛ pʉ̀a Israel ńgwɔ́ pɔ́ megʉ̀, pi tè nò 
nàkʉ̀a yɔ́ba Ssé gẅiin tà mbɔɔ nà mmó gie e Ssé la ka’a mbwo pɔ́b. Pi laa gí tsɛ̀ɛ 
yɔɔn njÿó, pi tè ne ńzẅí’te tsɔ́ mmó wɔ́, ńgíŋe tè ne ńzsé Ssé wɔ́. 

13Tá’, á ké ńgwɔ́ fʉ̀’ɔɔn, mbà pi pie pi kaa ngʉ̀a shʉ̀shʉ̀a, pi ka lɔg pá’ pi lǎ nnɛ́ ná 
Kristo. E Ssé kaa gẅi ńtÿɔ́gɔ lejʉ́ŋ ye, á nue Yěsô Kristo la pfɛte metse mé ńkwé 
ńtí gẅí. 

14Kristo la kwé ńdɔg ńtágte tʉ́a nká’ gẅie à kɔ̌ɔn fege wégè. Pege zẅɛ́’ɛ pɔ́ yé 
ńgẅiin mbʉ́lè tsetsɛ̀ɛ pege. Mbà á kaa fʉ̀’e mvfò pà Yuda pâ pà túm gwɔ́ pɔ́ megàŋ 
mbù. À kéen ńtemte wégè ńdɔgɔ wégè ńgÿo pʉ̀a tà’ nyìŋ. 

15Yěsô ka pyág mbʉ̌ pà Yuda mie é gɔɔn ngie, gÿo yɔɔn, ńgÿo gi, tá ńdɔg ńgwɔ́ 
nyìŋ Ssé, ḿbyága pú’u, pá’ pʉ̀a Yuda mbɔɔ pʉ̀a pie é té pà Yuda wɔ́ ge lɔg pá’ 
wɔ̌wɔ́ɔ ná pɔ́b wɔ́ lǎ nnɛ́ ná Yěsô, é temte, é cʉ́’ʉ nùɔ ye sẅé. À lɔg ḿmag mbù 
tsetsɛ̀ɛ pɔ́b, pɔ́ ńnéŋe lè mbʉ́lè. 

16Pá’ pege kéen ḿbú ńcʉ́’ʉ tà’ nùɔ la, á lɔgɔ ńgɔɔn ngie mbù gẅie é kaa tsetsɛ̀ɛ 
menùɔ mégè é kéen ḿmag. Wɛ̌ le gwɔ́ ka fó pɔ́ ná pá’ Kristo ka kwě nà tÿǒ nkǐ 
ńdɔg ńgÿo mbù gẅie é kaa tsetsɛ̀ɛ menùɔ mégè lâ Ssé é mag. Pege metsèm cʉ́’ 
ńgwɔ́ pɔ́ púɔ Ssé. Yɔɔn áa mmó gie á ka mag mbù gẅie é kaa tsetsɛ̀ɛ pege. 

17Kristo la tóo létsẅi nkʉ̀ mbòŋo gẅie é náa sẅétè á mbwo pi pie pi tè pà Yuda 
wɔ́, mbà pi ka tè lejʉ́ŋ Ssé wɔ́, ńgíŋe ńtsẅi mbɔɔ mbwo pà Yuda pie pɔ́ kaa lejʉ́ŋ 
Ssé. 

18Pú’u, pi tà mbɔɔ peg pà Yuda cʉa pɔ́ ná yé Kristo, ńgee lejʉ́ŋ Ssé Tá, tà’ Zẅìge 
Ndʉalʉ̌a wémɔ’ɔ́ zɔ ké ńkẅéte wégè. 

19Á cʉa pú’u, pi tè gíŋe ńgwɔ́ megʉ̀ wɔ́, ńké tè gíŋe ńgwɔ́ pɔ́ pʉ̀a pie é cʉa cʉa wɔ́. 
Pi lɔgɔ ńgwɔ́ gí pʉ̀a lá’ pá’ petsɔ́ pʉ̀a pie ée pʉ̀a Ssé. Pi lɔgɔ ńgwɔ́ nà tsìŋe ndá Ssé. 

20Pi cʉ̌’ ńgwɔ́ pɔ́ pá’ mbelég gie mé lɔ̌g ḿbwóon ndá. Acÿó ndá gwɔ́ ngàŋ ntúm 
Yěsô pâ pà ntsẅì nkʉ̀ Ssé, Yěsô Kristo lê twó yé gwɔ́ tóon gẅie à pi’ ndá. 

21Yé zɔ gÿo tá mesǎg ndá tyé ndʉŋ ndʉŋ, ńkwɔ́’ né tÿǒ, é gwɔ́ ndá gie e Ssé yé 
máŋwɛ́ ńnéŋe tsoló. 

22Pi gí lâ petsɔ́ pʉ̀a, pi lɔg pɔ́ pá’ pi la nnɛ́ ná Kristo, tá ńgwɔ́ tsɔ́ gwǒŋo ndá ŋwɛ́, 
ńdɔgɔ ńgwɔ́ ndá gie mé ne ḿbwóon, á gwɔ́ jʉ’ gie e Ssé ńnéŋe wó, tá Zẅìge yé zɔ̌ 
gwɔ́ wó. 

Efeso 3 

Afà’a Pɔl ná pʉ̀a pie é té pà Israel wɔ́ 

1Áa mmó gie á gÿo, mèŋ Pɔl gẅie mèŋ n gee ndá tsǎŋ ńtí nue mèŋ sa’á nò Yěsô 
Kristo mbwo pi pie pi tè pà Yuda wɔ́, mèŋ n ne sẅíŋte Ssé fʉ̀’ ntsèm ná twó sí. 

2Á ge gǎ wɔ́, mbà pi la jú’ ngie e Ssé zɔ la náa yɔɔn fà’ mbwo mèŋ, légwɔ́ gie mèŋ n 
gÿo yɔɔn fà’ pi zẅɛ́’. À lɔ̌ɔn ńdɔgɔ ńcÿó pɔ́ gʉm yɔ́ɔn. 

3À la kyɛ́’te mmó gie á la zɔɔn ńdyeen menÿɔ́g pʉ̀a lyeen, ńnyɛɛ wɔ̀ɔn, pá’ mèŋ n 
zɔ̌ɔn ńŋwe’e tsɛ̀ɛ yɔɔn ŋwà’ne éshwóŋó gẅi la. Mèŋ n kaa ŋwe’e á sag wɔ́. 

4Pi ge tóŋo yɔɔn ŋwà’ne é jú’ ntí gie mèŋ n dɔg ńzsé ntsèm gie ee nà nò Kristo. 

5E Ssé la tè kyɛ́’te yɔɔn ntsèm ye mbwo pʉ̀a mesoŋ pe fʉ̀’ mvfò wɔ́. Á ké ńgwɔ́ 
fʉ̀’ɔɔn, mbà à gÿo à Zẅìge yé shʉ̀ashʉ̀a ńkyɛ́’te nò yá yɛ̌ mbwo pʉ̀a pie à la cwoŋo 
wɔ́b ńdɔg ńgÿo megàŋ ntúm Yěsô mbɔɔ pie à la lɔgɔ wɔ́b ńgÿo pʉ̀a pie é ge ńnéŋe 
tsẅii nkʉ̀ gẅie é fóo mbwo ye. 

6Ntsèm ŋwɛ́ e yɔɔn, á fó ná nkʉ̀ mbòŋo, epʉ̀a pie é té pà Yuda wɔ́, gẅiin yɔ́b mmó 
nà shúm sie e Ssé la ka’a mbwo pʉ̀a pé pà Yuda. Pɔ́ ée mekèm tà’ mbùm nnɛ́, 
ńgíŋe ńgẅiin yɔ́b nò ná mmó gie e Ssé la fó ná Yěso Kristo ńka’a mbwo pʉ̀a 
mesoŋ. 

7E Ssé la cÿó pɔ́ gʉm yɔ́ɔn tá ńgÿo n gwɔ́ ngàŋa fà’ létsẅi nkʉ̀ mbòŋo. À la lɔg pɔ́ 
metʉ̀ mé tá ńgÿo pú’u. 

8Tà mbɔɔ pá’ mèŋ n gee tsetsɛ̀ɛ pʉ̀a Ssé métsèm ńgwɔ́ pɔ́ nzsò nzèm, à ka ké 
ńzẅíŋ zẅíŋ ngie mèŋ n zɔ gʉa ńtsẅi nkʉ̀ mbòŋo á mbwo pʉ̀a pie é té pà Yuda wɔ́, 
é la’te pì tèmàg gie áa nà nò Kristo. 

9Mbɔɔ pá’ mèŋ n ge nyɛɛ mángyɛ̌, mé zsé pá’ e Ssé ge gÿo ammó gie à la lá’ ńzáb, 
mbà á ka zɔɔn ńgwɔ́ pɔ́ ntsèm la, ge pumte pú’u. Yé Ssé gẅie à la nyɛte kɔ̀ɔkɔ́ɔ, à 
la lÿoon yɛ̌ nò tà ńkú fʉ̀’ɔɔn, 

10ńnyɛɛ pú’u, ńzsé ngie metándá shúm sie ée taa tÿǒ ńgẅiin tʉ̀, mbɔɔ metʉ̀ ntsèm 
mie ée taa tÿǒ ge zẅɛ́’ɛ cú’tè pʉ̀a Kristo, é zsé nò ná legyè Ssé tà cʉ́me. 

11E Ssé ka gÿo pá’ɔɔn á lɔgɔ ḿbumte ná mmó gie à la záb tà ńnyé pɔ́ tè nyɛte njÿó, 
ńgie à ge lá’ fó ná Cʉ̀apʉ̀a wege Yěsô Kristo, é gÿo yɛ̌ mmó. 

12Pá’ pege la nnɛ́, ḿbiŋ ńzáb ntʉ́m ná yé Kristo la, pege gẅiin pá’ ńgwɔ́ pege gʉa 
lejʉ́ŋ Ssé tà tsɔ́ mmó le wégè táte, pege ké le pɔ́g. 

13Pá’ Ssé ka gÿo pú’u la, mèŋ sẅíŋte gẅi ngie tà pi gyá pá’ mèŋ n ne ńgyá ngɔ́’ nà 
twó sí, ńkʉ́a. Yɛ̌ ngɔ́’ e né ńkẅéte gẅí, ńgwɔ́ mbwo pi ńgwɔ́ pɔ́ cÿɔ́’ɔ lefùɔ. 

Nkwòŋo gie e fóo mbwo Kristo 

14Áa mmó gie á gÿo mèŋ n kẅí’te mvfò Ssé Tá 

15gẅie metsìŋe ndá mie ée tÿǒ lepwó mbɔɔ mie ée ndùmo ssé tsetsá’ ntsèm, é 
gwaa gwɔ́ wó ńzẅɛ́’ɛ pɔ́ yé, 

16n né ńdúɔ mbwo yé ngie à lɔg pá’ legú’ we fǎŋ tɛ’ la, ńzẅíŋ, ńgÿo à Zẅìge yé náa 
gẅi tʉ̀ légwɔ́ gie ntʉ́m gẅi ge cwoŋo tʉte tɛ’. 

17Mèŋ n giŋé ne sẅíŋte yé ngie à gÿo pi ké ne ńzába ntʉ́m pɔ́ ná Yěsô Kristo. 
Kristo lɔg pú’u, ńké ne ńnéŋe ńgwɔ́ pɔ́ tsɛ̀ɛ ntʉ́m gẅí. N giŋé ne sẅíŋte ngie à gÿo 
pi kwoŋ Ssé, ḿbiŋ ńgẅiin nkwòŋe tsetsɛ̀ɛ pi, à cʉa pú’u, pi tyé ńtʉ pá’ tÿǒ gie 
menŋàŋ mé kúu ssé, mbɔɔ pá’ ndá gie à cÿǒ á kúu ssé. 

18Á cʉa pú’u, pi ku’u légwɔ́ gie ńgwɔ́ pia pʉ̀a Ssé metsèm pú ńjú’ ntí gie nkwòŋe 
Kristo e fǎŋ pú’u, ésag pú’u, ńgʉa tÿó pú’u, ńkúu ssé pú’u. 

19Wɔɔn aa pá’ mèŋ n né sẅíŋte Ssé pú’u. Á ge fó mǒ pi ku’u lézsé pá’ nkwòŋe 
Kristo ee pú’u, tà mbɔɔ pá’ e cʉa zsě nò ntsèm. Pi ge gwɔ́ tà zsé yɛ̌ nkwòŋe, ammó 
ntsèm gie áa ntʉ́m Ssé à gíŋe ńgwɔ́ tsɛ̀ɛ ntʉ́m gẅi tà mmó le mǒ zág 

20Yé Ssé, à ku’u légÿo kɔ̀ɔkɔ́ɔ ná pege, ńgÿo tà ńkwa’ ḿbú ńtɔ́g pá’ pege ne ńdúɔ, 
mbɔɔ pá’ pege ne ńkwaŋa. À gwɔ́ gÿo ńdɔg pɔ́ metʉ̀ mé mie é fa’a tsɛ̀ɛ mentʉ́m 
mégè. 

21Agù’te gwɔ́ mbwo yé tsɛ̀ɛ cú’tè pʉ̀a Kristo, ńcʉa ná Yěsô Kristo, á nà mengù’ 
mengù’, té zá’a pàa! Amen. 

Efeso 4 

Epʉ̀a Kristo gwɔ́ pɔ́ tà’a nùɔ 

1Mèŋ gẅie mèŋ n gee ndá tsǎŋ ńtí nò Cʉ̀apʉ̀a Yěsô Kristo, n ge fó ná menò mie 
mèŋ shwoŋó gẅí, é zɛ́te ngie pi gwɔ́ gÿo kɔ̀ɔkɔ́ɔ gí wɔ́, ńkímte ngie e Ssé ka tóŋo 
gẅi ngie pi gwɔ́ pʉ̀a pé. 

2Pi sẅí’i mbùm gi ńnáa ssé, ńgwɔ́ pʉ̀a ḿbʉ́le pʉlé, ńgẅiin kwɔ́gɔ nnɛ́. À cʉa nà 
nkwòŋo gie ee tsetsɛ̀ɛ pi, pi gwá’a gyáŋa lóŋ. 

3Pi kag tʉ̀ lé ké ńgẅiin pɔ́ tà’ ncwò gẅie à fóo mbwo Zẅìge Ssé, yɛ̌ zɔ̌ gwɔ́ ná 
mbʉ́lè mbwo pʉ̀a, ńnáa wɔ́b tà’ ncwò. 

4Mbùm nnɛ́ Kristo ee yémɔ’ɔ́, a Zẅìge ndʉalʉ̌a gwɔ́ yémɔ’ɔ́ ndʉŋ ndʉŋ pá’ mmó 
gie e Ssé la tóŋo gẅí, pi ne ńzẅí’te á gwɔ́ pɔ́ yémɔ’ɔ́. 

5Pege metsèm gẅiin pɔ́ tà’ Cʉ̀apʉ̀a wémɔ’ɔ́, ḿbú ńzába ntʉ́m pɔ́ ná yé gílé yé, 
mbà pege metsèm la pú ńkẅé ntse pɔ́ nà lezíŋ tà’ nyìŋ. 

6E Ssé gwɔ́ pɔ́ yémɔ’ɔ́, aa Tá pà mânyìŋ ntsèm. À pǔ sá’a pʉ̀a metsèm, ńdɔgɔ pʉ̀a 
metsèm éfa’a fà’ yé, ńgwɔ́ nà wɔ̌wɔ́ɔ. 

7Á ké ńgʉa nà wɔ̌wɔ́ɔ tsetsɛ̀ɛ pege, mbà Kristo la lɔgɔ fù’ ńcÿó gʉm wɔ̌wɔ́ɔ á nà ntí 
gie yé Kristo kwoŋ. 

8Á lɔgɔ ńgwɔ́ pá’ mé la ŋwe’e tsɛ̀ɛ ŋwà’ne Ssé ngie; À la kwɔ́’ nê tÿǒ lepwó, Ńgwɔ 
kwɔ́’ ńdɔg megàŋa tsǎŋa ncù ńgʉa, Ńnáa fù’ ntí ntí mbwo pʉ̀a mesoŋ. 

9Pú’u, mé gɔɔn ngie à la kwɔ́’ nê tÿǒ lepwó, ńdɔgɔ ńgɔɔn ngie kɔ́? Ńdɔgɔ ńgɔɔn 
ngie Kristo la zɔɔn sẅɛ́’ tà ńkúu ndùmo ssé tsetsá’ jʉ’ɔɔn. 

10Nyìŋ gẅie à la sẅɛ́’, ńtóo ndùmo ssé tsetsá’, giŋé ńdɔgɔ ńgwɔ́ pɔ́ nyìŋ gẅie à la 
kwɔ́’ ńgʉa nê taa tÿǒ légwɔ́ gie à ge gwɔ́ nà shúm ntsèm. 

11Yé zɔ la náa fù’ ye wɔ̌wɔ́ɔ nà pʉ̀a pé, ńdɔg ńcÿó gʉm yé, ńdɔg petsɔ́ ńgÿo megàŋ 
ntúm, ńdɔg petsɔ́ ńgÿo pʉ̀a pie é ńnéŋe ńtsẅi nkʉ̀ gẅie é fó mbwo Ssé, ńdɔg petsɔ́ 
ńgÿo pà sá’ Nkʉ̀ Mbòŋo, ńdɔg petsɔ́ ńgÿo pà kẅé mvfò, mbɔɔ pá’ pɔ́ ge ne zí’i pʉ̀a 
nò Ssé. 

12À la záb pɛ̌ pʉ̀a légwɔ́ gie pɔ́ ge kẅéte pʉ̀a Kristo léfa’a fà’a Ssé, acú’tè pʉ̀a 
Kristo gie áa mbùm nnɛ́ ye, à kẅi’i ńgʉa nê mvfò. 

13À kẅi’i ńgʉa nê mvfò tà pege cʉ́’ ńgẅiin pɔ́ tà’ ncwò gẅie à fóo ná pá’ pege záb 
ntʉ́m wégè pɔ́ ná Yěsô Míŋ Ssé, ḿbiŋ ńzsé yé, ńgú’ tà tsɔ́ mmó le gíŋe ńzága wégè 
wɔ́, pá’ áa ná yé ńgwɔ́ pú’u. 

14À cʉa pú’u, pege é le gíŋe ńgwɔ́ mecʉ̀cʉ̀ŋ penkʉ́ pie ée pá’ kanú’ gie ntse 
shwoŋo ńdɔgɔ ńgee jʉ’ɔɔn, ńgee jʉ’ʉ wɔ́. Mé le gíŋe shwóŋó wégè ngie pege pʉ 
pʉ kà ngie pege cwóŋ cwóŋ wɔ́, tà pege jú’ mɛ̌ ménò mie mé zí’i pʉ̀a ńzẅíŋ wɔ́. Á 
fó pú’u, pege le gíŋe ńgwɔ́ pá’ mecʉ̀cʉ̀ŋ pie pɔ́ zẅíŋe, epʉ̀a kwaŋa menò ńdɔgɔ 
fʉte wɔ́b pɔ́ zẅíŋe cÿɔ̌ nò wɔ́. 

15Tà ńcʉ́’ pú’u, pege kwoŋe pege né pege, nyìŋ shwóŋó nò nénʉ́ á mbwo fɛ́ we, 
ńgú’u nà meshÿó ntsèm, Kristo gÿo pege ne ńdɔgɔ ndɔ́ɔn ndɔ́ɔn ńkẅi’i ńgwɔ́ pá’ 
yé gẅie aa twó nà mbùm nnɛ́. 

16Yé zɔ gÿo mejʉ’ nnɛ́ cú’te ńtemte ńgwɔ́ tà’a mmó. Menŋàŋ nnɛ́ tà ńgyɔ́ɔn kẅéte 
légÿo mejʉ’ mbùm temte, yɛ̌ jʉ’e nnɛ́ wɔ́ piŋ ńgwɔ́ tà ne fa’a yé fà’, mbùm nnɛ́ 
ntsèm pú ńgú’, ńtʉte ńcʉa pɔ́ nà nkwòŋe gie ee tsetsɛ̀ɛ pɔ́b. 

Anzẅìŋe leńnéŋe pɔ́ we sẅé 

17Áa mmó gie á gÿo, mèŋ n ge gɔɔn yɔɔn nò tà cwoŋo gɔɔn né pi á nà lezíŋ Cʉ̀apʉ̀a 
ngie: Tà pi gíŋe ńgÿo shúm sí pá’ pʉ̀a pie pɔ́ té Ssé zsé la. Pɔ́ gÿo pɔ́ mmó gie 
nkwaŋá wɔ́b gẅie é té kẅéte shwóŋó wɔ́b ngie pɔ́ gÿo. 

18Menkwaŋá mɔ́b gwɔ́ pɔ́ me tsɛ̀ɛ nzěm. Pɔ́ gʉa nà leńnéŋe we sẅé gẅie Ssé ne 
náa, ńgwɔ́ pɔ́ megʉ̀, ńtí nue pɔ́ té mánzsè Ssé zsé. Mbà ntʉ́m wɔ́b léen shÿɔg. 

19Pɔ́ léen ńcʉ́’ pà tè kǔ shʉ́, ńgwá’ mbùm yɔb, ńgwɔ́ nà nò mpfwɔ́’, ńne ńkẅi’i 
ńgÿo menò tepòŋ ntí ntí té gwoonte mbùm yɔb. 

20Tá á ké ńgʉa ná pi, mbà Kristo la tè zí’i gẅi légẅiin yɛ̌ ntí tsẅé wɔ́. 

21Á lɔɔn ńgwɔ́ ngie pi ka jú’u nò yé, tà mé shwóŋó gẅi nò nénʉ́ ntsèm gie á ne 
ńdíe yé, 

22mbà á ne ńzɛ́te ngie pi kẅɛɛ ná nzẅìŋe mà gẅie mé la lɔg ńzyé gẅí, ndʉŋ ndʉŋ 
pá’ nyìŋ sẅɛɛ nzẅìŋe nzsǒ ná yé ńgwá’a la. Wɛ̌ mà aa gẅie à kɔ̌ɔn ńcʉa nà shúm 
tepòŋ sie à kɔ̌ɔn ńtsɔ́ɔn, ńkẅi’i ḿbÿɔ́g pÿɔ́g. Sɛ̌ shúm tepòŋ gwɔ́ shúm sie é fʉte 
nyìŋ fʉte. 

23Á gíŋe ne ńzɛ́te ná fʉ̀’ɔɔn ngie pi zẅíŋ e Ssé kúbe mà gẅi, à cʉ́’ʉ we sẅé, mbɔɔ 
nkwaŋá gẅi e cʉ́’ we sẅé. 

24Á gíŋe ne ńzɛ́te ngie pi kúu ná mà we sẅé pá’ nyìŋ kaa nzsǒ sẅé ḿma’a ná ye la. 
E Ssé zɔ la nuŋe wɛ̌ mà. Wɛ̌ mà aa gẅie mé gyá ná nyìŋ gẅie à ne ńgiŋe ná pá’ á 
ne ńzɛ́te, ńgwɔ́ nyìŋ gẅie à léen ńnyé we le gwɔ́ ntsèm mbwo Ssé. Wɛ̌ légiŋ fóo ná 
nò nénʉ́. 

25Á lɔɔn ńgwɔ́ pú’u, pi gwá’ cÿɔ̌ nò. Nyìŋ gɔɔn pɔ́ nò nénʉ́ mbwo mefɛ́ pé, 
mélà’mie pege pǔ ńgwɔ́ pɔ́ mekèm tà’ mbùm nnɛ́ yémɔ’ɔ́. 

26Pi lɔɔn ńgyáŋa lóŋ, pi pɔ́ɔn légÿo nò tepòŋ, ḿbɔ́ɔn nèm légwaa pyé, agyáŋa lóŋ 
nyé ntʉ́m pi. 

27Pi pɔ́ɔn lénná shÿó lɔg ńgwoon gẅi mbwo Sátà. 

28Pʉ̀a pie pɔ́ gẅiin mà léjʉ gwá’ tsǒŋ, ńcʉ́’ ńdɔg mbwó mɔ́b, éfa’ tà ńtéŋe zì’i ńzsé 
ngie pɔ́ ge gẅiin mmó tà lɔgɔ tsɔ́ é kẅéte pʉ̀a pie é ne ńzága yɔ́b, 

29ḿbɔ́ɔn mbɔɔ tà’a shwóŋè tepòŋ lékẅɛɛ ncwò pi. Pi gɔɔn pɔ́ nò gie á ge kẅéte ná 
yɛ̌ fʉ̀’, à gwɔ́ pɔ́ shwóŋè mbòŋo gie á ge kẅéte tsɔ́ pʉ̀a pɔ́ kẅi’i ńzáb ntʉ́m nà Ssé. 
Pi gɔɔn pɔ́ nò gie á ge kẅéte wɔ̌wɔ́ɔ ná pʉ̀a pie é ne ńzẅí’te. 

30Tà pi gÿo Zẅìge ndʉalʉ̌a gie Ssé la lɔg ńcÿɔ’ɔ liŋé ná pi gyá ngɔ́’. À lɔ̌ɔn ńdɔgɔ 
ńnyɛɛ ngie pi ee pʉ̀a pé, ńgíŋe ńdɔgɔ ńnyɛɛ ngie alyɛ̌’ gé lá’ gwɔ́, à pú ńcu’u wégè, 
pege pú ńtsẅɛ́. 

31Pi pú ńkẅile shúm sie ée ntʉ́m pi ńgÿo ncwò gẅi pÿɔ́gɔ, ńkẅile lézá’ lekwɔɔn 
nyìŋ, ńkẅile gyáŋa lóŋ, tà pi gíŋe ńtág ntsaŋ, tà pi twó ncwò, pi pú ńgwá’ fʉ̀’ nò ntí 
ntí, 

32ńdíe mefɛ́ pí pɔ́ lê ntʉ́m mbòŋo, ńgẅiin tsɔ́ɔn mezìŋe nzèm petsɔ́ pʉ̀a, pi lege 
mefʉ̀a tsetsɛ̀ɛ pi né pi, ndʉŋ ndʉŋ pá’ Ssé la cʉa ná Kristo ńdege mí gí né pi. 

Efeso 5 

Akwò legiŋ pʉ̀a Kristo 

1Pi púɔ Ssé, e Ssé kwoŋo gẅi tɛ’, pú’u la pi pí fʉ̀’ ná yé. 

2Pi gwaa gÿo kɔ̀ɔkɔ́ɔ gí wɔ́, ńdɔg pɔ́ nkwòŋe ndʉŋ ndʉŋ pá’ Kristo la kwoŋo wégè 
tà ńnáa twó yé ńdɔg ńnuŋe pwɔ́’ mvfò Ssé ńtí wégè. Epwɔ́’ ŋwɛ́ ée gẅie gyě poŋo 
mbwo Ssé. 

3Pá’ pi ee fʉ̀’ɔɔn ńgwɔ́ pʉ̀a Ssé la, tsɔ́ shúm ée sie á té zɛ́te ngie nyìŋ gẅi gÿo wɔ́, 
ńgíŋ tè zɛ́te ngie me zɔɔn ńkím mbàa kǐm tsetsɛ̀ɛ pi wɔ́, mé gɔɔn nò pá’ mbàŋa 
létóŋ pànzwě, épànzwě léfa’ mbàŋa, á mmó pá’ menò ncÿǒ mbɔɔ nò kègɔ́’. 

4Á té ne ńzɛ́te ngie pi shwóŋó ḿmag mag wɔ́, tà mbɔɔ léma’a kwaŋ ná tsɔ̌ ntí, lâ 
légÿo tsɔ́ ntí megʉa. Á poŋ ngie ashwóŋè gwaa kẅɛɛ ncwò pi, pi lɔgɔ síe pɔ́ Ssé nà 
mmó gie à gÿǒ mbwo pi. 

5Pi zsé ngie, mámbàŋa gẅie à tóŋo pànzwě, kà manzwě gẅie à fa’a mbàŋa wɔ́, 
mbɔɔ nyìŋ gẅie à gÿo menò ncÿǒ, tà mbɔɔ nyìŋ gẅie à zába ntʉ́m nà shúm pʉ̀a, 
atsɔ́ wɔb těen ńdá’a ńgẅiin yé jʉ’ tsɛ̀ɛ nò lefùɔ Kristo pɔ́ Ssé wɔ́. Lezǎb ntʉ́m nà 
shúm pʉ̀a, e gwɔ́ pɔ́ tsɔ̌ ntí legù’te shúm ńdɔg ngie ee Ssé. 

6Tà nyìŋ lɔgɔ púu shwóŋè, éfʉʉ gẅí. Menò mie mé tʉ́ʉ lɔɔn zɔɔn ńgÿo Ssé gyáŋa 
lóŋ ńtí pʉ̀a pie pɔ́ té gÿo mmó gie à ne ńkwoŋo wɔ́. 

7Pú’u la, tà pia yɛ̌ ntí pʉ̀a teme tsɔ́ nò. 

8Pi kaa tsɔ́ fʉ̀’ ńgwɔ́ pɔ́ tsɛ̀ɛ nzěm. Á cʉa ná pá’ pi kéen ńda nnɛ́ ná Cʉ̀apʉ̀a, pi cʉ́’ 
ńgwɔ́ fʉ̀’ɔɔn ńgwɔ́ pɔ́ jʉ’e fɔ̌g. Pú’u la, pi gwaa gÿo kɔ̀ɔkɔ́ɔ gí wɔ́, ńgÿo pá’ pʉ̀a pie 
pɔ́ ée nà jʉ’e fɔ̌g. 

9Mèŋ n gɔɔn pú’u, mélà’mie, apì légwɔ́ jʉ’e fɔ̌g aa legÿo menò mbòŋo, ńgÿo menò 
mie ée mvfò Ssé ńgwɔ́ ndʉŋ ndʉŋ, ńnéŋe tsɛ̀ɛ nò nénʉ́. 

10Pi gwaa gÿo kɔ̀ɔkɔ́ɔ wɔ́, ńta’ menò, lézsé mie é poŋo mbwo Cʉ̀apʉ̀a. 

11Tà pi kúu nùɔ pʉ̀a pie pɔ́ fa’a mefà’ mie é té kẅéte, é mefà’ nzěm. Pi shʉ̀ashʉ̀a 
ńkyag nzèm yɔb kyag. 

12Menò mie pʉ̀a ŋwɛ́ gÿo tsɛ̀ɛ nzěm, ée menò shʉ́, ńzɔɔn tè mie ńgwɔ́ nyìŋ kím 
mbàa kǐm wɔ́. 

13Pi lɔɔn shʉa shʉa ńkyag mɛ̌ menò ntsèm, mbà é ge fɔ́g 

14Á zɔɔn tè gwɔ́ pɔ́ ndà’ pú’u wɔ́, ammó vɔg tà ńkẅɛɛ jʉ’e fɔ̌g, ńkúbe, ńcʉ́’ ńkyɛ’ pɔ́ 
jʉ’. Áa yɛ̌ tá mé gɔɔn ngie: Gù gẅie ɔ̀ ne ńdyé, zyeen, Fó tsetsɛ̀ɛ mepfó ńdu ssé, 
Pú’u, Kristo ńnéŋe kyɛ̀’ yé ná gù. 

15Pú’u la pi gwaa gÿo kɔ̀ɔkɔ́ɔ gí wɔ́, ńdaga twó gí mboŋó. Pi pɔ́ɔn léńnéŋe we 
megʉ̀gʉ̀, pi ńnéŋe pá’ megàŋa zsě nò 

16pie pɔ́ zsé lézẅɛ́’ melyɛ’ɛ́ lá’ mie Ssé náa mbwo pɔ́b, éfa’ mefà’ mbòŋo, á nue 
afʉ̀’e njÿó yɔɔn té poŋ. 

17Pú’u, tà pi gwɔ́ megʉ̀gʉ̀. Pi ta’ menò lézsé mie é poŋo mvfò Cʉ̀apʉ̀a. 

18Tà pi nú melù’ tà é jÿó gẅí. Legÿo pú’u, aa lecʉmé ná mánzsè tepòŋ. À Zẅìge 
ndʉalʉ̌a zɔ pu njÿó gẅí. 

19Pú’u, pi ne ńzɔbɔ mezɔ́bɔ ntse mie ée tsɛ̀ɛ ŋwà’ne ńdɔgɔ ńkẅiŋte mennɛ́ mí, 
ńzɔb mezɔ́b pʉ̀a Kristo, ńzɔb mezɔ́b mie Zẅìge Ssé neŋé ntʉ́m pi. Pi zɔb ńgu’te 
Cʉ̀apʉ̀a nê ngwòŋ ntʉ́m gẅi ntsèm. 

20Pi lɔg lezíŋ Cʉ̀apʉ̀a wege Yěsô Kristo ńne síe Ssé Tá fʉ̀’ ntsèm, á nà shúm ntsèm. 

Ntí gie pʉ̀a Kristo pie é zɔ̌’ ge lɔg ńnéŋe pú’u 

21Pi lɔg pá’ pi ná mbùm gi Ssé mvfò Kristo, wɔ̌wɔ́ɔ ná mbùm ye Ssé mvfò fɛ́ we. 

22Á gʉa ná pi pànzwě, awɔ̌wɔ́ɔ ná mbùm ye ssé mvfò ndúm we pá’ à náa mbùm ye 
ssé mvfò Cʉ̀apʉ̀a. 

23Á nue ndǔm manzwě aa twó, manzwě gwɔ́ mbùm nnɛ́. Kristo aa twó, acú’tè pʉ̀a 
pé gwɔ́ mbùm nnɛ́. Yé zɔ gÿo tá cú’tè pʉ̀a pé gẅiin le gwɔ́ tèmì. 

24Ndʉŋ ndʉŋ pá’ cú’tè pʉ̀a Kristo ne ńnáa mbùm ye ssé mvfò Kristo la, á zɛ́te ngie 
a gʉa ná pi pànzwě, awɔ̌wɔ́ɔ ná mbùm ye ssé mvfò ndǔm we pɔ́ pú’u. 

25Ńgʉa ná pi mbàŋa, awɔ̌wɔ́ɔ kwoŋo nzwě we ndʉŋ ndʉŋ pá’ Kristo kwoŋo cú’tè 
pʉ̀a pé tà mbà à la náa twó yé ńtí yɛ̌, 

26ńgÿo pú’u, ńdɔg faga cú’tè yé ńnáa mbwo Ssé. Á gwaa gwɔ́, mbà à lɔ̌g ntse sɔgɔ 
wɔ́b, ńgíŋe ńdɔgɔ shwóŋè ńkẅile lɔ̌’ ná pɔ́b. 

27À la ne ńkwoŋo ngie yɛ̌ cú’tè, a wɔ́ tyé mvfò yé, ńcwoŋo ne ńŋwʉŋe, ńgwɔ́ té 
ncÿǒ, té tsɔ́ jʉ’e nnɛ́ yé ńŋú’te, té tsɔ́lɔ̌’, atsɔ́ mmó le nyé ńzága ná yé wɔ́. 

28Pú’u, á ne ńzɛ́te ngie mámbàŋa kwoŋo nzwě we yé pá’ à kwoŋo twó mbùm yé. 
Nyìŋ gẅie à kwoŋo nzwě we la, à kwoŋo pɔ́ twó mbùm yé. 

29Atsɔ́ nyìŋ laa zɔɔn ḿbʉa mbùm ye wɔ́. Nyìŋ jÿɔ́g mbùm ye jÿɔ̌g ḿbiŋ ńnyɛte. Áa 
ndʉŋ ndʉŋ pá’ Yěsô Kristo gÿo nà cú’tè pʉ̀a pé pú’u, 

30á nue pege gwɔ́ pɔ́ mekèm mbùm ye. 

31«Áa mmó gie á gÿo mámbàŋa ńnéŋe tà fag nnɛ́ ye ná tá we pɔ́ má we, ńgʉa ńda 
nnɛ́ ná we mánzwě pɔ́ ye temte ńcʉ́’ʉ tà’ nyìŋ». 

32Yɔɔn ntsèm ee wó tɛ’, n gɔɔn pá’ɔɔn ná Kristo mbɔɔ ná cú’tè pʉ̀a pé. 

33Tá ńké ńgíŋe ńgɔɔn mbɔɔ ná pi gí. Á ne ńzɛ́te ngie wɔ̌wɔ́ɔ mámbàŋa wɔ́ kwoŋo 
nzwě we pá’ à kwoŋo twó mbùm yé, wɔ̌wɔ́ɔ manzwě wɔ́ gÿo mekù’ ndǔm we. 

Efeso 6 

Leńnéŋe we metá, lâ memá lâ ńgÿo penkʉ́ 

1Ńgʉa ná pi penkʉ́, awɔ̌wɔ́ɔ jú’ ncwò tá we pɔ́ má we ná pá’ Cʉ̀apʉ̀a ne ńkwoŋo. 
Áa mmó gie á tyé ndʉŋ ndʉŋ, pi gẅiin légÿo pú’u. 

2Tsɔ́ lepʉ̌ Ssé gɔɔn ngie: «Gÿo mekù’ tá gù pɔ́ má gù». Aa ndùŋ mvfò lepʉ̌ sie Ssé 
la ka’ ntsɔ’ɔ́ fà’ mǒ. 

3Á lɔgɔ ńgwɔ́ ngie ɔ̀ lɔɔn ńgÿo pú’u, mbà «ɔ̀ ge gwɔ́ shÿó mbòŋo, é zye ńnéŋe 
ndùmo ssé tsetsá’». 

4Pi metá penkʉ́, tà pi lába lóŋ penkʉ́ pí. Pi cʉ́’ʉ lékwé’te wɔ́b, ńtÿɔ́gte wɔ́b, ńzí’i 
wɔ́b mmó gie Cʉ̀apʉ̀a ne ńkwoŋo. 

Menkwɔɔn lâ metá pù’. 

5Ńgʉa ná pi menkwɔɔn, pi jú’ ncwò pʉ̀a pie pɔ́ gẅiin gẅí, ńne náa mekù’ mɔ́b, 
ésẅí’i mbùm gí ńnáa ssé mvfò pɔ́b, ńgẅiin ntʉ́m mbòŋo nzèm pɔ́b, ndʉŋ ndʉŋ pá’ 
pi jú’u ncwò Kristo. 

6Pi pɔ́ɔn légÿo pú’u, pɔ́ ndà’ fʉ̀’ gie pɔ́ tyé nzèm pi. Pá’ fʉ̀’ gie pi gÿo pɔ́ mmó gie á 
ge poŋ pʉ̀a mesoŋ la. Pi fa’ pɔ́ pá’ menkwɔɔn Kristo pie pɔ́ ne gÿo mmó gie Ssé ne 
ńkwoŋo lê ngwòŋ ntʉ́m wɔ́b ntsèm. 

7Pi fa’a fà’ yɔ́b lê ntʉ́m mbòŋo, pɔ́ pá’ pi fa’a mbwo Cʉ̀apʉ̀a tà pi tě fa’a mbwo pʉ̀a 
mesoŋ wɔ́. 

8Pi kímte ngie, nyìŋ lɔɔn ńgwɔ́ nkwɔɔn, kà ńgwɔ́ pɔ́ ndù nnɛ́ wɔ́, mbà Cʉ̀apʉ̀a ge 
lá’ cʉ́’ʉ léná ntsɔ’ɔ́ fà’ we wɔ̌wɔ́ɔ, é ná pɔ́ pá’ ngàŋ ka lɔg fa’ mboŋó pú’u. 

9Pi metá pu’ pi gẅiin gí menkwɔɔn mí nê ntʉ́m mbòŋo. Tà pi vege wɔ́b vege. Pi 
zsé ngie pia pɔ́ pǔ ńgẅiin pɔ́ tà’ Nyìŋ gẅie à sá’a gẅi lâ pɔ̌ á gwɔ́ tÿǒ lepwó. Àa 
těen ńgẅiin tyɛ̀’te tsetsɛ̀ɛ pʉ̀a mesoŋ wɔ́. 

Eshúm ncù sie e Ssé náa 

10Nzsò nzèm nò gie mèŋ n ge shwóŋó gẅí, á gwɔ́ pɔ́ ngie: Pá’ pi la nnɛ́ ná Cʉ̀apʉ̀a 
la, pi kẅé metʉ̀ mbwo ye. Àa ngàŋ metʉ̀ ntsèm. Pi kẅé metʉ̀ mbwo ye. 

11Pi kaa shúm ncù sie e Ssé nǎ mbwo pi pɔ́ ntsèm, tá ńdɔg ńzsé ngie Sátà ge lɔg wɛ̌ 
shÿó ma’a gẅi wɔ́ pi le ŋele, 

12á nue pege tě ńgee ńdÿɔ́’ pʉ̀a mesoŋ wɔ́. Pege gee pɔ́ ńdÿɔ́’ mezẅìge tepòŋ mie 
ée tàa tÿǒ, é lÿɔ́’ metándá pɔ́b, é gíŋe lÿɔ́’ shúm sie ée tàa tÿǒ ńgẅiin metʉ̀, lâ púɔ 
ntɔ́’ nzěm pie pɔ́ sá’a yɔɔn njÿó. 

13Áa mmó gie á gÿo tá á ne ńzɛ́te ngie, pi kaa shúm ncù Ssé pɔ́ ntsèm, tá ńku’u 
légwɔ́ gie lyɛ’ɛ́ lá’ tepòŋ ge tó, pi ma’ ncù meshÿó meshÿó tà ńtsẅé jʉ’, é ké le 
ŋele. 

14Pú’u la, tà pi ŋele. Anò nénʉ́ gwɔ́ kwɔb gẅie pi lɔ̌g ńtʉ́me zẅɛ̌’ gí, ammó gie á 
tyé ndʉŋ ndʉŋ gwɔ́ nzsǒ ncù gie pi ge ma’a ná pi. 

15Leneŋé ńtsẅi nkʉ̀ mbòŋo Kristo gẅie é ná mbʉ́lè, é gwɔ́ mí melɔ̌ɔn mie pi ge 
shÿɔ́gɔ kwò pi. 

16Gẅi kʉ́’ʉ̀ ncù á gwɔ́ pɔ́ lezǎb ntʉ́m nà Ssé tà mbɔɔ pá’ pi lɔɔn ńtyé pɔ́ nà wɛ̌ shÿó 
ncù wɔ́. Wɛ̌ kʉ́’ʉ̀ ncù kẅéte gẅi le pyág mmɔ̌g gẅie Ngàŋ mbù lyɛɛ ná mekwòŋ tá 
ńdɔgɔ ḿma’a gẅí. 

17Pi zẅíŋ ngie e Ssé ne ńgÿo pi tsẅɛ́ɛ. Lezẅǐŋ pú’u, aa lekaa cÿɔ́’ɔ ncù ńtɔ’. Pi kẅé 
nně ncù gie Zẅìge Ndʉalʉ̌a náa mbwo pi. Yɛ̌ nně ncù aa shwóŋè Ssé. 

18Pi gwɔ́ fʉ̀’ ntsèm ńne ńtsyɛ’te Ssé, ńgíŋe ne sẅíŋte yé nà mentí ntsèm, pá’ Zẅìge 
ge ne nyɛɛ gẅi ngie pi gÿo pú’u. Tà pi gwá’a lÿɔ̀g, pi sẅíŋte Ssé nà twó pʉ̀a Ssé 
métsèm. 

19Pi sẅíŋte yé mbɔɔ ná yɔ́ɔn twó légwɔ́ gie à ge ńnéŋe shwóŋè ncwò mèŋ, ńgie à 
gÿo pú’u, légwɔ́ gie n dɔɔn ńnyɛ́’ ncwò wɔ̀ɔn fʉ̀’e kɔ́ wɔ́, n gɔɔn nò té pɔ́g, légwɔ́ 
gie pʉ̀a ge zsé nò gie nkʉ̀ mbòŋo la lɔg ńtó, mbà á la zɔɔn ńgwɔ́ pɔ́ lelyěen. 

20Mèŋ, n gee mántúm létsẅi wɛ̌ nkʉ̀, tà mbɔɔ pá’ mèŋ fǒ ńgwɔ́ pɔ́ tsǎŋ lɔɔn. Pi 
sẅíŋte Ssé ngie mèŋ n gẅiin shÿɔ́g lélɔg ńgɔɔn pá’ á ne ńzɛ́te ngie mèŋ n gɔɔn. 

Atsyɛ̀’te 

21Tishig gẅie aa fɛ́ wege we ntʉ̀ nzẅìŋ, ńgwɔ́ ngàŋa fà’ Cʉ̀apʉ̀a, tà ńzsé yé pɔ́ ndà’ 
yɛ̌ fà’, à ge tó, é tó shwóŋó gẅi pá’ mèŋ n gee jʉ’ɔɔn ńgwɔ́ pú’u, légwɔ́ gie pi ge zsé 
mmó gie n kéen ńcʉ́’ʉ yɛ̌, mbɔɔ mmó gie mèŋ n gÿo. 

22Mèŋ n zɔɔn ńké ńtúmo yé né pi pɔ́ ngie à shwóŋó gẅi pá’ peg ee pú’u, mbɔɔ pá’ 
à ge kẅiŋte gẅí. 

23E Ssé Tá, mbɔɔ Cʉ̀apʉ̀a Yěsǒ Kristo ne ńnéŋe sẅétè tsɛ̀ɛ ntʉ́m mefɛ́ mefɛ́, pɔ́ ne 
ńgẅiin nkwòŋe, ńne ńzába ntʉ́m pɔ́ nà Ssé. 

24E Ssé ne ńgwɔ́ né mânyìŋ ntsèm gẅie à kwoŋo Cʉ̀apʉ̀a wege Yěso Kristo lê ntí 
nkwòŋe gie e tě ńdá’a ḿmaga wɔ́. 

Filipo 

Filipo 1 

Tsyɛ̀’te pà náa ŋwà’ne 

1Yɔɔn ŋwà’ne fóo mbwo mèŋ Pɔl. Peg Timoté gẅie peg yé pú fa’a nzèm Yěsô 
Kristo náa mbwo pi pie pi la zẅɛ́’ɛ Yěsô Kristo ńgwɔ́ pʉ̀a Ssé, á gẅi gẅie pi ee 
tÿǒsoŋ Filipo. Á gíŋe ńgwɔ́ gí pi pà líe cú’tè pʉ̀a Kristo laa pi pàfa’a tsɛ̀ɛ cú’tè. 

2Tá wege Ssé mbɔɔ Cʉ̀apʉ̀a Yěsô Kristo ne ńgwɔ́ né pi, ńne ńnéŋe sẅétè ntʉ́m pi. 

Pɔl sǐe Ssé ḿbiŋ sẅíŋte yé nà twó pʉ̀a Filipo 

3Mèŋ n kwaŋte gẅi tsɛ̀ɛ ntʉ́m mèŋ fʉ̀’e kɔ́ wɔ́, ésíe Ssé yɔ̀ɔn. 

4N gwɔ́ sẅíŋte Ssé nà twó sí fʉ̀’ ntsèm, ntʉ́m wɔ̀ɔn ne ńkága kǎg, 

5ńkága pú’u, ńtí gí mmó gie pi gÿo lélɔg ńkẅéte wɔ̀ɔn, n dɔg nkʉ̀ mbòŋo Yěsô 
Kristo sa jʉ’. Á gie pi gÿǒ tà fó lyɛ̌’ gie pi la zẅíŋ nkʉ̀ mbòŋo ńgʉa ńkúu lyɛ̌’ɔɔn. 

6Mèŋ n zsě ngie yé Ssé gẅie à la zye mefà’ mbòŋo tsɛ̀ɛ ntʉ́m pi, á ge lɔg gʉa pɔ́ lê 
mvfò tà lá’ kúu lyɛ̌’ gie Yěsô Kristo ge lá’ gíŋ tó. 

7Mèŋ n gẅiin lé ne ńkwaŋa pɔ́ pú’u ná pi, mélà’mie m bǔ ńkwoŋo gẅi tà ḿmag 
ntʉ́m wɔ̀ɔn. Pi metsèm zɔɔn ne ńkẅéte wɔ̀ɔn nà fà’ gie e Ssé la lɔg ńcÿó gʉm yɔ́ɔn 
pɔ́ lê pòŋo ntʉ́m yé, tà mbɔɔ fʉ̀’ɔɔn gie n gee ndá tsǎŋ lɔɔn, mbɔɔ fʉ̀’ gie mèŋ n ne 
ńnyɛɛ ngie nkʉ̀ mbòŋo ée nénʉ́, mbɔɔ fʉ̀’ gie mèŋ n ne ńgÿo pʉ̀a nyɛte ńzẅíŋe. 

8E Ssé ne ńzsé ngie mèŋ n neŋé ńtsɔ́ɔn légyá gẅi tɛ’, ḿbiŋ ńzsé ngie mèŋ n kwoŋo 
gẅi lê ntʉ́m wɔ̀ɔn ntsèm, ndʉŋ ndʉŋ pá’ Yěsô Kristo. 

9Ammo gie mèŋ m biŋ ńnéŋe sẅíŋte Ssé ńtsɔ́ɔn ngie à ná né pi aa yé légÿo pi kẅi’i 
ńgẅiin nkwòŋe ńdɔg ńgʉa lê mvfò, ńne ńcwoŋo ńzsé Ssé mboŋó, ńne ńzsé tyɛ̀’te 
gie áa nà nò mbòŋo pɔ́ ye tepòŋ. 

10À cʉa pú’u, pi ku’u lépíi ye mbòŋo, éshwoŋo nò nénʉ́. À lá’a lyɛ̌’ gie Kristo ge lá’ 
gíŋ tó, pi gwɔ́ pà tèfʉa. 

11Yěsô ge gÿo pi ké ne fa’a pɔ́ mefà’ mbòŋo, ńzsé ngie pʉ̀a ge ne gyá, é gu’te Ssé, é 
gé’e lezíŋ sé. 

Kristo aa nò ntsèm 

12Mefɛ́ mefɛ́, pi zsé ngie ngɔ́’ gie é ka kúu wɔ̀ɔn, e ka gÿo ngie nkʉ̀ mbòŋo kẅi’i sa 
pɔ́ jʉ’, 

13tà pàlÿɔ́’ ncù pie é pyɛ́bɛ mbʉ̀a ngúmnɔ́ɔn lâ pʉ̀a metsèm ne ńzsé ngie mèŋ n 
gee ndá tsǎŋ pá’ɔɔn ntí pɔ́ nò Kristo. 

14Mèŋ n ka gwɔ̌ tà ńkúu tsǎŋ, lelÿò mefɛ́ mefɛ́, gyá pú’u, ńkẅi’i ńzáb ntʉ́m wɔ́b ná 
Cʉ̀apʉ̀a. Tà pɔ́ ne shÿɔ́gɔ shwóŋó nò Ssé fʉ̀’ɔɔn té pɔ́g. 



417 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

15Áa nénʉ́ ngie tsɔ́ pʉ̀a ée tsetsɛ̀ɛ pɔ́b, éshwóŋó nò Kristo pɔ́ lélɔg fa’a nò ná mèŋ, 
mbɔɔ lélɔg ńdʉŋte ntyě. Tá petsɔ́ ké shwóŋó yɔ́b pɔ́ lê nkwaŋá mbòŋo. 

16Pɔ́ shwóŋó pú’u, nue pɔ́ kwoŋo wɔ̀ɔn. Pɔ́ ne ńzsé ngie e Ssé zɔ ka kwoŋ ngie n 
gwɔ́ ndá tsǎŋ jʉ’ɔɔn légwɔ́ gie n ge pÿɛɛ nò ná nkʉ̀ mbòŋo, é nyɛ ngie ée nénʉ́. 

17Tá pʉ̀a pie é shwóŋó nò Kristo lê nkwaŋá tepòŋ, pɔ́ lélɔg ńdʉŋte ntyě, kwaŋ yɔ́b 
pɔ́ ngie pɔ́ ge kẅi’i menò ná ngɔ́’ gie mèŋ n ne ńgyá ndá tsǎŋ lɔɔn. 

18Á nò ge gyáŋa wɔ̀ɔn mǒ mélà’a kɔ́? Nyìŋ lɔɔn ńgwɔ́ shwóŋó nò Kristo, ńdɔg 
nkwaŋá mbòŋo kà nkwaŋá tepòŋ wɔ́, mbà á té lɔ̌’ wɔ́, anò gwɔ́ pɔ́ ngie à shwóŋó 
nò Kristo. Ntʉ́m wɔ̀ɔn ge kág kág, é ké lá’a zɔ́gɔ kága kág mǒ. 

19Mèŋ n zɔɔn ne ńzsé ngie ngɔ́’ gie é ka kúu wɔ̀ɔn ge tó cʉ́’ gÿo mèŋ n tsẅɛ́ tsẅɛ́. 
Mèŋ n tsẅɛ́ɛ pú’u, ńzẅɛ́’ɛ ntí gie pi ne ńdɔgɔ sẅíŋte Ssé pú’u, ńgíŋe ńzẅɛ́’ɛ Zẅìge 
Yěsô Kristo gie á ne ńtóonte wɔ̀ɔn. 

20Ammó gie mèŋ n ne ńtsɔ́ɔn tɛ’, nkwaŋá wɔ̀ɔn ńnéŋe ńtyé pɔ́ mǒ, á gwɔ́ pɔ́ ngie 
tà mèŋ n gÿo tsɔ́ mmó gie eshʉ́ ge fó mǒ é kúu wɔ̀ɔn. Tà ńcʉ́’ pú’u, mbà á lɔɔn 
ńgwɔ́ pɔ́ fʉ̀’ɔɔn, kà fʉ̀’e kɔ́ wɔ́, n nyé pɔ́ ntentʉ́ kà fó ńkwé kwé wɔ́, mbà mèŋ n ne 
ńzsé mboŋó ngie mé ge fó nà wɔɔn leńnéŋe, é gu’te Kristo. 

21Kristo zɔɔn ńgwɔ́ yɔ́ɔn nò ntsèm. N dɔɔn ńgwɔ́ wó, mbà mèŋ n gee wó ńtí Kristo, 
ńké ńkwé, mbà mèŋ n jÿǒ pì nzèm yé. 

22Tà áa pú’u, pá’ɔɔn ńgwɔ́ gie n dɔɔn ńnyé ńgẅiin léńnéŋe ndùmo ssé tsetsá’, éfa’ 
mefà’ mbòŋo, mbà mèŋ n ge kaŋ pɔ́ lékwé kà leńnéŋe? N kaa zsé gie mèŋ n ge kaŋ 
wɔ́. 

23Menò mémbʉ́a mɔɔn mvfò mèŋ. Mèŋ n ne ńtsɔ́ɔn léfó ndùmo ssé tsetsá’ ńgʉa 
peg Kristo zɔ̌ cʉ́’ʉ ńnéŋe. Áa yɔ́ɔn twó ye mbòŋo mǒ. 

24Tá’, áa mbòŋ ngie mèŋ n gíŋe ńnéŋe ńtí gẅí. 

25Mèŋ n ne ńnyɛte ńzsé pú’u. Pege ge gíŋe ńnéŋe mèŋ n ne ńkẅéte gẅi métsèm 
lécwoŋo ńzẅíŋe nò Yěsô, ńgẅiin lekág. 

26Pú’u la, mèŋ n ge gÿo piŋ tà gíŋe gwɔ́ tsetsɛ̀ɛ pi, pi zẅɛ́’ɛ wɔ̀ɔn ńkẅi’i ńgẅiin 
lekág gẅie à fóo ná pá’ pi lǎ nnɛ́ ná Yěsô Kristo. 

Ncù ńtí nkʉ̀ mbòŋo Yěsô 

27Ammó lÿò gie pi kě ńgẅiin légÿo á gwɔ́ pɔ́ ngie, pi ké ńne ńgiŋe pɔ́ ná mà we 
pʉ̀a pie é jú’u nkʉ̀ mbòŋo Yěsô Kristo. Á nà ntí gie n dɔɔn ńtó gyá gẅi lo, éfó tè tó 
lo, n ké ne ńjú’u pɔ́ pá’ mé gɔɔn ngie pi nyě ńgẅiin pɔ́ tà’ ncwò, ńne ńdɔgɔ pɔ́ tà’ 
ntʉ́m ńdÿɔ́’ɔ, légwɔ́ gie pi ge pɔ́ɔnte nò gie pi la zẅíŋ, á gwɔ́ nò nénʉ́ gie á fóo ná 
nkʉ̀ mbòŋo. 

28Megàŋ mbù lɔɔn ḿvege gẅi tà pi cÿɔ’. Pi lɔɔn tè cÿɔ’, mbà á ge gwɔ́ mbwo pɔ́b, é 
gwɔ́ liŋé ngie pɔ́ ée ná mánzsè lepyé, tá’ é ké gwɔ́ mbwo pi é gwɔ́ liŋé ngie pi ée nà 
mánzsè letsẅɛ́. E Ssé zɔ gÿo mɔɔn menò. 

29A la cÿó gʉm gí, pi gwɔ́ pʉ̀a Kristo, tá á ké tè gwɔ́ pɔ́ ndà’ pú’u wɔ́, á gíŋe ńgwɔ́ 
mbɔɔ légyá ngɔ́’ ńtí Kristo. 

30Yɛ̌ ngɔ́’ ée ncù gẅie pi ne ḿma’a, mbà pi la gyá pá’ mèŋ m ma’a. Mèŋ n kě ńnyé 
ḿma’a pɔ́ wɛ̌. 

Filipo 2 

Mé ńnéŋe ńgẅiin ndà’ mà gẅie aa we Kristo 

1Tà légwɔ́ gie pi laa Kristo léen ńtemte zɔ tè ne ńgÿo pi kẅi’i shÿɔgɔ wɔ́? Tà ntí gie 
Kristo lɔg ńkwoŋo gẅi zɔ tè ne ńkẅiŋte gẅi wɔ́? Tà pia Zẅìge Ndʉalʉ̌a zɔ tè nùɔ 
wɔ́? Tà pi tè gẅiin nkwòŋe laa tsɔ́ɔn mezìŋe á tsetsɛ̀ɛ pi wɔ́? 

2Pá’ áa pú’u la, pi gÿo n kág lê ntʉ́m wɔ̀ɔn ntsèm, pi ké ne ńgẅiin pɔ́ tà’ nkwaŋá, 
ńgẅiin pɔ́ tà’ ncwò, ńgẅiin pɔ́ tà’ ntʉ́m, ńgíŋ ńgẅiin pɔ́ tà’ ntí letsɔ̌ɔn nò. 

3Tà pi gÿo tsɔ́ mmó gie á gwɔ́ pɔ́ lélɔg sá’ ndʉ̀’, kà pɔ́ lélɔg fáŋ sẅɛ̀ɛ sẅɛ̀ɛ wɔ́. Pi 
sẅí’i pɔ́ mbùm gi ńnáa ssé, ńdíe petsɔ́ pʉ̀a pɔ́ pá’ fʉ̀’ gie pɔ́ cʉa gẅi la. 

4Tà nyìŋ gẅi kwaŋ pɔ́ ndà’ yé twó. À gíŋe ńkwaŋa ye petsɔ́ pʉ̀a. 

5Pi gẅiin nkwaŋá gẅie Yěsô Kristo la gẅiin. 

6À la tè lɔg pá’ à gwɔ́ pɔ́ Ssé tà ḿmag, ńcʉŋe nà légwɔ́ gie pɔ́ Ssé ge ké ńnéŋe pɔ́ 
tà’a jʉ’ wɔ́. 

7Tà ńcʉ́’ pú’u, mbà à la zẅíŋe légwɔ́ ngàŋa fà’, ńnyé kɔ̀ɔkɔ́ɔ gie á laa yé, ńcʉ́’ʉ nyìŋ 
mesoŋ. Mé zyé yé pá’ mé zyé pʉ̀a mesoŋ. 

8À la zẅíŋe lésẅí’i mbùm yé ńnáa ssé, ḿbiŋ ńzẅíŋe lé jú’ ncwò Ssé, tà mé kíme yé 
nà tÿǒ nkǐ, á kwé. 

9Áa mmó gie á la gÿo tá e Ssé ńnéŋe yé jʉ’e lÿò, ńná lezíŋ sie é cʉa mezíŋ ntsèm 
né yé, 

10légwɔ́ gie nyìŋ lɔɔn ńjú’ lezíŋ ŋwɛ́, kà ńgwɔ́ nyìŋ gẅie à gwɔ́ pɔ́ tÿǒ lepwó wɔ́, kà 
ndùmo tsetsá’ wɔ́, kà nzèm ssé tsetsá’ wɔ́, á ná mekù’ cʉa mefùɔ né yé. 

11Á piŋ ne ńzɛ́te ngie mbàa wɔ̌wɔ́ɔ sá’ ngie Yěsô Kristo aa Cʉ̀apʉ̀a. Mé ge gɔ́ɔn 
pú’u, é lɔg ná mekù’ á mbwo Ssé Tá. 

Pi gwɔ́ pá’ kyɛ̀’ gie áa tsɛ̀ɛ njÿó la 

12Á cʉa pú’u, mbà mefɛ́ pɔ́ɔn pè ntʉ̀ nzẅìŋ, pá’ pi ee ńké ńzɔɔn ńjú’u pɔ́ ncwò Ssé 
tà fó pá’ n daa tsetsɛ̀ɛ pi la, pi kě ne ńgíŋe ńtÿɔ́gɔ kwò pɔ́ mǒ á nà fʉ̀’ɔɔn gie mèŋ n 
te tsetsɛ̀ɛ pi wɔ́ lɔɔn. Pi kag tʉ̀, tà nyìŋ gÿo megʉa. E Ssé kéen ńgÿo pi tsẅɛ́, pi lêen 
ńké fa’ mefà’ mie é pumo ná pʉ̀a pie é kéen ńtsẅɛ́. 

13E Ssé zɔɔn ne fa’a tsɛ̀ɛ ntʉ́m pi légwɔ́ gie pi ge kwoŋ shúm sie é poŋo yé, mbɔɔ 
légwɔ́ gie pi ge gíŋ gÿo sɛ̌ shúm. 

14Pi gÿo kɔ̀ɔkɔ́ɔ té zẅɛ́te, té tsɔ̌ zòŋo nò tsetsɛ̀ɛ pi, 

15légwɔ́ gie, atsɔ́ mmó gie mé ge la’a gẅi mǒ á té gwɔ́ wó wɔ́. Alɔ̌’ɔ gí á le gwɔ́ wó 
wɔ́. Pi lɔg ńgwɔ́ tsɛ̀ɛ yɔɔn njÿó, ńgwɔ́ púɔ Ssé pie tsɔ́ lɔ̌’ té ná pɔ́b wɔ́, à lɔgɔ ńgwɔ́ 
ngie pi ee kyɛ̀’ gie á kyɛ’ɛ jʉ’ tsetsɛ̀ɛ yɔɔn nùɔ pʉ̀a pie é gwɔ́ pɔ́ megàŋa cÿɔ̌ nò, 
ńgíŋ ńgwɔ́ pà sẅáŋ lekÿɛ̀bɛ. 

16Pú’u, pi lɔgɔ pá’ pi ne ńtsẅii nkʉ̀ mbòŋo mbwo pɔ́b, é gẅie é gÿo mé gẅiin le 
gwɔ́ tèmì. À lá’a lyɛ̌’ gie Kristo gǐŋ ńtó, n díe gẅí, à nò gí poŋo wɔ̀ɔn. Wɔ̌wɔ́ɔ gyá 
ngie mefà’ mie mèŋ n da gyá ngɔ́’ fa’ é la tè cʉa sẅɛ̀ɛ wɔ́. 

17À gẅi lézáb ntʉ́m ná Yěsô aa pá’ shúm pwɔ́’ sie pi nuŋe mvfò Ssé, ńgwɔ́ gie mé 
lɔɔn ńzẅé wɔ̀ɔn, mbà é lɔgɔ ńgwɔ́ pá’ wɔ̀ɔn pwɔ́’ gẅie mèŋ n nuŋé mvfò Ssé. Á tó 
ńgwɔ́ pú’u, mbà mèŋ n gee shÿó mbòŋo, mbà pege ge pú kág. 

18Tà mbàa pi gí pi kág, pege pú ńkág métsèm. 

Pɔl tumó Timoté pɔ́ Epafolodite 

19Mèŋ n ne ńtsɔ́ɔɔn létúmo Timoté né pi, pá’ Cʉ̀apʉ̀a Yěsô lɔɔn ńzẅíŋ. À tó ńgúɔ 
gẅí, ḿbiŋ nzèm shwóŋó wɔ̀ɔn, n dɔg ńgẅiin shÿɔ́g, 

20é gwɔ́ pɔ́ ndà’ yé gẅie peg yé ne sáŋa nò ná menò mie ée ná mèŋ, ńgíŋe ne 
ḿmÿɔgɔ mí. 

21Petsɔ́ pʉ̀a ne sáŋa nò pɔ́ ndà’ ná yɔ́b twó tà pɔ́ téen sáŋa nò ná nò Yěsô Kristo 
wɔ́. 

22Tá ńgʉa ná Timoté, mbà pi zsě ngie à gẅiin mà mbòŋo. Peg yé ka pǔ ńtsẅi nkʉ̀ 
mbòŋo mbwo lá’. Á pú ńkẅéte wɔ̀ɔn ndʉŋ ndʉŋ pá’ múɔ mbòŋo kẅéte tá we la. 

23Mèŋ n ne ńkwaŋa ngie mé lɔɔn ńgwɔ́ tà ńzá’ ntsaŋ yɔ̀ɔn, mbà mèŋ n ge gwóon 
túmo yé né pi. 

24Cʉ̀apʉ̀a pǐŋ ńgÿo mèŋ n zsé ngie kwà’ mèŋ n ge tɔ́g tó gyá gẅí. 

25Mèŋ n ka kě ńgyá ngie á poŋ, n gÿo fɛ́ wege Epafolodite piŋ nzèm, ńtsɛ́ɛ gẅí. Á 
yé gẅie pi ka túmo yé á tó ńná shúm sie é ka ne ńzága mbwo mèŋ lá. Àa nyìŋ gẅie 
peg yé lǎ zye fà’, ńzye ńdÿɔ́’ ncù ná nò Yěsô Kristo. 

26Kwà’ yé zɔɔn ne ńtsɔ́ɔn tɛ’ légíŋe ńgyá gẅi métsèm, á nue à zsě ngie pi ka jú’u 
nò guɔ yé, á gege gẅi tɛ’. 

27Á ka gẅiin légege gẅí, aguɔ ŋwɛ́ laa wó tɛ’, tà á ka cʉ́’ʉ méjʉ’ à kwé. Tá e Ssé 
tsɔ́ɔn mezìŋe mé, ńgíŋe ńtsɔ́ɔn mbàa mɔ́ɔn ngie tà mèŋ n gwɔ́ tsɛ̀ɛ ngɔ́’, ńgíŋe 
ńkaa tsɔ̌. 

28Áa mmó gie á gÿo kwà’ mèŋ yɔ́ɔn n ne ńtsɔ́ɔn lélwo ńtúmo yé mbwo pi, éfa’a 
ngie pi gwaa ne kága pá’ pi giŋé ńgyá yé, letʉ́m sɔ́ɔn ná’a sẅéte. 

29Pú’u la, pi kúe yé lê kwà’ lekág, ńzsé ngie aa fɛ́ gẅi nzèm Cʉ̀apʉ̀a. Pi gÿo mekù’ 
ntí pʉ̀a pá’ pɔ́b lɛ, 

30á nue á ka cʉ́’ʉ méjʉ’, à tóo fa’a fà’ Kristo, ńkwé mǒ. À ka tóo ńgÿo mmó gie pi 
kɔ̌ɔn ńge gÿo ná mèŋ, tá ńtúm pɔ́ yé, á cʉ́’ʉ méjʉ’ à náa twó yé. 

Filipo 3 

Pɔl nyě mà lá’ gwɔ́b ńcʉ́’ʉ ńzsé yé pɔ́ nò Kristo 

1Áa nà fʉ̀’ɔɔn, mbà mefɛ́ pɔ́ɔn, pi ne ńkága kǎg ńtí Cʉ̀apʉ̀a. À lɔɔn ńgwɔ́ n de kʉ́a 
léŋwe’e ŋwà’ne mbwo pi lélɔg ńkímte gẅi á mmó gie n ka zɔɔn ńgɔɔn mbwo pi 
wɔ́. Á ge pyɛ́bte gẅi légwe ná mejÿɔ’. 

2Pi pɔ́ɔn pàzí’i pʉ̀a mmó pie ée pè tepòŋ! Mefà’ mɔ́b ée mbwo Ssé é sẅile sẅile! 
Ayɔ́b nò wɔ́ pɔ́ ngie mé lɔɔn tè nyìŋ pú’, e Ssé légÿo á tsẅɛ́ wɔ́. 

3Pege pɔɔn zɔ ee pʉ̀a pie mé la kwà’ ḿbú’u wégè. Pege zɔ̌ gwɔ́ pʉ̀a pie é gwɔ ne 
gu’te Ssé, ńne ńzẅí’te nò ncwò Zẅìge yé. Pege lɔgɔ pɔ́ Yěsô ńka’te, à lɔɔn ńgwɔ́ 
pege zɔɔn le lɔg shúm sie pʉ̀a mesoŋ gÿo ńtí mà lá’ gwɔ́b ńdɔg ńka’te wɔ́ le. 

4Tá mèŋ n gee nyìŋ gẅie n gwé’e ńkwoŋ, mbà à lɔɔn ńgwɔ́ n dɔg shúm sie mé gÿo 
ńtíi mà lá’ weg ńdɔg ńka’te. Tà ńgwɔ́ gie nyìŋ lɔɔn shwóŋó wɔ̀ɔn ngie à zsé nò mǒ, 
mèŋ shwóŋó yé ngie mèŋ n zsé nò mǒ ńcʉa yé. 

5Mé la zye wɔ̀ɔn, é cʉa lyɛ̌’ lefɔ̌ɔn, mé pú’u wɔ̀ɔn. Mèŋ n gee nyìŋ ná ngẅɛ̀ Israel, á 
nà tsìŋe ndá Mběnjameŋ, ńgwɔ́ nyìŋ Heber tà metá pɔ́ɔn gwɔ́ pɔ́ pà Héber, ńgʉa 
ná lepʉ̌ pà Yuda, n gwɔ́ nyìŋ ná nùɔ pà farisay. 

6N dɔ̌ɔn ńtíɛ kẅǐ nà lepʉ̌ tɛ’, tà ńtsɔ́’ɔ kwò pʉ̀a Kristo té poŋ. Léku’té lepʉ̌ lá’ zɔ 
laa pé’è ńtyɛ’te ngie nyìŋ aa tè fʉa, mbà a lɔɔn ńgwɔ́ mèŋ shwóŋó gẅi ngie n daa 
tè fʉa. 

7Tá’ mɔɔn menò mɛ́ mie é lâ mbwo mèŋ ńgwɔ́ pɔ́ lemaŋ, Kristo léen ńgÿo n gyá, 
mbà à la gwɔ́ pɔ́ pyé, 

8é té gwɔ́ pɔ́ ndà’ pú’u wɔ́, le zsé Yěsô Kristo, á Cʉ̀apʉ̀a wɔ̀ɔn zɔ cʉ̌’ ńcʉa nò 
ntsèm. À kɔ̀ɔkɔ́ɔ cʉ́’ ńgwɔ́ pɔ́ pyé. Mbà mèŋ n déen ńdʉ’ shúm ntsèm ńtí pɔ́ yé. N 
cʉ̌’ ńdíe sɛ̌ shúm ntsèm é gwɔ́ pɔ́ kʉ̀ŋe. Kristo zɔ̌ cʉ́’ʉ yɔ́ɔn pì, 

9légwɔ́ gie mèŋ n ge cʉ́’ gwɔ́ pɔ́ nà mbwo mé, ńgwɔ́ n de gíŋ ngie n gee tè fʉa mvfò 
Ssé, mélà’mie mèŋ n zsé lepʉ̌ pà Yuda wɔ́. Mèŋ n gee mvfò yé ńgwɔ́ tè fʉa ńtí pɔ́ 
nò gie mèŋ n záb ntʉ́m wɔ̀ɔn ná Kristo, e Ssé zɔ gÿo ngie mèŋ n gwɔ́ nyìŋ nénʉ́ pá’ 
wɛ̌ nyìŋ wɔ́ gẅie à zǎb ntʉ́m wé ná Kristo. 

10Mèŋ n ne ńtsɔ́ɔn pɔ́ tà’a nò wémɔ’ɔ́. Á gwɔ́ ngie n zsé yé Kristo, ńzsé metʉ̀ mie é 
la gÿo á zíme ná legwé, ńgyá ngɔ́’ pá’ à la gyá yé, ńzẅíŋe lénáa twó yɔ́ɔn ńkwé pá’ 
à la náa yé, 

11légwɔ́ gie, á lɔɔn tè gwɔ́ pɔ́ kɔ́ wɔ́, e Ssé lá’ ńgÿo n zím yɔ́ɔn nà legwé pá’ Kristo. 

Pɔl ne ńtsɔ́ɔn légwɔ́ pɔ́ pá’ Kristo 

12À lɔɔn ńgwɔ́ n de gɔɔn ngie mèŋ n ku’ú ná mɔɔn menò ntsèm mie mèŋ n ne 
ńtsɔ́ɔn lɔɔn wɔ́. N ké légɔɔn ngie n cʉ’ʉ́ nyìŋ gẅie tsɔ́ mmó té gíŋe ne ńzága nà yé 
wɔ́ wɔ́. N nyé mánzsè, ńtsaa ndʉ̌, ńtsɔ́ɔn légwɔ́ pá’ Kristo, mélà’mie à kéen ńzába 
pwó nà mèŋ ńtí pú’u. 



421 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

13Mefɛ́ pɔ́ɔn, ńgwɔ́ n de gɔɔn ngie n noonté tà ḿbú ńgwɔ́ pá’ Kristo wɔ́, mèŋ n ne 
ńgÿo pɔ́ tà’a mmó, á gwɔ́ légwɔ́ gÿo mmó, ńdege Kɔ̀ɔkɔ́ɔ gie mèŋ n ka gÿó, ńcʉ́’ʉ 
ńdíe pɔ́ gie áa mvfò. 

14Mèŋ n gee mánzsè ńtsaa pɔ́ ndʉ̌ lékúu jʉ’ gie n gee wó ńkẅé ntsɔ’ɔ́ fà’ gẅie e 
Ssé la ka’ lénáa mbwo pege á tÿǒ lepwó ńtí nò gie Kristo la kwé nà twó ségè. 

15Pege pie pege cʉ̌’ pɔ́ melÿò nà léju’ú nò Ssé, á poŋ ngie é wégè nkwaŋá e gwɔ́ pɔ́ 
pá’ɔɔn, ńké ńgwɔ́ gie etsɔ́ pʉ̀a pi gẅiin tsɔ́ nkwaŋá tà é té wɔɔn wɔ́, mbà Ssé ge 
shʉa shʉa, éshwóŋó gẅi nò gie áa yɛ̌. 

16Anò lÿò gwɔ́ pɔ́ ngie, à jʉ’ gie pege gʉ̌a tà ńkúu wó lɔɔn, pege ké ńgʉa pɔ́ lé 
mvfò. 

17Mefɛ́ pɔ́ɔn, pi métsèm, pi pí fʉ̀’ ná mèŋ. Peg ka nyɛɛ gẅi pá’ pi ge giŋ pú’u. Pi líe 
pʉ̀a pie é ne ńgiŋe pú’u, ńgiŋ gí. 

18Pʉ̀a tà ńgyɔɔn zɔɔn ńgwɔ́ tsetsɛ̀ɛ pege, mà wɔb sẅé pɔ́ we pʉ̀a pie pɔ́ nyiŋe 
legwé Kristo nà tÿǒ nkǐ nyiŋe. N dǎ zye shwóŋó gẅí, tà mbɔɔ lyɛ̌’ɔɔn, n giŋé ne 
ńgɔɔn tà ńdɔgɔ pɔ́ ntse nÿɔ́g ńgɔɔn. 

19Emɔ́b melyɛ̌’ ge lá’ maga tsɛ̀ɛ njÿó, pɔ́ gee lepÿé mmɔ̌g, mélà’mie yɔ́b ssé gwɔ́ pɔ́ 
lepfòm sɔ́b. Pɔ́ kága nà mmó gie eshʉ́ kɔ’ɔ́ kúu wɔ́b mǒ kǔ, ewɔ́b nkwaŋá piŋ ńtyé 
pɔ́ nà shúm njÿó. 

20Á gʉa ná pege, mbà wégè ngwòŋ gwɔ́ pɔ́ tÿǒ lepwó. Pege ne ńzẅí’te ngie 
Cʉ̀apʉ̀a Yěsô Kristo fó wó ńtó, à gyô pege tsẅɛ̂. 

21À ge gÿo tó é sele yɔɔn mbùm nnɛ́ gie e tè ná tsɔ́ nò ku’, e cʉ́’ pá’ ye gie e gẅiin 
shʉ́shÿɔ́g. À gwɔ́ pú’u, ńdɔgɔ metʉ̀ mie à gẅiin lélɔg ńgÿo à kɔ̀ɔkɔ́ɔ cʉ́’ ńjú’ pɔ́ 
ncwò wé. 

Filipo 4 

Pɔl ne ńnáa pʉ̀a Filipo ntÿɔgɔ́ 

1Mefɛ́ pɔ́ɔn pe ntʉ̀ nzẅìŋ, áa yɛ̌ tá mèŋ n gɔɔn né pi ngie, pi lɔgɔ gẅi leńnéŋe ńnyɛ 
ngie pi kú’te nò Cʉ̀apʉ̀a tà á tʉ̀. Mèŋ n ne ńtsɔ́ɔn légíŋe ńgyá gẅí. Pi ée mefɛ́ pɔ́ɔn 
pe ntʉ̀ nzẅìŋ. Pi pie pi ee ssé ńgwɔ́ wɔ̀ɔn lekág, ńgwɔ́ yɔ̀ɔn ngǔ’. 

2Mèŋ sẅiŋté Evodie pɔ́ Sintishe ngie pɔ́ gwɔ́ tà’ ncwò á nue pɔ́ métsèm gwɔ́ pɔ́ 
pʉ̀a Cʉ̀apʉ̀a, 

3ḿbìŋ ńgʉa ná gù, kwà’ shǔ wɔ̀ɔn tsɛ̀ɛ fà’, mèŋ n ne sẅíŋte gú ngie ɔ̀ kẅéte wɔ́b, 
ée pánzwě pie pega pɔ̌ nê Kelemaŋ ka pǔ ńdÿɔ́’ ncù ná nò nkʉ̀ mbòŋo. Pega tsɔ́ 
pʉ̀a la gíŋe ńgwɔ́, tà mezíŋ mɔ́b ée tsɛ̀ɛ ŋwà’ne gie áa mbwo Ssé. 

4N ge gɔɔn né pi ngie ntʉ́m gẅi ńnéŋe ńkág kág, á nue pi ee pʉ̀a Cʉ̀apʉ̀a. N gɔ̌ɔn 
né pi ngie, ntʉ́m gẅi ńnéŋe ńkág kág. 

5Pi gwɔ́ pʉ̀a pie mé zsé ngie pi pʉ́le pʉlé. Pi kímte ngie ntyě pá’ Cʉ̀apʉ̀a ge tó té 
ság. 

6Tà pi pú’ mbùm gí nà tsɔ́ nò. Tá’, akɔ́ nò zɔ̌ lɔɔn ńtyé ssé wɔ́, pi pú’ mbwó mbwo 
Ssé, éshwóŋó yé mmó gie pi ne ńtsɔ́ɔn, ésẅíŋte yé, ḿbiŋ ńná ndǎg mbwo yé. 

7Pi ge gÿo pú’u, e Ssé náa sẅétè gie nyìŋ mesoŋ tè zsé pá’ á gwɔ́ wɔ́ né pi. Yɛ̌ 
sẅétè pyɛ́bte mentʉ́m mí, nê nkwaŋá gẅí, ńgÿo é tyé pɔ́ ná Yěsô Kristo. 

8Mefɛ́ pɔ́ɔn, anò gie à lɔɔn ńgwɔ́ n dɔg ńcʉ́me á gwɔ́ pɔ́ ngie, nkwaŋá gẅi ńnéŋe 
ńtyé pɔ́ ná menò mbòŋo mie pʉ̀a tà ńgyɔ́ɔn gɔ’te, ńtyé nà nò nénʉ́, á nà nò gie á 
tyé ndʉŋ ndʉŋ, á nà nò té lɔ̌’, á nà menò mie ée me mekù’, á nà menò mie mé gÿo 
pʉ̀a ná ngɔ́ɔnte, é menò mie é kẅéte, á nà menò mie mé siŋte nyìŋ mǒ. 

9Akɔ́ɔkɔ́ɔ gie n ka zí’i gẅí, akɔ́ɔkɔ́ɔ gie pi ka jú’u ncwò mèŋ, akɔ́ɔkɔ́ɔ gie pi ka gyǎ 
mèŋ n gÿo, pi la’te mé gyá. E Ssé gẅie à náa sẅétè à gwɔ́ né pi. 

Pɔl nǎ ndǎg mbwo pʉ̀a Filipo 

10Mèŋ n ne ńnáa ndǎ’ mbwo Cʉ̀apʉ̀a, ḿbiŋ ńne ńkága tɛ’, mélà’mie pi gíŋe ńgẅiin 
shÿó lényɛ ngie pi ne ńkímte wɔ̀ɔn. Pi ka zɔɔn ne ńkímte wɔ̀ɔn kímte tá ńzága 
mánzsè lélɔg ńkẅéte wɔ̀ɔn. 

11Mèŋ n těen ńgɔɔn pú’u, mélà’mie tsɔ́ mmó ne ńzága mbwo mèŋ wɔ́. N dá zí’i 
légwɔ́ gie n dɔɔn ńzága mmó lo, ńgẅiin lo, mèŋ n ne ńkága kǎg. 

12Mèŋ n déen ńzí’i léshÿɔg nzyè, ńgíŋ ńzí’i léńnéŋe tsɛ̀ɛ fù’. Mèŋ n déen ńzí’i légwɔ́ 
gie n dɔɔn ńtyé pɔ́ nzɔ̌ wɔ́, akɔ́ zɔ̌ gwɔ́ ssé wɔ́, á gwɔ́ pɔ́ léshÿɔg nzyè, mèŋ shÿɔg, 
ńgwɔ́ pɔ́ lépfɛ́ tà ńzẅɛ́ mèŋ m pfɛ́, ńgwɔ́ gie á lɔɔn ńgwɔ́ pɔ́ fʉ̀’e nzyè, kà fʉ̀’e shúm 
léjÿó wɔ́, mèŋ n de pɔ́gɔ tsɔ́ mmó wɔ́. 

13Kristo zɔ náa wɔ̀ɔn metʉ̀, tá mèŋ n ku’u légÿo pú’u. 

14Tà mbɔɔ pú’u, pi ka gÿo mboŋó lékẅéte wɔ̀ɔn ná fʉ̀’ɔɔn gie mèŋ n ne ńgyá ngɔ́’ 
lɔɔn. 

15Pi pà Filipo, pi ne ńzsé mboŋó ngie pi gílé pi zɔ la ké ńkẅéte wɔ̀ɔn, á fʉ̀’ gie n dá 
fó tsɛ̀ɛ ngwòŋ gẅi Makedonia ńgʉa, légwa ńgiŋ ńtsẅi nkʉ̀ mbòŋo. Á laa fʉ̀’ gie mé 
la nyé ńzye zye létsẅi Nkʉ̀ Mbòŋo, atsɔ́ cú’tè pʉ̀a Kristo ndyɛ̀’ɛ la tè zába pwó nà 
fà’ yɔ́ɔn, ńzsé mmó gie á ne ńzága wɔ̀ɔn, ḿbiŋ ńzsé gie fà’ yɔ́ɔn ne ńnáa wɔ́. 

16N da gwɔ́ tà ńkúu Tesalonika, pi túm shúm sie é la ne ńzága mbwo mèŋ. Pi la 
túm ngʉ̀a tà ńgyɔ́ɔn. 

17N gɔɔn pá’ɔɔn, á té gwɔ́ pɔ́ ngie, n ne fa’a pɔ́ shúm sie mé ge túm ná né mèŋ wɔ́. 
Mèŋ n ne ńtsɔ́ɔn pɔ́ ngie e Ssé fó mǒ ńnéŋ mbʉ́lè ná pi. 

18Á gʉa nà shúm sie pi ka tǔm ńna né mèŋ, mbà mèŋ m bǔ ńgyá. N gẅiin shúm 
fʉ̀’ɔɔn tà é gyɔ́ɔn tɛ’. Mèŋ n gyǎ shúm ŋwɛ́ sie Epafolodite lɔ̌g ńtó. N te gíŋe ne 
ńzága tsɔ́ mmó wɔ́. Eshúm ŋwɛ́ poŋó wɔ̀ɔn tɛ’, ńgwɔ́ pɔ́ pá’ shúm pwɔ́’ sie mé lɔ́ɔn 
ńnuŋe mvfò Ssé, é poŋo yé tɛ’ la. 

19E Ssé yɔ̀ɔn ge lɔg ntí gie aa gẅiin shúm pú’u, é cʉa ná Yěsô Kristo, é náa kɔ̀ɔkɔ́ɔ 
gie á ne ńzága mbwo pi té sáŋ. 

20Agù’te gwɔ́ mbwo Tá wege Ssé ná mengù’u mengù’.Amen. 

Atsyɛ̀’te lɔg ńzsote 

21Pi tsyɛ’te pʉ̀a metsèm pie pɔ́ la zẅɛ́’ɛ Yěsô Kristo ńgwɔ́ pʉ̀a Ssé. Mefɛ́ mefɛ́ pie 
pegá pɔ̌ ee jʉ’ɔɔn é tsyɛ’té gẅi yɔ́b. 

22Pʉ̀a Kristo metsèm é tsyɛ’té gẅí, n gɔɔn pá’ɔɔn té lege tsyɛ̀’te ye pʉ̀a Kristo pie 
ée nɔ́’ɔ Kása. 

23Cʉ̀apʉ̀a Yěso Kristo ne ńgwɔ́ né pi metsèm. 

Kolosia 

Kolosia 1 

Atsyɛ̀’te 

1Yɔɔn ŋwà’ne fóo mbwo mèŋ Pɔl, e Ssé la kwoŋ ngie n gwɔ́ ngàŋ ntúm Yěsô 
Kristo. Peg fɛ́ wege Timoté náa 

2mbwo pi pʉ̀a Ssé pie pi ńnéŋe Kolos. Pi pǔ ńgwɔ́ mefɛ́ mefɛ́ á nà nò Kristo, pi ké 
ńzsé pɔ́ ndà’ yɛ̌. Tá wege Ssé ne ńgwɔ́ né pi, ńne ńnéŋe sẅétè ntʉ́m pi. 

Pɔl ne sẅíŋte Ssé nà twó pʉ̀a Kolos 

3Peg ee fʉ̀’ ntsèm ńgwaa ne sẅíŋte Ssé nà twó sí, ńne síe yé síe. Peg síe yé gẅie aa 
Tá pà Cʉ̀apʉ̀a wege Yěsô Kristo, 

4á nue mé ka shwóŋó wég ntí gie pi ne ńdɔgɔ ńzába ntʉ́m ná Yěsô Kristo mbɔɔ ntí 
gie pi ne ńdɔgɔ ńkwoŋo pʉ̀a Ssé métsèm. 

5Pi gÿo pú’u, nue pi ne ńzẅí’te mmó gie e Ssé la cwoŋte ńzába tÿǒ lepwó ńtí gẅí. 
Pi ka gwɔ zsé yɛ̌ mmó, éfó nà nò nénʉ́ gie mé ka shwoŋó gẅí, yɛ̌ nò nénʉ́ fóo ná 
Nkʉ̀ Mbòŋo. 

6Nkʉ̀ Mbòŋo ne saa jʉ’ tsɛ̀ɛ njÿó té vʉ’ʉ tsɔ́, ńgwɔ́ pá’ tÿǒ gie á ne ńzéme ntɔ̌ɔn, 
ńgíŋe ne ńgú’u la, ée tsetsɛ̀ɛ pi, ńgíŋe ńne ńgee ne mvfò pɔ́ pú’u, tà fó ndùŋ mvfò 
lyɛ̌’ gie pi la jú’ mé zye lékím pá’ e Ssé lɔgɔ menò mbòŋo mé ńcÿó gʉm pʉ̀a, pi 
kéen ńgyá yɛ̌ nò, ayɛ̌ nò gwɔ́ gie áa nénʉ́. 

7Peg ne ńzsé ngie Epafalas zɔ ka zí’i gẅi yɛ̌ nò. Aa fɛ́ weg we ntʉ̀ nzẅìŋ, pega pɔ̌ 
pǔ fa’a. Pi zsé ngie, yé gẅie aa lejʉ́ŋ pi lɛ, à zsě pɔ́ nò Kristo. 

8À ka shwoŋó wég ntí nkwòŋe gie Zẅìge Ndʉalʉ̌a ka ńnéŋe ntʉ́m pi. 

9Mɔɔn ée menò mie é gÿo tá peg laa kʉ́a lésẅíŋte Ssé nà twó sí tà fó lyɛ̌’ gie mé la 
shwóŋó wég ntí gie pi lɔ̌g ńkú’te nò Ssé pú’u wɔ́. Peg ne ńdúɔ mbwo Ssé ngie à 
gÿo pi kwa’ ńzsé mmó gie à kwoŋ, ńcʉa nà zsě nò mbɔɔ ná legyè sie Zẅìge 
Ndʉalʉ̌a ne ńnáa mbwo pi. 

10Pú’u, pi ku’u léńnéŋe ná ntí gie Cʉ̀apʉ̀a ne ńkwoŋo, ńne ńgÿo pɔ́ mmó gie á 
poŋo yé, éfa’ mefà’ mbòŋo mentí mentí, ńkẅi’i ńzsé yé Ssé. 

11Peg gǐŋ ne ńdúɔ mbwo Ssé ngie à lɔg pá’ metʉ̀ pɔ́ legú’ e gwɔ́ pɔ́ mé, ńgÿo pi 
kwa’ ńtʉte tá ńku’u léshÿɔg menò ntsèm té tsyɛte nnɛ́. 

12Pi lɔgɔ lekág ésíe Ssé gẅie aa Tá wege, yé gẅie à la gÿo pi ku’u légẅiin gí mmó 
nà tÿɔgɔ́ gẅie à la ka’a mbwo pʉ̀a pé. Wɛ̌ tÿɔgɔ́ ée nà jʉ’e kyɛ̀’. 

13À la sa’a wégè mbwo metʉ̀ nzěm, ńtsege wégè ńnéŋe tsɛ̀ɛ nò lefùɔ Míŋ we, à 
kwoŋo míŋ we ŋwɛ́ tɛ’. 

14Yé zɔ la gÿo e Ssé fó tsɛ̀ɛ nò tepòŋ ńcu’u wégè, ńdege mefʉa mégè, ńnáa mbwo 
pege. 

Kristo pú ńcʉa kɔ̀ɔkɔ́ɔ 

15Mé té gyá Ssé wɔ́, tá Miŋ we gẅie mé lǎ gyá yé à gwɔ́ pɔ́ Ssé tà ḿmag. Yé zɔ tyé 
twó mvfò ná kɔ̀ɔkɔ́ɔ gie e Ssé la pwóon. 

16E Ssé la zɔɔn ńgÿo kɔ̀ɔkɔ́ɔ cʉa ná mbwó Míŋ we tá yé Ssé pwóon. Mé gɔɔn shúm 
ntsèm sie ée tÿǒ lepwó, mbɔɔ sie ée ndùmo ssé tsetsá’, éshúm sie mé gyá mbɔɔ 
sie mé té gyá, á kɔ̀ɔkɔ́ɔ gie áa tsɛ̀ɛ njÿó ńgẅiin metʉ, ńnẅɛɛ pʉ̀a, ésá’a setsɔ́, 
ńgẅiin jʉ’. E Ssé la gÿo sɛ̌ shúm cʉa ná mbwó Míŋ we tá mé pwóon, ḿbiŋ 
ḿbwóon é gwɔ́ pɔ́ se Míŋ we. 

17Njÿó la nyé pɔ́ tè gwɔ̌ wó, á gwɔ́ pɔ́ wó, akɔ́ɔkɔ́ɔ piŋ ńdɔgɔ pɔ́ pá’ á tswé’e ná yé 
tá ńgwɔ́ wó, ńké gwɔ̂ pɔ́ wó. 

18Ye zɔɔ twó nà mbùm nnɛ́ gie áa cú’tè pʉ̀a pé. Legwɔ́ wó we sẅé à zye pɔ́ ná yé, 
aa ndùŋ mvfò nyìŋ gẅie à la kwé ḿbiŋ ńzím, pú’u ńzsé ngie yé zɔ ge gwɔ́ ndùŋ 
mvfò ná kɔ̀ɔkɔ́ɔ. 

19Áa nénʉ́, mbà Ssé la kwoŋ ngie tà tsɔ́ mmó gie áa ná yé zága ná Míŋ we, 

20ńgíŋ ńkwoŋ ngie à ge fó pɔ́ ná yé, éshwoŋte kɔ̀ɔkɔ́ɔ, égíŋ ńnéŋe lejʉ́ŋ yé, kà á 
gwɔ́ pɔ́ mmó gie áa ndùmo ssé tsetsá’ wɔ́, kà tÿǒ lepwó wɔ́, é lɔg pá’ Míŋ we la 
pfɛte metse mé nà tÿǒ nkǐ, é mag mbù gẅie é laa tsetsɛ̀ɛ yé lâ pʉ̀a mesoŋ. 

21Pi gí, pi laa tsɔ́ fʉ̀’ pi tè lejʉ́ŋ Ssé wɔ́, ńgwɔ́ pɔ́ ngʉ̀a shʉ̀shʉ̀a, ńgwɔ́ megàŋ mbù 
Ssé, á nue pi lɔ̌ɔn ńkwaŋa nò tepòŋ, ńgÿo pɔ́ yɛ̌. 

22Tá á ké ḿbiŋ ńgwɔ́ fʉ̀’ɔɔn, mbà á ka fó ná pá’ Míŋ we ka cʉ́’ʉ nyìŋ mesoŋ, ńkwé, 
éshwoŋte gẅi ńgíŋe ńnéŋe lejʉ́ŋ ye, éshwoŋte gẅi pú’u, légwɔ́ gie pi ge gwɔ́ 
ndʉalʉ̌a, é gwɔ́ pà tèfʉa, é gwɔ́ pà tè lɔ̌’. 

23Tá’, á ké ne ńzɛ́te ngie pi záb ntʉ́m ná yé Yěsô ńzsé ngie pi ge tyé té zóŋe, 
nkwaŋá gẅi e ké ńtyé pɔ́ nà mmó gie pi ne ńzẅí’te mbwo Ssé, mbà pi la jú’u yɛ̌ 
mmó á fʉ̀’ gie mé la ne ńtsẅii nkʉ̀ mbòŋo mbwo pi, é gwɔ́ pɔ́ wɛ̌ gẅie mé tsẅii 
mbwo nyìŋ mesoŋ ntsèm. Mèŋ Pɔl à yɔ́ɔn fà’ kéen ńcʉ́’ʉ létsẅi wɛ̌ nkʉ̀. 

Afà’ gie Ssé ka nǎ mbwo Pɔl 

24Áa fʉ̀’ɔɔn ngɔ́’ gie mèŋ n ne ńgyá ná twó gí gÿo mèŋ n kág kǎg. Ngɔ́’ gie mèŋ n 
gee tsoló áa pfwɔ́’ɔ ngɔ́’ Kristo gie mèŋ n gyá ntí mbùm ye gie áa cú’tè pʉ̀a pé. 

25N kéen ńcʉ́’ʉ ngàŋa fà’ cú’tè pʉ̀a Kristo, pú’u, á léfa’a fà’ gie e Ssé ka cʉmé 
mbwo mèŋ ńtí gẅí. Yɛ̌ fà’ gwɔ́ légɔɔn shwóŋè Ssé pɔ́ ntsèm. 

26À ka tsẅi ngie mèŋ n kyɛ́’ ntsem gie à la lá’ ńdÿoon mbwo pʉ̀a mesoŋ é 
mejwoŋó mejwoŋó tà fó ngù’. Á ké ńgwɔ́ fʉ̀’ɔɔn, mbà à kéen ńké ńkyɛ́’ yɛ̌ ntsem 
ńnyɛɛ mbwo pʉ̀a pie ée pé. 

27Á nue e Ssé ka gyǎ ngie à ge gÿo pʉ̀a pé zsé mmó gie á la zɔɔn ńdyeen menÿɔ́g 
pʉ̀a lyeen, ńgwɔ́ gie à la ka’a légÿo ná metúmo metúm, yɛ̌ mmó gẅiin fù’, ḿbiŋ 
ḿboŋ tɛ’. Yɛ̌ ntsem gwɔ́ ngie pi zsé ngie Kristo aa tsɛ̀ɛ ntʉ́m gẅí, ńne ńgÿo pi 
zẅí’te fʉ̀’ gie pi ge lá’ kúu tsɛ̀ɛ legú’ Ssé. 

28Áa yɛ̌, tá peg kě ne shwóŋó nò Kristo mbwo mânyìŋ ntsèm shwóŋ, ńdɔgɔ pɔ́ zsě 
nò gie e Ssé náa mbwo peg, ńzí’i pʉ̀a mmó, ńtẅíi letuŋó wɔ̌wɔ́ɔ, légwɔ́ gie à ge ké 
laa nnɛ́ ná Kristo é lɔgɔ gee pɔ́ lê mvfò, tá cÿɔgte pá’ pʉ̀a Ssé gẅiin légwɔ́ pú’u. 

29Pi jú’u mmó gie mèŋ n kwé mǒ. Mèŋ n kě ńdɔgɔ pɔ́ metʉ̀ mie é fóo mbwo Kristo 
tá fa’a yɔɔn fà’. Mɛ̌ metʉ̀ kwa’ ńgwɔ́ soŋ nnɛ́ mèŋ ńne fa’a. 

Kolosia 2 

1Mèŋ n ne ńkwoŋo ngie pi zsé ngie ncù gẅie mèŋ n ne ḿma’a é tʉ. Mèŋ m ma’a 
wɛ̌ ncù ná twó sí, mbɔɔ ná twó pʉ̀a Kristo pie ée Laodisé, mbɔɔ ná twó petsɔ́ pʉ̀a 
Kristo tà ńgyɔ́ɔn pie pɔ́ laa wɔ̀ɔn gyá. 

2Mèŋ n gÿo pú’u, lélɔg ńnéŋ ntʉ́m wɔ́b, nkwòŋe temte wɔ́b, mbɔɔ pá’ pɔ́ ge nyɛte 
zsé nò gie aa ná Kristo, éfó mǒ é zsé ntsem Ssé gie à ka gÿo peg zsé, yɛ̌ ntsem gwɔ́ 
pɔ́ Kristo yé máŋwɛ́. 

3Azse nò ntsèm, mbɔɔ legyè ntsèm pú ńgwɔ́ fù’ gie á cú’te ńdyeen pɔ́ ná Yěsô. 

4Mèŋ shwóŋó gẅi mɔɔn menò ḿbɔ́gɔ tsɔ̌ nyìŋ létó ńdɔgɔ shwóŋè gie mé neŋé ssé 
ńtáŋte, ésele twó gí. 

5Mèŋ n tsɛ ńgwɔ́ ngʉ̀a shʉ̀shʉ̀a, tá nkwaŋá wɔ̀ɔn tyé pɔ́ ná pi. Mèŋ n ne ńkága á 
nue mèŋ n zsě ngie pi ne ńtáŋte menò mí mboŋó, ḿbiŋ ńkú’te nò Kristo tà á tʉ. 

Kwà’ le gwɔ́ gẅie à fóo ná Kristo 

6Pá’ pi ka kě ńzẅíŋ ngie Yěsô Kristo aa Cʉ̀apʉ̀a gẅi la, á ne ńzɛ́te ngie gẅi 
leńnéŋe gwɔ́ pá’ à ne ńkwoŋo. 

7Pi nyɛte ńcʉŋ leŋàŋ sí pɔ́ ná ye, ńtÿɔ́gɔ gẅi le gwɔ́ pɔ́ ná ye pá’ mé tÿɔ́gɔ ndá nà 
cÿǒ la, ńne ńkẅi’i ńkú’te pɔ́ nò yé mboŋó, yɛ̌ nò ké ńgwɔ́ pɔ́ pá’ mé la zí’i gẅí. Pi 
ne ńnáa ndǎg mbwo Ssé tɛ’. 

8Pi pɔ́ɔn nyìŋ lélɔgɔ zse nò pʉ̀a mesoŋ gie á gwɔ́ pɔ́ fÿɔ́g sẅɛ̀ɛ, éfʉte gẅí, pi gwe 
ná lejÿɔ̀’ sé. Yɛ̌ gwɔ́ pɔ́ cÿɔ̌ nò gẅie é jʉ́’ʉ ná nùŋe pʉ̀a mesoŋ, ńgíŋ ńjʉ’ʉ nà metʉ̀ 
mentí mentí mie ée tsɛ̀ɛ njÿó, é té jʉ́’ʉ ná Kristo wɔ́. 

9Pi pɔ́ɔn á nue, akɔ́ɔkɔ́ɔ gie áa nà Ssé wɔ́, mé gyá ná Kristo, yé gẅie à la sele ńcʉ́’ʉ 
nyìŋ mesoŋ. 

10Pia Kristo kéen ńtemte, e Ssé fó mǒ ńnáa gẅi fù’ ntí ntí. Kristo ŋwɛ́ pǔ ńcʉa 
kɔ̀ɔkɔ́ɔ gie á gẅiin tʉ̀, ésá’a njÿó. 

11Pi lâ Kristo la gwɔ́ tà ńtemte, e Ssé gÿo liŋé ná pi. Á gwɔ́ gie á nyɛɛ ngie pi ee pʉ̀a 
pé. À laa tsɔ́ fʉ̀’ ńtsẅii mbwo pà Yuda ngie pɔ́ gÿo mé pú’u wɔ́b, á gwɔ́ liŋé, tá’ á ké 
ńgʉa ná pi, mbà liŋé gie a gÿǒ ná pi, á téen fóo mbwo pʉ̀a mesoŋ wɔ́, á fóo pɔ́ 
mbwo Kristo. Yɛ̌ liŋé kéen fó mbwo mmó gie áa soŋ nnɛ́ pege, ńtsóte wégè ńnéŋe 
ná nò tepòŋ, ńkẅile wégè. 

12Á laa fʉ̀’ gie mé la nu’u gẅi tsɛ̀ɛ ntse, mé laa pú’u, ńdɔgɔ ḿbúte gẅia Kristo 
ńnéŋe tsɛ̀ɛ lesyè, pia pɔ́ gíŋe ḿbúte ńzíme nà legwé, á nue pi zẅǐŋ ngie e Ssé gẅie 
à la zíme Yěsô ná legwé, à gẅiin tʉ̀ lélɔg ńgÿo pi zím gí nà legwé. 

13Pi laa tsɔ́ fʉ̀’ ńgwɔ́ mbwo Ssé, ńgwɔ́ pɔ́ mepfó, ńtí menò tepòŋ mí, mbɔɔ pá’ pi la 
tè pʉ̀a pie mé la pú’u wɔ́b lélɔgɔ wɔ́b ńgÿo pʉ̀a Ssé wɔ́. Á ké ńgwɔ́ nà fʉ̀’ɔɔn, mbà 
Ssé kéen ḿbúte gẅia Kristo ńzíme nà legwé. À kéen ḿbú ńdege menò tepòŋ 
mégè ntsèm, ńnáa mbwo pege. 

14À la véle ŋwà’ne njǔ yega pɔ̌, mbà lepʉ̌ laa tsɛ̀ɛ yɛ̌ ŋwà’ne ńne sẅiŋe wégè ná 
menò mie pege fʉaté, ńgwɔ́ mé gɔɔn ngie à la pú wɔ́b Yěsô ńkime nà tÿǒ nkǐ, 
ńdɔgɔ pú’u, ńcʉŋte ŋwà’ne. 

15E Ssé lɔ̌ɔn ńdɔgɔ pú’u, ńgwoonte messé tepòŋ, é pie é gẅiin tʉ̀, ésá’a njÿó yɔɔn, 
ńkẅile metʉ̀ mɔ́b ńgwá’a, ńtéme shʉ́ twó pɔ́b mvfò lá’. Á gwɔ́ pá’ à la lɔgɔ wɔ́b 
ńgÿo pu’u ncù, Kristo lɔgɔ wɔ́b ńgwá ńgiŋ ńdɔg ńda’te ngie à jÿǒ ncù. 

Epʉ̀a Kristo jú’ yɔ́b pɔ́ ncwò Kristo 

16N dɔgɔ pá’ɔɔn ńgɔɔn ngie tà pi cʉ́’ nyìŋ ŋaga gẅi nà nò mmó mpfɛ̌ kà ye nu nǔ 
wɔ́, kà ná nò melínɔ́ɔn pà Yuda wɔ́, kà ná línɔ́ɔn sàŋ sẅé wɔ́, kà ná melyɛ’ɛ́ nzsè 
Ssé wɔ́. 

17Sɛ̌ shúm lɔgɔ ńgwɔ́ pɔ́ jʉ́jʉ́ŋ shúm sie é ne ńtóo. Mé ge gÿo gyá Kristo, é zsé ngie 
mé gyǎ kwà’ sɛ̌ shúm. 

18Pi pɔ́ɔn pá’ à lɔɔn ngwɔ́ etsɔ́ pʉ̀a tó ḿbaba gẅi pi pyé ntsɔ’ɔ́ fà’ ncù gẅie Kristo 
la jÿó ńná né pi. Mèŋ n gɔɔn pʉ̀a pie pɔ́ gɔɔn ngie pɔ́ ná mbùm yɔb ssé tɛ’, ńgwɔ́ 
pʉ̀a pie pɔ́ gú’temecÿɔ́’ Ssé. Pɔ́ gíŋe ńdɔg shúm sie pɔ́ gɔɔn ngie e Ssé nyɛ̌’ nÿɔ́g 
mɔ́b pɔ́ gyá ńdɔg ńŋá’te sẅɛ̀ɛ sẅɛ̀ɛ. Pɛ̌ pʉ̀a gẅiin pɔ́ nkwaŋá pʉ̀a mesoŋ, é gÿo pɔ́ 
zẅíŋ pɔ́ mmóm. 

19Pɔ́ té ne ńkẅi’i ńdaa nnɛ́ ná Kristo gẅie yé zɔɔ twó wɔ́. Tá mbà twó zɔ̌ náa 
kɔ̀ɔkɔ́ɔ gie á ge kẅéte mbùm nnɛ́. Atwó zɔ̌ gÿo mejwoŋó nnɛ́ mbɔɔ menŋàŋ nnɛ́ 
cú’te ńkú’te mbùm nnɛ́, é gú’ pá’ e Ssé ne ńkwoŋo. 

Pá’ nyìŋ pɔ́ Kristo kwé, ḿbiŋ ḿbúte ńgwɔ́ wó 

20Pia Kristo la pú ńkwé, á lɔgɔ pú’u, ńkẅé gẅi mbwo metʉ̀ nzěm mie é sá’a njÿó. 
Mélà’a kɔ́ mé gíŋe shwóŋó gẅi ngie tsɔ́ shúm ée shúm sie nzse ée mǒ tà pi zẅí’te 
pá’ fʉ̀’ gie pi gwɔ̌ pɔ́ pʉ̀a yɔɔn njÿó? 

21N gɔɔn pá’ mé gɔɔn ngie tà pi jÿó tsɔ́ shúm léjÿó, tà pi zẅí’ mbɔɔ zẅǐ’, tà pi záb 
mbɔɔ pwó mǒ. 

22Mɔɔn menzse ké ńgwɔ́ pɔ́ nà shúm sie mé jÿó é mag mag, ńgwɔ́ pɔ́ menò mie 
pʉ̀a mesoŋ ńnéŋe ssé ńkwaŋte ńzáb. 

23Mé tyé ńgyá mɛ̌ menzse mie mé zsé é gwɔ́ pɔ́ pá’ fʉ̀’ gie ée mbòŋ la, á nue nyìŋ 
gẅie à ne ńzsé lélɔg pú’u, ńnyɛte ńgu’te Ssé, à ná nnɛ́ ssé tɛ’, ńnyɛ mbùm ye ngɔ́’ 

tɛ’. Tá mɛ̌ menzse ńgwɔ́ é le kẅéte wégè lékú’te ntʉ́m tà nkwaŋá tepòŋ lâ tsɔ́ ntí 
letsɔ̌ɔn shúm é le gwɔ́ tsoló wɔ́ wɔ́. 

Kolosia 3 

1Pá’ pia Kristo la púte ńzíme nà legwé la, pi tÿɔ́g lejÿɔ́g sí pɔ́ nà shúm sie ée tÿǒ 
lepwó, ajʉ’ gie Kristo aa wó, ńnéŋe nà gwǒŋo pwó Ssé ye tʉ. 

2Pi nɔ́ɔnte pɔ́ mmó gie áa tÿǒ lepwó, tà pi nɔ́ɔnte gie áa ndùmo ssé tsetsá’. 

3Pi zsé ngie áa nà menò njÿó, mbà pi léen ńkwé. Agẅi le gwɔ́, aa mbwo Kristo á 
lejʉ́ŋ Ssé, mé té ne ńgyá pá’ à gwɔ̌ wɔ́. 

4Kristo zɔɔ kwà’ gẅi le gwɔ́. À ge lá’ gwɔ́ tà kẅɛ, pi gíŋ ńkẅɛ gí, pia pɔ́ zɔ púte 
ńgwɔ́ tsɛ̀ɛ legú’ we. 

Anzẅìŋe le gwɔ́ pɔ́ le gwɔ́ we sẅé 

5Pá’ áa pú’u la, pi zẅé mà tepòŋ we ndùmo ssé tsetsá’ gẅie aa ná pi. Mé gɔɔn 
mmó pá’ mbàŋa letóŋ panzwě, é panzwě léfa’ mbàŋa, á mmó pá’ nò mpfwɔ́’, á 
mmó pá’ ntʉ́m nyìŋ légwá shÿó, pá’ legẅiin tsɔ́ ntí letsɔ̌ɔn shúm, pá’ letÿɔ̌g ntʉ́m 
nà shúm, á nue letÿɔ̌g ntʉ́m nà shúm, à giŋé ńgwɔ́ pɔ́ tsɔ̌ ntí legu’te shúm ngie ée 
Ssé. 

6Mɔɔn ée menò mie é gÿo e Ssé gyáŋa lóŋ ná pʉ̀a pie é té ne ńjú’u ncwò wé wɔ́, 

7ée menò mie pi ka ne ńgÿo á fʉ̀’ gie mɔɔn menò tepòŋ ka nyě sá’a gẅí. 

8Tá’, á ké ńgwɔ́ fʉ̀’ɔɔn ńne ńzɛ́te ngie pi sẅɛ mɛ̌ menò ná pi ńgwá’, pá’ mé gwá’a 
nzẅìŋe nzsǒ la. Mé gɔɔn nyìŋ gẅi légyáŋa lóŋ, á nyìŋ gẅi léńnéŋe ńcÿɔ́g cÿɔ́g, á 
nyìŋ gẅi lézá’ lekwɔɔn nyìŋ, á nyìŋ gẅi lézoon nzòon, á shwóŋe tepòŋ légíŋe 
ńkẅɛɛ ncwò pi. 

9Pá’ pi kéen sẅɛɛ mà we zẅìŋ pâ menò mé ná pi tà ńgwá’ la, tà cÿɔ̌ nò gíŋe ńgwɔ́ 
tsetsɛ̀ɛ pi. 

10Pi ee pɛ́’ɛ, mbà pi ka kaa mà we nyìŋ sẅé, ḿma’a mbùm pi. Wɛ̌ mà fóo mbwo 
Ssé. Yé zɔ̌ ne ńtáŋte ngwòŋ fʉ̀’ ntsèm légwɔ́ gie à ge sẅé we. E Ssé gÿo pú’u, légwɔ́ 
gie pi ge pú zsé yé. 

11Pá’ pi metsèm kéen ńcʉ́’ pʉ̀a pe mesẅé la, à tyɛ̀’te té gíŋe ńgwɔ́ tsetsɛ̀ɛ pi tà áa 
gie mé ge gíŋe gɔɔn ngie: Wɔɔn aa nyìŋ Gelekia, wɔɔn gwɔ́ nyìŋ pà Yuda wɔ́. Mé le 
gíŋe ńgɔɔn ngie wɔɔn aa nyìŋ gẅie mé la pú’u yé, wɔɔn gwɔ́ nyìŋ gẅie mé la tè yé 
pú’ wɔ́. Kà pɔ́ légíŋe ńgɔɔn ngie wɔɔn la zí’i ŋwà’ne, wɔɔn tè zí’i wɔ́. Mé ké le gíŋe 
ńgɔɔn ngie wɔɔn nyìŋ aa nkwɔɔn, wɔɔn tè nkwɔɔn wɔ́ wɔ́. Kristo zɔ cʉ̌’ ńgwɔ́ gí nò 
ntsèm, ńgwɔ́ ntʉ́m pi metsèm. 

12E Ssé la kwoŋo gẅí, ńtsɔ́’ɔ gẅí, ńdɔg ńgÿo pʉ̀a pé. Pú’u la, pi píi tsẅé sẅé ḿma’, 
ńtsɔ́ɔn mezìŋe petsɔ́ pʉ̀a tɛ’, ńgẅiin pòŋo ntʉ́m, ńná nnɛ́ ssé, ńgwɔ́ ngàŋ mbʉ́lè, 
ńgẅiin shÿɔ̀gɔ ntʉ́m. 

13Pi gẅiin shÿɔ̀gɔ ntʉ́m tsetsɛ̀ɛ pi, nyìŋ gẅi fʉa nò pi lege ńnáa mbwo ye, ńdege 
mefʉa mí tsetsɛ̀ɛ pi né pi, pá’ Cʉ̀apʉ̀a wege la lege mefʉa mí gí la. 

14Anò gie á cʉa mɔɔn menò ntsèm, aa pi légẅiin nkwòŋe tsetsɛ̀ɛ pi. Nkwòŋe ee 
nkenkÿo gẅie é ge kwɛ́ɛ gẅi lɔg gÿo tà’ leka’á pá’ á ne ńzɛ́te ngie pi temte pú’u. 

15Mèŋ n ne ńtsɔ́ɔn ngie mbʉ́lè gie e fóo mbwo Kristo e jÿó ntʉ́m gẅí, e Ssé la tóŋo 
gẅi métsèm légwɔ́ gie pi ge gẅiin mbʉ́lè ŋwɛ́, pá’ pi ge gwɔ́ mekèm tà’ mbùm 
nnɛ́. Pi ké ńgwɔ́ fʉ̀’ ntsèm, ńne ńnáa ndǎg mbwo Ssé. 

16Pi lɔgɔ shwóŋè Kristo ńzye ntʉ́m gẅi kwà’ mboŋó. À cʉa pú’u, pi gẅiin zse nò 
lélɔg ńzí’i mmó tsetsɛ̀ɛ pi, mbɔɔ lélɔg ńtÿɔ́gte mennɛ́ mí. Pi zɔb ntse ńdɔg ńgu’te 
Ssé nê ngwòŋ ntʉ́m gẅi ntsèm, ńdɔg ńná ndǎg mbwo yé. Pi zɔbɔ pú’u, mezɔ́b mie 
ée tsɛ̀ɛ ŋwà’ne Ssé, ńzɔbɔ zɔ́bɔ pʉ̀a Kristo, ńzɔb mezɔ́b mie Zẅìge Ssé ne ńnéŋe 
ntʉ́m pi. 

17Pi lɔɔn ne ńgÿo pɔ́ kɔ́ wɔ́, kà shwóŋó pɔ́ kɔ́ wɔ́, pi záb pɔ́ lezíŋ Cʉ̀apʉ̀a Yěsô 
mvfò, ńne ńnáa ndǎg mbwo Tá wege Ssé, ńcʉa ná Yěsô 

Ntí gie pʉ̀a Kristo gẅiin lélɔg ńnéŋe pú’u, tsetsɛ̀ɛ pɔ́b 

18Pi pànzwě pie pi zɔ̌’, wɛ̌ nyìŋ wɔ́ ná pi, ná mbùm ye ssé mvfò ndùm we. Áa pá’ á 
poŋ ngie manzwě gẅie à la nnɛ́ ná Cʉ̀apʉ̀a gÿo. 

19Pi mbàŋa pie pi zɔ̌’, wɛ̌ nyìŋ wɔ́ ná pi kwoŋo nzwě we, tà á gÿo nzwě we cʉ́’ʉ 
ngàŋ ngɔ́’. 

20Pi penkʉ́ pi jú’ ncwò metá pí lâ memá pí nà kɔ̀ɔkɔ́ɔ, á nue áa mmó gie á poŋo 
Cʉ̀apʉ̀a. 

21Pi metá penkʉ́, tà pi lába lóŋ penkʉ́ pí, ḿbɔ́g mbùm yɔ́b létsyɛte. 

22Pi menkwɔɔn pi jú’ ncwò pʉ̀a pie é gẅiin gẅi ndùmo ssé tsetsá’, á nà kɔ̀ɔkɔ́ɔ. Pi 
pɔ́ɔn léfa’a fà’ pɔ́ ndà’ fʉ̀’ gie pɔ́ tyé nzèm pi pá’ fʉ̀’ gie pi gÿo pɔ́ mmó gie á ge poŋ 
pʉ̀a mesoŋ la. Pi fa’ nê ngwòŋ ntʉ́m gẅi ntsèm ńtí pá’ pi ne ńnáa mekù’ Cʉ̀apʉ̀a. 

23Mé lɔɔn ńná yɛ̌ ntí fà’ né pi wɔ́, pi fà’ pɔ́ nê ntʉ́m mbòŋo, pá’ fʉ̀’ gie pi fa’a pɔ́ 
mbwo Cʉ̀apʉ̀a tà pi tě fa’a pɔ́ mbwo pʉ̀a mesoŋ wɔ́ la. 

24Tà pi lege ngie Cʉ̀apʉ̀a Kristo zɔ ge lá’ tsɔ́’ɔ fà’a gí, é gʉa ná shúm sé, é náa gí, á 
nue yé zɔɔ kwà’ nyìŋ gẅie pi fa’a mbwo ye. 

25Tá ńké ńgwɔ́ gie nyìŋ lɔɔn ńgÿo mmó gie Ssé tè kwoŋ, mbà Kristo ge lá’ ná pɔ́ 
mmó gie á ku’u ná ye né yé, á nue e Ssé ee ntěen ńtuŋo metùŋ wɔ́. 

Kolosia 4 

1Pi metá pu’, pi gwɔ́ ndʉŋ ndʉŋ mvfò menkwɔɔn pí, ḿbiŋ ńgÿo pɔ́ mmó gie á zɛ́te 
ngie mé gÿo, ńne ńkímte ngie pi gí gẅiin gẅi Tá fà’ tÿǒ lepwó. 

Ammó gie Pɔl ne ńkẅiŋte pʉ̀a Kristo mǒ 

2Pi ké ne sẅíŋte Ssé sẅíŋte, tà pi lyé, pi gwɔ́ gÿo pú’u, ńne ńnáa ndǎg mbwo Ssé, 

3ńgíŋe ne sẅíŋte Ssé nà ség twó, à ná shÿó peg lɔg shwóŋó nò yé. Mèŋ fo pú’u, 
ńkyagte nò Kristo gie á la zɔɔn ńdyeen menÿɔ́g pʉ̀a lyeen, mèŋ n gee tsǎŋ pá’ɔɔn 
ńtí pɔ́ yɛ̌. 

4Pi cwoŋo sẅíŋte Ssé ńzsé ngie mèŋ n ge shʉa shʉa gɔɔn nò yé pá’ á ne ńzɛ́te ngie 
mèŋ n gɔɔn. 

5Á gʉa ná pʉ̀a pie é té pʉ̀a Kristo wɔ́, pi zsé ntí gie pi ge lɔg ńnéŋe tsetsɛ̀ɛ pɔ́b. E 
Ssé ná shʉa létsẅi Nkʉ̀ Mbòŋo mbwo pɔ́b, tà pi cʉ́’ yɛ̌ fʉ̀’ tɔ́g. 

6Pi gwɔ́ fʉ̀’ ntsèm ńgẅiin pɔ́ ncwò mbòŋo, ńgɔɔn pɔ́ nò gie á ge kẅéte, ńtsɔ́’ɔ nò 
mbwo nyìŋ pɔ́ pá’ á kě ḿboŋ ngie mé tsɔ́’. 

Atsyɛ̀’te lɔg ńzsòte 

7Antʉ̀ nzẅìŋ fɛ́ wege Tishig, gẅie pega pɔ̌ zɔ pǔ fa’a mbwo Cʉ̀apʉ̀a ge tó shwóŋó 
gẅi pá’ mèŋ n gee jʉ’ɔɔn ńnéŋe pú’u. Aa ngàŋa fà’ tɛ’, à zsě pɔ́ nò Cʉ̀apʉ̀a. 

8Mèŋ n tʉʉ lélÿo ńtúmo yé ngie à gʉa shwóŋó gẅi pá’ peg lɔg ńnéŋe jʉ’ɔɔn pú’u, 
mbɔɔ pá’ à ge tó kẅiŋte gẅí. 

9Tychite pɔ́ Onesime ge gÿo pú tó. Onesine aa tsɔ̌ tà’ nyìŋ gẅi, ńgwɔ́ ntʉ̀ nzẅìŋ fɛ́ 
wege, ńzsé yé pɔ́ ndà’ nò Yěsô. Pɔ́ ge tó, éshwóŋó gẅi kɔ̀ɔkɔ́ɔ gie á ne ńcʉate 
jʉ’ɔɔn. 

10Alistag gẅie peg yé pǔ ńgwɔ́ ndá tsǎŋ, à tsyɛ’té gẅí. Malékuse gẅie aa míŋ fɛ́ 
Panebâse giŋé ńtsyɛ’te gẅi yé. Mèŋ n ka zɔɔn ńkíme yé mbwo pi. À lɔɔn ńkúu jʉ’ɛ, 
pi kúe yé mboŋó. 

11Yěsô gẅie mé gíŋe ńtóŋo yé lê Jẅistẅis tsyɛ’té gẅi yé. Á gʉa tsetsɛ̀ɛ pà Yuda pie 
é ka zẅíŋe nò Kristo, ée ndà’ wɔ́b pɔɔn métá pie pega pɔ̌ ee jʉ’ɔɔn, éfa’a ńtí 
nò lefùɔ Ssé. Pɔ́ zɔ̌ ka ne ńnéŋe ntʉ́m wɔ̀ɔn. 

12Epafalas gẅie aa nyìŋ lá’ gẅi, a tsyɛ’té gẅí. Wɔɔn nyìŋ gẅie a fà’ fà’ Kristo ńnéŋe 
ngwòŋ fʉ̀’ ntsèm, ńne ńdɔgɔ lésẅíŋte Ssé, ḿma’a ncù ná twó sí. À gÿo pú’u, légwɔ́ 
gie pi ge tʉ tʉ ná nò Yěsô, atsɔ́ mmó le gíŋ ńzága ná pi wɔ́, pi ńnéŋe ngwòŋ fʉ̀’ 
ntsèm, ńzẅíŋ pɔ́ légÿo mmó gie e Ssé ne ńkwoŋo ngie pi gÿo. 

13Mèŋ n dɔ̌g nÿɔ́g mɔ́ɔn ńgyá pá’ à gya ngɔ́’, éfa’a ńtí gẅí, éfa’a ńtíi mbɔɔ pʉ̀a Ssé 
pie ée Laodisé mbɔɔ pie ée Hierapolis. 

14Ashǔ wege Lukase, á lɔ́gta lÿò, mbɔɔ Ndemas tsyɛ’té gẅí. 

15Pi tsyɛ’te mefɛ́ mefɛ́ pie ée Laodisé, ńtsyɛ’te Nimfa mbɔɔ cú’tè pʉ̀a Kristo gie áa 
ndá yé. 

16Pi ge tóŋo yɔɔn ŋwà’ne tà à mag, éfa’ shÿó túm náa mbwo pʉ̀a Kristo pie ée 
Laodisé, pɔ́ tóŋ yɔ́b. Ayɔ́b ŋwà’ne gie mèŋ n tǔm, pɔ́ ná pi gíŋe ńtóŋ gí. 

17Pi gɔɔn mbwò Aleshʉpe ngie, tà á lɔgɔ fà’ gie Cʉ̀apʉ̀a ka cʉ́me mbwo yé ńdɔg 
ńgÿo megʉa, ńgie à fa’ mboŋó. 

18Pi gyá tsyɛ̀’te gie mèŋ Pɔl n dɔgɔ́ kwà’ pwó yɔ́ɔn ńŋwé’e. Tà pi lege ngie mèŋ n 
gee ndá tsǎŋ. E Ssé ne ńgwɔ́ né pi metsèm! 

1 Tesalonika 

1 Tesalonika 1 

Atsyɛ̀’te. 

1Mèŋ Pɔl, n ŋwe’e yɔɔn ŋwà’ne á nà lezíŋ séga Silase mbɔɔ Timoté, ńnáa mbwo 
pʉ̀a cú’tè kristo, pie ée Tesalonika, ńgwɔ́ pʉ̀a Ssé Tá, ńgíŋ ńgwɔ́ pʉ̀a Ndè Yěsô 
Kristo. E Ssé ne ńgwɔ́ né pi, ńne ńnéŋe sẅétè ntʉ́m pi. 

Ntí gie pʉ̀a Tesalonika lɔg ńzáb ntʉ́m nà Ssé ḿbiŋ ńnéŋe pú’u 

2Peg neŋé síe Ssé fʉ̀’ ntsèm ńtí gẅí, ḿbiŋ ńne sẅíŋte Ssé fʉ̀’e kɔ́ wɔ́, ńkwaŋte gẅi 
kwaŋte. 

3Peg ne sẅíŋte Tá wege Ssé fʉ̀’e kɔ́ wɔ́, ńkímte pá’ pi lɔg pá’ pi záb ntʉ́m ná Yěsô 
éfa’ mefà’, ńkímte ntí fà’ gie pi lɔg nkwòŋe éfa’, ḿbiŋ ńkímte pá’ pi ne ńzẅí’te 
Cʉ̀apʉ̀a Yěso Kristo té kʉ́a. 

4Mefɛ́ pég, peg ne ńzsé ngie e Ssé kwoŋo gẅí, mbà à la tsɔ́’ɔ gẅi ńdɔg ńgÿo pʉ̀a 
pé. 

5Á nue peg ka tè lɔg pɔ́ shwóŋè ndà’ ńtsẅi nkʉ̀ mbòŋo lá’ pi wɔ́, peg ka lɔg pɔ́ 
metʉ̀ Zẅìge Ndʉalʉ̌a, ḿbiŋ ne ńcwoŋo ńzsé ngie Nkʉ̀ gẅie peg kɔ̌ɔn ńtsẅii kaa 
nénʉ́, pi ne ńzsé mmó gie peg la gÿo fʉ̀’ gie peg laa tsetsɛ̀ɛ pi, á la gwɔ́ pɔ́ lélɔg 
ńkẅéte gẅí. 

6Pi la pí fʉ̀’ ná peg, mbɔɔ ná Cʉ̀apʉ̀a. Mé tsɛ ne ńnyɛɛ gẅi ngɔ́’ tɛ’ tá’, pi lɔgɔ lekág 
gẅie à fóo mbwo Zẅìge Ndʉalʉ̌a, ńzẅíŋe shwóŋè Cʉ̀apʉ̀a. 

7Pú’u, pàzẅíŋe shwóŋè Ssé pie ée Makedonia mbɔɔ Akay píi fʉ̀’ ná pi. 

8Ashwóŋè Cʉ̀apʉ̀a la zɔɔn fó pɔ́ tsetsɛ̀ɛ pi, ńjÿó pàga ngwòŋ Makedonia mbɔɔ ye 
Akay. Tá mé ké ńgwɔ́ jʉ’ ntsèm ńzsé ntí gie pi lɔg ńzáb ntʉ́m nà Ssé, tà ńgwɔ́ peg 
le gíŋ shwóŋó nyìŋ shwǒŋ wɔ́. 

9Mé ńnéŋe shwóŋ ntí gie pi la lɔg ńkúe wég, á fʉ̀’ gie peg la tóo tsetsɛ̀ɛ pi, mbɔɔ 
ntí gie pi la lɔg ńtém nzèm shúm sie mé gu’te ngie ée messé, ésele nnɛ́ ńdíe Ssé ye 
nénʉ́, ńcʉ́’ʉ fa’a pɔ́ mbwo yé gẅie aa ntentʉ́. 

10Pú’u, ńcʉ́’ʉ ńzẅí’te pɔ́ ngie Míŋ we fó tÿǒ lepwó ńtó, Míŋ we ŋwɛ́ aa Yěsô, mbà 
Ssé la zíme yé nà legwé. Yé zɔ ne ḿbe’e wégè nà ngʉ̀ngʉ̀ gie e ne ńtóo. 

1 Tesalonika 2 

Mefà’ Pɔl á Tesalonika 

1Mefɛ́ pég nzèm Kristo, pi ne ńzsé mboŋó ngie peg ka tè tóo tÿǒsoŋ pi pɔ́ sẅɛ̀ɛ 
sẅɛ̀ɛ wɔ́. 

2Pi giŋé né ńzsé ngie peg ka gwaa tó, éfóo ne Filipo, mbà mé nyɛ̌ wég ngɔ́’ wó tɛ’, 
ńzoonte wég. Tá’ e Ssé náa wég shÿɔg létsẅi nkʉ̀ mbòŋo wé mbwo pi tà mbɔɔ pá’ 
mé la gíŋ ne ńnyɛɛ wég pɔ́ ngɔ́’. 

3Anò gie peg zɔɔn ne shwóŋó pʉ̀a, á té nò gie á téŋe wɔ́, peg tè gẅiin nkwaŋá 
tepòŋ wɔ́, ńké těen ḿbá’a pɔ́ legyè wɔ́. 

4Peg gɔɔn pɔ́ nò gie e Ssé ne ńkwoŋo ngie peg gɔɔn, á nue à la lʉŋte wég tà ńgyá 
ngie peg ku’u létsẅi nkʉ̀ mbòŋo wé. Pú’u tá peg těen ńgɔɔn nò pɔ́ nà ntí gie pʉ̀a 
ge kwoŋo wég wɔ́, peg gɔɔn nò pɔ́ nà ntí gie Ssé ge kwoŋo wég, yé gẅie à líe ntʉ́m 
wég. 

5Pi ne ńzsé mboŋó ngie peg laa shwóŋó shwóŋè lʉte wɔ́, ńké tè gɔɔn nò gie peg 
lɔgɔ ńtsɔ́ɔn pì gie á ge kúu pɔ̀ɔn peg wɔ́. Tà Ssé ne ńzsé. 

6Peg la tè zɛ́te ngie me ná mekù’ még wɔ́, kà pɔ́ gẅi lénná wɔ́, kà pɔ́ petsɔ́ pʉ̀a wɔ́. 

7Tá, mbà peg la ku’u lélɔg tʉ̀ ńzɛ́te, á nue peg ee ngàŋ ntúm Kristo. Peg la tè pú’u 
gÿo, peg la pʉ́le yég pʉlé pɔ́ pá’ má múɔ gẅie à ne ńdíe gubé yé la. 

8Peg la kwoŋo gẅi kwoŋ tà ńtyé pá’ ńgwɔ́ peg é le ná pɔ́ ndà’ nkʉ̀ mbòŋo nò Ssé 
mbwo pi wɔ́, pá’ ńgwɔ́ peg gíŋe ńná mbɔɔ twó ség, á nue á la gwaa gwɔ́, mbà pi 
cʉ’ʉ́ mmó ntʉ̀ nzẅìŋ mbwo peg. 

9Pi ge gǎ wɔ́ ne kímte pá’ á laa fʉ̀’ gie peg la ne ńtsẅii nkʉ̀ mbòŋo mbwo pi la, peg 
gíŋe fa’a tà ḿbú ńkʉ́a, tá ńgẅiin mmó mpfɛ̌. Peg lɔ̌ɔn fa’a zsǒ éfa’a tsẅɛ́’. Peg la tè 
kwoŋo lécʉ́’ʉ pì’ á mbwó tsɔ̌ nyìŋ gẅi wɔ́. 

10Pi ne ńzsé mmó gie peg la gÿo, e Ssé gíŋe ne ńzsé yé mà weg tsetsɛ̀ɛ pi pàzẅíŋe 
shwóŋè Ssé, à laa mbòŋ. Peg gwɔ́ ndʉŋ ndʉŋ atsɔ́ lɔ̌’ɔ yég té wó wɔ́. 

11Pi giŋé ne ńzsé ngie peg laa lejʉ́ŋ wɔ̌wɔ́ɔ ná pi, ńgÿo pɔ́ pá’ tá múɔ gÿo lejʉ́ŋ 
gubé yé la. 

12Peg la kẅiŋte gẅí, ńnéŋ ntʉ́m gẅí, ńcwoŋo ńgɔɔn né pi ngie pi giŋe ná mánzsè 
gẅie Ssé ne ńkwoŋo. Yé gẅie à ne ńtóŋo gẅi tsɛ̀ɛ lefùɔ sé, á tsɛ̀ɛ legú’ we. 

13Atsɔ́ mmó gie á gÿo peg sie Ssé fʉ̀’ ntsèm, áa nue peg la shwóŋó nò Ssé mbwo pi, 
pi jú’, ńzẅíŋ ngie áa shwóŋè Ssé, ńgie á té shwóŋè nyìŋ mesoŋ wɔ́. Á ne fa’a tsɛ̀ɛ 
ntʉ́m gẅí, pi pie pi ka záb ntʉm gẅi ná Yěso. 

14Mefɛ́ mefɛ́, ngɔ́’ gie e la kú pʉ̀a Jẅidea pie pɔ́ la záb ntʉ́m ná Kristo, ńcú’te ńcʉ́’ 
pʉ̀a Ssé, e la kúu gẅi gí. N gɔɔn nue pʉ̀a lá’ pí la nyɛɛ gẅi ngɔ́’, á gwɔ́ pá’ pà Yuda, 
epʉ̀a lá’ pɔ́b yɔ́b, la nyɛɛ wɔ́b ngɔ́’. 

15Pà Yuda ŋwɛ́ la zẅé pà ntsẅì nkʉ̀ Ssé pe fʉ̀’e mvfò, pɔ́ kéen ńgíŋ ńzẅé Cʉ̀apʉ̀a 
Yěsô. Pɔ́ piŋ ne ńkʉ́e wég. Pɔ́ té gÿo mmó gie á poŋ Ssé wɔ́, pɔ́ pʉa pʉ̀a metsèm. 

16Pɔ́ ne ńkaga tʉ̀ ńtɔ’ɔ wég léshwóŋó nò Ssé mbwo pʉ̀a pie é té pà Yuda wɔ́, 
ḿbɔ́gɔ pá’ á ge gÿo pɔ́ tsẅɛ́. Pɔ́ ée pú’u, ńdɔgɔ ńkẅi’i nzẅìŋe nò wɔb kẅi’i. E Ssé 
kéen ńgyáŋa lóŋ tá ńzába pwó yé ná pɔ́b. 

Pɔl ne ńtsɔ́ɔn légiŋ ńgyá pʉ̀a Tesalonika 

17Á gʉa ná peg, mbà mefɛ́, tà fó pá’ pege la fege, tà pege cʉ’ʉ́ ne ńgyáte ná meshÿó 
wɔ́, tá ńké ńgẅiin pɔ́ tà’ nkwaŋá la, peg fǎ’ meshÿó tɛ’ légíŋe ńtó pege gyáte ná 
meshÿó, á nue nzyè gi ne ńgyáŋa wég tɛ’. 

18Áa nò ngie peg ka kwoŋo légiŋe ńtóo lá’ pi, kwà’ mèŋ Pɔl, méŋ fǎ’ meshÿó 
mekwò tà ńgyɔ́ɔn tá Sátà ké ńtáte wég táte. 

19Pi zɔ zɔɔn ńgwɔ́ pʉ̀a pie pɔ́ gÿo peg ne ńzẅí’te lyɛ’ɛ́ lá’ Cʉ̀apʉ̀a tɛ’. Pi zɔɔ weg 
lekág, ńgwɔ́ yeg ngǔ’ gie peg ge lá’ lɔg tyé mvfò Cʉ̀apʉ̀a wege, á fʉ̀’ gie à ge lá’ gíŋe 
tó. 

20Oon pi ee weg legú’, ńgwɔ́ weg lekág. 

1 Tesalonika 3 

1Pá’ nzyè gi ka ne ńgyáŋa wég tɛ’ la, peg ka tè jú’u légiŋe shÿɔg wɔ́. Áa yɛ̌ tá peg 
Silas ka gyǎ ngie peg yé ge gwɔ́ ńnéŋe Atɛ̀ne, 

2é túmo Timoté né pi. Pi ne ńzsé ngie aa fɛ́ wege gẅie pega pɔ̌ fa’a fà’a Ssé, ńgwá 
ńtsẅii Nkʉ̀ mbòŋo Kristo. Peg ka túmo yé légwɔ́ gie à ge gÿo pi tʉte, é piŋ kẅiŋte 
gẅi nà gẅi lezáb ntʉ́m nà Ssé, 

3légwɔ́ gie ngʉ̀ngʉ̀ gie pi ne ńgyá fʉ̀’ɔɔn, e tè gÿo tsɔ̌ nyìŋ tsetsɛ̀ɛ pi pɔ́g, ńgwá’a 
nò Ssé wɔ́. Pi zɔɔn ne ńzsé gí ngie ngʉ̀ngʉ̀ gẅiin lékúu wégè pàzáb ntʉ́m nà Ssé. 

4Pi kímte pá’ peg la nyé tsetsɛ̀ɛ pi, ḿvɔg shwóŋó gẅi ngie ngʉ̀ngʉ̀ ge tóo ná pege. 
E kéen ńtó tà pi né ńzsé gí. 

5Áa mmó gie á ka gÿo tá mèŋ n te gíŋe ńku’u lézẅí’te wɔ́, éfó ńtúmo Timoté, ńgie 
à gʉa ńgyá pá’ gẅi lézáb ntʉ́m nà Ssé ka cʉ̌’ ńgwɔ́ pú’u, ńgwɔ túmo yé, ńne ḿbɔ́gɔ 
ngie Sátà ka cʉ̌’ ńkwa’te gẅi tà fà’ gie peg la fa’ cʉa sẅɛ̀ɛ. 

6Tá áa nà fʉ̀’ɔɔn, mbà a fǒ lá’ pi ḿbiŋ tà ńkúu jʉ’ɔɔn. A shwoŋó wég nò ná gẅi 
lézáb ntʉ́m nà Ssé, á nà nkwòŋo gie pi gẅiin, tà nò poŋo wég. A shwoŋó wég pá’ 
pi neŋé ńkíme wég pɔ́ mboŋó, mbɔɔ pá’ pi ne ńtsɔ́ɔn légiŋ ńgyá wég pá’ peg yég 
ne ńtsɔ́ɔn légiŋe ńgyá gẅí. 

7Mefɛ́ mefɛ́, peg jǔ’ pú’u, menò tsɛ ne sẅɛ́ɛ wég sẅɛ́, peg tsɛ ne ńgyá pɔ́ ngɔ́’ tá’, 
anò gí mbɔɔ gẅi lézáb ntʉ́m nà Ssé kẅiŋté wég kẅiŋte. 

8Áa fʉ̀’ɔɔn, peg ge gíŋe jú’, é gwɔ́ ntentʉ́, á nue pi kaa kʉ́a légwɔ́ pɔ́ nzèm Cʉ̀apʉ̀a 
wɔ́, 

9ńgwɔ́ peg síe Ssé kwà’ lêkɔ́ ńtí gẅí? A ne ńgÿo peg gẅiin lekág pá’ɔɔn tɛ’ ńtí gẅí. 

10Á gʉa fʉ̀’ gie peg ne sẅíŋte Ssé, kà zsǒ wɔ́, kà tsẅɛ́’ wɔ́, peg lʉa mbwo yé tɛ’, 
ńgie à gÿo peg gíŋ ńgyá meshÿó mí, peg piŋ ńnáa gẅi mmó gie á ne ńzága ná gẅi 
lézáb ntʉ́m ná yé. 

11Pú’u, peg ne ńdúɔ ngie e Ssé yé máŋwɛ́, gẅie aa Tá wege, mbɔɔ Yěso gẅie aa 
Cʉ̀apʉ̀a wege tsɔ́’ɔ mánzsè peg tó tà ńgyá gẅí. 

12Peg giŋé ne ńdúɔ ngie Cʉ̀apʉ̀a gÿo nkwòŋe gie pi gẅiin tsetsɛ̀ɛ pi, mbɔɔ gie pi 
gẅiin ná petsɔ́ pʉ̀a mesoŋ metsèm, e kẅi’i kẅi’i, ńgie à gÿo e gwɔ́ pá’ gie peg 
gẅiin ná pi, 

13ńgíŋe gÿo ntʉ́m gẅi ké ne ńzébe pɔ́ ná yé. Tá à lá’a lyɛ̌’ gie Cʉ̀apʉ̀a wege Yěso pâ 
pʉ̀a pie à la tsɔ́’ é tǒ, pi tyé mvfò Tá wege Ssé, ńgwɔ́ ndʉalʉ̌a, atsɔ́lɔ̌’ɔ gí le gwɔ́ wó 
wɔ́. 

1 Tesalonika 4 

Leńnéŋe gẅie e Ssé kwoŋ 

1Mefɛ́ mefɛ́, anò gie peg ge lɔg cʉ́me á gwɔ́ pɔ́ ngie peg ka shwóŋó gẅi ntí gie à 
lɔɔn ńgwɔ́ pi lɔg ńnéŋe pú’u, anò gí poŋ Ssé. Á ge gǎ wɔ́ pi ne ńnéŋe pɔ́ pú’u. Tá’ 
peg giŋé ne sẅíŋte gẅí, tà ḿbú’u pɔ́ mbwo nà lezíŋ Cʉ̀apʉ̀a Yěsô ngie, pi gÿo pɔ́ 
pú’u, ńdɔg ńgee mvfò. 

2Pi zɔɔn ne ńzsé mmó gie peg la lɔg lezíŋ Cʉ̀apʉ̀a Yěsô ńtsẅi ngie pi gÿo. 

3Ammó gie e Ssé ne ńkwoŋo á gwɔ́ pɔ́ ngie pi gwɔ́ ndʉalʉ̌a, tà mbàŋa fa’ pànzwě, 
tà pànzwě fa’ mbàŋa, 

4ńgie wɔ̌wɔ́ɔ tsetsɛ̀ɛ pi kú’te mbùm ye ná ntí gie e Ssé ne ńkwoŋo, ee ntí gie e 
gẅiin mekù’. 

5Tà á le zẅíŋ nkwaŋá tepòŋ jÿó yé pá’ é jÿó pʉ̀a pie é té Ssé zsé wɔ́. 

6Tá á gʉa nà nò manzwě, tà nyìŋ gÿo nò tepòŋ ná fɛ́ we, tà á zɔɔn fó fʉte yé fʉte, 
mélà’mie Cʉ̀apʉ̀a wege ge lá’ néŋ ngɔ́’ twó pʉ̀a pie pɔ́ gÿo pú’u. Peg la lá’ shwóŋó 
gẅi tà shwóŋ. 

7E Ssé la zɔɔn tè tóŋo wégè ngie pege gÿo menò mie é gẅiin ncÿǒ wɔ́, à la tóŋo 
wégè ngie pege gẅiin pɔ́ mà gẅie aa we pʉ̀a pé. 

8Pú’u la, nyìŋ gẅie à ju’ú yɔɔn nò ńdʉ’, à tě ńdʉ’ʉ pɔ́ nyìŋ mesoŋ wɔ́, à lʉ’ʉ pɔ́ Ssé 
gẅie à la náa zẅìge ndʉalʉ̌a yé mbwo pi. 

9Atsɔ́ mmó gie ngwɔ́ n ŋwe’e ńná né pi ńtí nkwòŋe tsetsɛ̀ɛ mefɛ́ mefɛ́ á té wó wɔ́, 
n gɔɔn nue pi ka zi’í pɔ́ kwà’ mbwo Ssé lékwoŋ mennɛ́ mí. 

10Pi piŋ ne ḿbú ńkwoŋo mefɛ́ mefɛ́ pie ée Makedonia ntsèm. Pú’u la, peg ne 
ńgɔɔn né pi ngie pi gíŋe ńkẅi’i ńdɔg ńgʉa né mvfò. 

11Pi kag tʉ̀, ńnéŋe té cÿɔ́g tsetsɛ̀ɛ pi, nyìŋ gẅi gɔɔn nò pɔ́ nà nò gie á ne ńdíe yé. Pi 
lɔg ntóŋ mbwó mí éfa’ tá ńjÿó pá’ peg la gɔɔn ngie pi gÿo la, 

12ńzsé ngie pʉ̀a pie é té pʉ̀a Kristo wɔ́, ge gyá pú’u, é gɔ’te gi ntí leńnéŋe. Pi piŋ 
ńké le cʉ́’ʉ pì’ mbwo tsɔ́ nyìŋ wɔ́. 

Letó we Cʉ̀apʉ̀a 

13Mefɛ́ mefɛ́, peg ne ńkwoŋo ngie pi zsé nò nénʉ́ gie á líe mepfó, légwɔ́ gie pi tè 
ńnéŋe nê lemÿɔg pá’ petsɔ́ pʉ̀a mesoŋ pie pɔ́ té ne ńzẅí’te tsɔ́ mmó mbwo Ssé wɔ́ 
wɔ́. 

14Pege ne ńzẅíŋe ngie Yěsô la kwé ḿbiŋ ńzíme nà legwé. Áa pú’u, ńdɔgɔ ńgwɔ́ 
ndʉŋ ndʉŋ pá’ e Ssé ge lá’ lɔgɔ Yěsô gÿo pʉ̀a pie pɔ́ la gwaa kwé ńne ńzába ntʉ́m 
ná ye, é zím. 

15Pi zɔɔn ńjú’u yɔɔn nò gie peg gee ngɔ̌ɔn, á gwɔ́ tsɔ́ tà’a nò gẅie Cʉ̀apʉ̀a la 
shwóŋó wégè ngie: Epʉ̀a pégè pie Cʉ̀apʉ̀a ge lá’ gwaa tó, pɔ́ nyé pɔ́ ntentʉ́ té ge 
lá’ luŋ mvfò tá pʉ̀a pie é la kwé e pɔ́ɔnte wɔ́. 

16Á ge lá’a lyɛ̌’ áyɛ̌, mé jú’u mmó gie á pÿé, á gwɔ́ pá’ cÿɔ́’ Ssé we lÿò ge ná ngyè ye 
tÿǒ gɔɔn nò, ńgwɔ́ pá’ mé ge jú’ ngyè ntàŋ Ssé, kwà’ Cʉ̀apʉ̀a Kristo à fó tÿǒ lepwó 
ésẅɛ́’, pʉ̀a pie é la gwɔ kwé ńne ńzába ntʉ́m ná ye vɔg ńzíme nà legwé. 

17Epʉ̀a pégè pie pɔ́ ge lá’ nyé ntentʉ́, e Ssé pɔ́ɔnte ńkaa wɔ́ba pɔ̌ á nà melɔ́ɔn, pâ 
pɔ̌ métsèm gʉa ńkẅɛ́te Cʉ̀apʉ̀a wege á tÿǒ. Pâ pɔ̌ lâ Cʉ̀apʉ̀a lá’a ńcʉ́’ʉ ńgwɔ́ pɔ́ 
lejʉ́ŋ ye. 

18Pú’u lá pi ńnéŋe ńdɔgɔ shwóŋè yɔɔn, ésele ńtÿɔ́gte mennɛ́ mí. 

1 Tesalonika 5 

1Mefɛ́ mefɛ́, atsɔ́ nò gie peg ge gíŋe ŋwe’e mbwo pi lélɔg shwóŋó gẅi lyɛ̌’ kà pɔ́ fʉ̀’ 
gie mɔɔn menò ge lá’ cʉate wɔ́ á té wó wɔ́, 

2á nue pi ne ńcwoŋo ńzsé gí ngie lyɛ’ɛ́ lá’ Cʉ̀apʉ̀a ge lá’ vege vege tó pá’ ntsǒŋ 
gẅie à tóo lêtsẅɛ́’ la. 

3Pʉ̀a mesoŋ ge lá’ gwɔ́ tà ne gɔɔn ngie: Mbʉ́lè ee tsɛ̀ɛ lá’, pɔ́ té gíŋ ne ńcÿɔ’ɔ wɔ́, tá 
máamáa ngɔ́’ lêen ńké ńtóo ná pɔ́b pá’ múɔ neŋé tà ńgwoon mánzwě shwòŋ la. 
Atsɔ̌ wɔb á le lÿɔ́’te tà ńtsẅɛ́ wɔ́. 

4Tá ńgʉa ná pi mefɛ́ mefɛ́, mbà pi tè nyé ńgwɔ́ pɔ́ tsɛ̀ɛ nzěm wɔ́, á nà ntí gie yɛ̌ 
lyɛ’ɛ́ lá’ gé tóo ná pi pɔ́ pá’ ntsǒŋ wɔ́. 

5Pi metsèm zɔɔn ńgwɔ́ pɔ́ pʉ̀a pie é giŋe ná jʉ’ gie áa ye kyɛ̀’, ńgwɔ́ pʉ̀a pie é giŋe 
pɔ́ zsǒ. Pege tè pʉ̀a pie é giŋe tsẅɛ́’ wɔ́, ńké tè pʉ̀a pie é giŋe lê nzěm wɔ́. 

6Pú’u la, tà pege lyé pá’ petsɔ́ pʉ̀a. Tà pege gwá’a lÿɔg ńdyé, pege jÿó mmó à ku’ 
ku’. 

7Pàlyé lelɔ́g lyé lêtsẅɛ́’, pànú melù’ tà ḿbʉ́a nú pɔ́ lêtsẅɛ́’. 

8Tá ńgʉa ná pege pie pege giŋe fʉ̀’ʉ zsó, mbà á ne ńzɛ́te ngie pege jÿó mmó à ku’ 
ku’, nkwòŋe mbɔɔ lézáb ntʉ́m nà Ssé e gwɔ́ yege nzsǒ ncù gie mé lɔgɔ tʉ̌ ńnyɛte. 
Lezẅi’té lyɛ̌’ gie e Ssé ge gÿo pege tsẅɛ́, à gwɔ́ yégè cÿɔ́’ɔ ncù gie mé lɔgɔ tʉ̌ 
ńnyɛte. 

9E Ssé la zɔɔn tè tsɔ́’ɔ wégè pɔ́ légyáŋa lóŋ ná pege, pege gyá ngɔ́’ wɔ́, à la tsɔ́’ɔ 
wégè pɔ́ légÿo pege cʉa nzèm Cʉ̀apʉ̀a wege Yěsô Kristo ńgẅiin letsẅɛ́. 

10À la kwé nà twó ségè, légwɔ́ gie pege lɔɔn fó ńkwé mbɔɔ kwě, kà ńnyé pɔ́ ntentʉ́ 
wɔ́, mbà pega pɔ́ zɔɔ pú’u, ńgwɔ́. 

11Pú’u la, pi kẅiŋte mennɛ́ mí pi né pi, nyìŋ tóonte nyìŋ, nyìŋ tóonte nyìŋ, pá’ pi 
ne ńgÿo pú’u lɛ. 

Akẅìŋte lɔg ńkwɛ́ metwó nò mbɔɔ tsyɛ̀’te 

12Mefɛ́ mefɛ́, peg sẅiŋté gẅi ngie pi ná mekù’ mbwo pʉ̀a pie pɔ́ fa’a fà’a Ssé 
tsetsɛ̀ɛ pi, á mbwo pʉ̀a pie Cʉ̀apʉ̀a la tÿɔ́gɔ wɔ́b á mvfò pi ngie pɔ́ tÿɔ́gte gẅí. 

13Pi gÿo mekù’ mɔ́b mboŋó, ńkwoŋo wɔ́b tɛ’, ńtí twó fà’ gie pɔ́ ée mǒ, ḿbɔ́ɔn cÿɔ́g 
tsetsɛ̀ɛ pi. 

14Mefɛ́ mefɛ́, peg ne sẅíŋte gẅi ngie pi tÿɔ́gte melóŋ, ńkẅiŋte pʉ̀a pie ntʉ́m wɔ́b 
nyé ḿvɛɛ vɛ, ńtóonte pʉ̀a pie pɔ́ nyé pɔ́ tè tʉte, ńgẅiin pɔ́ kwɔ́gɔ nnɛ́ nzèm 
wɔ̌wɔ́ɔ. 

15Pi pɔ́ɔn lélɔgɔ nò tepòŋ ńtsɔ́’ɔ nò tepòŋ. Pi gÿo pɔ́ nò mbòŋo tsetsɛ̀ɛ pi té tyɛ̀’te. 

16Pi ne ńkága kǎg fʉ̀’ ntsèm. 

17Pi ne ńtsyɛ’te Ssé fʉ̀’ ntsèm, 

18ńne ńnáa ndǎg mbwo ye nà kɔ̀ɔkɔ́ɔ. Áa mmó gie e Ssé kwoŋ ngie pi pie pia Yěsô 
Kristo léen ńcʉ́’ʉ tà’ nyìŋ la, pi ne ńgÿo. 

19Tà pi tɔ’ɔ Zẅìge Ssé léfa’a fà’. 

20Tà pi gwága shwóŋè pʉ̀a pie pɔ́ ńnéŋe ńtsẅi nkʉ̀ gẅie é fóo mbwo Ssé, 

21ńgʉa nà kɔ́ wɔ́, ńtsa’ ḿbí pɔ́ ye mbòŋo, 

22ḿbú ńkÿo nò tepòŋ ntsèm. 

23Peg ne ńdúɔ ngie e Ssé lê twó yé, gẅie aa ngàŋ mbʉ́lè, à gÿo pi gwɔ́ pʉ̀a pé tà 
ńcʉ́me, ńgie à pyɛ́bɛ zẅìge gí, ḿbyɛ́b ntʉ́m gẅí, ḿbyɛ́b mbùm gi, à gÿo ńgwɔ́ lyɛ̌’ 
gie Cʉ̀apʉ̀a wege Yěsô Kristo gé gÿo tó, pi gwɔ́ té sɔɔn lɔ̌’ ná pi. 

24E Ssé gẅie à la tsɔ́’ɔ gẅi pi cʉ́’ pʉ̀a pé ge gÿo à gwɔ́ pú’u, á nue à tè kúbe. 

25Mefɛ́ mefɛ́, pi sẅíŋte Ssé mbɔɔ ná ség twó. 

26Pi tsyɛ’te mefɛ́ mefɛ́ métsèm, ńcʉ́’ʉ létsyɛ’te ńtáŋte mennɛ́ mí nà ntí ye pʉ̀a Ssé. 

27Á nà lezíŋ Cʉ̀apʉ̀a, n gɔɔn né pi ngie pi tóŋo yɔɔn ŋwà’ne á mvfò pʉ̀a Ssé 
métsèm. 

28Cʉ̀apʉ̀a wege Yěsô Kristo ne ńgwɔ́ né pi. 

  



438 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

2 Tesalonika 

2 Tesalonika 1 

Atsyɛ̀’te 

1Pɔl, Silase mbɔɔ Timoté náa yɔɔn ŋwà’ne mbwo cú’tè gie áa Tesalonika ńgwɔ́ 
cú’tè Tá wege Ssé, mbɔɔ ye Cʉ̀apʉ̀a Yěsô Kristo. 

2E Ssé Tá mbɔɔ Cʉ̀apʉ̀a Yěsô Kristo ne ńgwɔ́ né pi, ńne ńnéŋe sẅétè ntʉ́m pi. 

Kristo ge gÿo tó ŋag pʉ̀a mesoŋ 

3Mefɛ́ mefɛ́, peg gẅiin léná ndǎg mbwo Ssé nà twó sí ngwòŋ fʉ̀’ ntsèm. Áa mbòŋ 
ngie mé gÿo pú’u, mélà’mie pi tè ne ńkʉ́a lézáb ntʉ̀m ná yé wɔ́, ńgíŋe ne ńgẅiin 
nkwòŋe tsetsɛ̀ɛ pi ńdɔgɔ ńgee pɔ́ lê mvfò. 

4Á cʉa pú’u, tá peg gwaa ńkím lezíŋ sí tsɛ̀ɛ metsɔ́ mecú’tè pʉ̀a Ssé, ńkím pɔ́ nê 
ka’te, mélà’mie pʉ̀a ne ńnyɛɛ gẅi ngʉ̀ngʉ̀, ńne ńkʉ́e gẅí, pi ké tè cú’tè kÿo, pi ké 
shÿɔg shÿɔg, ńne ńzába ntʉ́m gẅi pɔ́ ná Yěsô Kristo. 

5Á lɔgɔ ńnyɛɛ ngie e Ssé ŋag ntsaŋ pɔ́ ndʉŋ ndʉŋ. Á nue ngɔ́’ gie pi ne ńgyá fʉ̀’ɔɔn, 
e gÿo ngie pi ku’ pʉ̀a pie pi ge lá’ kúu tsɛ̀ɛlefùɔ Ssé. Pi gyá ngɔ́’ ńtí pɔ́ pú’u. 

6Pi zsé mbóŋo ngie e Ssé ge lá’ ŋag ntsaŋ pɔ́ pá’ á ne ńzɛ́te, é ná ngɔ́’ mbwo pʉ̀a 
pie é nyɛɛ gẅi ngɔ́’ fʉ̀’ɔɔn lɔɔn, 

7é náa sẅétè mbwo pi pie pi ne ńgyá ngɔ́’ fʉ̀’ɔɔn lɔɔn, é gíŋe ná mbɔɔ mbwo peg 
yég. Mɔɔn menò ge lá’ cʉate á fʉ̀’ gie Cʉ̀apʉ̀a wégè Yěsô Kristo ge lá’ fó tÿǒ lepwó 
é kẅɛ, é nyɛ mbùm ye. Pâ mecÿɔ́’ pé pie é gẅiin metʉ̀ tɛ’ é gwɔ́. 

8À ge lá’ gwaa tó pege gyá mmɔ̌g tÿɔ́’ɔ yé ńnéŋ soŋ, à gÿo pʉ̀a pie pɔ́ la lʉ’ Nkʉ̀ 
Mbòŋo wé gyá ngɔ́’. 

9Ngɔ́’ gie pɔ́ ge lá’ gyá á gwɔ́ pɔ́ pá’ pɔ́ ge pú lége, Cʉ̀apʉ̀a wege tsɛ́ nzsè mbwo pɔ́b 
tà pɔ́ le sɔb nÿɔ́g ná yé wɔ́, é ké le gyá máamáa shʉ́shÿɔ́g we wɔ́. 

10Á ge lá’ gwɔ́ pú’u, nà lyɛ̌’ gie Cʉ̀apʉ̀a ge lá’ tó, á gwɔ́ nà yɛ̌ lyɛ’ɛ́ lÿò, epʉ̀a pé ne 
ńnáa mekù’ mé, pʉ̀a pie é záb ntʉ́m ná yé métsèm ne ńgu’te yé. Pi gwɔ́ gí tsetsɛ̀ɛ 
pɔ́b, mélà’mie pi la zẅíŋe nò yé gie peg la shwóŋó gẅí. 

11Áa mmó gie á gÿo tá peg ne sẅíŋte Ssé fʉ̀’ ntsèm ná twó sí, ńgie à gÿo pi gwɔ́ 
pʉ̀a pie pi ku’u létsẅɛ́ pá’ à la ká’a mbwo pi. Peg giŋé ne sẅíŋte yé, ngie à lɔg 
metʉ̀ mé ńkẅéte gẅi pi gÿo kɔ̀ɔkɔ́ɔ nò mbòŋo wɔ́ gie pi ne ńkwoŋo légÿo, mbɔɔ 
fà’ gie pi ne ńgÿo ńtí pá’ pi záb ntʉ́m ná yé. 

12À cʉa pú’u, epʉ̀a mesoŋ gu’te lezíŋ Cʉ̀apʉ̀a wege Yěsô, ńcʉa ná mà gẅí. Epʉ̀a 
mesoŋ gu’te gẅi ńcʉa ná yé yé. Á ge lá’ gwɔ́ pú’u, á nue e Ssé yege mbɔɔ Yěsô 
Kristo ne ńdɔgɔ pá’ pɔ́ kwoŋo wégè, ńcÿó gʉm yégè. 

2 Tesalonika 2 

Anò fùɔ menò tepòŋ 

1Mefɛ́ mefɛ́, á gʉa ná nò gie á ne ńdíe lyɛ’ɛ́ lá’ gie Cʉ̀apʉ̀a wege Yěsô ge lá’ gíŋe tó, 
pege cú’te mvfò yé la, peg ne sẅíŋte gẅi ngie: 

2Tà pi jú’ pá’ etsɔ́ pʉ̀a ne ńgɔɔn ngie lyɛ’ɛ́ lá’ Cʉ̀apʉ̀a tǒ, ḿvege vege. Tà pi pɔ́g. Tà 
mbɔɔ pá’ nyìŋ gẅie à neŋé ńtsẅi nkʉ̀ gẅie é fóo mbwo Ssé zɔ lɔɔn ńgɔɔn, tà fó 
ńgwɔ́ gie pi jǔ’ pɔ́ mbwo nyìŋ gẅie à ne shwóŋó nò Ssé, kà mé fó shwóŋó gẅi pɔ́ 
ngie mèŋ n zɔ ŋwe’é pú’u wɔ́, tà pi zẅíŋ. 

3Tà pi zẅíŋ nyìŋ fʉte gẅí, kà pɔ́ nê yɛ̌ ntí wɔ́. Yɛ̌ lyɛ’ɛ́ lá’ té lá’ tó té gwɔ́ gie etsɔ̌ ntí 
menò vɔ̌g ńcʉate wɔ́. Á lɔgɔ ńgwɔ́ pá’ pʉ̀a tá ńgyɔɔn ge lá’ lʉ’ʉ lé jú’ ncwò Ssé. Fùɔ 
menò tepòŋ kẅɛ ńtyé tá yɛ̌ lyɛ’ɛ́ lá’ lêen ńké ńtó. Á yé wá gẅie mé ge lá’ ma’a yé 
tsɛ̀ɛ mmɔ̌g la. 

4À ge lá’ kẅɛ tyé, é lêen ké zye létɔ’ pʉ̀a ngie tà pɔ́ gíŋe ńgu’te tsɔ́ mmó tà mbɔɔ 
Ssé, é ne gɔɔn ngie yé pú ńcʉa wɔ́b métsèm, é kú mbɔɔ tsɛ̀ɛ jʉ’e Ssé ńnéŋe, é gɔɔn 
ngie yé zɔɔ Ssé. 

5Tà pi tè ne ńkímte ngie afʉ̀’ gie n daa tsetsɛ̀ɛ pi, n da shwóŋó gẅi menó mɔɔn 
wɔ́? 

6Pi ne ńzsé mmó gie á táte fùɔ menò tepòŋ tá à těen ńkẅɛɛ ńtyé fʉ̀’ɔɔn wɔ́. Yɛ̌ fʉ̀’ 
ge gÿo ku’, tá à kẅɛ. 

7Menò mie fùɔ menò tepòŋ ge lá’ gÿo, é kěen ńzɔɔn ńzyéte, tá ńké ńnyé shúu shú, 
é cʉ́’ pɔ́ ndà’ pá’ mé ge pe’e nyìŋ gẅie à táte yé. 

8Yé fùɔ menò tepòŋ lêen ńké ńkẅɛ. Á yé gẅie Cʉ̀apʉ̀a Yěsô ge lá’ fÿɔ́gɔ zẅɛ̌ ncwò 
yé ná yé à kwé, ńtí gie Yěsô lɔ̌g ńtó, e gÿo à mag. 

9Fùɔ menò tepòŋ ge lá’ gwaa tó, Sátà néŋ metʉ̀ mé ná yé, à lɔg ńgÿo menò mmɔɔn 
mmɔɔn laa ndàa gyá menò mentí mentí, é lɔg fʉte pʉ̀a. 

10À ge lá’ lɔg menò mie é té nò wɔ́ mentí mentí, éfʉte pʉ̀a pie é ge lá’ pyé. Pɔ́ pyé 
pú’u, mélà’mie pɔ́ lʉ’ʉ lékwoŋo nò gie áa nénʉ́ gie á kě gÿo pɔ́ tsẅɛ́. 

11Áa mmó gie á gÿo, e Ssé zẅíŋ atsɔ́ mmó tó ńgÿo pɔ́ cʉ́’ʉ ḿbúu pǔ, légwɔ́ gie 
nkwaŋá wɔ́b ge cʉ́’ tyé pɔ́ nà menò mie é té nò wɔ́. 

12À cʉa pú’u, pʉ̀a pie pɔ́ kaa zẅíŋe nò gie áa nénʉ́ wɔ́, á nò gie á té nò wɔ́ zɔ cʉ́’ʉ 
ḿboŋo wɔ́b, pɔ́ lêen ńké ńgwe ntsaŋ. 

E Ssé la tsɔ́’ɔ gẅi pá’ pi ge lá’ tsẅɛ́ 

13Mefɛ́ mefɛ́, pie e Ssé kwoŋo wɔ́b, á gʉa ná peg, mbà peg gẅiin lésíe Ssé fʉ̀’ 
ntsèm ńtí gẅí, mélà’mie à la tsɔ́’ɔ gẅi tà fó nzyète légwɔ́ gie pi ge tsẅɛ́. Pi tsẅɛ́ɛ 
ńtí pá’ a Zẅìge Ndʉalʉ̌a ne ńgÿo pi gwɔ́ pʉ̀a Ssé, mbɔɔ pá’ pi záb ntʉ̀m nà nò gie 
áa nénʉ́. 

14Mɔɔn ée menò mie é la gÿo e Ssé lɔg Nkʉ̀ Mbòŋo gẅie peg la tsẅii mbwo pi, 
ńtóŋo gẅí, légwɔ́ gie pi ge kúu tsɛ̀ɛ legú’ Cʉ̀apʉ̀a wege Yěsô Kristo. 

15Pú’u la, mbà mefɛ́ mefɛ́, tà pi kʉ́a. Ammó gie peg ka zí’i gẅí, kà lê ncwò wɔ́, kà 
ńŋwe’e pɔ́ tsɛ̀ɛ ŋwà’ne wɔ́, pi kú’te mboŋó. 

16Tá wege Ssé la kwoŋo wégè, ńdɔgɔ lécÿó gʉm yégè, pege cʉ́’ pʉ̀a pé, ńkẅiŋte 
wégè ná ntí gie e těen ńdá’a ḿmaga wɔ́, ḿbiŋ ńgÿo pege ńnéŋe ne ńzẅí’te mmó 
mbòŋo gie à la ka’a mbwo pʉ̀a pé. Pú’u, peg ne ńdúɔ mbwo yé mbɔɔ mbwo 
Cʉ̀apʉ̀a wege Yěsô Kristo ngie: 

17Pɔ́ kẅiŋte gẅí, ńnáa gẅi tʉ̀ pi lɔg ńgÿo pɔ́ menò mbòŋo, ḿbiŋ ńgẅiin pɔ́ shwóŋè 
mbòŋo. 

2 Tesalonika 3 

Pi sẅíŋte Ssé nà twó ség 

1Mefɛ́ mefɛ́, anò gie peg ge lɔg cʉ́me, á gwɔ́ pɔ́ ngie pi sẅíŋte Ssé nà twó ség, tá 
shwóŋè Cʉ̀apʉ̀a kẅi’i sa jʉ’, ńgwɔ́ mmó mekù’ pá’ áa mbʉ̀a pi ńgwɔ́ lɛ. 

2Pi gíŋe sẅíŋte Ssé ngie tà peg gwe mbwo pʉ̀a tepòŋ, pie ée pàfa’ mentsaŋ. Pú’u, á 
nue pʉ̀a metsèm zɔ̌ té ne ńzẅíŋe lézáb ntʉ̀m nà Ssé wɔ́. 

3Cʉ̀apʉ̀a aa ńké těen ńkúbe wɔ́. À ge gÿo pi le kʉ́a, é piŋ le zẅíŋ Sátà zába pwó ná 
pi wɔ́. 

4Á gʉa ná pi, mbà Cʉ̀apʉ̀a ne ńgÿo peg zsé ngie pi ne ńgÿo mmó gie peg ne ńtsẅii 
ngie pi gÿo. Ńgwɔ́ gie peg lɔɔn ńgíŋ ńtsẅi ngie pi gÿo lêkɔ́ wɔ́, mbà pi ge gÿo pɔ́ 
pú’u. 

5Peg ne ńdúɔ ngie Cʉ̀apʉ̀a zí’i gẅi lékẅi’i ńkwoŋ Ssé, mbɔɔ léshÿɔg ngɔ́’ pá’ ye 
Kristo. 

Epʉ̀a Ssé gẅiin léfa’ tá ńjÿó 

6Mefɛ́ mefɛ́, peg lɔ̌g lezíŋ Cʉ̀apʉ̀a Yěsô Kristo, ńtsẅii mbwo pi ngie pi lÿɔ́’ mbɔɔ 
wɛ̌ fɛ́ gẅi wɔ́ gẅie à pɔ́gɔ fà’ pɔ́g, ḿbiŋ ńké tè ne ńgiŋe ná ntí gie peg la zí’i gẅi laa 
pɔ̌ wɔ́. 

7Kwà’ pi gí ne ńzsé pá’ á ne ńzɛ́te ngie pi gÿo pú’u, ńdɔgɔ ńgiŋe ná mekwò még, á 
nue peg laa tsetsɛ̀ɛ pi, peg tě ḿbɔ́gɔ fà’ wɔ́. 

8Peg la tè jÿó mmó léjÿó nyìŋ sẅɛ̀ɛ sẅɛ̀ɛ wɔ́, peg la fa’ tá ńtéŋe zì’i tá ńjÿó mmó, 
éfa’ tsẅɛ́’ mbɔɔ zsǒ ḿbɔ́gɔ lécʉ́’ pʉ̀a pie pi ge zɔ́gɔ jÿɔ́gɔ wɔ́b jÿɔ́g. 

9Peg la zɔɔn ńkwa’ ńgẅiin légɔɔn ngie pi jÿɔ́gɔ wég, tá ńgwɔ́ gÿo pú’u, ńne ńtsɔ́ɔn 
pɔ́ ngie pi pí fʉ̀’ ná peg. 

10Á laa fʉ̀’ gie peg la zɔɔn ńgwɔ́ tsetsɛ̀ɛ pi, peg ne ńgɔɔn né pi ngie: Nyìŋ lɔɔn ńgwɔ́ 
gie à tè fa’a fà’ wɔ́, tà á ké ńjÿó mmó léjÿó. 

11Peg piŋ ne ńjú’u, mé gɔɔn ngie é tsɔ́ pʉ̀a ée tsetsɛ̀ɛ pi ḿbɔ́gɔ fà’ pɔ̌g, ńgwá 
shwóŋó pɔ́ menò mie é té ne ńdíe wɔ́b gwɔ́. 



441 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

12Peg lɔ̌g lezíŋ Cʉ̀apʉ̀a Yěsô Kristo ńgɔɔn né pɛ̌ pʉ̀a tà ńdɔgɔ ńtÿɔ́gɔ wɔ́b tÿɔ́g ngie 
pɔ́ pʉ́le nnɛ́ éfa’a fà’, ńjÿó shúm léjÿó sie pɔ́ zɔ̌ fǎ’. 

13Ńgʉa ná pi, mefɛ́ mefɛ́, tà pi kʉ́a légÿo pɔ́ menò mie ée mbòŋ. 

14Nyìŋ lʉ’ʉ lé jú’u nò gie peg gɔ̌ɔn tsɛ̀ɛ yɔɔn ŋwà’ne lɔɔn, pi líe yé mboŋó. Tà pia 
pɔ̌ gíŋe ńtéme nò, ńzsé ngie eshʉ́ ge kúu yé. 

15Tá’, ḿbɔ́ɔn gẅi lélɔgɔ yé ńgÿo ngàŋ mbù gẅi. Pi kaga yé pɔ́ pá’ à lɔɔn ńgwɔ́ nyìŋ 
kaga fɛ́ we. 

Mbʉ́lè pɔ́ tsyɛ̀’te lɔg ńcʉ́me 

16Cʉ̀apʉ̀a gẅie à ńnéŋe sẅétè ntʉ́m pʉ̀a, yé lê twó yé zɔ ne ńnéŋe sẅétè ntʉ́m pi 
fʉ̀’ ntsèm, á nà meshÿó ntsèm. Cʉ̀apʉ̀a ne ńgwɔ́ né pi metsèm. 

17Kwà’ mèŋ Pɔl, mèŋ n tsyɛ’té gẅí. Mèŋ n dɔ̌g pɔ́ kwà’ pwó yɔ́ɔn, ńŋwe’e yɔɔn 
tsyɛ̀’te. Áa pá’ mèŋ n gee ńzɔɔn ńŋwe’e ná yɛ̌ ŋwà’ne wɔ́ gie mèŋ n tǔm. Pi ge liŋe 
pwó léŋwe’e mmó yɔ́ɔn. 

18Cʉ̀apʉ̀a wege Yěsǒ Kristo ne ńgwɔ́ né pi metsèm. 

1 Timote 

1 Timote 1 

Atsyɛ̀’te 

1Yɔɔn ŋwà’ne áa ŋwe’e mèŋ Pɔl, ngàŋ ntúm Yěsô Kristo. Mèŋ n gee ngàŋ ntúm 
Yěsô á nue e Ssé pɔ́ Yěsô la tsẅi ngie mèŋ n gwɔ́ wɛ̌. Yé Ssé zɔ gÿo pege tsẅɛ́ɛ, 
Yěsô Kristo ne ńgÿo yé ngie kɔ̀ɔkɔ́ɔ gie pege ne ńzwí’te mbwo Ssé à pumte. 

2Mèŋ n ŋwe’e ńnáa mbwo gù Timoté. Ɔ̀ɔ mbwo mèŋ ńgwɔ́ míŋ wɔ̀ɔn tɛ’, ńtí nò 
Yěsô Kristo gẅie pɔgɔ pǔ ńzáb ntʉ́m ná yé. Mèŋ n ne ńdúɔ mbwo Tá wege Ssé 
mbɔɔ mbwo Cʉ̀apʉ̀a wege Yěsô Kristo ngie pɔ́ gwɔ́ né gù, ńtsɔ́ɔn mezìŋe mú, 
ńnéŋe sẅétè ntʉ́m gù. 

Timote lʉ’ʉ́ mmó gie mé zí’i pʉ̀a à těen ńzsé wɔ́ 

3Mèŋ n ne ńkwoŋo ngie ɔ̀ ńnéŋe Efeso, pá’ mèŋ n ka gwɔ́ gʉa lê Makedonia ńtsẅii 
mbwo gù la, ńnéŋe wó, ńzsé ngie ɔ̀ ge lʉ’ʉ mbwo tsɔ́ pʉ̀a pie ée wó ngie tà pɔ́ gíŋe 
ńzí’i pʉ̀a menò mie ée ná nò Yěsô Kristo é té ná mánzsè wɔ́. 

4Gɔɔn né pɔ́b ngie pɔ́ nyé menò pú’nkwɔb, lâ menò pà mangʉa njʉ’ pɔ́b pie pɔ́ tʉ́ é 
té mag. Yɛ̌ ntí menò gÿo mé zoŋo nò pɔ́ sẅɛ̀ɛ sẅɛ̀ɛ, é té kẅéte lézsé mmó gie Ssé 
la kwaŋa légÿo nyìŋ mesoŋ tsẅɛ́ wɔ́. Mé lɔg pɔ́ lézáb ntʉ́m nà Ssé tá ńzsé yɛ̌ mmó. 

5Ɔ̀ gɔɔn yɛ̌ nò né pɔ́b légwɔ́ gie pɔ́ ge kwoŋ petsɔ́ pʉ̀a tà shwóŋó nò. Lekwoŋo nyìŋ 
tà shwóŋó nò, à zɛ́te légẅiin ntʉ́m Ndʉalʉ̌a, ńzɛ́te légÿo mmó gie mbùm ɔ̀ té cúa 
gú mǒ wɔ́, ḿbiŋe ńzɛ́te lézáb ntʉ́m nà Ssé, kwà’ nénʉ́. 

6Etsɔ́ pʉ̀a kéen ńnyé mɔɔn menò, ńkúu pyé, ńcʉ́’ʉ ńzɔ́gɔ ńzoŋo pɔ́ menò mie é té 
tyé. 

7Pɔ́ ne ńkwoŋo légwɔ́ pà zí’i mbʉ̌ Mǒsê mbwo pʉ̀a. Pɔ́ ne ńgɔɔn nò gie kwà’ pɔ́b té 
ne ńjú’u wɔ́, ḿbiŋe ne ńdá’te nò gie pɔ́ té ne ńzsé wɔ́ tà ńnéŋe pɔ́ twó. 

8Pege metsèm ne ńzsé ngie mbʉ̌ mie e Ssé la cʉa ná Mǒsê ńná, ée mbòŋ ná pá’ mé 
lɔɔn ńkú’te ná ntí gie é ne ńzɛ́te. 

9Pege giŋé ńne ńzsé ngie e Ssé lɔ̌ɔn těen ńtÿɔ́gɔ lepʉ̌ ńtí pʉ̀a pie pɔ́ gÿo nò gie á 
tyé wɔ́, à lɔ̌ɔn ńtÿɔ́gɔ lepʉ̌ ńtí pàfʉ̀’ menò, lâ pàtʉʉ twó, ńtí pàgwág Ssé, lâ pàgÿo 
menò tepòŋ, ńgíŋe ńtí mbɔɔ pʉ̀a pie pɔ́ té jú’ ncwò Ssé wɔ́, ńké tè lɔgɔ tsɔ́ mmó gie 
á fóo mbwo yé ńtóŋo tsɔ́ mmó wɔ́. E Ssé lɔ̌ɔn ńgíŋe ńtÿɔ́gɔ lepʉ̌ ńtí pʉ̀a pie pɔ́ 
zẅéte metá pɔ́b lâ memá pɔ́b, ńtí mefÿɛ́. 

10Mé la tÿɔ́g lepʉ̌ ńtí pʉ̀a pie pɔ́ pumo wɔ̌wɔ́ɔ pâ pɔ̌ nuŋe nuŋe, ńtí mbàŋa gie é 
nuŋe petsɔ́, ńtí pàtáŋa pu’. Mé la tÿɔ́g lepʉ̌ ńtí ngàŋa cÿɔ̌ nò, ńtí pàjÿò ńgyá pie é 
gwɔ́ pɔ́ mengàŋa cÿɔ̌ nò. À la tÿɔ́g lepʉ̌ ńtí pʉ̀a pie é fa’ shÿó ńgÿo mmó gie á té 
pumte nà nò nénʉ́ gie mé zí’i wégè wɔ́. 

11Yɛ̌ nò gie mé zí’i wégè, áa tsɛ̀ɛ nkʉ̀ mbòŋo gẅie pege fó mǒ ńzsé shʉ́shÿɔ́g Ssé. 
Yé Ssé gẅie à ne ńkwoŋo pɔ́ nò mbòŋo ná pege léen ńcʉ́me wɛ̌ nkʉ̀ mbòŋo mbwo 
mèŋ. 

Lezsě nò mbòŋo gie Ssé gÿo 

12Mèŋ sǐe Cʉ̀apʉ̀a wege Yěsô Kristo pá’ à la náa wɔ̀ɔn metʉ̀ á lélɔg fa’a fà’ yé. Mèŋ 
sǐe yé pá’ à la gyá ngie mèŋ n ku’u we nyìŋ, ńtsɔ́’ɔ wɔ̀ɔn ńdɔg ńgÿo ngàŋa fà’ we. 

13Tà mbɔɔ pá’ á laa tsɔ́ fʉ̀’, mèŋ shwóŋó ná yé té poŋ, ńtsɔ́’ɔ kwò pʉ̀a pé té poŋ, 
ńzoonte yé. E Ssé la tsɔ́ɔn mezìŋe mɔ́ɔn, mélà’mie n dɔ̌ɔn ńgÿo té zsé mmó gie 
mèŋ n gÿo yɛ̌, mbà mèŋ n kaa záb ntʉ́m ná yé wɔ́. 

14Cʉ̀apʉ̀a wege Yěsô Kristo, la gÿo nò mbòŋo yé ná mèŋ tà á zyɛ́’. Á la gÿo mèŋ n 
záb ntʉ́m ná yé, mèŋ m biŋ ńkwoŋ petsɔ́ pʉ̀a. Á fóo ná pá’ mèŋ n da nnɛ́ ná yé. 

15Yěsô Kristo la tóo tsɛ̀ɛ njÿó légÿo pʉ̀a tepòŋ tsẅɛ́, yɛ̌ nò áa jʉ’ó ńgwɔ́ pú’u, à 
lɔɔn ńgwɔ́ nyìŋ záb ntʉ́m wé mǒ ntsèm ntsèm. Mèŋ m biŋ ńgwɔ́ tsetsɛ̀ɛ pʉ̀a tepòŋ 
ńgwɔ́ ndúm. 

16Tá’, e Ssé la tsɔ́ɔn mezìŋe mɔ́ɔn, tà Yěsô Kristo nyɛɛ ná mèŋ gẅie mèŋ n gee 
ndúm tsetsɛ̀ɛ pàgÿo menò tepòŋ ngie à zsé léshÿɔg. Pú’u ńdɔg ńná fʉ̀’ mbwo pʉ̀a 
pie é ge gÿo záb ntʉ́m ná yé, é gẅiin le gwɔ́ tèmì. 

17Mekù’ lâ gù’te é lá’a ńgwɔ́ mengù’u mengù’, ńgwɔ́ pɔ́ mbwo fùɔ gẅie à ge lá’a 
gwɔ́ pɔ́ wó. Yé gẅie aa ndá’ Ssé, ńgwɔ́ tèkwé, ńgwɔ́ gẅie mé té gyá yé nê lejÿɔ́g 
wɔ́.Amen. 

18Timoté, gù míŋ wɔ̀ɔn, mèŋ n cʉ́me yɔɔn shwóŋè mbwo gù, á gwɔ́ pá’ pà ntsẅì 
nkʉ̀ Ssé la tʉ́ njÿó ńgɔ́ɔn ná gù. Néŋe ne ńkímte menò mie pɔ́ la gɔɔn ŋwɛ́, ńzsé 
ngie é ge gwɔ́ shú shúm lɔg ńdÿɔ́’ ncù mbòŋo ná lezíŋ Ssé. 

19Ɔ̀ lɔɔn ńcʉ́’ʉ lélÿɔ́’ wɛ̌ ncù, ɔ̀ lɔg pɔ́ lézáb ntʉ́m nà Ssé, ḿbiŋ ḿbɔ́ɔn légÿo mmó 
gie mbùm jù ge cúa gú mǒ. Mbùm tsɔ̌ lelÿò pʉ̀a la cúa wɔ́b, pɔ́ lʉ’ʉ lé jú’, wɔb 
lézáb ntʉ́m nà Ssé kúu pyé. 

20Áa tsetsɛ̀ɛ pɛ̌, Himené pɔ́ Alekzáŋdele gwɔ́ wó. N da néŋ pɔɔn pʉ̀a mépʉ́a nà 
mbwó Sátà. Légwɔ́ gie pɔ́ ge kúu mbwo yé, é zí’i pá’ pɔ́ té gíŋe gwá kʉ́’ʉ cʉŋte 
lezíŋ Ssé wɔ́. 

1 Timote 2 

Anò ná letsyɛ’te Ssé 

1Pú’u la, mèŋ n ge gwɔ gíŋ gɔɔn nò, é vɔg gɔɔn ngie á ne ńzɛ́te ngie pʉ̀a Ssé ne 
tsyɛ’te yé nà twó mânyìŋ ntsèm, ńne ńdúɔ mbwo yé ngie à kẅéte wɔ̌wɔ́ɔ, ńne 
sẅíŋte yé, ńne síe yé nà twó wɔ̌wɔ́ɔ. 

2Mé ne sẅíŋte Ssé nà twó mefùɔ, tà mbɔɔ ná twó petsɔ́ pʉ̀a pie é sá’a lá’. Légwɔ́ 
gie pege ge ńnéŋe mboŋó, à lá’a yege gwɔ́ lá’a mbʉ́lè. Pege gwɔ́ pʉ̀a pie é gÿo 
mmó gie á poŋ Ssé, ńgẅiin tsẅé gie á gẅiin mekù’. 

3Lesẅiŋté Ssé nà twó pʉ̀a aa mbòŋ, ńgwɔ́ mmó gie á poŋ Ssé gẅie à gÿo pege 
tsẅɛ́ɛ. 

4Yé gẅie à ne ńkwoŋo ngie pʉ̀a mesoŋ metsèm tsẅɛ́, ḿbiŋ ńzsé nò nénʉ́. 

5E Ssé zɔɔn ńgwɔ́ pɔ́ yémɔ’ɔ́. Tá’ mánzsè gwɔ́ pɔ́ wémɔ’ɔ́ tsetsɛ̀ɛ Ssé pâ pʉ̀a mesoŋ 
Aa Yěsô Kristo, ńgwɔ́ yé nyìŋ mesoŋ 

6Kwà’ yé máŋwɛ́ la náa twó yé ńdɔg ńcu’ pʉ̀a metsèm mbwo legwé, ńdɔg pú’u, 
ńnyɛɛ ná fʉ̀’ gie e Ssé la záb ngie yé Ssé ne ńkwoŋo ngie epʉ̀a mesoŋ metsèm 
tsẅɛ́. 

7E Ssé la zába wɔ̀ɔn ngie mèŋ n gwɔ́ ntsẅì nkʉ̀ we, ńgwɔ́ ngàŋ ntúm Yěsô létsẅii 
yɛ̌ nò. À la cʉ́me mbwo mèŋ ngie mèŋ n zí’i pʉ̀a pie é té pà Yuda wɔ́, lézáb ntʉ́m 
ná Kristo, mbɔɔ lézsé nò gie áa nénʉ́. Mèŋ shwóŋó nò nénʉ́, mèŋ n těen ńcÿɔ nò 
wɔ́. 

Ntí gie manzwě kà mámbàŋa wɔ́ gẅiin lélɔg ńnéŋe tsɛ̀ɛ cú’tè pʉ̀a Kristo pú’u 

8Á gʉa ná nò létsyɛ’te Ssé mèŋ n ne ńtsɔ́ɔn ngie nzɔ̌ nzɔ̌ wɔ́ gie pʉ̀a Kristo cu’té 
wó wɔ́, mbàŋa tsyɛ’te Ssé, ńgwɔ tsyɛ’te, ńgwɔ́ pʉ̀a pie é té záb mbwó nà shúm 
tepòŋ tá ḿbiŋ ńkwé’e ńnáa tÿǒ fʉ̀’e létsyɛ’te Ssé wɔ́. Pɔ́ gíŋe ńgwɔ́ pʉ̀a pie é té 
ngàŋ lóŋ wɔ́, ńké tè fa’ mentsaŋ wɔ́. 

9N giŋé ne ńtsɔ́ɔn ngie pànzwě lɔɔn ńne ńgee lê tsɛ̀ɛ cú’tè pʉ̀a Kristo, pɔ́ ma’ 
menzsǒ mie ée mbòŋ mbwo pʉ̀a Ssé, é menzsǒ mie é té gwɔ́ pɔ́ tsɔ̌ ntí wɔ́, é mie é 
gwɔ́ pɔ́ mé pànzwě pie mekù’ ée ná pɔ́b. Tà pɔ́ cʉ́’ʉ lékẅiŋ mbùm yɔb, ńtáŋte 
menòŋo twó mɔ́b pɔ́ nà tsɔ̌ ntí gie e sẅile sẅile. Kà ńjÿɔ́g pɔ́ shúm sie é cÿɔ́g pɔ́ 
nkáb tɛ’ wɔ́, tà pɔ́ ma’ menzsǒ lélɔg ńnyɛ pɔ́ nnɛ́. 

10Á zɛ́te ngie pɔ́ lɔg pɔ́ mà wɔ́b ńnyɛ ngie pɔ́ ée pànzwě pie é sí. Áa pá’ pànzwě pie 
é gÿo mmó gie á poŋ Ssé gẅiin légÿo. 

11Pànzwě lɔɔn ńnéŋe ńtóo tsɛ̀ɛ cú’tè, pɔ́ pʉ́le ńnéŋe ssé, ńzẅí’te mmó gie mé ne 
ńzí’i tà pɔ́ le pége shwǒŋ wɔ́. 

12N kaa zẅíŋ ngie pànzwě zí’i mbàŋa mmó wɔ́. Pɔ́ gíŋe tè gẅiin lésá’ mbàŋa wɔ́. 
Pɔ́ gẅiin pɔ́ lépʉ́le ńnéŋe, ńjÿɔ́’ ncwò wɔ́b. 

13Pi zɔɔn ńzsé ngie Ssé la vɔg ḿbwóon Adam, tá mbɔ́ɔntè ḿbwóon Eva. 

14Adam zɔ la piŋ tè zẅíŋ mé fʉte yé wɔ́. Manzwě zɔ la zẅíŋ mé fʉte yé, á fʉa nò 
mbwo Ssé. 

15Tá’, mèŋ n gɔɔn pá’ɔɔn, manzwě ge lɔg pɔ́ pá’ à gẅiin penkʉ́ tá tsẅɛ́. Tá’, á zɛ́te 
ngie à ké ńzáb pɔ́ ntʉ́m nà Ssé, ńkwoŋ pʉ̀a mesoŋ, ńgẅiin mbùm yé lê mekù’, 
ńgÿo mmó gie á poŋ Ssé. 

1 Timote 3 

Pàlíe cú’tè pʉ̀a Kristo 

1Anò gie n gee ńgɔɔn áa nénʉ́. Nyìŋ lɔɔn ńne ńtsɔ́ɔn légwɔ́ ndìe cú’tè pʉ̀a Kristo, 
mbà à tsɔ́ɔn fà’ gie á gẅiin mekù’. 

2Á zɛ́te ngie ndìe cú’tè pʉ̀a Kristo à gwɔ́ nyìŋ gẅie mé té kíme yé té poŋ wɔ́. Á zɛ́te 
ngie à gẅiin pɔ́ tà’ manzwě wémɔ’ɔ́, tà á gÿo tsɔ́ mmó tà á cʉa. À gwɔ́ nyìŋ gẅie à 
sáŋa nò tá ńgÿo, ńgwɔ́ nyìŋ gẅie à kúe megʉ̀ mboŋó, ńku’u lézí’i pʉ̀a mmó. 

3Á té zɛ́te ngie à gwɔ́ nyìŋ gẅie à ma’ mbùm yé ná melù’ wɔ́, ńgie à sá’ mbʉ̀’ wɔ́. Á 
zɛ́te ngie à gwɔ́ nyìŋ gẅie à pʉlé, á nyìŋ gẅie à tè ntsaŋ fa’. Tà á gwɔ́ nyìŋ gẅie à 
záb ntʉ́m wé nà nkáb. 

4À gwɔ́ nyìŋ gẅie à líe mbʉ̀a ye mboŋó, ńgwɔ́ nyìŋ gẅie à gẅiin penkʉ́ pé nà ntí 
gie pɔ́ ge jú’ ncwò wé, é gÿo mekù’ mé. 

5Nyìŋ lɔɔn ńzɔɔn tè zsé lélíe mbʉ̀a yé wɔ́, á líe cú’tè pʉ̀a Ssé lêkɔ́? 

6Á té ne ńzɛ́te ngie nyìŋ gẅie à líe cú’tè à gwɔ́ nyìŋ gẅie à ka nyě ńgwɔ́ nyìŋ 
Kristo wɔ́, mbà ńgwɔ́ á tóo ńŋá’te nnɛ́, éfʉa nò, ńgwe ntsaŋ pá’ Sátà. 

7Á gíŋe ńne ńzɛ́te ngie à gwɔ́ nyìŋ gẅie pʉ̀a pie é té pʉ̀a Kristo wɔ́ é kíme yé pɔ́ 
mboŋó. Pú’u, etsɔ́ menò mé mie ńgwɔ́ mé kem é le gwɔ́ wó wɔ́, Sátà le ku’u lélʉ’ 
lekÿo tà ńdɔg ńgwoon yé wɔ́. 

Pàfa’a tsɛ̀ɛ cú’tè pʉ̀a Kristo 

8Á gíŋe ńzɛ́te ngie pàfa’ mefà’ tsɛ̀ɛ cú’tè pʉ̀a Kristo gwɔ́ yɔ́b pʉ̀a pie é gẅiin 
mekù’, ńgwɔ́ pàshwóŋó nò nénʉ́, ńgwɔ́ pʉ̀a pie é té ma’ mbùm yɔb ná melù’ wɔ́, 
ńké le gwɔ́ pʉ̀a pie é kwoŋ nkáb ńgáte gaté wɔ́. 

9Á zɛ́te ngie pɔ́ kú’te nò nénʉ́ gie á laa lelyěen, e Ssé nyɛɛ wégè, ńkú’te nà ntí gie 
mbùm yɔb tè cúa wɔ́b gwɔ́. 

10Á zɛ́te ngie mé zɔɔn ḿvɔg ńtsa’a wɔ́b mboŋó, ńgwɔ́ gie mé lɔɔn tè lɔ̌’ɔ yɔ́b gyá, 
mé lêen ńké ńdɔgɔ wɔ́b ńgÿo pàfa’a tsɛ̀ɛ cú’tè pʉ̀a Kristo. 

11Á gíŋe ńzɛ́te ngie pànzwě pɔ́b gíŋe ńgẅiin mekù’, pɔ́ le gwɔ́ ngàŋ melɔ̀ɔn wɔ́, pɔ́ 
légÿo tsɔ́ mmó tà á cʉa wɔ́, ńgwɔ́ pʉ̀a pie à lɔɔn ńgwɔ́ pɔ́ gÿo kɔ̀ɔkɔ́ɔ gie mé cʉmé 
mbwo pɔ́b tà mé le lɔ̌’ mǒ gyá. 

12Á zɛ́te ngie pàfa’ mefà’ tsɛ̀ɛ cú’tè pʉ̀a Kristo gẅiin pɔ́ tà’ tà’ manzwě, ńdíe 
membʉ̀a mɔ́b mboŋó, tà mbɔɔ penkʉ́ pɔ́b. 

13Pàfa’ mefà’ tsɛ̀ɛ cú’tè pʉ̀a Kristo lɔɔn fa’a fà’ mboŋó, mbà mé ge ná mekù’ mɔ́b, 
pɔ́ ku’u légɔɔn nò gie pɔ́ zába ntʉ́m ná Yěsô ńtí yɛ̌ tà pɔ́ le pɔ́g. 

Ntʉ̀ nò gẅie Ssé la gÿo mé zsé 

14Timoté, mèŋ n ne ńkwaŋa ngie n te láte tá tó gyá gú wɔ́. Mèŋ n ké ńŋwe’e yɔɔn 
ŋwà’ne, ńnáa mbwo gù pá’ɔɔn, 

15légwɔ́ gie n dɔɔn tè tɔ́g ńtó wɔ́, ɔ̀ tóŋo yɔɔn ŋwà’ne, ńjú’ pá’ pʉ̀a pie e Ssé ee tá 
wɔ́b gẅiin légiŋ pú’u, á tsɛ̀ɛ cú’tè yɔ́b. Yɛ̌ cú’tè áa ye pʉ̀a Ssé gie ee ntentʉ́. Á tÿɔ́g 
ntóon gie e tyé ndʉŋ ndʉŋ á nà nò gie áa nénʉ́ tà ńgíŋ ńjÿɔ́’ tsɔ̌. 

16Áa nò ngie nò nénʉ́ gie Ssé la gÿo pege zsé, á piŋ ńnyɛɛ wégè pá’ ńgwɔ́ pege giŋe 
ná mánzsè Ssé, á gú’ tɛ’. Áa ngie: Yé gẅie à la sele ńcʉ́’ʉ nyìŋ mesoŋ, A Zẅìge 
Ndʉalʉ̌a la nyɛ ngie aa tè lɔ̌’. 

Mecÿɔ́’ Ssé la gyá yé. Pʉ̀a la sá’a nò yé mengwòŋo mengwòŋ, mé záb ntʉ́m ná yé 
jʉ’ ntsèm tsɛ̀ɛ njÿó. E Ssé la sa’a yé, ńdɔg ńgʉa né tÿǒ lepwó, á jʉ’ʉ legú’. 

1 Timote 4 

Pàzí’i nò Ssé pe cÿɔ̌ nò 

1A Zẅìge Ndʉalʉ̌a ne ńnyɛte ńgɔɔn ngie: Tsɔ́ pʉ̀a ge lá’a nà melyɛ’ɛ́ lá’ nzsònzèm 
pɔ́ le gíŋe ńzáb ntʉ́m nà nò gie pege ne ńzába ntʉ́m mǒ lɔɔn wɔ́, legyè sɔ́b cʉ́’ ńtyé 
pɔ́ nà messé tepòŋ mie é fʉte pʉ̀a, ńtʉʉ lelÿò ńtyé pɔ́ nà menò mie messé tepòŋ 
zí’i pʉ̀a. 

2Á lɔgɔ ńgwɔ́ ngie mɛ̌ menò ge lá’ kẅɛɛ ncwò pʉ̀a pie pɔ́ cÿɔ nò, ńgwɔ́ pà nkwòŋ 
menÿɔ́g, mbà pɔ́ léen shÿɔg tà mbùm yɔb cʉ́’ʉ ńcúa wɔ́b pɔ́ téen ńjú’u wɔ́. 

3Pɛ̌ pʉ̀a ne ńzí’i pʉ̀a ngie tà pɔ́ zɔ́’, ńgie tà pɔ́ pfɛ́ tsɔ́ shúm léjÿó, tá mbà Ssé la 
nyɛte sɛ̌ shúm légwɔ́ gie pʉ̀a pie é záb ntʉ̀m ná yé, ńne ńzsé nò gie áa nénʉ́, ge pi, 
ésie yé mǒ, é jÿó. 

4Á zɔɔn ńgwɔ gwɔ́, akɔ́ɔkɔ́ɔ gie e Ssé la nyɛte wɔ́ á gwɔ́ pɔ́ mbòŋ. Atsɔ́ gie ńgwɔ́ mé 
gwá’a mǒ á té wó wɔ́. Tá á ké ńzɛ́te ngie mé gwaa ne jÿó sɛ̌ shúm, ńne sie Ssé. 

5Mé jÿó á nue e Ssé gɔ̌ɔn pú’u, mé gíŋ ńne sie yé mǒ. 

Ngàŋa fà’ mbòŋo nzèm Yěsô Kristo 

6Ɔ̀ ge gwɔ́ kwà’ ngàŋa fà’ Yěsô Kristo, pá’ ɔ̀ lɔɔn ne ńzí’i mefɛ́ mefɛ́ mɔɔn menò zí’i. 
Á gʉa ná kwà’ gù, anò Yěsô gÿo ɔ̀ cwoŋo ńtʉte pá’ ɔ̀ kě ńkú’te nò gie peg ka záb 
ntʉ́m mǒ mboŋó mbɔɔ pá’ ɔ̀ ka jú’u nò nénʉ́ gie mé ka zí’i gú lɛ. 

7Ké ḿbɔ́ɔn menò pú’kwɔb mie é té kẅéte, tà ńcʉ́’ pú’u, é tɔ’ pʉ̀a lézáb ntʉ́m ná 
Yěsô. Ké ńne ńzí’i pɔ́ légÿo mmó gie á poŋ Ssé. 

8Nyìŋ lɔɔn ńkÿo ndʉ̌, mbà é ge kẅéte ndà’ mbùm ye. Tá legÿo mmó gie á poŋ Ssé, 
á kẅéte nà shúm ntsèm. Pege fó mǒ ńzsé ngie pege ge gwɔ́ wó nà fʉ̀’ɔɔn tà mbɔɔ 
ná fʉ̀’ gie á ge gÿo tá tó. 

9Ashwóŋè yɔɔn áa kwà’ nénʉ́, ńgwɔ́ gie ńgwɔ́ wɔ̌wɔ́ɔ jú’ ńzẅíŋ. 

10Yɔɔn áa mmó gie á gÿo peg fa’a fà’ Ssé tà ńtéŋe zì’i, ḿma’a ncù. Peg fa’a, ńne 
ńzẅí’te kɔ̀ɔkɔ́ɔ pɔ́ mbwo Ssé gie ee ntentʉ́. Yé zɔ̌ gÿo pá’ pʉ̀a mesoŋ ntsèm ge 
tsẅɛ́, tá nyìŋ ké ńgwɔ́ tsẅɛ́, éfó pɔ́ ná pá’ à záb ntʉ́m ná Yěsô. 

11Mɔɔn ée menò mie ɔ̀ ge tsẅii mbwo pʉ̀a, é piŋ ne zí’i wɔ́b. 

12Pɔ́ɔn légÿo mé gwága gú ngie ɔ́ɔ múɔ. Kag tʉ̀ tà pʉ̀a Kristo pí fʉ̀’ ná gù. À cʉa nà 
shwóŋè jú, á nà megiŋe mú, á nà jù ntí lekwoŋo nyìŋ mesoŋ, á nà jù ntí lézáb 
ntʉ́m nà Ssé, á ná gù lépɔ́ɔn nkwaŋá gẅie à lɔɔn ńgwɔ́ é cʉŋte gú. 

13Ne ńtóŋo ŋwà’ne Ssé mvfò pʉ̀a, ńne ńkẅiŋte pʉ̀a, ńne ńzí’i wɔ́b mmó tá ńdɔgɔ 
ńzẅí’te wɔ̀ɔn. 

14Tè lɔgɔ mmó gie e Ssé la lɔg ńcÿó gʉm jú, ḿma’a kwaŋ. Néŋe ne ńkímte pá’ 
pàkẅé mvfò tsɛ̀ɛ cú’tè pʉ̀a Kristo la cú’te, ńgwɔ záb mbwó mɔ́b twó gù, ńtsẅi nkʉ̀ 
gẅie é fóo mbwo Ssé. 

15Nyɛte ńnéŋe twó ná yɔɔn fà’ té tsyɛte nnɛ́, ńzsé ngie pʉ̀a metsèm ge gyá pá’ fà’a 
jú ne ńgiŋe. 

16Laga twó jú nà gù leńnéŋe mbɔɔ ná mmó gie ɔ̀ zí’i pʉ̀a. Tè lɔgɔ tsɔ́ twó ḿma’a 
kwaŋ. Ɔ̀ ge gÿo pú’u, e Ssé fó mǒ ńgÿo, ɔ̀ zẅɛ́’, ńgwɔ tsẅɛ́ ntsaŋ, epʉ̀a pie é zẅí’te 
nò gie ɔ̀ gɔɔn gíŋe ńtsẅɛ́ yɔ́b. 

1 Timote 5 

Ntí gie Timoté gẅiin lélɔg ńdíe pʉ̀a cú’tè 

1Ɔ̀ lɔɔn ńne shwóŋó nzẅìŋe ndÿò nò, tè cÿɔ́gɔ yé cÿɔ́g. Gɔɔn nò mbwo yé pá’ ɔ̀ 
gɔɔn mbwo tá gù. Líe ngwàshùm pá’ mefɛ́ pú pe mbàŋa, 

2ńdíe mezẅìŋe pànzwě pá’ memá pú, ńdíe ngwàngùɔ pá’ mefɛ́ pú pe pànzwě, tè 
gẅiin tsɔ́ nkwaŋá ndyɛ̀’ɛ ntʉ́m gù. 

Ntí gie cú’tè gẅiin lélíe mepfɔ̌g pú’u 

3Lɔg mekù’ ńkẅéte mepfɔ̌g pie nyìŋ tè nzèm pɔ́b wɔ́. 

4Ampfɔ̌g manzwě lɔɔn ńgẅiin penkʉ́, kà penkʉ́ penkʉ́ pé wɔ́, mbà á ne ńzɛ́te ngie 
pɔ́ kẅéte yé tá ńdíe mánzsè. Pɔ́ gẅiin léfó ná yɔb mbʉ̀a, ńzí’i légÿo mmó gie á poŋ 
Ssé, ńdíe metá pɔ́b pá’ pɔ́ la zɔɔn ńdíe wɔ́b yɔ́b. Á nue yɛ̌ nò áa mboŋ mvfò Ssé. 

5Ampfɔ̌g gẅie nyìŋ tè nzèm yé wɔ́, á gwɔ́ pɔ́ gílé yé, à ńnéŋe yé ńdíe mánzsè 
ńzẅí’te pɔ́ Ssé, ńne sẅíŋte yé zsó pɔ́ tsẅɛ́’ té kʉ́a, ngie à kẅéte yé. 

6Tá ńgʉa nà mpfɔ̌g gẅie à gwáa ńjÿo mbàŋte, mbà mé líe yé tà ne ngie manzwě 
wɛ̂, tá á gwɔ́ mbwo Ssé ńgwɔ́ mpfó. 

7Yɔɔn lɔgɔ ńgwɔ́ mmó gie ɔ̀ gẅiin létsẅii mbwo pɔ́b, ńzsé ngie mé tè kíme wɔ́b té 
poŋ wɔ́. 

8Á gʉa nà gubé mepfɔ̌g, mbà nyìŋ wɔb lɔɔn ńgwá’ pʉ̀a tsìŋe ndá yɔ́b, mé gɔɔn pʉ̀a 
pie pâ pɔ̌ tsẅé, mbà à lɔgɔ pú’u, ńdʉ’ʉ nò Yěsô gie pege zẅíŋe. Angàŋ lɔgɔ pú’u, 
ḿbú ḿbÿɔ́gɔ ńcʉa nyìŋ gẅie à kaa záb ntʉ́m wé ná Yěsô wɔ́. 

9Ampfɔ̌g gẅie à lɔɔn ńgwɔ́ ɔ̀ ŋwe’e lezíŋ sé nà mezíŋ mepfɔ̌g pie acú’tè ge ne 
kẅéte wɔ́b, á ne ńzɛ́te ngie à gwɔ́ gẅie à tɔ̌g ngù’ móm ntɔgɔ́, ńgwɔ́ gẅie à la zsé 
pɔ́ ndà’ ndǔm we. 

10Á zɛ́te ngie à gwɔ́ gẅie pʉ̀a ne ńzẅíŋe ngie aa ńgÿo mefà’ mbòŋo, á gẅie aa 
ńkwɔ́’te penkʉ́ pé mboŋó, á gẅie aa ńkúe megʉ̀ mbʉ̀a yé, á gẅie aa ńnáa nnɛ́ ssé, 
ńkẅéte pʉ̀a Kristo , ńgwɔ́ gẅie aa ńkẅéte megàŋ ngɔ́’, á gẅie aa ńgÿo pɔ́ nò 
mbòŋo. 

11Tè ké ńŋwe’e mezíŋ mepfɔ̌g pie é nyé ńgwɔ́ pɔ́ pe mekʉ́ tsɛ̀ɛ ŋwà’ne mepfɔ̌g. Ɔ̀ 
lɔɔn ńgÿo pú’u, mbà pɔ́ ge ńnéŋe tà lézɔ́’ lu ssé twó pɔ́b, pɔ́ gwá’a fà’ gie pɔ́ ké ne 
fa’a nzèm Kristo, ńgʉa ńzɔ́’, 

12é gÿo pú’u, é lɔg fʉa nò, mélà’mie pɔ́ kubé nò gie pɔ́ la ka’, á gwɔ́ ngie pɔ́ ge 
ńnéŋe té zɔ́’, éfa’a mbwo Kristo. 

13Atsɔ́ mmó gie á gÿo mé té lwo ńŋwe’e mezíŋ mɔ́b wɔ́ áa pá’ mé lɔɔn ńŋwe’e pɔ́ 
cʉ́’ melǒŋ, ńgwá ńkʉ́’ʉ mendá mendá, á gwɔ́ mege pÿɔ́g pɔ́ gwá ńkaa mezíŋ pʉ̀a, 
ńgwá ńkyɛ́’ menò mie mé ée ntěen ńkyɛ́’ɛ wɔ́, ńgɔɔn nò ná menò mie é té ne ńdíe 
wɔ́b gwɔ́. 

14Áa mmó gie á gÿo tá mèŋ n gyá ngie á poŋ ngie mepfɔ̌g pie é nyé pe mekʉ́ pɔ́ zɔ́’, 
ńzyé gubé, ńtáŋte mendá mɔ́b, á cʉa pú’u, megàŋ mbù pégè é le gẅiin shÿó légɔɔn 
nò ná pege wɔ́. 

15N gɔɔn pá’ɔɔn nue tsɔ́ lelÿò mepfɔ̌g pe mekʉ́ kéen ńnyé nò Ssé, ńcʉ́me nzèm 
Sátà. 

16Manzwě lɔɔn ńgwɔ́ nyìŋ Kristo, mepfɔ̌g gwɔ́ nà tsìŋe ndá yɔ́b, mbà á ne ńzɛ́te 
ngie yé zɔ ne ńkẅéte wɔ́b tà á le náa yɛ̌ pì’ á mbwo cú’tè pʉ̀a Kristo wɔ́, ńzsé ngie 
cú’tè pʉ̀a Kristo ge kẅéte pɔ́ mepfɔ̌g pie nyìŋ tè nzèm pɔ́b wɔ́. 

Ntí gie cú’tè gẅiin lélíe pàkẅé mvfò pú’u 

17Á gʉa nà pʉ̀a pie é kẅé mvfò ná cú’tè pʉ̀a Kristo, ńne fa’a mboŋó, mé gÿo mekù’ 
mɔ́b, ńná ntsɔ’ɔ́ fà’ gẅie é ńzɛ́te né pɔ́b, ńtʉʉ lelÿò ńgÿo me pʉ̀a pie pɔ́ shwóŋó nò 
Ssé ḿbiŋe ńzí’i pʉ̀a mmó. 

18Ashwóŋè Ssé zɔɔn ńgɔɔn ngie: Tà nyìŋ kwɛ́ ncwò fòŋ gẅie à gÿǒ, á ne ńnẅɛ’ɛ 
ngesáŋ ntsíŋ pá’ mé ge cʉ́’ fÿɔ́g fÿɔ́g. Á gíŋe ńgɔɔn ngie mé ná ntsɔ’ɔ́ fà’ mbwo 
nyìŋ gẅie à fa’á fà’. 

19Mé lɔɔn ńtó shwóŋó gú nò ná nyìŋ gẅie à kẅé mvfò cú’tè, ɔ̀ nyé té jú’u ncwò 
pʉ̀a mépʉ́a kà pʉ̀a métá wɔ́, tè lɔg ńtóŋo nò. 

20Á gʉa nà pʉ̀a pie é kwǎ’ ńgÿo nò tepòŋ, ɔ̀ tyé pɔ́ tsɛ̀ɛ cú’tè ńkága wɔ́b, petsɔ́ pʉ̀a 
gyá pú’u, ḿbɔ́gɔ légÿo nò tepòŋ. 

21Mèŋ n dɔ̌g lezíŋ Ssé, ńdɔg lezíŋ Yěsô Kristo mbɔɔ lezíŋ mecÿɔ́’ Ssé pie Ssé la tsɔ́’ 
ńgɔɔn mbwo gù ngie: Cwoŋo ńjú’u mmó gie mèŋ n gee ngɔ̌ɔn. Pɔ́ɔn lélíe shÿó 
nyìŋ, kà ńdɔg pɔ́ metùŋ wɔ́ ńgÿo mmó ná nyìŋ. 

22Tè sẅɛte ńzáb mbwo ná nyìŋ ńcʉ́me fà’a cú’tè pʉ̀a Kristo mbwo yé. Zɔɔn ḿvɔg 
ńtsa’a yé mboŋó, ḿbɔ́gɔ ngàŋ légÿo nò tepòŋ, á cʉ́’ʉ jú. Pɔ́ɔn kɔ̀ɔkɔ́ɔ gie ńgwɔ́ á 
cʉŋte gú. 

23Tè gíŋe ńnú pɔ́ ndà’ ntse. Núu méjʉ’ʉ melù’, ńtí lepfòm shú sie ée ńgwá ńgege 
gú lɛ. 

24Petsɔ́ pʉ̀a gÿo nò tepòŋ mé gyá pɔ́ lê nÿɔ́g. Petsɔ́ pʉ̀a fʉa mé lá’ ńŋaga wɔ́b tá 
ńzsé. 

25Á gíŋe ńgwɔ́ pɔ́ ndʉŋ ndʉŋ ná mefà’ mbòŋo, ée ńzɔɔn ńkẅɛɛ pɔ́ menÿɔ́g, tà 
mbɔɔ mie mé té lwo ńgyá wɔ́, mé lá’ ńgyá gyá. 

1 Timote 6 

Ntí gie nkwɔɔn gie aa nyìŋ Kristo gẅiin lé jú’ ncwò nyìŋ gẅie à gẅiin yé pú’u 

1Á gʉa ná pʉ̀a pie pɔ́ ée ndá nkwɔɔn, mbà á ne ńzɛ́te ngie pɔ́ zsé ngie pɔ́ gẅiin 
légÿo mekù’ pʉ̀a pie pɔ́ gẅiin wɔ́b, ńzsé ngie mé té ge kím lezíŋ Ssé té poŋ wɔ́, é 
ké le gwága nò gie mé zí’i pʉ̀a ná Yěsô Kristo wɔ́. 

2Á gʉa nà menkwɔɔn pie pʉ̀a pie é gẅiin wɔ́b ée pʉ̀a Kristo pɔ́ pɔ́ɔn lézẅɛ́’ pá’ pâ 
pɔ̌ ée mefɛ́ mefɛ́ ńgwága wɔ́b. Tà ńcʉ́’ pú’u, pɔ́ fa’a fà’a yɔ́b á poŋ ńcʉa pá’ pɔ́ ka 
zɔɔn ńne fa’a, mélà’mie pʉ̀a pie pɔ́ fa’a mbwo pɔ́b kéen ńzáb ntʉ́m ná Kristo tà 
pɔ́b menkwɔɔn cʉ́’ʉ ńkwoŋo wɔ́b kwoŋ. 

Pàzí’i pʉ̀a nò ndyɛ̀’ɛ, e cú’u twó pʉ̀a 

Ammó gie ɔ̀ ge ne zí’i pʉ̀a, é piŋ ne ńkẅiŋte wɔ́b légÿo pú’u, à yɔɔn: 

3Nyìŋ lɔɔn ńzí’i pʉ̀a nò ndyɛ̀’ɛ ńdɔgɔ ńgwá’a shwóŋè nénʉ́ gie á fóo mbwo Cʉ̀apʉ̀a 
wege Yěsô Kristo, mbɔɔ mmó gie pege zí’i pʉ̀a, pɔ́ fóo mǒ ńzába ntʉ́m ná yé, 

4mbà ngàŋ ŋa’te ngie à zsé nò, tá ńké tè ne ńzsé wɔ́. À zsé yé pɔ́ lézoŋo nò, ńgwá 
fó nà nò gie mé gɔɔn, ńcu’u twó pʉ̀a. Á cʉa pú’u, pʉ̀a zye légẅiin kègɔ́’, ńzye 
lézoŋo nò, ńzye zoonte, ńzye légyéte mefɛ́ pɔ́b ná nò tepòŋ, 

5ńgwɔ́ fʉ̀’ ntsèm ne ńzoŋo nò tsetsɛ̀ɛ pɔ́b zoŋ, á nue pɔ́ cʉ́’ʉ ńzsé nò nénʉ́ wɔ́, 
ńkwaŋa yɔ́b pɔ́ ngie nyìŋ lɔɔn ńzáb ntʉ́m nà Ssé, mbà àa mánzsè gẅie à ge fó mǒ 
gẅiin nkáb. 

Anò fù’u mbòŋo pɔ́ nò fù’u tepòŋ 

6Á ké ńzɔɔn ńgwɔ́ nénʉ́ ngie nyìŋ záb ntʉ́m ná Ssé, mbà aa ngàŋa fù’ pá’ nò lɔɔn 
ḿboŋo yé nà mmó gie Ssé nǎ mbwo yé. 

7Pege la zɔɔn tè lɔgɔ tsɔ́ mmó ńtóo tsɛ̀ɛ yɔ́ɔn njÿó wɔ́, pege piŋ ńké tě ńdá’a ńdɔgɔ 
tsɔ́ éfóo wó ńgee wɔ́. 

8Pú’u la, ńgwɔ́ gie pege lɔɔn ńgẅiin mmó léjÿó mbɔɔ nzsǒ ḿma’, mbà wɛ̌ nzẅìŋ 
kaa kɔ́gɔ. 

9Tá á ké ńgʉa ná pʉ̀a pie pɔ́ kwoŋo légẅiin shúm tà é gyɔ́ɔn gyɔ̌ɔn, mbà pɔ́ gwe 
tsɛ̀ɛ nkwà’te. Eshúm tepòŋ sie pɔ́ tsɔ́ɔn, é gwɔ́ sie é cʉŋte nyìŋ cʉŋte, é gwoon 
wɔ́b pá’ lejÿɔ́’ la. Sɛ̌ shúm tsóte pʉ̀a mesoŋ pɔ́ gwe ssé, ńkúu pyé. 

10Á nue le ké ńtsɔ́ɔn pɔ́ légẅiin nkáb, à lɔg menò ntí ntí ńtó. Etsɔ́ pʉ̀a léen ńgwá’ 
mbùm yɔb ná nò nkáb, éfʉa mánzsè, pɔ́ té gíŋe ńzáb ntʉ́m nà Ssé wɔ́, ńdɔg ńtóŋ 
ngʉ̀ngʉ̀ tà ńgyɔ́ɔn ńnéŋe ná pɔ́b. 

Anò gie mé gɔ̌ɔn kwà’ mbwo Timoté 

11Á ké ńgʉa ná gù gẅie ɔ́ɔ ngàŋa fà’ Ssé, ɔ̀ ne ńkÿo mɛ̌ menò tepòŋ, ńne ńkaga tʉ̀ 
ńgÿo pɔ́ menò mie é tyé ndʉŋ ndʉŋ, ḿbiŋ ne ńjú’u pɔ́ ndà’ ncwò Ssé, ńne ńzába 

ntʉ́m gú ná yé, ńne ńkwoŋo nyìŋ mesoŋ, ńne ńtʉte tʉte nzèm Ssé, ńtyé nà yɛ̌ nò 
wɔ́, ńgẅiin pɔ́ kwɔ́gɔ nnɛ́. 

12Ké ne ḿma’a jú pɔ́ ncù mbòŋo we pàzáb ntʉ́m nà Ssé. Kú’te le gwɔ́ tèmì mboŋó, 
mélà’mie e Ssé la tóŋo gú, ntí pɔ́ wɛ̌. Ɔ̀ piŋ ńtyé mvfò pʉ̀a tà ńgyɔ́ɔn ńzẅíŋe nò 
mbòŋo gie ɔ̀ zába ntʉ́m gú mǒ. 

13Mèŋ n tsẅii yɔɔn nò né gú, ńtyé mvfò Ssé gẅie à gÿo shúm ntsèm gwɔ́ wó, mbɔɔ 
mvfò Yěsô Kristo gẅie à la tyé mvfò Ponte Pilato ńgɔɔn nò nénʉ́ gie à zsé. 

14Mèŋ n ne ńtsẅii né gù ngie ɔ̀ gÿo shúm sie e Ssé gɔ̌ɔn né gù. Tè gʉa mǒ ńgwá’a 
tsɔ́. Tè gÿo mé túu lɔ̌’ mǒ, ké ńne ńgÿo pɔ́ pú’u, tà ńkúu lyɛ̌’ gie Cʉ̀apʉ̀a wege Yěsô 
Kristo ge gÿo gíŋe tó. 

15À ge gÿo tóo nà fʉ̀’ gie e Ssé la záb. Yé Ssé gẅie à gẅiin tʉ̀ ntsèm. Yé zɔ̌ ndà’ Ssé, 
ńnéŋe pɔ́ tsɛ̀ɛ lekág, ńgwɔ́ Fùɔ cʉa mefùɔ, ńgwɔ́ Cʉ̀apʉ̀a mecʉ̀apʉ̀a, 

16ée ndà’ yé gílé yé gẅie aa tèkwé. À ńnéŋe nà jʉ’ gie á pú ńŋwʉŋe tà ńgwɔ́ gie à 
lɔɔn ńgwɔ́ nyìŋ mesoŋ le tsíŋte tà ḿbɔ́ɔnte jʉ’ó wɔ́. Nyìŋ laa zɔɔn ńgyá yé wɔ́, 
ńgwɔ́ nyìŋ le ku’u légyá yé wɔ́. Á poŋ mekù’ mé mbɔɔ lefùɔ sé e lá’a ńgwɔ́ pɔ́ 
wó. Amen. 

Ntÿɔgɔ́ mbwo ngàŋa mmó 

17Á gʉa ná pʉ̀a pie pɔ́ ée megàŋa mmó tsɛ̀ɛ yɔɔn njÿó, tsẅi né pɔ́b ngie pɔ́ pɔ́ɔn le 
ŋá’te nnɛ́, ńgie tà pɔ́ ńnéŋe ńzẅí’te wɔb lepòŋ pɔ́ nà shúm sie pɔ́ gẅiin, á nue á 
gwɔ́ pɔ́ fù’u njÿòon. Tsẅi né pɔ́b ngie pɔ́ zẅí’te wɔb lepòŋ pɔ́ mbwo Ssé gẅie à 
náa wege shúm ntsèm tà é gyɔ́ɔn gyɔ̌ɔn ngie pege lɔg ńkẅéte mbùm yege. 

18Tsẅi né pɔ́b ngie pɔ́ gÿo nò mbòŋo. Lefa’ mefà’ mbòŋo, à gwɔ́ yɔ́b fù’, ńgie pɔ́ zí’i 
légaba pwó, ńdɔg shúm sɔ́b ńkẅéte pʉ̀a. 

19Pɔ́ lɔɔn ńgÿo pú’u, mbà pɔ́ lɔgɔ ńcú’te fù’ yɔ́b ńde’e ná jʉ’ʉ mbòŋo, á jʉ’ gie yɛ̌ fù’ 
ge lá’a gwɔ́ pɔ́ wó, é lɔgɔ pú’u, gẅiin kwà’ le gwɔ́ wó. 

Nzsònzèm ntÿɔgɔ́ pɔ́ tsyɛ̀’te 

20Timoté, pɔ́ɔn lélɔgɔ mmó gie e Ssé ka cʉ́me mbwo gù, ńdɔg ḿma’a kwàŋ. Pɔ́ɔn 
shwóŋè gie á té kẅéte, tà ńcʉ́’ pú’u, á tɔ’ pʉ̀a tɔ’ lézáb ntʉ́m nà Ssé, á shwóŋè gie á 
gÿo mé zoŋo nò tà ńkwaŋ ngie mé lɔgɔ ńzsé nò. 

21Tsɔ́ pʉ̀a ka gwaa fʉa mánzsè ńzɔɔn ńgɔɔn pɔ́ ngie pɔ́ zsé tɛ’, pɔ́ piŋ ńcʉ́’ʉ ńzába 
ntʉ́m nà Ssé wɔ́. Mèŋ n ge cʉ́’ʉ lécʉ́me, ésẅíŋte ngie e Ssé gwɔ́ né pi. 

2 Timote 

2 Timote 1 

Atsyɛ̀’te 

1Yɔɔn ŋwà’ne fóo mbwo mèŋ Pɔl, ngàŋ ntúm Yěsô Kristo, mbà Ssé zɔ la kwoŋ ngie 
n gwɔ́ wɛ̌. Ayɔ́ɔn fà’ gwɔ́ légʉa ńgɔɔn nò ná le gwɔ́ gẅie e Ssé la ka’ ngie pʉ̀a 
mesoŋ ge gẅiin é zẅɛ́’ɛ Yěsô Kristo. 

2Mèŋ n naa yɔɔn ŋwà’ne mbwo gù Timoté, gù míŋ wɔ̀ɔn, n kwoŋo gú tɛ’. N ne 
ńdúɔ mbwo Tá wege Ssé mbɔɔ mbwo Cʉ̀apʉ̀a wege Yěsô Kristo ngie pɔ́ ne ńgwɔ́ 
né gù, ńne ńtsɔ́ɔn mezìŋe mú, ńne ńnéŋe sẅétè ntʉ́m gù. 

Pɔl ne ńkẅiŋte Timoté ngie à ké zsé pɔ́ ndà’ Yěsô 

3Mèŋ n ne ńnáa ndǎg mbwo Ssé nà twó jú, e Ssé gie mèŋ n gu’te lê ntʉ́m mbòŋo 
pá’ pà mangʉa njʉ’ peg la gu’te yɔ́b. Áa fʉ̀’e zsó kà lêtsẅɛ́’ wɔ́, mèŋ n gwɔ́ sẅíŋte 
Ssé, n te nyé té kím lezíŋ shú wɔ́. 

4N daa lege pá’ pɔgɔ la gwaa fege ɔ̀ lʉa wɔ́. N ne ńtsɔ́ɔn tɛ́’ pá’ à lɔɔn ńgwɔ́ n gíŋe 
ńgyá gú, anò poŋo wɔ̀ɔn. 

5N daa lege ngie ɔ̀ záb ntʉ́m ná Yěsô Kristo tà shwóŋó nò wɔ́, n te lege ngie má gù 
we ndÿò Lowas tà mbɔɔ má gù Eunis lɔ̌ɔn ńgÿo pɔ́ pú’u wɔ́. N zsě ngie mbàa gù jú 
ɔ̀ giŋé ńzáb ntʉ́m ná Yěsô pɔ́ pá’ pɔ́b. 

6Áa mmó gie á gÿo mèŋ n ge kẅiŋte gú ngie, ammó gie n ka záb mbwó mɔ́ɔn twó 
gù, e Ssé cÿó gʉm jú, ɔ̀ ku’u légÿo, tè lɔg ḿma’a kwàŋ. 

7A Zẅìge gie Ssé ka zɔɔn ńná né pege á té gie á gÿo pege nẅíin nẅǐin wɔ́. Tà ńcʉ́’ 
pú’u, mbà Zẅìge yé néŋ pɔ́ metʉ̀ ná pege tɛ’, ńgÿo pege kwoŋ pʉ̀a mesoŋ tɛ’, ḿbiŋ 
ńkú’te mbùm yege mboŋó. 

8Pú’u la, tè kú shʉ́ légɔɔn mmó gie ɔ̀ zsé ná Cʉ̀apʉ̀a wege. Tè kú shʉ́ mbɔɔ ná mèŋ 
pá’ mèŋ n gee ndá tsǎŋ ńtí yé. Zẅíŋ jú pɔ́ légyá ngɔ́’ pá’ mèŋ, ńdɔg ńgÿo Nkʉ̀ 
Mbòŋo sa jʉ’, ńzẅɛ́’ pɔ́ metʉ̀ mie e Ssé náa mbwo gù. 

9À la gÿo pege tsẅɛ́, éfaga wégè ńdɔg ńgÿo pʉ̀a pé. À lɔ̌ɔn těen ńgÿo pú’u, éfóo pɔ́ 
nà mefà’ mbòŋo mie pege fǎ’ wɔ́, à la cÿó pɔ́ gʉme yégè. Pú’u, mbà njÿó la nyé pɔ́ 
tè gwɔ̌ wó, kwà’ yé zɔ̌ záb ngie à ge gÿo lɔgɔ Yěsô Kristo, é gÿo pú’u, ná pege. 

10Áa fʉ̀’ɔɔn, mbà yɛ̌ nò mbòŋo kéen ńkẅɛɛ mángyɛ̌, á nue Yěsô Kristo gẅie à gÿo 
pege tsẅɛ́ɛ, à kéen ńtó. Yé zɔ ka gwoon legwé ńkẅé metʉ̀ mé. À ka tsẅi nkʉ̀ 
mbòŋo mbwo peg, ńnyɛɛ le gwɔ́ tèmi tà peg ne ńzsé. Á le gwɔ́ gẅie nyìŋ gẅiin à tè 
gíŋe ńkwé wɔ́. 

11E Ssé ka nǎ fà’a létsẅi wɔɔn nkʉ̀ mbòŋo á mbwo mèŋ, pá’ mèŋ n ge gwɔ́ ngàŋ 
ntúm we é piŋ ne la’te mmó mbwo pʉ̀a. 

12Mèŋ n gyá yɔɔn ngɔ́’ fʉ̀’ɔɔn pá’ɔɔn ńtí pɔ́ pú’u. Tá’, eshʉ́ ké tè ne ńkúu wɔ̀ɔn mǒ 
wɔ́, á nue mèŋ n ne ńzsé nyìŋ gẅie mèŋ n zába ntʉ́m ná yé. N cwoŋo ńne ńzsé 

ngie e Ssé gẅiin metʉ̀ lélɔg ńku’u lékábte nò gie à la cʉ́me mbwo mèŋ, tà lá’ kúu 
nà lyɛ’ɛ́ lá’ nzsònzèm. 

13Timoté, ne ńkímte shwóŋè nénʉ́ gie ɔ̀ la jú’u ncwò mèŋ, ńne ḿbíi fʉ̀’ mǒ, ńzí’i 
pʉ̀a pú’u. Záb ntʉ́m gú pɔ́ nà Ssé, ńne ńkwoŋo yé pá’ peg pie peg la la nnɛ́ ná Yěsô 
Kristo peg gÿo pú’u. 

14A Zẅìge Ssé gie áa ná pege kẅéte gú. Ɔ̀ le zẅíŋ nyìŋ gʉa ná nò mbòŋo gie mé la 
cʉ́me mbwo gù ńkúbe tsɔ́ mmó wɔ́. 

15Ɔ̀ ne ńzsé jú pá’ pʉ̀a ná pàga ngwòŋ Azia kéen ḿbú ńgwá’a wɔ̀ɔn métsèm tà 
mbɔɔ Figele pɔ́ Hergène yɔ́b. 

16Mèŋ n ké ne ńdúɔ mbwo Cʉ̀apʉ̀a ngie à gÿo nò mbòŋo ná tsìŋe ndá Onésifor, 
ńdúɔ pú’u, Á nue à neŋé ńnéŋ ntʉ́m wɔ̀ɔn tɛ’, à laa kú shʉ́ ná mèŋ pá’ mèŋ n gee 
ngàŋa tsǎŋ wɔ́. 

17À la lêen ńkúu Roma wɔɔn, ḿbáte jʉ’ gie mèŋ n gee wó tà ńdá’ ńgyá wɔ̀ɔn. 

18Mèŋ n ne sẅíŋte ngie Cʉ̀apʉ̀a lá’a lyɛ’ɛ́ létsɔ́’te ntsaŋ ńgÿo nò mbòŋo ná ye. 
Kwà’ gù ne ńzsé pá’ n da nyé Efeso á kẅéte wɔ̀ɔn pú’u. 

2 Timote 2 

Andÿɔ́’ ncù we Yěsô Kristo gẅie à zsé pɔ́ ndà’ Yěsô 

1Ńké ńgʉa ná gù míŋ wɔɔn, ɔ̀ ké ne ńjʉ́’ʉ pɔ́ nà metʉ̀ mie Yěsô Kristo lɔgɔ ńcÿó 
gʉm yégè, ńzsé ngie ɔ̀ ge tʉte tsɛ̀ɛ nò gie áa nénʉ́. 

2Kímte nò gie ɔ̀ lɔ̌ɔn ńjú’u mèŋ n zí’i pʉ̀a, é laa pʉ̀a tà ńgyɔ́ɔn. Pɔ́ ée pàjÿò ńgyá. Ké 
cʉ́me pɔ́ yɛ̌ mbwo pʉ̀a pie pɔ́ ku’u légʉa ńzí’i yɔ́b petsɔ́ pʉ̀a, tè gʉa mǒ ńkúbe 
mmó. 

3Gyá jú ngɔ́’ pá’ kwà’ ndÿɔ́’ ncù we Yěsô Kristo. 

4Nyìŋ vɔg tà ńgwɔ́ tsẅɛ̀ɛ ncù, ńdege kɔ̀ɔkɔ́ɔ gie á ne ńdíe yé mbʉ̀a, ńzsé ngie à ge 
cʉ́’ʉ gÿo pɔ́ mmó gie á ge poŋo tándá wɔb. 

5Ndʉŋ ndʉŋ pá’ nyìŋ lɔɔn ne ńkÿo ndʉ̌, à tè kÿo nà ntí gie lepʉ̌ ndʉ̌ ne ńzɛ́te wɔ́, 
mé le fà’ yé tsɔ́’. 

6Nyìŋ gẅie à fa’a nká’ nyìŋ, à lɔɔn ńtéŋe zì’i mboŋó, mbà yé zɔ ge vɔgɔ lépfɛ́ɛ mmó 
gie á fóo nká’. 

7Sáŋa nò ná menò mie mèŋ n gɔɔn lɔɔn, Cʉ̀apʉ̀a ge zɔɔn náa gú legyè lélɔg ḿbú 
ńjú’ ntsèm. 

8Kímte Yěsô Kristo, pá’ à la zíme nà legwé, à la fó nà ngẅɛ̀ fùɔ Ndavíd pá’ nkʉ̀ 
mbòŋo gẅie mèŋ n ne ńtsẅii é ne ńgɔɔn. 

9Mèŋ n gyá ngɔ́’ tà mé lɔgɔ metsɛ̂n ńkwɛ́ɛ wɔ̀ɔn pá’ fʉ̀’ gie mèŋ n gee nyìŋ tepòŋ la 
pá’ɔɔn ńtí pɔ́ nkʉ̀ mbòŋo ŋwɛ́. Tá’ mé kaa shwóŋè Ssé kwɛ́ɛ. 

10Áa mmó gie á gÿo mèŋ n ne ńgyá ngɔ́’ pɔ́ lêkɔ́ wɔ́, ńtíi pʉ̀a pie e Ssé tsɔ’ɔ́ wɔ́b, 
éshÿɔgɔ shÿɔg, ńzsé ngie Kristo ge gÿo pɔ́b yɔ́b tsẅɛ́. Pɔ́ fo pú’u, ńgẅiin legú’ tèmì. 

11Menò mie mèŋ n gee ngɔ̌ɔn lɔɔn ée jʉ’ó ńgwɔ́ pú’u. Á lɔɔn ńgwɔ́ gie pege lâ 
Kristo la púte ńkwé, mbà pege lâ pɔ̌ ge gÿo púte gwɔ́ wó. 

12Pege lɔɔn ńké ńne shÿɔgɔ tsɛ̀ɛ ngɔ́’ shÿɔg, mbà pege lâ pɔ̌ ge gÿo púte sá’a lá’ Tá 
pege ké ńgwá’a yé, mbà à ge gÿo gwá’a wégè yé. 

13Á lɔɔn ńgwɔ́ gie pege neŋé ḿmoŋo yé, mbà à ké tè wégè moŋe Á nue à lɔɔn 
ńgwɔ́ á le gÿo mmó té gwɔ́ gie áa nà we mà wɔ́ 

Ngàŋa fà’ gẅie mé zsé yé, ńtí léfa’ 

14Mɔɔn ée menò mie ɔ̀ gẅiin lékímte mbwo mânyìŋ ntsèm, ńtyé mvfò Ssé éshʉa 
shʉa shwóŋ pʉ̀a ngie tà pɔ́ gwáa ńtága melà’ ná menò mie mé gɔɔn. Pɔ́ tág melà’ 
pú’u, é té kẅéte nà tsɔ́ mmó wɔ́, tà ńcʉ́’ pú’u, mbà é cʉŋte pʉ̀a pie pɔ́ jú’u mɛ̌ 
menò cʉŋte, á nzèm Ssé. 

15Kag tʉ̀ légwɔ tyé mvfò Ssé, ńgwɔ́ nyìŋ gẅie à lɔɔn ńgwɔ́ e Ssé zẅíŋe nò yé, gwɔ́ 
ngàŋa fà’ gẅie eshʉ́ té ge ne kúu yé nà fà’ yé wɔ́. Gwɔ́ ngàŋa fà’ gẅie à tsẅi nkʉ̀ nò 
gie áa nénʉ́, té gʉa mǒ ńkúbe tsɔ́ mmó. 

16Pɔ́ɔn le záb gú ncwò ná we pàzoŋ meshwóŋè mie é gwɔ́ pɔ́ sẅɛ̀ɛ sẅɛ̀ɛ, é 
meshwóŋè mie é táte nyìŋ taté lézáb ntʉ́m nà Ssé. Pʉ̀a pie é zoŋo mɛ̌ meshwóŋè 
ké fó lejʉ́ŋ Ssé ńkẅi’i ńkÿo kÿo. 

17Ashwóŋè pʉ̀a ŋwɛ́ lêen ńgwɔ́ pɔ́ pá’ fʉ̌ŋ gie e něŋ mbìd, ńne ńkẅi’i ńgá’a la. 
Himené pɔ́ Filétos lɔgɔ ńgwɔ́ lii pʉ̀a ŋwɛ́. 

18Pɔ́ kéen ńgwá’a mánzsè nò gie áa nénʉ́. Pɔ́ zɔ́gɔ ńgɔɔn ngie e Ssé kéen ńdá’ ńgÿo 
pege zíme ná legwé. Pɔ́ kéen ńgÿo pú’u, tà tsɔ̌ lelÿò pʉ̀a tè nyé ńgwɔ́ ná mánzsè 
nò gie áa nénʉ́ wɔ́. 

19Tà mbɔɔ pú’u, àcÿǒ ndá gie e Ssé la nuŋe á nyé ńtʉʉ tʉ. Mé la ŋwe’e ndùmo 
ngie: Cʉ̀apʉ̀a ne ńzsé pʉ̀a pie ée pé, ńgíŋe ńŋwe’e ngie: Nyìŋ lɔɔn ngie aa nyìŋ 
Cʉ̀apʉ̀a, á tém nzèm nò tepòŋ. 

20Mé lɔɔn ńgʉa ndá ngàŋa mmó mé gyá mekáŋ mentí mentí. Mé gyá mie mé la 
lɔgɔ tʉ̌ gɔ̂l ńnyɛte, ńgyá mie mé la lɔgɔ tʉ̌ nkáb ńnyɛte, ńgíŋe ńgyá mbɔɔ mie mé 
la lɔgɔ tÿǒ ńkwóon, mbɔɔ mie mé la lɔgɔ tsǎ’ ḿbwóon. Me tʉ̌ gɔ̂l pɔ́ me tʉ̌ nkáb ée 
mie mé tÿɔ́gɔ ssé pɔ́ nà melyɛ’ɛ́ lá’ lÿò. Metsɔ́ gwɔ́ mie mé tÿɔ́gɔ ssé lyɛ̌’ ntsèm. 

21Nyìŋ lɔɔn ḿbɔ́ɔn meshwóŋè cÿɔ̌ nò mie mé zí’i pʉ̀a lɔɔn, mbà ngàŋ ge gwɔ́ pá’ 
káŋ gie mé tÿɔ́gɔ ssé pɔ́ nà lyɛ’ɛ́ lÿò. Mbà à ge gwɔ́ nyìŋ Cʉ̀apʉ̀a, mbà à ge kẅéte 
Ndè we, à lɔgɔ yé ńgÿo kɔ̀ɔkɔ́ɔ wɔ́ gie áa mbòŋ. 

22Kÿo shúm tepòŋ sie nkàŋ nyìŋ tsɔ́ɔn. Pia pʉ̀a pie pɔ́ tóŋo Cʉ̀apʉ̀a lê ntʉ́m 
mbòŋo fa’a nò gie á tyé ndʉŋ ndʉŋ, ńzáb ntʉ́m nà Ssé, ńkwoŋ pʉ̀a mesoŋ, éfa’ 
mbʉ́lè. 

23Kÿo menò mie mé gwá ńzoŋo é gwɔ́ pɔ́ megʉ̀gʉ̀ menò mie é té kẅéte. Ɔ̀ zsě ngie 
mé zoŋ mɛ̌ menò tà ńcʉ́’ʉ lémag, ńtág pɔ́ melà’. 

24Á piŋ ńké tè poŋ ngie ngàŋa fà’ Cʉ̀apʉ̀a tág mélà’ wɔ́. À gẅiin pɔ́ lékwoŋo 
mânyìŋ ntsèm, ńku’u lézí’i pʉ̀a mmó mboŋó, ńku’u légwɔ́ gie mé ge fʉ̀’ nò ná ye, á 
le pá. 

25À gẅiin lélɔg mbʉ́lè ńda’te mmó mbwo pʉ̀a pie à gɔɔn nò pɔ́ kúbe pɔ́ shÿó. 
Ndyɛ̌’ tsɔ́ e Ssé gÿo ńná shÿó mbwo pɛ̌ pʉ̀a pɔ́ kúbe yɔb ntí lɔg sáŋa nò, éfó pú’u, 
ńzsé nò gie áa nénʉ́, 

26ńgíŋe ńkwaŋa nò pá’ á kě ńne ńzɛ́te ngie pɔ́ kwaŋ, ńdeen ńké fóo tsɛ̀ɛ mejÿɔ́’ 
mie Sátà la lɔg ńgwoon wɔ́b ńkẅɛ. Mbà pɔ́ kaa tsoló ńcʉ́’ ńgwɔ́ pɔ́ megàŋa tsǎŋ, 
ńgÿo pɔ́ mmó gie Sátà ne ńkwoŋo. 

2 Timote 3 

Anò melyɛ’ɛ́ lá’ nzsònzèm 

1Zsé ngie, á ge lá’ gwɔ́ nà melyɛ’ɛ́ lá’ nzsònzèm, ejʉ’ tʉ tɛ’. 

2Epʉ̀a mesoŋ gwɔ́ mekìm, ńkwoŋ pɔ́ nkáb, ńzẅíŋe mmóm tɛ’, é gwɔ́ ngàŋa ŋá’te, é 
ne zoonte Ssé zoonte, é tʉʉ twó mbwo metá pɔ́b, é gwɔ́ pàjÿò ńjÿɔg ncwò, pɔ́ le 
gíŋe ńdɔgɔ mmó gie áa ye Ssé ńdɔg ńtóŋo tsɔ́ mmó wɔ́. 

3Letʉ́m sɔ́b tʉ pá’ tóon la, pɔ́ gwɔ́ pà tètsɔ́ɔn mezìŋe, éshwóŋe té poŋ ná pʉ̀a, ayɔ́b 
nò gwɔ́ pɔ́ léma’a tág. Pɔ́ gwɔ́ pɔ́ mefÿɛ́, é gwɔ́ ngàŋ mbù nò mbòŋo, 

4é gwɔ́ pàjÿò menáŋ, é gÿo nò pɔ́ ḿvege vege, é gwɔ́ ngàŋ ŋá’te tɛ’, é kwoŋo mmó 
gie á poŋo wɔ́b, pɔ́ le Ssé kwoŋ, 

5é gwɔ́ pʉ̀a Ssé pɔ́ nzème pǐ, é moŋe metʉ̀ Ssé mie é kɔ’ɔ́ lɔgɔ wɔ́b gÿo pʉ̀a Ssé. 
Timoté lÿɔ́’te ntí pʉ̀a ápɛ̌. 

6Etsɔ́ pʉ̀a pú’u, gwá shú ńkú mendá pʉ̀a, ńdÿɔgte pànzwě pie tsẅé yɔ́b zeŋe zeŋe, 
é gwɔ́ pànzwě pie é gÿo menò tepòŋ tɛ’, ńnéŋe ńtsɔ́ɔn shúm pɔ́ ntí ntí. 

7Wɛ̌ nyìŋ wɔ́ tó, ńzí’i yɛ̌ ntí pànzwě nò, pɔ́ zẅí’te zẅi’té tá ńké tè ku’u lézsé nò gie 
áa nénʉ́ wɔ́. 

8Pʉ̀a pie é zí’i wɔ́b zɔɔn ne ńdʉ’ʉ nò gie áa nénʉ́. Ndʉŋ ndʉŋ pá’ á laa tsɔ́ fʉ̀’, 
Jannès pɔ́ Jambrès lʉ’ʉ nò gie Mǒsê gɔɔn la, pɛ̌ pʉ̀a gíŋe ne ńdʉ’ʉ nò gie áa nénʉ́, 
ée pʉ̀a pie legyè sɔ́b té tyé, pɔ́ piŋ ńké tè záb ntʉ́m nà Ssé tà shwóŋó nò wɔ́. 

9Tá’, à lɔɔn ńgwɔ́ pɔ́ lélɔg yɛ̌ ntí ńkẅi’i ńgʉa tà ngʉ̀a sag wɔ́, á nue pʉ̀a metsèm ge 
gyá ngie pɔ́ té tsɔ́ nò zsé, anò yɔ́b gíŋe ńgwɔ́ pɔ́ pá’ nò Jannes pɔ́ Jambrès. 

Timoté giŋe nà mekwò Pɔl 

10Á gʉa ná gù, mbà pɔgɔ lǎ zye ńnéŋe. Ɔ̀ ne ńzsé mmó gie mèŋ n zí’i pʉ̀a, ɔ̀ ne ńzsé 
yɔ́ɔn tsẅé, ńne ńzsé mmó gie mèŋ n gwɔ fa’ ńne ńtsɔ́ɔn yɛ̌, ńne ńzsé pá’ n záb 
ntʉ́m wɔ̀ɔn nà Ssé, ńzsé pá’ n gẅiin kwɔ́gɔ nnɛ́ pú’u, pá’ n kwoŋ pʉ̀a mesoŋ pú’u, 
ḿbiŋ ńzsé pá’ n kag tʉ̀ té kʉ́a pú’u. 

11Ɔ̀ ne ńzsé pá’ pʉ̀a ka kʉ́e wɔ̀ɔn pú’u, ńzsé pá’ n ka gyá ngɔ́’ pú’u. Á lɔɔn ńgwɔ́ gie 
mé la gÿo lêkɔ́ nà mèŋ á Antiokia, á Ikonium, á Listele wɔ́, mbà ɔ̀ ne ńzsé. N da gyá 
ngɔ́’ tɛ’, tá’ á gʉa ná sɛ̌ lekwò wɔ́, Cʉ̀apʉ̀a ké fó tsoló ńkẅile wɔ̀ɔn kẅile, 

12ńgwɔ́ nyìŋ zɔɔn le la nnɛ́ ná Yěso Kristo tà ńne ńkwoŋo légÿo mmó gie Ssé ne 
ńkwoŋo, mé nyé té kʉ́e yé kʉ́e wɔ́. 

13Tá’ n gɔɔn pá’ɔɔn pʉ̀a tepòŋ pâ ngàŋa fʉte ge gÿo lɔgɔ nò tepòŋ é kẅi’i gʉa pɔ́ lê 
mvfò, é ne fʉte pʉ̀a, pɔ́ gíŋe ne fʉte wɔ́b yɔ́b. 

14Á gʉa ná gù, mbà á ne ńzɛ́te ngie ɔ̀ kú’te pɔ́ mmó gie ɔ̀ la zí’i tà ńzáb ntʉ́m mǒ. Ɔ̀ 
tè ne ḿmoŋe nyìŋ gẅie à ka zí’i gú wɔ́. 

15Ɔ̀ la gwaa lu ssé ńne ńzsé mmó gie ŋwà’ne Ssé áa yɛ̌, ńgwɔ́ yɛ̌ zɔ̌ náa gú legyè 
lélɔg ńzáb ntʉ́m ná Yěsô Kristo, e Ssé gÿo ɔ̀ tsẅɛ́. 

16Mé la gwaa ŋwe’e kɔ̀ɔkɔ́ɔ tsɛ̀ɛ ŋwà’ne Ssé wɔ́, á fóo pɔ́ ncwò Ssé. Pú’u ammó gie 
mé la ŋwe’e, à ku’u lélɔg ńzí’i pʉ̀a nò gie áa nénʉ́, ńku’u lélɔg ńdʉ’ʉ nò gie á té nò 
wɔ́, ńku’u lélɔg ńtÿɔ́gte pʉ̀a, ḿbiŋ ńku’u lélɔg ńzí’i pʉ̀a pá’ à lɔɔn ńgwɔ́ pɔ́ gÿo tá 
ńnéŋe nà ntí gie e Ssé ne ńkwoŋo. 

17Pú’u ńzsé ngie nyìŋ Ssé ge fóo nà ŋwà’ne Ssé, é zsé nò Ssé mboŋó, tá gwɔ́ fʉ̀’e kɔ́ 
wɔ́, é ku’u légÿo nò gie áa mbòŋ. 

2 Timote 4 

Pɔl nyě fà’ yé mbwo Timoté 

1Mèŋ n tyé mvfò Ssé mbɔɔ mvfò Yěsô Kristo gẅie à cʉ’ʉ́ ńtó tǒ léŋag pʉ̀a metʉ̀ lâ 
mepfó ssé, mbɔɔ ná pá’ à ge gÿo tó ńnuŋe lefùɔ sé, n cwoŋo ńgɔɔn né gù ngie: 

2Ɔ̀ tsẅi nkʉ̀ mbòŋo nò Ssé, ńtyé pɔ́ nzɔ̌ wɔ́ ńcwoŋo ńgɔɔn gɔɔn, kà á gwɔ́ pɔ́ jʉ’ gie 
mé ee wó ńne ḿbyɛ́bɛ ngie mé gɔɔn wɔ́, kà pɔ́ jʉ’ gie mé té wó ńne ḿbyɛ́bɛ wɔ́ 
wɔ́, ɔ̀ gɔɔn gɔɔn. Nyìŋ fʉa nò ɔ̀ kaga yé nà ntí gie à ge jú’, ńkẅiŋte yé légÿo nò 
mbòŋo. Gwáa gÿo pú’u, ńdɔg pɔ́ kwɔ́gɔ nnɛ́ ḿbiŋ ne ńzí’i pʉ̀a mmó. 

3Á nue atsɔ́ fʉ́’ ge gÿo gwɔ́, epʉ̀a le gíŋe ńkwoŋo lézẅí’te nò nénʉ́ gie mé zí’i pʉ̀a 
ná Yěsô Kristo wɔ́, é lɔg pá’ pɔ́ kwoŋo lézẅí’te pɔ́ nò gie ntʉ́m wɔ́b ne ńtsɔ́ɔn, éfa’ 
pɔ́b pàzí’i wɔ́b mmó tà e gyɔ́ɔn gyɔ́ɔn. Pɔ́ zí’i wɔ́b nò gie pɔ́ kwoŋo lé jú’. 

4Pɔ́ té gÿo ńgíŋe ńzẅí’te nò gie áa nénʉ́ wɔ́, é cʉ́’ zẅí’te pɔ́ menò pú’kwɔb. 

5Tá ńgʉa ná gù, gÿo jú kɔ̀ɔkɔ́ɔ wɔ́ à ku’ ku’. Ngɔ́’ kúu gú ɔ̀ shÿɔg shÿɔg. Ké ně fa’a 
pɔ́ fà’ jú gie áa létsẅi nkʉ̀ mbòŋo nò Ssé mbwo pʉ̀a. Fa’a fà’ Ssé gie ɔ́ɔ mǒ mboŋó. 

6Á gʉa ná mèŋ, mbà wɔɔn léfó ndùmo ssé tsétsá’ ńgʉa à ne ńku’u. Afʉ̀’ kǔ’ pá’ mé 
ge zẅé wɔ̀ɔn, é lɔg ńgwɔ́ pá’ wɔ̀ɔn pwɔ́’ gẅie mé nuŋe mvfò Ssé. 

7N ka lÿɔ́’ ncù mbòŋo, mèŋ n ka kÿo ndʉ̌ tà ńkúu nzotě. N ka kě ně ńzába ntʉ́m pɔ́ 
ná Yěsô, ńně ḿbɔ́ɔnte mboŋó. 

8Áa nà fʉ̀’ɔɔn, mbà Ssé cwoŋté ntsɔ’ɔ́ fà’ nyìŋ gẅie à kÿǒ ndʉ̌ tà njÿó, ńzáb ńne 
ńdɔgɔ ńzẅí’te wɔ̀ɔn. Wɛ̌ ée tsɔ’ɔ́ fa’ pá’, n gÿǒ mmó gie e Ssé ne ńkwoŋo. Cʉ̀apʉ̀a 
gẅie à za’ ntsaŋ pɔ́ ndʉŋ ndʉŋ, à ge gÿo náa mbwo mèŋ nà lyɛ’ gie à ge tsɔ́’te 
mentsaŋ. À tè lá’ ná pɔ́ ndà’ mbwo mèŋ wɔ́. À ge lá’ gíŋe ná mbɔɔ mbwo pʉ̀a pie 
pɔ́ ne ńkwoŋo légyá fʉ̀’ gie à ge gÿo kẅɛ. 

Pɔl ne náa nzsò nzèm mésá’akɔ́ nà nò yé 

9Kag tʉ̀ ńtɔ́g ńtó ńkẅɛ́te wɔ̀ɔn. 

10Zsé ngie Ndemas kéen ńgwá’a wɔ̀ɔn, mélà’mie à kwoŋ shúm njÿó tɛ’. Yɛ̌ zɔ̌ ka 
gÿo á gʉa né Tesalonika. Kelesens ka gʉa lé Galatia, Titus gʉa lé Ndalmatia. 

11Peg Lukase zɔ cʉ̌’ ńgwɔ́. Ɔ̀ lɔɔn ńgwɔ tó, pi Malékuse gwɔ́, á nue à ge kẅéte wɔ̀ɔn 
nà fà’a Ssé. 

12N ka túmo Tishig á tÿǒsoŋo Efeso. 

13Ɔ̀ lɔɔn ńne ńtóo, ɔ̀ lɔg nzsǒ fÿɔ́g yɔ̀ɔn gie n da nyé Toras á mbʉ̀a Karpus ńdɔg 
ńtó, ńgíŋ ńdɔg mbɔɔ meŋwà’ne ńtó, n tʉʉ lelÿò ńgɔɔn mie é gwɔ́ pɔ́ ngùb nɔ̀ɔn. 

14Zsé ngie Alekzáŋdele gẅie aa tâlɔ́ɔn la, à ka gÿo nò tepòŋ ná mèŋ tɛ’. Cʉ̀apʉ̀a zɔ 
ge lá’ zsé pá’ à ge gÿo ná ye, ńtí menò mé. 

15Mbǎ gù jú lÿɔ́’te yé, á nue à ka pǔ ńtɔ’ɔ nò Ssé gie peg ka ne shwóŋó pʉ̀a. 

16Á gʉa ná nò yɔ́ɔn, mbà n daa ndùŋ mvfò lyɛ̌’ gie mé la tóŋo wɔ̀ɔn jʉ’ʉ ntsaŋ, 
ńgʉa wó ḿbíte ncwò wɔ̀ɔn. Mânyìŋ ntsèm gwá’a wɔ̀ɔn, mèŋ n kẅɛ gílé mèŋ. E Ssé 
lége yɛ̌ nò ńnáa mbwo pɔ́b. 

17Cʉ̀apʉ̀a zɔ la tè wɔ̀ɔn gwá’. À la tóonte wɔ̀ɔn tá mèŋ n tsẅi nkʉ̀ wé pá’ á ne 
ńzɛ́te ngie mé tsẅi, ta pʉ̀a pie é té pà Yuda wɔ́ jú’ metsèm. Á fó ncwò mepú’ ntʉ̀ 
ńkẅile wɔ̀ɔn. 

18Cʉ̀apʉ̀a ge gÿo fó nà nò tepòŋ ntí ntí é kẅile wɔ̀ɔn, é gÿo mèŋ n tsẅɛ́ légwɔ́ gie 
mèŋ n ge kúu nà nò lefùɔ yé á tÿǒ lepwó. Agù’te lá’a ńgwɔ́ pɔ́ mbwo Cʉ̀apʉ̀a fʉ̀’ 
ntsèm. Amen. 

Atsyɛ̀’te 

19Tsyɛ’te Piriska pɔ́ Akilas ńná né mèŋ. Tsyɛ’te mbɔɔ pʉ̀a Onésifor. 

20Eraste kéen ńzso Korento. N ka nyé Tolofine á Milet, mélà’mie à ka ne ńguɔ. 

21Kág tʉ̀ ńtó tá fʉ̀’ʉ fÿɔ́g zye. Eubule, mbɔɔ Pẅideŋ, mbɔɔ Linus, mbɔɔ Kelɔdia 
ńgÿo petsɔ́ mefɛ́ mefɛ́, pɔ́ tsyɛ’té gú. 

22Cʉ̀apʉ̀a ne ńgwɔ́ né gù! Ńne ńnéŋe sẅétè yé ntʉ́m pi metsèm. 

Titus 

Titus 1 

Atsyɛ̀’te 

1Yɔɔn ŋwà’ne áa ńŋwe’e mèŋ Pɔl, mèŋ fa’a fà’ Ssé, ńgíŋ ńgwɔ́ ngàŋ ntúm Yěsô 
Kristo. E Ssé la zába wɔ̀ɔn lékẅíŋte pʉ̀a pie yé Ssé la tsɔ́’ ńdɔg ńgÿo pʉ̀a pé. Á 
lékẅíŋte wɔ́b pɔ́ ké ńzáb ntʉ́m ná yé záb, ḿbiŋ ńgÿo pɔ́ zsé nò nénʉ́ gie mé cʉa 
mǒ ńzsé legìŋ gẅie à póŋ Ssé. 

2Pú’u mé ńnéŋe ne ńzẅí’te légwɔ́ tèmì gẅie e Ssé la lá’ ńnyé pɔ́ tè pú’ ngwòŋ, 
ńka’a mbwo pʉ̀a pé. Mé zsé ngie àa těen ńgɔɔn nò mé fa’a kékáŋ wɔ́. 

3À la ńnéŋe tà fʉ̀’ ku’, à gÿo mé zsé légwɔ́ tèmì ŋwɛ́, éfó nà shwóŋè yé. Yé Ssé gẅie 
à gÿo pege tsẅɛ́, à la cʉ́me yɛ̌ shwóŋè mbwo mèŋ, ńgie mèŋ sá’a mbwo lá’. 

4Mèŋ n ŋwe’e yɔɔn nò, ńnáa mbwo gù Titus. Ɔ̀ɔ mbwo mèŋ, ńgwɔ́ míŋ wɔɔn tɛ’. 
Pɔgɔ pú ńzáb ntʉ́m nà Yěsô Kristo. Mèŋ n ne ńdúɔ mbwo Tá wege Ssé pɔ́ Yěsô 
Kristo, yé gẅie à gÿo pege tsẅɛ́ɛ, ńgie pɔ́ ne ńgwɔ́ né gù, ńne ńnéŋe sẅétè ntʉ́m 
gù. 

Mà gẅie á poŋ ngie pà kẅé mvfò tsɛ̀ɛ cú’tè pʉ̀a Kristo gẅiin 

5Mèŋ n ka nyé gù Kelɛt légwɔ́ gie ɔ̀ ge cʉ́’ mege táŋte menò mie mèŋ n ka nyě, é 
piŋ záb pà kẅé mvfò tsɛ̀ɛ mecú’tè pʉ̀a Kristo mie ée tsɛ̀ɛ metÿǒsoŋ, é cʉ́’ʉ lézáb, 
é záb pɔ́ pá’ mèŋ n ka tsẅi né gù. 

6Á zɛ́te ngie nkẅè mvfò gwɔ́ nyìŋ gẅie mé té kíme yé té poŋ wɔ́. Á zɛ́te ngie à 
gẅiin pɔ́ tà’ manzwě wémɔ’ɔ́, penkʉ́ pé záb ntʉ́m nà Ssé, mà wɔ́b gwɔ́ we mbòŋo, 
pɔ́ piŋ ńnéŋe ńjú’ ncwò we. 

7Pá’ nyìŋ gẅie à líe cú’tè pʉ̀a Kristo, à fa’a pɔ́ mefà’ Ssé la, á té zɛ́te ngie à gwɔ́ 
nyìŋ gẅie mé kíme yé té poŋ wɔ́. Tà á ńnéŋe ńgwag pʉ̀a, tà á ńnéŋe ńgyáŋa lóŋ, tà 
á ma’ mbùm yé nà melù’, tà á ńnéŋe sá’ pɔ́ mbʉ̀’, tà á lɔgɔ gate fa’ nkáb. 

8Á zɛ́te ngie à gwɔ́ nyìŋ gẅie á kúe megʉ́ mboŋó, ńgwɔ́ nyìŋ gẅie à neŋé ńkwoŋ 
yé pɔ́ menò mie ée mbòŋ. Á zɛ́te ngie à gwɔ́ nyìŋ gẅie à sáŋa nò tá ńgÿo, à gwɔ́ 
nyìŋ gẅie à gÿo menò mie é tyé ndʉŋ ndʉŋ, ńgwɔ́ nyìŋ gẅie mà we poŋ Ssé, ńgwɔ́ 
nyìŋ gẅie à zsé lékú’te mbùm ye. 

9Á zɛ́te ngie à nyɛ́te ńkú’te nkʉ̀ gẅie ée gẅie ńgwɔ́ mé záb ntʉ́m mǒ, é gwɔ́ gẅie 
peg zí’i pʉ̀a. À cʉa pú’u, à ku’u lelɔgɔ shwóŋè gie áa nénʉ́, ńkẅíŋte petsɔ́ pʉ̀a, 
ńku’u le shʉa shʉa ńdá’te melɔ̌’ mie ée nà nò yé pʉ̀a pie pɔ́ lʉ’ʉ nò gie à gɔɔn. 

Pà zí’i nò gie á té nò wɔ́ 

10N gɔɔn ngie ɔ̀ záb pʉ̀a pá’ɔɔn, á nue pʉ̀a tà ńgyɔ́ɔn ée ssé ně ńtʉʉ twó. Lelÿò gwɔ́ 
pà Yuda pie pɔ́ zẅíŋe nò Yěsô Kristo. Pɔ́ ne ńzí’i pʉ̀a menò mie é té tyé, ńdɔgɔ fʉte 
wɔ́b. 

11Á zɛ́te ngie ɔ̀ jÿɔ́’ ncwò wɔ́b, mélà’mie pɔ́ ne ńdɔgɔ mmó gie pɔ́ zí’i pʉ̀a ńtébe 
metsìŋe ndá ńtÿɔ́gɔ. Á gwɔ́ mmó gie aa tè lɔg ńtÿɔ́gɔ múɔ, pɔ́ lɔgɔ fʉte wɔ́b, ḿpfɛ́ɛ 
nkáb yɔ́b. 

12Kwa’ tsɔ̌ nyìŋ Kelɛt pá’ pɔ́b gẅie aa mbwo pɔ́b ńgwɔ́ pá’ ntsẅi nkʉ Ssé, à la gɔɔn 
ngie: Epʉ̀a Kelɛte e gwɔ́ pɔ megàŋa cÿɔ̌ nò, ńgwɔ́ pɔ́ mepʉ̀a ngwe, ńgwɔ́ pɔ́ melǒŋ, 
ayɔ́b nò gwɔ́ pɔ́ mmó gie á ge kúu lepfòm pɔ́b. 

13Anò gie à la gɔɔn lɔɔn, áa nò nénʉ́. Áa yɛ̌ tá á ne ńzɛ́te ngie ɔ̀ gɔɔn nò ne pɔ́b té 
kú shʉ́, ńzsé ngie pɔ́ ge jú’ pɔ́ nò Ssé gie mé zí’i, 

14pɔ́ legíŋ ńjú’ menò pú’kwɔb pà Yuda, ńcʉŋe mǒ wɔ́, tà mbɔɔ mbʉ̌ pʉ̀a pie é teme 
nzèm nò gie áa nénʉ́ wɔ́. 

15Akɔ́ɔkɔ́ɔ gwɔ́ pɔ́ mbòŋ mbwo pʉ̀a pie pɔ́ gẅiin ntʉ́m mbòŋo mvfò Ssé. Tá ńgʉa 
ná pʉ̀a pie ntʉ́m wɔ́b té poŋ, á nue pɔ́ té zába nà Ssé wɔ́, atsɔ́ mmó mbòŋo té wó 
mbwo pɔ́b wɔ́. Legyè sɔ́b neŋé ńtyé pɔ́ nà menò tepòŋ tà mbùm yɔb tè gíŋe ńcúa 
wɔ́b gwɔ́. 

16Pɔ́ tyé ńgɔɔn ngie pɔ́ ne ńzsé Ssé, tá menò mie pɔ́ gÿo nyɛɛ ngie pɔ́ té Ssé zsé. Pɔ́ 
tʉʉ twó tɛ’, ńgÿo mmó gie á sẅile sẅile, ńgwɔ́ pɔ́ zɔɔn legÿo nò mbòŋo wɔ́. 

Titus 2 

Lezi’í nò Yěsô Kristo ndʉŋ ndʉŋ ná mà mbòŋo 

1Tá ńgʉa ná gù, ké ne ńzí’i pʉ̀a mmó à pumo pɔ́ nà nò nénʉ́ gie mé zí’i pʉ̀a ná 
Yěsô Kristo. 

2Gɔɔn né mbàŋa gie é zẅǐŋ ngie tà pɔ́ gÿo tsɔ́ mmo tà á cʉa, ńgie pɔ́ gwɔ́ pʉ̀a 
mekù’, ńgie pɔ́ gwɔ́ pʉ̀a pie é sáŋa nò tá ńgÿo. Pɔ́ gíŋ ńzáb ntʉ́m nà Ssé tà ńzáb, 
ńnéŋe ńkwoŋo pʉ̀a tà ńkwoŋo, éshÿɔgɔ menò tà shÿɔgɔ. 

3Á gíŋ ńgwɔ́ pɔ́ ndʉŋ ndʉŋ pá’ ɔ̀ ge gɔɔn lé pànzwě pie é zẅǐŋ ngie pɔ́ gẅiin mà 
gẅie à poŋ Ssé, ngie tà pɔ́ shwóŋte nà mezíŋ pʉ̀a, ńgie tà pɔ́ ma’ mbùm yɔb nà 
melù’. Á zɛ́te ngie pɔ́ nyɛɛ mà mbòŋo, 

4ńzsé ngie pɔ́ ge nyɛ pànzwě pie é nyé ńzɔ́’ɔ pá’ wɛ̌wɛ̌ wɔ́ à ge kwoŋo ndǔm we 
mbɔɔ penkʉ́ pé, 

5é gwɔ́ manzwě gẅie à sáŋa nò tá ńgÿo, é gwɔ́ manzwě gẅie à zsě pɔ́ ndà’ ndǔm 
we, éfa’ mefà’ ndá mé mboŋó, é gwɔ́ manzwě gẅie mé kwoŋo nò yé, é gwɔ́ 
manzwě gẅie à jú’ ncwò ndǔm we. Pɔ́ lɔɔn ńgÿo pú’u, nyìŋ léshwóŋe té poŋ nà nò 
Ssé wɔ́. 

6Á gíŋ ńgwɔ́ pɔ́ ndʉŋ ndʉŋ pá’ ɔ̀ ge kẅiŋte pûɔ mbàŋa lésáŋa nò fʉ̀’ ntsèm tá 
ńgÿo. 

7Kwà’ gù tyé nà kɔ́ wɔ́, ńnyɛ́ pɔ́ fʉ̀’ʉ mmó mbòŋo. Ɔ̀ lɔɔn ne ńzí’i pʉ̀a mmó, ɔ̀ zí’i 
wɔ́b pɔ́ ndà’ nò gie áa nénʉ́, ḿbiŋ ńzí’i tà ńzsé mmó gie ɔ̀ zí’i yɛ̌. 

8Gɔɔn nò à tyé ndʉŋ ndʉŋ, á gie à lɔɔn ńgwɔ́ mé lezoŋ, ńzsé ngie pʉ̀a pie é lʉ’ʉ nò 
gie ɔ̀ gɔɔn, ge zág sóon gie pɔ́ ge zába nà pege, éshʉ́ kúu wɔ́b. 

9Gɔɔn né mekwɔɔn ngie, pɔ́ jú’ ncwò pʉ̀a pie é gẅiin wɔb, tà mbɔɔ nà kɔ̀ɔkɔ́ɔ, ńgie 
pɔ́ fa’ shÿó ńgÿo mmó gie á poŋ pʉ̀a pie é gẅiin wɔ́b, ńgie tà pɔ́ zoŋo nò ncwò pɔ́b, 

10ńgie tà pɔ́ jʉ shúm pʉ̀a pie pɔ́ gẅiin wɔ́b. Tà ńcʉ́’ pú’u, pɔ́ nyɛ ngie pɔ́ kwa’ ńgwɔ́ 
nzèm pɔ́b. Pɔ́ lɔɔn ńgÿo pá’ɔɔn, mbà pʉ̀a ge gẅiin shwóŋè mbòŋo nà menò mie 
pege zí’i ná Ssé gẅie à gÿo pege tsẅɛ́ɛ. 

11Áa pá’ pʉ̀a Ssé gẅiin légÿo, á nue e Ssé la kwà’ nyɛɛ mbwo pʉ̀a ngie à kwoŋó 
wɔ́b, ńcÿó gʉm yɔ́b, tà ńgÿo légwɔ́ gie ńgwɔ́ pɔ́b métsèm tsẅɛ́. 

12Yɛ̌ ntí nkwòŋe ne ńzí’i wege légwá’a mà gẅie à tè Ssé poŋ mbɔɔ pá’ pege tè gíŋe 
ńgÿo shúm sie ntʉ́m wege tsóte wege ngie pege gÿo wɔ́. Pege cʉ́’ ńgwɔ́ tsɛ̀ɛ yɔɔn 
njÿó, ńgwɔ́ pʉ̀a pie é sáŋa nò tá ńgÿo, ńgÿo pɔ́ menò mie é tyé ndʉŋ ndʉŋ, ḿbiŋe 
ńjú’u pɔ́ ndà’ ncwò Ssé. 

13Á gíŋe ńgwɔ́ mbɔɔ pá’ pege ne ńzwí’te máa maa lyɛ’ɛ́ lá’ gie Yěsô Kristo ge lá’ 
nyɛɛ legú’ we. Yé zɔɔ Ssé yege yé lÿò, à gÿo pege tsẅɛ́ɛ. 

14Kwà’ yé à la náa twó yé ńtí wégè, lélɔg cu’u wégè mbwo menò tepòŋ mégè 
ntsèm. À la nyɛ́te wégè, pege cʉ́’ pʉ̀a pé, ńgwɔ́ pà tè lɔ̌’, ńcʉ́’ ńnéŋe twó ńgÿo pɔ́ 
shúm sie ée mbòŋ. 

15Mɔɔn ée menò mie ɔ̀ gẅiin léke ńgɔɔn mbwo pʉ̀a gɔɔn, ńgẅiin lékẅiŋte wɔ́b, 
ńnyɛɛ nyìŋ mmó gie à fʉ̌a. Gÿo mɔɔn menò tà ńzsé ngie ɔ̀ lɔgɔ pɔ́ metʉ̀ Ssé ńgÿo. 
Tè cʉ́’ nyìŋ gwága gú. 

Titus 3 

Mà pʉ̀a Kristo 

1Tè cʉ́’ pʉ̀a Ssé lege ngie pɔ́ gẅiin lé jú’ ncwò pà sá’ ngwòŋ, ńgÿo mmó gie pɔ́ ne 
ńzɛ́te, ḿbiŋ ńnéŋe ńtyé pɔ́ légÿo pɔ́ menò mie ée mbòŋ. 

2Gɔɔn né pɔ́b ngie tà pɔ́ gɔɔn nò tepòŋ né nyìŋ, ńgie pɔ́ pɔ́ɔn mentsaŋ, ńgie pɔ́ gwɔ́ 
pʉ̀a mbʉ́lè pʉ́lè, ńnéŋe ńná mekù’ wɔ̌wɔ́ɔ. 

3Á laa tsɔ́ fʉ̀’ pege yégè gwɔ́ pà gÿo nò té sáŋ, ńgwɔ́ pà tʉʉ twó, ńgwɔ́ pʉ̀a pie é 
záb ntʉ́m wɔ́b nà nò gie á té nò wɔ́, ńgwɔ́ mekwɔɔn mbwo shúm ntsèm sie ntʉ́m 
wégè tsɔ́ɔn lâ sie é poŋo wégè. Pege laa pʉ̀a ńcÿɔ́g, ńgwɔ́ ngàŋa kègɔ́’, ńgÿo mé 
pʉa wégè tɛ’, pege gíŋe ḿbʉa yégè pʉ̀a. 

4Tá’ e Ssé gẅie à gÿo pege tsẅɛ́ɛ nyɛ ngie ntʉ́m wé poŋ, á piŋ ńkwoŋ pʉ̀a mesoŋ, 

5á gÿo pege tsẅɛ́. Pege těen ńtsẅɛ́ɛ á gwɔ́ pɔ́ ngie pege gÿǒ menò mie é tyé ndʉŋ 
ndʉŋ wɔ́, pege tsẅɛ́ɛ á gwɔ́ pɔ́ ngie à tsɔ́ɔn mezìŋe mégè. À la sɔgɔ wégè, ńdɔg 
ńgÿo mé zyé wégè lezyé se sẅé, à Zẅìge Ndʉalʉ̌a náa le gwɔ́ we sẅé né pege. 

6E Ssé la ńnéŋe Zẅìge Ndʉalʉ̌a ŋwɛ́ ntʉ́m pege té gɔ’, ńtí Yěsô Kristo, yé gẅie à 
gÿo pege tsẅɛ́ɛ. 

7À la néŋ pá’ɔɔn légwɔ́ gie pege ge lá’ gẅiin le gwɔ́ tèmì gẅie pege neŋé ńne 
ńzẅí’te. E Ssé ge lá’ ná né pege, mélà’mie à la kwoŋo wégè, ńcÿó gʉm yégè, ńgÿo 
pege cʉ́’ pʉ̀a pie ée mvfò ye ńgwɔ́ ndʉŋ ndʉŋ. 

8Menò mɔɔn ée jʉ’ó ńgwɔ́ pú’u. 

Ntí gie Titus ge lɔg líe cú’tè 

M bíŋ ne ńkwoŋo ngie ɔ̀ cwoŋo shwóŋó wɔ́b mboŋó, ńzsé ngie pʉ̀a pie é zǎb 
ntʉ́m nà Ssé pɔ́ ge kag tʉ̀ légÿo menò mbòŋo lékwɔgɔ nnɛ́, à gwɔ́ pú’u, ńgwɔ́ 
mboŋó, ḿbiŋ ńgwɔ́ mmó gie á kẅéte pʉ̀a mesoŋ. 

9Tá’ pɔ́ɔn légɔɔn nò nà menò mie é té tyé, pá’ menò mie mé zoŋo nà mezíŋ 
pàmangʉa njʉ̀’ peg, pá’ menò mie mé zoŋo nà mbʉ̌ Mǒsê, é té menò mie é kẅéte 
nà tsɔ́ nò wɔ́, tà tsǒon méjʉ’. 

10Nyìŋ lɔɔn ńgwɔ́ nyìŋ gẅie à ma’a fagte, ɔ̀ pebe yé tà’ legʉ̀a à tè jú’, ɔ̀ pɔ́ɔnte ńgíŋ 
ḿbebe yé à tè jú’, tà pi yé gíŋe ńteme nò. 

11N kwaŋ ngie ɔ̀ ne ńzsé ngie ntí pʉ̀a apɛ̌ é té gíŋe ńgwɔ́ nà mánzsè Ssé wɔ́. Pɔ́ gÿo 
menò tepòŋ, menò tepòŋ ŋwɛ́ ne ńnyɛɛ ngie pɔ́ èe nà mánzsè tepòŋ. 

Tsyɛ̀’te lɔg ńcʉ́me 

12N dɔɔn ńgwɔ́ tà ńtúmo Artemas kà pɔ́ Tishig wɔ́ mbwó gù, ɔ̀ kag tʉ̀ tà ńtó 
ńkẅɛ́te wɔ̀ɔn Nikopolos. Áa jʉ’ gie mèŋ n ka zǎb ngie n ge ńnéŋe wó nà fʉ̀’ʉ 
mbʉ̀ŋ. 

13Zenas gẅie à tága nzèm pʉ̀a jʉ’ʉ ntsaŋ, tà mbɔɔ Apolos lɔɔn ńgwaa cʉ́me 
mánzsè legìŋ, ɔ̀ náa wɔ́b kɔ̀ɔkɔ́ɔ gie á ne ńzɛ́te ngie pɔ́ gẅiin. 

14Mefɛ́ pégè nzèm Kristo gẅiin lékag tʉ̀ yɔ́b, ńdɔgɔ kwɔ́gɔ nnɛ́ ńgÿo menò mbòŋo, 
ńzsé ngie ńgwɔ́ pɔ́ kẅéte pʉ̀a pie nò tyě nà pɔ́b, pɔ́ le gwɔ́ pà té zẅɛ́’ɛ wɔ́b gwɔ́. 

15Pʉ̀a pie pegá pɔ̌ pú ńgwɔ́, tsyɛ’té gú. Tsyɛ’te pʉ̀a pie é kwoŋo wégè, ńtí nue pege 
lâ pɔ̌ pǔ ńzáb ntʉ́m ná Yěsô Kristo. E Ssé ne ńgwɔ́ né pi metsèm. 

Filemo 

Filemo 1 

Atsyɛ̀’te 

1Yɔɔn ŋwà’ne fóo mbwo mèŋ Pɔl, ngàŋa tsǎŋ ńtí nò Yěsô Kristo. Peg Timoté gẅie 
aa fɛ́ wɔgɔ nzèm Yěsô Kristo náa yɔɔn ŋwà’ne á mbwo gù Filemo. Ɔ̀ɔ fɛ́ weg we tʉ̀ 
nzẅìŋ, pege metsèm pú fa’a nà nò Yěsô Kristo. 

2Áa jú, ńgíŋ ńgwɔ́ ye Apia, fɛ́ wege we manzwě, mbɔɔ yé Aleshʉpe, á ngàŋa kwò 
wege tsẅɛɛ ncù, ńgÿo cú’tè pʉ̀a Kristo gie á kúu ndá gù. 

3Tá wege Ssé, mbɔɔ Cʉ̀apʉ̀a Yěsô Kristo ne ńgwɔ́ né pi, ńne ńnéŋe sẅétè ntʉ́m pi. 

Pɔl ne sie Ssé ńtí Filemo 

4Fɛ́ wɔɔn Filemo, mèŋ ne sẅíŋte Ssé fʉ̀’ ntsèm, ńké ńkwaŋte gú kwaŋte, ésie Ssé, 
yé gẅie mèŋ n gu’te. 

5Mèŋ sie yé á nue mèŋ n ne ńjú’u mé la’te ntí nkwòŋe gie ɔ̀ gẅiin nzèm pʉ̀a Ssé 
mbɔɔ ntí gie ɔ̀ lɔg ńzáb ntʉ́m gú nà Cʉ̀apʉ̀a Yěsô Kristo. 

6Mèŋ n ne sẅíŋte Ssé ngie à lɔg pá’ pege temte, á fóo nà lézǎb ntʉ́m nà yé la, ńgÿó 
ngie ɔ̀ cwòŋo ńzsé menò mbòŋo mie á zɛ́te ngie pege gÿo tá ńdɔgɔ fa’a mbwo 
Kristo. 

7N gɔɔn nue, nkwòŋe gie ɔ̀ gẅiin e ka gÿo m bú ńkág tɛ’. À fɛ́ wɔ̀ɔn, ntʉ́m wɔɔn 
sẅeté, á fóo nà pá’ ɔ̀ ka kẅiŋte pʉ̀a Ssé. 

Pɔl ne sẅíŋte Filemo nà twó Onesime 

8Mèŋ n gee ngàŋ ntúm Kristo, n tsɛ ńku’u léshwóŋó gú mmó gie á zɛ́te ngie ɔ̀ gÿo 
tá’, á fó nà mmó gie ɔ̀ ne gÿo, 

9n gyá ngie n ge cʉa nà nkwòŋe yɔgɔ, ésẅíŋte gú sẅíŋte. Tà mbɔɔ pá’ mèŋ Pɔl, n 
cʉ̌’ pɔ́ nzẅìŋe ndÿò, ńgíŋe ńgwaa gwɔ́ fʉ̀’ɔɔn, ńgwɔ́ ndá tsǎŋ ńtí Yěsô Kristo lɔɔn. 

10Mèŋ n ne sẅíŋte ɔ̀ nà twó Onesime, aa míŋ wɔɔn nà nò Yěso gẅie mèŋ n ka kúu 
ndá tsǎŋ ńzyé. 

11Á laa tsɔ́ fʉ̀’ ɔ̀ těen ńzẅɛ́’ɛ yé wɔ́ tá’, á ké ńgwɔ́ fʉ̀’ɔɔn ɔ́ɔ gwaa ne zẅɛ́’ɛ yé, mèŋ 
n ne ńzẅɛ́’ɛ yé yɔ́ɔn. 

12N tumó yé ngie à piŋ nzèm ńtsɛ́ɛ gú. Aa pɛ́’ɛ̀ ńgwɔ́ tʉ́m yɔ́ɔn. 

13Mèŋ n gyá ngie á kěen ḿboŋ ngie à gwɔ́ pɔ́ lejʉ́ŋ mèŋ, ńne fa’a fà’ gie ɔ̀ kěen 
ńgwɔ́ jʉ’ɔɔn, mbà ɔ̀ fa’, á ná fʉ̀’ɔɔn gie mèŋ n gee menkÿo ńtí Nkʉ̀ Mbòŋo lɔɔn. 

14Tá’, mèŋ n kaa kwoŋo légÿo tsɔ́ mmó tà ɔ̀ jú’u jú’ wɔ́. N té ne ńkwoŋo létsóte gú 
tsóte tà ɔ̀ gÿo nò mbòŋo ná mèŋ wɔ́. Mèŋ ne ńtsɔ́ɔn ngie ɔ̀ gÿo pɔ́ mmó gie ɔ̀ kwǒŋ. 

15Ndyɛ̀’, mbà à ka na’á fó lejʉ́ŋ gù ńgʉa légwɔ́ gie ɔ̀ ge gÿo gíŋe gwaa gyá yé, à gwɔ́ 
pá’ pi yé ge cʉ́’ʉ ńnéŋe pɔ́ fʉ̀’ ntsèm. 

16Á le gíŋe ńgwɔ́ pɔ́ nkwɔɔn wɔ́. À cʉa nkwɔɔn, ńcʉ́’ ńgwɔ́ pɔ́ fɛ́ gù gẅie ɔ̀ ge 
kwoŋo yé tɛ’. Aa mbwo mèŋ, ńgwɔ́ tʉ̀ nzẅìŋ tà ngʉ̀a shÿɔ́’ɔ pá’ à ge gwɔ́ mbwo 
gù? À ge gwɔ́ mbwo gù, é gwɔ́ kwà’ nyìŋ mesoŋ, é gíŋ gwɔ́ fɛ́ gù nzèm Yěsô Kristo. 

17Á lɔɔn ńgwɔ́ gie ɔ̀ zsě ngie pɔgɔ ee nà tà’a nò, ɔ̀ kúe yé pá’ á ké ńgwé’e ńgwɔ́ 
wɔ̀ɔn, mbà ɔ̀ kúe wɔ̀ɔn pú’u, 

18ńgwɔ́ gie à la cʉŋte tsɔ́ mmó mbwo gù, kà ɔ̀ ne ńkʉ́a pɔ́ tsɔ́ mmó mbwo yé wɔ́, ɔ̀ 
nyé mèŋ n gÿo ntÿó mbwo gù. 

19Kwà’ mèŋ Pɔl zɔ lɔgɔ́ pwó yɔ́ɔn ńŋwe’e yɔɔn jʉ’, ńgie, n ge gÿo tÿó mbwo gù. Tá’ 
zsé ngie n gẅiin tsɔ́ mmó gie à lɔɔn ńgwɔ́ n zɛ́te ngie ɔ̀ tÿó mbwo mèŋ. À gwɔ́ pá’ ɔ̀ 
gwaa gẅiin légwɔ́ gẅie ɔ̀ gẅiin fʉ̀’ɔɔn tɛ’, ńzẅɛ́’ɛ pɔ́ wɔɔn. 

20Á fɛ́ wɔɔn, tsétsɔ’ lɔg lezíŋ Cʉ̀apʉ̀a ńgÿo mmó gie mèŋ n ne ńdúɔ mbwo gù. Lɔg 
pá’ pɔgɔ pǔ ńda nnɛ́ nà Kristo, ḿbʉ́le ntʉ́m wɔ̀ɔn. 

21N dɔgɔ pɔ́ pá’ ɔ́ɔ nyìŋ ńjú’ ncwò tá ńŋwe’e yɔɔn ŋwà’ne. Mèŋ ne ńzsé ngie ɔ̀ ge 
gÿo mmó gie mèŋ n ne ńzɛ́te mbwo gù tà tɔ́g pú’u. 

22Gíŋe ńnyɛ́te lûm ndá, ńdɔg ńzẅí’te wɔ̀ɔn á nue mèŋ n ne ńkwaŋa ngie e Ssé lɔɔn 
jú’u sẅíŋte gí, mbà mé ge gíŋe tsɔ́’ɔ wɔ̀ɔn né pi. 

Nzsònzèm tsyɛ̀’te 

23Epafalas, gẅie peg yé pǔ ńgwɔ́ ndá tsǎŋ ńtí nò Yěsô Kristo tsyɛ’té gú. 

24Mbɔɔ Malékuse, mbɔɔ Alistag, mbɔɔ Ndemas pɔ́ Lukase pie pegá pɔ̌ pǔ fa’a tà’a 
fà’. 

25Cʉ̀apʉ̀a Yěsô Kristo ne ńgwɔ́ né pi. 

Heber 

Heber 1 

E Ssé la gɔɔn nò mbwo pʉ̀a mesoŋ, pú’u, ńcʉa ná Míŋ we 

1Á laa tsɔ́ fʉ̀’, e Ssé gɔɔn nò mbwo pà mangʉa njʉ̀’ pégè, á nà mekwò tà ńgyɔ́ɔn, 
mbɔɔ ná mentí tà ńgyɔ́ɔn. Pú’u, ńcʉa ná pàntsẅì nkʉ̀ pé. 

2Á kéen ńgwɔ́ nà yégè kème njÿó yɔɔn gie á cʉ́’ ńgwɔ́ pɔ́ ye lɔg ńzsote, á gɔɔn nò 
né pege, ńgwɔ gɔɔn, ńcʉa pɔ́ ná Míŋ we. Á gwɔ́ yé gẅie à la cʉa ná yé, ńnyɛte njÿó 
ntsèm, ḿbiŋ ńgíŋ ńzába yé pá’ kɔ̀ɔkɔ́ɔ ge lá’ gwɔ́ pɔ́ yé. 

3Mé fó pɔ́ ná múɔ wɔ̀ɔn tá ńgyá pá’ legú’ Ssé aa tè laa yé pú’u. Á lɔɔn ńgwɔ́ gie e 
Ssé aa lêkɔ́ wɔ́, mbà míŋ we giŋé ńgwɔ́ yé kwà’ pú’u. Á yé gẅie à lɔg pɔ́ metʉ̀ mie 
ée nà shwóŋè yé, ńtóonte kɔ̀ɔkɔ́ɔ gie áa tsɛ̀ɛ njÿó ntsèm. À la gwɔ́ tà ńgÿo mmó gie 
e Ssé ne fóo mǒ ńdege menò tepòŋ pʉ̀a mesoŋ tà á mag, á gʉa nê tÿǒ lepwó, 
ńnéŋe nà gwoŋó pwó Ssé ye tʉ̀, yé Ssé gẅie à pǔ sá’a kɔ̀ɔkɔ́ɔ. 

Míŋ Ssé à cʉa mecÿɔ́’ Ssé 

4Á la cʉa pú’u, múɔ cʉa mecÿɔ́’ Ssé, tà Ssé ná lezíŋ sé, é nyɛ ngie à fǎŋ ńcʉa wɔ́b. 

5E Ssé laa zɔɔn ńgɔɔn mbwo tsɔ̌ cÿɔ́’ we ngie: Ɔ̀ɔ míŋ wɔ̀ɔn tà fó lyɛ̌’ɔɔn n gwɔ́ tá 
gù wɔ́. À ké laa zɔɔn ńgɔɔn mbɔɔ ná tsɔ̌ ngie: Mèŋ n ge gÿo gwɔ́ mbwo yé é gwɔ́ tá 
we à gwɔ́ mbwo mèŋ ńgwɔ́ míŋ wɔ̀ɔn mɔ́. 

6Tá á la ké ńgʉa fʉ̀’ gie e Ssé lɔ̌ɔn ńge gÿo Míŋ we gẅie yé zɔɔ twó mvfò nà kɔ̀ɔkɔ́ɔ 
à tóo tsɛ̀ɛ njÿó, yé Ssé gɔɔn ngie: Á poŋ ngie mecÿɔ́’ pé, yé Ssé, métsèm gu’te yé, 

7ńgʉa nà mecÿɔ́’ pé ńgɔɔn ngie: À gÿo mecÿɔ́’ pé gwɔ́ pɔ́ pá’ fefà la ńgíŋe ńgÿo 
megàŋa fà’ pé ŋwɛ́ gwɔ́ pɔ́ pá’ melʉ́me mmɔ̌g la. 

8Tá ńké ńgʉa ná míŋ we, á gɔɔn ngie: Gù Ssé, à lʉŋe lefùɔ jú áa lá’a gwɔ́ pɔ́ wó. 
MÀbɔ́ɔnte ngie: Ntí gie ɔ̀ ne ńdɔgɔ sá’a lá’ jú ee ndʉŋ ndʉŋ. 

9Ɔ̀ kwoŋo nò gie á tyé ndʉŋ ndʉŋ, ḿbʉa gie á té tyé. Áa mmó gie á gÿo me Ssé, 
mèŋ Ssé jù la zɔ́’ɔ gú ńdɔgɔ gú ńgÿo mmó, mbùm jù poŋo mǒ tɛ’ Mèŋ n da cÿó 
gʉme jú ńcʉa ye ngàŋa kwò jú. 

10Ńgíŋe ńgɔɔn ngie: Aa gù Cʉ̀apʉ̀a gẅie ɔ̀ laa nzyeté, ńnyɛte tsetsá’. Lepwó gíŋe 
ńgwɔ́ pɔ́ mefà’ mú. 

11Sɛ̌ shúm ge gÿo mag, tá ńgʉa ná gù, ɔ̀ gwɔ́ pɔ́ wó. Sɛ̌ shúm ge gÿo zẅìŋ pá’ nzsǒ 
la 

12Ɔ̀ ge gÿo káte wɔ́b pá’ mé káte nzsǒ fÿɔ́g la Mé ge gÿo kúbe wɔ́b pá’ mé kúbe 
nzsǒ la Tá ńgʉa ná gù, mbà ɔ̀ ge lá’a gwɔ́ pɔ́ pá’ ɔ̀ gwɔ̌, agù le gwɔ́ wó à tě ńdá’a 
ḿmaga wɔ́ 

13E Ssé laa zɔɔn ńgɔɔn nê tsɔ̌ cÿɔ́’ we ngie: Tóo ńnéŋe nà gwoŋó pwó yɔ́ɔn ye tʉ̀ 
ńzẅí’te mèŋ n dɔg megàŋ mbù pú, ńgÿo ntÿɔgɔ́ mekwò mú wɔ́? 

14Anò mecÿɔ́’ Ssé zɔɔn pá’a ńgwɔ́ kɔ́? Pɔ́ gwɔ́ pɔ́ mezẅìge mie é fa’a mbwo Ssé, á 
ne ńtúmo wɔ́b ngie pɔ́ gʉa fa’a fà’ gie á ge kẅéte pʉ̀a pie yé Ssé ge tâ gÿo pɔ́ tsẅɛ́. 

Heber 2 

MÀbɔ́ɔn nyìŋ légwága nò letsẅɛ́ gie Mìŋ Ssé la lɔg ńtó 

1Pú’u la, pege kwa’ ńgẅiin lé ké ńkú’te nò gie pege la jú’ kú’te, tà á té pú’u wɔ́, 
mbà pege ge fʉa mánzsè, é gʉa pyé, 

2pege ne ńzsé ngie, nò gie mecÿɔ́’ Ssé la lɔg ńtó fʉ̀’e mvfò, á la tè méjʉ’ʉ nò wɔ́. 
Wɔ̌wɔ́ɔ gẅie à lɔ̌ɔn fʉa yɛ̌ nò, ńtʉʉ twó mǒ, e Ssé lɔ̌ɔn ńnéŋe ngʉ̀ngʉ̀ ná ye pɔ́ ná 
pá’ á ne ńzɛ́te. 

3Pá’ á laa pú’u la, pege lɔɔn ńgwágte nò ná máamáa nò gẅie aa pá’ e Ssé la gÿo 
pege tsẅɛ́, e Ssé gǎ tà ńnyé wégè? Cʉ̀apʉ̀a Yěsô lê twó yé la vɔg ńzye létsẅii yɛ̌ 
nò. Epʉ̀a pie pɔ́ la jú’u ncwò yé, gÿo ńkwa’ shwóŋó wégè ngie aa kwà’ máamáa nò. 

4E Ssé gíŋ ńtóonte wɔ́b á nà nò gie pɔ́ ne ńgɔɔn, ńcʉa nà meliŋé, pâ menò mmɔɔn 
mmɔɔn, pâ mendàa gyá mentí mentí, ńgíŋ ńcʉa nà mefà’ mie à zába na we lekwoŋ 
ngie Zẅìge Ndʉalʉ̌a ge cÿó gʉm pʉ̀a pɔ́ ku’u léfa’. 

Míŋ Ssé zɔ gÿo tá pʉ̀a mesoŋ tsẅɛ́ɛ 

5E Ssé la zɔɔn tè gÿo ngie mecÿɔ́’ pé gẅiin nò ná lesǎ’ ngwòŋ gẅie é ne ńtóo wɔ́, é 
ngwòŋ gẅie pege ne ńgɔɔn nò mǒ. 

6Tsɔ̌ nyìŋ la zɔɔn ńŋwe’e mmó ná yɔɔn nò á tsɛ̀ɛ tsɔ́ jʉ’ʉ ŋwà’ne Ssé ngie: E Ssé, 
nyìŋ mesoŋ aa pá’ɔɔn ńgwɔ́ kɔ́ tà ɔ̀ ńnéŋe ńkwaŋte yé? Múɔ gẅie nyìŋ mesoŋ zyě 
á gwɔ́ kɔ́ tà ɔ̀ ńnéŋe ńtÿɔ́’te yé? 

7Ɔ̀ la gʉa ná pá’ mecÿɔ́’ Ssé gwɔ́, ésẅé’e yé ńnáa ssé pɔ́ méjʉ’ ńcÿó gʉm yé, ńtɔ’ɔ 
cÿɔ́’ɔ lefùɔ twó yé, á gie á gÿo á gẅiin legú’. 

8Ɔ̀ la lɔgɔ yé ńgÿo nyìŋ gẅie à sá’a shúm ntsèm sie ɔ̀ la nyɛte, ńgÿo ngie kɔ̀ɔkɔ́ɔ à 
jú’ ncwò wé. E Ssé la gwaa ye à kɔ̀ɔkɔ́ɔ jú’ ncwò nyìŋ mesoŋ pá’ɔɔn à těen ńgɔɔn 
ńtsẅe tsɔ́ gie á ge nyé té jú’ ncwò wé wɔ́. Á ké ńgwɔ́ fʉ̀’ɔɔn pá’ɔɔn, pege tè ne ńgyá 
ngie shúm ntsèm ne ńjú’u ncwò nyìŋ mesoŋ ŋwɛ́ wɔ́. 

9Tá’, ammó gie pege ne ńgyá fʉ̀’ɔɔn gwɔ́ pɔ́ ngie Yěsô gẅie e Ssé la sẅé’e yé ńnáa 
ssé tà mecÿɔ́’ Ssé cʉa yé méjʉ’, e Ssé lêen ńtɔ́’ɔ cÿɔ́’ɔ lefùɔ twó ye, á gie á gÿo á 
gẅiin legú’, ḿbiŋ ńnéŋ mekù’ mé, mélà’mie à la zẅíŋe légyá ngɔ́’ tà ńkwé. Yěsô 
lɔ̌ɔn ńkwé ná twó pʉ̀a mesoŋ metsèm, á fó pɔ́ ná pá’ e Ssé tsɔ́ɔn mezìŋe pʉ̀a tɛ’. 

10E Ssé la gÿo shúm ntsèm sie ée tsɛ̀ɛ njÿó é gwɔ́ wó, ńgwɔ́ pɔ́ shúm sé. Pá’ à la piŋ 
ne ńkwoŋo ngie pʉ̀a tà ńgyɔ́ɔn ge cʉ́’ púɔ pé, é gwɔ́ tsɛ̀ɛ legú’ we la, Yěsô zɔ̌ piŋ 
ńgẅiin légÿo pɔ́ tsẅɛ́ la, á la ne ńzɛ́te ngie à gÿo Yěsô fó nà ngɔ́’ gie à gyǎ, ńku’u 
nyìŋ gẅie à ge gÿo pɔ́ tsẅɛ́. 

11Yěsô gẅie à zɔɔn ńgÿo pʉ̀a ku’u pʉ̀a Ssé mbɔɔ pʉ̀a pie à kéen ńgÿo pɔ́ ku’, pâ pɔ̌ 
pú ńgwɔ́ pɔ́ pʉ̀a tà’ nyìŋ. Áa mmó gie á gÿo eshʉ́ té kúu yé létóŋo wɔ́b lê mefɛ́ pé 
wɔ́. 

12À la zɔɔn ńgɔɔn mbwo Ssé ngie: Mèŋ n ge gÿo shwóŋ mefɛ́ pɔ́ɔn nyìŋ gẅie ɔ́ɔ 
wɛ̌. Mèŋ n ge gÿo tyé tsɛ̀ɛ cú’tè é gu’te gú. 

13Ńgíŋe ńgɔɔn ngie: Mèŋ n ge záb ntʉ́m wɔ̀ɔn nà Ssé. ńgíŋe ńgɔɔn ngie: Wɔ́ɔn 
wɔɔn, mbà pega gubé gie e Ssé la náa wɔ́b né mèŋ tǒ. 

14Ńgɔɔn pú’u, e gubé ŋwɛ́ gwɔ́ pʉ̀a mesoŋ. Pá’ pʉ̀a mesoŋ gwɔ́ pɔ́ tà’a mmó, 
ńgẅiin mbab nnɛ́, ńgẅiin metse la, yé lê twó yé la gíŋe ńcʉ́’ yé nyìŋ mesoŋ pá’ 
pɔ́b, légwɔ́ gie à ge táa fó nà legwé we, é gwoon nyìŋ gẅie à gÿo pʉ̀a kwéte, é kẅé 
metʉ̀ mé. Mé tóŋo ngàŋ lê Sátà 

15À la táa ńkwé, lélɔg pú’u, éfó tsɛ̀ɛ ndá nkwɔɔn, ńkẅile pʉ̀a metsèm pie tà fó pá’ 
mé la zyé wɔ́b, pɔ́ ée ńzɔ́gɔ ḿbɔ́gɔ lékwé tà mbà pɔ́ léen ńcʉ́’ ńgwɔ́ mbwo legwé 
ńgwɔ́ pɔ́ menkwɔɔn pé. 

16Á zɔɔn ńgwɔ́, kwà’ nénʉ́, ngie Yěsô la tè tó lékẅéte mecÿɔ́’ Ssé wɔ́, à la tóo 
lékẅéte pʉ̀a ngẅɛ̀ ndá Ábalam. 

17Á laa pú’u, ńne ńzɛ́te ngie à gʉa nà kɔ̀ɔkɔ́ɔ ḿbú ńgwɔ́ yé pɔ́ pá’ mefɛ́ pé, à cʉa 
pú’u, à gwɔ́ nùŋe pwɔ́’ we lÿò gẅie à neŋé ńtsɔ́ɔn mezìŋe pʉ̀a, ńzsé yé pɔ́ ndà’ 
léfa’a mbwo Ssé, légwɔ́ gie à ge gÿo e Ssé lege mefʉa pʉ̀a mesoŋ. 

18Á zɔɔn fó ná pá’ Yěsô lê twó yé la gyá ngɔ́’, nkwà’te gíŋe ńkúu yé, á ku’u lékẅéte 
pʉ̀a pie nkwà’te ne ńkúu wɔ́b yɔ́b. 

Heber 3 

Yěsô cʉa Mǒsê 

1Pú’u la, mbà mefɛ́ pɔ́ɔn pʉ̀a kristo, e Ssé yé máŋwɛ́ zɔ ka tóŋo gẅi nà nò yé, 
àwɔ̌ɔwɔɔ tóo ná yé mmó. Pi sáŋa nò ná nyìŋ gẅie Yěsô aa wɛ̌, aa yé gẅie e Ssé la 
túmo yé ngie à gwɔ́ wege nùŋe pwɔ́’ we lÿò ná nò Ssé gie pege tyé mǒ. 

2À la gÿo kɔ̀ɔkɔ́ɔ gie e Ssé la tsɔ́’ɔ yé légwɔ́ gie à ge gÿo, ndʉŋ ndʉŋ pá’ Mǒsê la 
gíŋe ńgÿo yé pú’u, á nà fʉ̀’ gie à la ne ńdíe pʉ̀a Ssé. 

3Á zɔɔn ńgwaa gwɔ́ we legú’ gẅie mé la ná tɔ́gɔ we Mǒsê, á nue nyìŋ kwɛ́ ndá mé 
gɔ’te ngàŋ ńtɔ́g ndá gie à kwɛ̌. 

4Yɛ̌ ndá wɔ́ zɔɔn ńgẅiin nyìŋ gẅie à la kwɛ́, tá nyìŋ gẅie à la gÿo shúm ntsèm aa 
Ssé. 

5Á ké ńgʉa ná Mǒsê, mbà á laa fʉ̀’ gie à la ne ńdíe pʉ̀a Ssé, ńzsé yé pɔ́ ndà’ mmó 
gie e Ssé la gɔɔn ngie à gÿo, ńgwɔ́ pɔ́ ngàŋa fà’, àkɔ́ɔkɔ́ɔ gie à lɔ̌ɔn ńgÿo nyɛɛ mmó 
nà menò mie e Ssé lɔ̌ɔn ńge lá’ gÿo e kẅɛ. 

6Tá á gʉa ná Kristo, á gwɔ zsé yé pɔ́ ndà’ mmó gie e Ssé la gɔɔn ngie à gÿo wɔ́, 
ńgwɔ́ múɔ ndá, gẅie mé la tÿɔ́gɔ yé pá’ à ge sá’ pʉ̀a Ssé. Epʉ̀a Ssé lɔgɔ ńgwɔ́ pɔ́ 

wégè, pá’ pege lɔɔn ńkú’te mmó gie pege la zẅíŋ tà pege tè mʉ́’te, ńgíŋ ńnéŋe ńne 
ńdɔgɔ pɔ́ ka’te ńzẅí’te mmó gie e Ssé la ka’a mbwo pege. 

Asẅétè gie e Ssé la ka’a mbwo pʉ̀a pé 

7Áa mmó gie á gÿo a Zẅìge Ndʉalʉ̌a gɔɔn ngie: 

Pi lɔɔn ńjú’ ngyè Ssé lyɛ̌’ɔɔn 

8Tà pi ziŋe metuŋó mí pá’ pà mangʉa njʉ’ pi la ziŋe nà lyɛ̌’ gie pɔ́ la ne ńtʉʉ twó 
mbwo yé Á lyɛ̌’ gie pɔ́ la tsóte yé nkwòŋo tsẅɛ̀ ngie à gÿo mmó né pɔ́b 

9E Ssé gɔɔn ngie: Pà mangʉa njʉ’ pi la tsóte wɔ̀ɔn nkwòŋo tsẅɛ̀, ńgie mèŋ n gÿo 
mmó né pɔ́b ńdɔgɔ fa’a légyá pá’ mèŋ n ge gÿo, ńtsóte wɔ̀ɔn pá’ɔɔn tà mbɔɔ pá’ pɔ́ 
gyǎ mmǒ gie mèŋ n gÿǒ gyá ngù’u lá’ móm lekùa. 

10Áa mmó gie á la gÿo anò yɛ̌ kwò pʉ̀a mesoŋ pÿɔ́gɔ wɔ̀ɔn. Tà mèŋ n gɔɔn ngie: Pɔ́ 
ée fʉ̀’ ntsèm ntʉ́m wɔ́b fó ná mèŋ ńzyɛ́bɛ zyɛ́bɛ. Pɔ́ la lá’ tè lɔgɔ tsɔ̌ tà’ ná menò 
mie n da ne ńtsẅii mbwo pɔ́b, ńtóŋo tsɔ́ nò wɔ́. 

11Áa mmó gie á la gÿo n dɔgɔ lóŋ ńkʉa ngie: Pɔ́ téen ńdá’a ńkúu tsɛ̀ɛ sẅétè gie n 
da ka’a mbwo pɔ́b wɔ́. 

12Pú’u la, mbà mefɛ́ pɔ́ɔn, pi laga twó gí, tà ntʉ́m tsɔ̌ nyìŋ gẅi é le tiŋ ndʉ̀’ á fó ná 
Ssé gẅie aa ńgwɔ́ pɔ́ wó ńzyɛ́b ntʉ́m wé wɔ́. 

13Tá’, pi ne ńkẅiŋte mennɛ́ mí pi né pi kẅiŋte, pú’u ńzsé ngie nò tepòŋ té ge fʉte 
tsɔ̌ nyìŋ gẅi, letʉ́m sé tʉ, á le gíŋe ńjú’ ngyè Ssé wɔ́ wɔ́. Pi gÿo pú’u, lyɛ̌’ ntsèm, á 
nue yɔɔn áa lyɛ̌’ gie mé ée tsɛ̀ɛ ŋwà’ne Ssé ńtóŋ ngie à lyɛ̌’ɔɔn. Yɔɔn zɔɔ lyɛ̌’ gie 
ńgwɔ́ mé jú’ ngyè Ssé. 

14Pega Kristo zɔɔn ńcʉ́’ ḿbú ńgwɔ́ pɔ́ ná tà’a nò, tá’ á ne ńzɛ́te tà’a mmó wémɔ’ɔ́, á 
gwɔ́ lékú’te mmó gie mé la shwóŋó wégè tá pege záb ntʉ́m nà Ssé, ńkú’te kú’te tà 
ńdá’ ńkúu nà lyɛ’ɛ́ nzsoté. 

15Pá’ ŋwà’ne Ssé gɔɔn ngie: Pi lɔɔn ńjú’ ngyè Ssé lyɛ̌’ɔɔn, tà pi ziŋe metuŋó mí pá’ 
pi la ziŋe nà lyɛ̌’ gie pi la ne ńtʉʉ twó mbwo ye. 

16Pʉ̀a pie la zɔɔn ńjú’ ngyè Ssé, ńtʉʉ twó mbwo yé é laa pà wɔ̌? É laa pʉ̀a metsèm 
pie Mǒsê la lɔgɔ wɔ́b éfó tsɛ̀ɛ ngwòŋ Egipto ńkẅɛ. 

17Anò pà wɔ̌ piŋ ńdá’ ḿbÿɔ́g Ssé pÿɔ́g ngù’ móm lekùa? Á laa nò pʉ̀a pie pɔ́ la 
fʉate menò, tà ńgwete nkwòŋo tsẅɛ̀ ńkwéte, mepfó mɔ́b sa jʉ’. 

18Á piŋ ńkʉa nà nò pà wɔ̌ ńgɔɔn ngie pɔ́ téen ńdá’a ńkúu tsɛ̀ɛ sẅétè gie à la ka’a 
mbwo pɔ́b wɔ́? Á laa ná nò pʉ̀a pie pɔ́ la tʉʉ twó mbwo yé. 

19Pege lɔgɔ ńgyá ngie pɔ́ la tè kúu tsɛ̀ɛ sẅétè gie e Ssé la ka’a mbwo pɔ́b wɔ́, 
mélà’mie pɔ́ la tè jú’u nò gie à gɔ̌ɔn, ńzẅíŋ wɔ́. 

Heber 4 

1Tá’ le gwɔ́ gẅie e Ssé la ka’a sẅétè gie ńgwɔ́ pʉ̀a kúu tsoló à nyě pɔ́ wó. Pá’ wɛ̌ 
nkʉ̀ gíŋe ńgwɔ́ wégè la, pi pɔ́ɔn pá’ à lɔɔn ńgwɔ́ tsɔ̌ tà’ nyìŋ tsetsɛ̀ɛ pi lá’ le tsoló 
kú. 

2Pege ka zɔɔn ńgíŋe ńjú’ yégè nkʉ̀ mbòŋo ŋwɛ́ pɔ́ pá’ pʉ̀a pie pɔ́ laa nkwòŋo tsẅɛ 
la jú’ yɔ́b. Tá pɔ́ la ké ńjú’ yɔ́b é té wɔ́b kẅétè, á nue pɔ́ la tè záb ntʉ́m wɔ́b mǒ wɔ̌. 

3Á gʉa ná pege pie pege ka jǔ’ tà ńzáb ntʉ́m mǒ, pege ge gÿo kúu tsɛ̀ɛ yɛ̌ sẅétè. Á 
gwɔ́ yɛ̌ ŋwɛ́ gie e Ssé la gɔɔn nò mǒ, á ná pá’ à la gɔɔn ngie: Mèŋ n ně ńdɔgɔ lóŋ 
ńkʉa ngie: Pɔ́ téen ńdá’a ńkúu tsɛ̀ɛ sẅétè gie n da nyɛte ńtí wɔ́b gwɔ́. E Ssé la 
gwaa gɔɔn pá’ɔɔn, mbà à la lá’ fa’ mefà’ mé á fʉ̀’ gie à la nyɛte njÿó tà é mag. 

4Mé la gɔɔn nò tsɛ̀ɛ tsɔ́ jʉ’ʉ ŋwà’ne yé, ńtí lyɛ’ɛ́ lá’ mbɔ́ɔntè sɔɔn mbʉ́a ngie: E Ssé 
la fa’ mefà’ mé ntsèm, ńzẅɛte nà lyɛ’ɛ́ lá’ mbɔ́ɔntè sɔɔn mbʉ́a. 

5À giŋé ńtóo ná yɔɔn jʉ’ʉ ŋwà’ne ńgɔɔn ngie: Pɔ́ téen ńdá’a ńkúu tsɛ̀ɛ sẅétè gie n 
da nyɛte ńtí wɔ́b gwɔ́. 

6E Ssé la záb ngie etsɔ́ pʉ̀a ge gÿo kúu tsoló, tá mevɔ́g mvfò pʉ̀a le jú’ nkʉ̀ mbòŋo 
la piŋ ńké tè tsoló kú, ńtí nue pɔ́ la jú’ pɔ́ té zẅíŋ. 

7Á cʉa pú’u, e Ssé gíŋe ńzába tsɔ́ lyɛ̌’ ye sẅé á gwɔ́ ngie: Á gwɔ́ pɔ́ lyɛ̌’ɔɔn. Mbà yɛ̌ 
nò la tɔ́g, á lá’ ńdɔg ncwò fùɔ Ndavíd ńgɔɔn mmó gie pege ně ńdá’ ńgɔɔn ngie: Pi 
lɔɔn ńjú’ ngyè Ssé lyɛ̌’ɔɔn Tà pi ziŋe metuŋó mí. 

8Á zɔɔn ńgwe’e ńgwɔ́ gie Yeshua la lɔg pʉ̀a ńgʉa tà pɔ́ kúu tsɛ̀ɛ yɛ̌ sẅétè, mbà à 
lɔɔn ńgwɔ́ e Ssé le gíŋe ńkíme tsɔ́ lyɛ’ɛ́ ndyɛ̀’ɛ wɔ́. 

9Á lɔgɔ pú’u, ńgɔɔn ngie: Asẅétè gie e Ssé la fa’ mefà’ mé tà ńgẅiin nà lyɛ’ɛ́ lá’ 
mbɔ́ɔntè sɔɔn mbʉ́a, gíŋe ńtyé tyé ńne ńzẅí’te pʉ̀a Ssé. 

10Á nue nyìŋ gẅie à kǔ tsɛ̀ɛ sẅétè gie e Ssé la nyɛte ńtí yé, à giŋé ńzẅɛte yé nà 
mefà’ mé pá’ e Ssé la fa’ mé yé tà ńzẅɛte 

11Pú’u la, pege kag tʉ̀, ńkúu tsɛ̀ɛ yɛ̌ sẅétè, pege gÿo nà ntí gie à tsɔ̌ tà’ nyìŋ ná 
pege à tě ge tʉʉ twó pá’ metá pégè, ésɔ́ɔn wɔ́. 

12Ashwóŋè Ssé zɔɔn ńgwɔ́ ntentʉ́ tà ńkwa’ fa’ mefà’, atwó yé sẅíte tà ńcʉa mbɔɔ 
ye yɛ̌ nně ncù wɔ́ gie e gẅiin mengʉ́ŋ mbʉ́a, á shú ńkúu ná nyìŋ kǔ tà ńcʉa nà jʉ’ 
gie azẅìge ngàŋ pɔ́ ntʉ́m wé temte wó, tà ńcʉa nà jʉ’ gie mejwoŋó mbùm ngàŋ pɔ́ 
mefóon mie ée tsɛ̀ɛ mekẅǐ mé ée wó. Á ŋaga nyìŋ ná mmó gie ngàŋ ne ńtsɔ́ɔn 
mbɔɔ ná gie à ne ńkwaŋa ntʉ́m yé. 

13Áa mvfò Ssé tsɔ́ mmó té lelyěen wɔ́, á tsɛ̀ɛ yɔɔn njÿó gie à la nyɛte. À gyá shúm 
ntsèm, à má’ nÿɔ́g ḿbú ńgyá kɔ̀ɔkɔ́ɔ pɔ́ pá’ á gwɔ́. Pege ge gÿo pú tyé mvfò ye é 
píte ncwò wégè. 

Yěsô ku’u légwɔ́ kwà’ nùŋe pwɔ́’ we lÿò 

14Pá’ pege gẅiin tà’ nùŋe pwɔ́’ we lÿò gẅie aa kwà’ wɛ̌, á gẅie à la gʉa tà ńkúu 
lejʉ́ŋ Ssé ńtí wégè, á gwɔ́ Yěsô, ńgwɔ́ míŋ Ssé la, pege kú’te nò gie mé ka shwóŋó 
wégé, pege záb ntʉ́m mǒ, ḿbiŋ ne shwóŋó yɛ̌ nò mbwo petsɔ́ pʉ̀a. 

15À wege nùŋe pwɔ́’ we lÿò ŋwɛ́ zɔɔn ḿbú ńzsé ntí gie menò gyá wégè pú’u, menò 
la gyá yé, nkwà’te mentí mentí kúu yé yé pá’ pege, tá á ké ńdá’ tè tsɔ́ nò fʉa. 

16Pú’u la, tà pege mʉ́’te lésẅɛ’te nnɛ́ ńgʉa nê jʉ’ gie lʉŋelefùɔ Ssé áa wó, lélɔg 
pú’u, ńgwɔ́ lejʉ́ŋ yé Ssé gẅie à gẅiin pòŋo ntʉ́m. Pege sẅɛ’te nnɛ́ pú’u, tá Ssé 
tsɔ́ɔn mezìŋe mégè, ńnyɛɛ wégè pòŋo ntʉ́m yé, ńne ńkẅéte wégè ná fʉ̀’ gie pege 
zagá légÿo. 

Heber 5 

1Mé zɔɔn ńgʉa pɔ́ tsetsɛ̀ɛ pʉ̀a mesoŋ ńtsɔ́’ɔ nùŋe pwɔ́’ we lÿò pɔ́ légwɔ́ gie à ge 
fa’a mbwo Ssé, á nà twó pʉ̀a mesoŋ. À yé fà’ gwɔ́ lélɔg shúm ńtóo mvfò Ssé ńnyɛɛ 
yé mbɔɔ lénuŋe pwɔ́’ ńdɔg sẅíŋte yé ngie à lege menò tepòŋ pʉ̀a mesoŋ. 

2Pá’ yé nùŋe pwɔ́’ giŋé ńkʉ́a yé kʉ́a nà meshÿó ntsèm la, ńgwɔ́ á jú’u mmó gie á 
gÿo tá pʉ̀a pie pɔ́ té ne ńzsé mmó gie pɔ́ gÿo yɛ̌ wɔ́, mbɔɔ pʉ̀a pie é fʉa mánzsè, 
éfʉa nò mbwo Ssé. 

3À lɔg pá’ yé lê twó yé giŋé ńkʉ́a yé kʉ́a la, ńgẅiin lénuŋe pwɔ́’ mbɔɔ ná yé twó 
ńdɔg sẅíŋte Ssé ngie à lege menò tepòŋ mé yé, tà á le nuŋe pɔ́ ndà’ nà twó pʉ̀a 
mesoŋ wɔ́, 

4ńgwɔ́ nyìŋ zɔɔn le ńnéŋe tà yé zɔ̌ gɔɔn ngie mé ná mekù’ nùŋe pwɔ́’ we lÿò né yé 
wɔ́. E Ssé zɔ tsɔ́’ɔ nyìŋ ndʉŋ ndʉŋ pá’ à la tsɔ́’ɔ Aroŋ. 

5Á la gʉa ná Kristo ńgíŋe ńgwɔ́ pɔ́ pú’u. Yé zɔ la tè ńnéŋe tà ńgɔɔn ngie à gẅiin 
legú’ wenùŋe pwɔ́’ we lÿò wɔ́. À la gwaa cʉ́’ʉ wɛ̌ á fó pɔ́ ne Ssé gwie à la gɔɔn né 
ye ngie: «Ɔ̀ɔ Míŋ wɔ̀ɔn, tà fó lyɛ̌’ɔɔn n gwɔ́ tá gù». 

6Á gíŋe ńgwɔ́ pɔ́ ndʉŋ ndʉŋ pá’ à la gíŋe ńgɔɔn tsɔ́ jʉ’ ngie: «Ɔ̀ɔ nùŋe pwɔ́’, tà ké 
lá’a gwɔ́ pɔ́ wɛ̌, á nà ntí gie Melekisedeg la gwɔ́ yé». 

7À giŋé ńgwɔ́ pɔ́ yé Yěsô gẅie à laa fʉ̀’ gie à la nyé ndùmo ssé tsetsá’, á sẅíŋte Ssé 
gẅie à lɔɔn ńgwɔ́ á gÿo tà yé le kwé, ḿbú’ mbwó mbwo yé tà ne ńga’te ńdʉa. E 
Ssé fó ná pá’ Yěsô zẅí’te kɔ̀ɔkɔ́ɔ pɔ́ mbwo yé, ńjú’u sẅíŋte yé. 

8À la gwɔ́ pɔ́ Míŋ Ssé tá’, ńgyá ngɔ́’ gyǎ, tà fó pɔ́ mǒ ńzí’i lé jú’ ncwò Ssé, 

9ḿbiŋ ńjú’ tà ńku’u nyìŋ gẅie ńgwɔ́ á gÿo pʉ̀a pie é jú’u ncwò wé pú ńtsẅɛ́ ndà’ 
ndà’. 

10Á gwaa gwɔ́, mbà Ssé la lɔgɔ yé ńgÿo nùŋe pwɔ́’ we lÿò á nà ntí gie Melekisedeg 
la gwɔ́ yé. 

Nyìŋ pɔ́ɔn le nyé té ke ńne ńzába pɔ́ ntʉ́m nà Ssé 

11Á gʉa nà nò Melekisedeg, mbà peg gẅiin menò mie peg ge gɔɔn mǒ tà é gyɔ́ɔn 
gyɔ̌ɔn, lekyagte mɛ̌ menò mbwo pi à tʉ tɛ’, á nue mé té gɔɔn nò pi lwo ńjú’u mmó 
gie mé lɔgɔ ńgɔɔn wɔ́. 

12Pi kɔ’ɔ́ gwɔ́ nà fʉ̀’ɔɔn é cʉ́’ gwɔ́ pɔ́ pàzí’i pʉ̀a nò Ssé tá’, pi giŋé ńne ńtsɔ́ɔn ngie 
mé gíŋe ńzí’i gẅi menò mie mé zyé mǒ lézí’i nyìŋ nò Ssé. Á gwɔ́ wɔ̌ tà pi nyé 
ńtsɔ́ɔn pɔ́ lepʉ́, tá mbà pi kɔ’ɔ́ cʉ́’ tsɔ́ɔn pɔ́ mmó léjÿó gie á ne ńtʉte. 

13Nyìŋ lɔɔn ńké ńnyé ńnóŋo pɔ́ lepʉ́, mbà à lɔɔn ńgwɔ́ á le ku’u lézsé nò á nà mmó 
gie á tyé ndʉŋ ndʉŋ wɔ́, á nue ngàŋ nyě pɔ́ mûɔ mbÿɛ́. 

14Tá ńgʉa ná pʉ̀a pie pɔ́ cÿɔgtě, mbà pɔ́ pfɛ́ pɔ́ mmó léjÿó gie á tʉte. Pɔ́ ée pʉ̀a pie 
pɔ́ kéen ńzí’i tà ńgẅiin mà we lesaŋá nò, ńzsé yé mbòŋo, ńzsé yé tepòŋ. 

Heber 6 

1Áa mmó gie á gÿo á ne ńzɛ́te ngie tà pege zso ndà’ ná mendùŋ mvfò menò mie 
pege la zye mǒ lézsé nò kristo. Pege kag tʉ̀ ńzí’i menò mé mie mé zí’i pʉ̀a pie é 
cÿɔgté nà nò yé, tà pege é le lá’a ńzɔ́gɔ ńnuŋe pɔ́ cÿɔ̌ ndá wɔ́. Mé gɔɔn légíŋe 
ḿbiŋe nà menò pá’ letěm nzèm mefà’ mie é náa pɔ́ legwé, pá’ lezǎb ntʉ́m nà Ssé, 

2pá’ lezi’í nò nà mekẅé ntse, pá’ lezi’í nò ná lezǎb mbwó twó pʉ̀a, pá’ lezi’í nò 
ná lezimé nà legwé mbɔɔ ná pá’ e Ssé ge lá’ tsɔ́’te mentsaŋ é lɔg zsote. 

3Pege nyé mɔɔn menò, ńzyɛ́’ ńgʉa lê mvfò, pá’ Ssé lɔɔn ńzẅíŋ. 

4-6Mé gẅiin lényé nue pʉ̀a pie e Ssé gÿo, pɔ́ gyá jʉ’ʉ fɔ̌g, ńgÿo ńtém nzèm Ssé, á tʉ 
pá’ à lɔɔn ńgwɔ́ nyìŋ shwóŋó wɔ́b nò tà pɔ́ gíŋe ḿbiŋe mbwo Ssé. Mé gɔɔn pʉ̀a pá’ 
pie pɔ́ la zẅí’i mmó gie e Ssé fǒ tÿǒ lepwó ńná pɔ́ sẅɛ̀ɛ sẅɛ̀ɛ. E Ssé náa Zẅìge 
Ndʉalʉ̌a né pɔ́b, pɔ́ zẅí’i shwóŋè Ssé tà ńjú’ pá’ á poŋ pú’u, ńgíŋ ńzsé mbɔɔ pá’ 
metʉ̀ mie é ge lá’ tá tó ée pú’u. Pɔ́ lɔɔn ńkÿo Ssé, mbà á tʉ pá’ à lɔɔn ńgwɔ́ mé gÿo 
tà pɔ́ gíŋe ḿbiŋe mbwo Ssé, mélà’mie pɔ́ lɔgɔ légÿo pú’u, ńgíŋe ńkíme Míŋ Ssé nà 
tÿǒ nkǐ, ńtsɔ́’ɔ yé ńtÿɔ́g mé zoonte yé. 

7Pege zɔɔn ńzsé ngie, mbʉ̀ŋ lɔɔn ńdúu nà tsetsá’ kwà’ mboŋó, eshúm sie é ge 
kẅéte pʉ̀a pie pɔ́ gÿǒ mé jʉ́’ʉ yɛ̌ tsetsá’ é kwɔ́’, mbà Ssé ge néŋ mbʉ́lè ná yɛ̌ jʉ’e 
tsetsá’. 

8Tá ńgwɔ́ gie kɔ́ɔn ngùb pɔ́ nyɛ́’ ŋu’ zɔ̌ lɔɔn ńkwɔ́’ɔ nà yɛ̌ jʉ’ʉ tsetsá’, mbà á té 
kẅéte nà tsɔ́ mmó wɔ́, mbà Ssé ge néŋ ndòon mǒ, mé gwá’, ńgÿo ńcʉ́’ʉ ńgwá ńtuɔ 
tuɔ. 

9Mefɛ́ pég pe ntʉ̀ nzẅìŋ, peg ké ńgɔɔn pá’ɔɔn ńne ńzsé kwà’ mboŋó ngie pi ee ná 
mánzsè we mbòŋo á gwɔ́ gẅie mé pfó mǒ ńtsẅɛ́. 

10E Ssé tè gÿo nò gie á té tyé wɔ́. À lɔɔn ńgwɔ́ á le lege mmó gie pi ka gÿo wɔ́, pá’ pi 
ka kẅéte mefɛ́ pi pʉ̀a Kristo, pi kě ńnyé ńkẅéte wɔ́b kẅéte, á lɔgɔ ńnyɛɛ ngie pi 
kwoŋ Ssé. 

11Ammó gie peg ké ne ńtsɔ́ɔn gwɔ́ pɔ́ ngie àwɔ̌wɔ́ɔ tsetsɛ̀ɛ pi wɔ́, à ké ne ńkaga tʉ̀ 
pɔ́ pú’u, ńdɔgɔ ńgee lê mvfò, tà ńdá’ ńkúu nzsoté légwɔ́ gie kɔ̀ɔkɔ́ɔ gie à ne ńzẅí’te 
mbwo Ssé, á ge gÿo pumte. 

12Tà pi cʉ́’ melǒŋ. Tà ńcʉ́’ pú’u, pi pí fʉ̀’ ná pʉ̀a pie pɔ́ lɔgɔ lézáb ntʉ́m nà Ssé 
mbɔɔ lé zẅí’te té kʉ́a, ńkẅé mmó gie e Ssé la ka’a lénáa mbwo pɔ́b. 

Ammó gie e Ssé la ka’a mbwo pʉ̀a, à ge gÿo ná tà á le nyé 

13Pi zɔ̌ɔn ńzsé ngie e Ssé la ka’a mmó mbwo Ábalam. Pá’ tsɔ́ nyìŋ gẅie à fǎŋ ńtɔ́gɔ 
yé Ssé, tà à lɔɔn ńgwɔ́ á lɔgɔ yé ńkʉa tè wó wɔ́ la, yé Ssé lɔgɔ kwà’ twó mbùm yé 
ńkʉa, 

14ńgɔɔn ngie: «Mèŋ n gɔɔn tà shwóŋó nò, mèŋ n ge gÿo néŋ mbʉ́lè ná gù tɛ’, é gÿo 
ngẅɛ̀ jù pú ńgyɔ́ɔn tɛ’». 

15Ábalam jú’, ńzẅí’te té kʉ́a, á cʉa pú’u, á lá’ ńgẅiin mmó gie Ssé la ka’a mbwo yé. 

16Epʉ̀a mesoŋ zɔɔn ńcʉ́’ʉ lékʉa nò, ńdɔg lezíŋ nyìŋ gẅie à fǎŋ ńcʉa wɔ́b ńkʉa, 
ńgwaa kʉa pú’u, ńdɔgɔ ńnyɛɛ ngie áa nò, ńgíŋe ńdɔg ńjÿɔ́’ ncwò pàzoŋo yɛ̌ nò. 

17Áa mmó gie e Ssé la gÿo, à la gɔɔn nò tà ńkʉa, á nue à la ne fa’a lé cwoŋe ńnyɛɛ 
mbwo pʉ̀a pie à la ka’a mmó mbwo pɔ́b ngie, ammó gie à la záb áa gie à téen 
ńdá’a ńkúbe wɔ́. 

18Pú’u la, eshúm ée wó sépʉ́a sie à lɔɔn ńgwɔ́ é le kúbe, pá’ e Ssé la ka’a nò mbɔɔ 
pá’ à la kʉa, é gwɔ́ menò mie á tʉ tà Ssé gɔɔn mé fa’ kékáŋ. Wɛ̌ le gwɔ́ kẅiŋte wég 
tɛ’, á wég gẅie peg léen ńnyé kɔ̀ɔkɔ́ɔ, nkwaŋá wég cʉ́’ ńtyé pɔ́ nà mmó gie peg 
zẅí’te mbwo yé. 

19Legwɔ́ gẅie pege ne ńzẅí’te mmó pɔ́ mbwo Ssé gÿo ntʉ́m wégè pʉ́le ńnéŋe té 
vɛ. Pege ne ńkwa’a ńzsé ngie pege ge lá’ shúu sẅɛ́, é kúu jʉ’ gie e Ssé ee wó. 

20Á nue Yěsô la vɔg ńkúu wó ńtí wégè. À piŋ ńgwɔ́ wó fʉ̀’ɔɔn, ńgwɔ́ nùŋe pwɔ́’ 
wege we lÿò, á nà ngù’u nkɔ́ɔn nê nkɔ̌ɔn, á nà ntí ye Melekisedeg. 

Heber 7 

Melekisedeg à laa fùɔ, ńgíŋe ńgwɔ́ nùŋe pwɔ́’ 

1Melekisedeg ŋwɛ́ à laa fùɔ pʉ̀a Salem, ńgíŋe ńgwɔ́ nùŋe pwɔ́’ we Ssé, é Ssé gẅie à 
pi’i kɔ̀ɔkɔ́ɔ. Ábalam laa lyɛ̌’ gie à la gʉa ncù, ńtó ńdÿɔ́’ mefùɔ tà ńgyɔ́ɔn, ńjÿó wɔ́b, 
ńne ḿbiŋe nzèm, Melekisedeg gʉa ńzá’a yé, ńnéŋ mbʉ́lè ná yé. 

2Á gabte shúm sie à lɔ̌g fóo ncù nzsè legém, ńnáa tà’ nzsè né yé. Lezíŋ 
Melekisedeg é zɔɔn ńdɔgɔ ńgɔɔn ngie: «Fùɔ nò gie á tyé ndʉŋ ndʉŋ», à gǐŋ ńgwɔ́ 
fùɔ pʉ̀a Salem pú’u, ńdɔgɔ ńgwɔ́ fùɔ mbʉ́lè. 

3Mé té tá pà Melekisedeg zsé. Mé té má we zsé, ńké tè zsé tsìŋe ndá gie á fóo mǒ 
wɔ́, mé té tóo tsɔ́ jʉ’ tsɛ̀ɛ ŋwà’ne Ssé ńjú’ mé gɔɔn nò ná lezyě yé wɔ́, ńké tè jú’ mé 
gɔɔn nò ná legwé we wɔ́. Á gwɔ́ pú’u, ńdɔgɔ ńgwɔ́ pá’ Míŋ Ssé, á nue aa nùŋe pwɔ́’ 
gẅie à gwɔ́ pɔ́ wó. 

4Pi gyá pá’ Melekisedeg lɔgɔ ńgwɔ́ máa nyìŋ pú’u, á yé gẅie Ábalam, á mangʉa 
njʉ’ pʉ̀a Israel, la lɔg shúm éfó ncù, ńgabte nzsè legém, ńnáa tà’ nzsè mbwo yé. 

5Lepʉ̌ mǒsê zɛ́te mbwo pànuŋe pwɔ́’ pie é lɔgɔ ńgwɔ́ ngẅɛ̀ Lěvi ngie, pɔ́ zɛ́te 
mbwo pʉ̀a Israel ngie pɔ́ gabte kɔ̀ɔkɔ́ɔ wɔ́ gie pɔ́ gẅiin, ńgabte nzsè legém, ńnáa 
tà’ nzsè mbwo pɔ́b pànuŋe pwɔ́’, ńzɛ́te pú’u, mbwo mefɛ́ pɔ́b, tá pɔ́b metsèm pú 
fóo pɔ́ nà ngẅɛ̀ Ábalam. 

6Melekisedeg la tè nyìŋ ná ngẅɛ̀ ndá Lěvi wɔ́, tá’, Ábalam gabte shúm sé nzsè 
legém, ńnáa tà’ nzsè né yé, á kẅé, ńnéŋ mbʉ́lè ná yé gẅie e Ssé la ka’a mmó 
mbwo yé. 

7Mé zɔɔn ńzsé mboŋó ngie nyìŋ gẅie à ńnéŋe mbʉ́lè à cʉa nyìŋ gẅie à kẅé 
mbʉ́lè. 

8Pànuŋe pwɔ́’ pie é lɔgɔ ńgwɔ́ ngẅɛ̀ Lěvi, pie pɔ́ kẅé tà’ nzsè á nà shúm nzsè 
legém, pɔ́ ée pʉ̀a pie é ńnéŋe ńkwéte. Tá ńgʉa ná Melekisedeg gẅie à la kẅé tà’ 
nzsè á nà nzsè legém, aa nyìŋ gẅie aa ńgwɔ́ pɔ́ wó, pá’ ŋwà’ne Ssé ne shwóŋó 
wégè pú’u. 

9À lɔɔn ńgwɔ́ pege gɔɔn ngie e pʉ̀a Lěvi pie é kẅé tà’ nzsè, á nà nzsè legém, la ná 
yɔ́b tà’ nzsè á nà nzsè legém mbwo Melekisedeg, pú’u ńcʉa ná Ábalam. 

10Á nue á laa lyɛ̌’ gie Melekisedeg la gʉa ńzá’a Ábalam, Lěvi gwɔ́ yé ssé, ńcʉa ná 
pá’ à laa lepfòm Ábalam, ngàb ngẅɛ̀ wɔb. 

11Lepʉ̌ pʉ̀a Israel zɛ́te ngie mé lɔg pɔ́ púɔ ngẅɛ̀ Lěvi ńgÿo pànuŋe pwɔ́’. Pɔ́ gwɔ́ 
pànuŋe pwɔ́’ á nà ntí gie Aroŋ la gwɔ́ yé pú’u. Ammó laa pé’e á té zága nà yɔb ntí 
lenuŋe pwɔ́’ wɔ́, mbà lenyé wɔ́b, ńcʉ́’ fa’a tsɔ́ nùŋe pwɔ́’ pɔ́ nà ntí ye Melekisedeg 
lɔ̌ɔn ńge kẅéte nà kɔ́? 

12Ntí ye lelɔg ńtsɔ́’ pànuŋe pwɔ́’ lɔɔn ńzɔɔn ńkúbe, mbà lepʉ̌ gẅiin lékúbe yé. 

13Mé gɔɔn mɔɔn menò pá’ɔɔn ńtí Cʉ̀apʉ̀a wege. Yé gẅie à fóo nà tsɔ́ ngẅɛ̀ ye 
ndyɛ̀’ɛ, é gie tsɔ́ nyìŋ laa fó mǒ éfa’a fà’ á jʉ’ gie mé nuŋe pwɔ́’ wó wɔ́. 

14Pʉ̀a metsèm zɔɔn ne ńzsé ngie, Cʉ̀apʉ̀a wege fóo ná ngẅɛ̀ Jẅida, é ngẅɛ̀ gie 
Mǒsê la tè kím lezíŋ sɔ́b á fʉ̀’ gie à la ne ńgɔɔn nò ná pànuŋe pwɔ́’ wɔ́. 

Yěsô aa nùŋe pwɔ́’ ná ntí ye Melekisedeg 

15Ammó gie mé ge fóo mǒ é nyɛte jú’u nò gie mé ně ńdá’ ńzye légɔɔn, áa pá’ wetsɔ̌ 
nùŋe pwɔ́’ gẅie à la kẅɛ, aa nà ntí ye Melekisedeg. 

16À tè gwaa gwɔ́ nùŋe pwɔ́’ pá’ɔɔn, á fóo ná tsɔ́ lepʉ̌ sie mé la záb ngie pʉ̀a mesoŋ 
giŋe mǒ wɔ́. Á fóo pɔ́ nà metʉ̀ mie ée nà we le gwɔ́. Wɛ̌ le gwɔ́ á gwɔ́ tèmì, 

17mbà mé la ŋwe’e nò ńtí yé á gwɔ́ ngie: «Ɔ̀ɔ nùŋe pwɔ́’ gẅie à ge lá’a gwɔ́ pɔ́ wɛ̌ 
ngù’ nkɔ́ɔn nê nkɔ̌ɔn, á nà ntí ye Melekisedeg». 

18Mé lɔg pú’u, ḿvɔg ńtsɛ́ɛ nzẅìŋe nzsè gẅie mé la vɔg ńtsẅi ngie me giŋe mǒ, á 
nue mmó la zága ná yɛ̌ nzsè, é piŋ tè kẅéte. 

19Pú’u á nue lepʉ̌ Mǒsê la tè gÿo tà tsɔ́ mmó ku’ ná ntí gie e Ssé ne ńkwoŋo wɔ́. Áa 
fʉ̀’ɔɔn, mbà Ssé la tsɔ́’ nzsè sẅé, nkwaŋá wégè ńnéŋe fʉ̀’ɔɔn ńcʉ́’ ńtyé pɔ́ mǒ. Ee 
mbòŋ ńcʉa yetsɔ́, á nue pege pfó mǒ ńgʉa tà ńkúu lejʉ́ŋ Ssé. 

20E gíŋ ńgwɔ́ mbòŋ, á nue e Ssé la gwaa tÿɔ́gɔ nùŋe pwɔ́’ we lÿo we yɛ̌ nzsè, ńgɔɔn 
nò tà ńkʉa. Pà nùŋe pwɔ́’ pe melÿò la gwaa kẅɛɛ ná ngẅɛ̀ Lěvi, e Ssé tè gɔɔn nò tà 
ńkʉa wɔ́, 

21tá á gʉa ná Yěsô, á gwɔ́ cʉ́’ʉ nùŋe pwɔ́’ we lÿò, e Ssé gɔɔn nò né ye tà ńkʉa ngie: 
Mèŋ Cʉ̀apʉ̀a, n gɔ̌ɔn tà ńkʉa N tě ńdá’a ńkúbe nò gie mèŋ n gɔ̌ɔn wɔ́. N gɔ̌ɔn ngie: 
Ɔ̀ɔ nùŋe pwɔ́’, é la’a gwɔ́ pɔ́ wɛ̌ á nà ngù’ nkɔ́ɔn nê nkɔ̌ɔn 

22Á la fó mǒ, e Ssé lɔgɔ Yěsô ńcwóŋ lezyɛ̌ ná yɔɔn kʉ̀a ye sẅé gie áa mbòŋ ńcʉa 
yetsɔ́. 

23Ammó gie á gíŋe ńgwɔ́ mǒ gwɔ́ ngie: Pànuŋe pwɔ́’ pe ngẅɛ̀ Lěvi la gwaa gyɔ́ɔn 
gyɔ́ɔn á nue legwé lɔ̌ɔn ńtɔ’ɔ wɔ́b lé ké ńdá’a fa’a fà’ yɔ́b fa’ tà pɔ́ lekwé. 

24Tá á ké ńgʉa ná Yěsô, mbà yê fa’a nùŋe pwɔ́’ té gie ńgwɔ́ tsɔ́ nyìŋ ndyɛ̀’ɛ fa’ wɔ́, á 
nue yé Yěsô ge lá’a gwɔ́ pɔ́ wó, é ngù’ nkɔ́ɔn nê nkɔ̌ɔn. 

25Áa mmó gie á gíŋe ńgÿo á ku’u légÿo pʉ̀a pie pɔ́ ne ńdɔgɔ yé ńtsóte nnɛ́ nê lejʉ́ŋ 
Ssé, pɔ́ tsẅɛ́ ndà’ ndà’. Pú’u nue yé Yěsô aa ńgwɔ́ pɔ́ wó, pá’ à ge sẅíŋte Ssé nà 
twó yɔ́b. 

26À lɔgɔ ńgwɔ́ nùŋe pwɔ́’ we lÿò gẅie á la ne ńzɛ́te mbwo pege. Àa kwà’ Míŋ Ssé, 
ńgwɔ́ mbú’ nà kɔ̀ɔkɔ́ɔ, ńgwɔ́ té tsɔ́ nò tepòŋ ná ye, pâ pàgÿo menò tepòŋ té tsɔ́ nò 
tem, mbà Ssé la ńnéŋe yé tàa tÿǒ tà tsɔ́ mmó té gíŋe ńtɔ́gɔ yé ńgwɔ́ tÿǒ wɔ́. 

27À tè pá’ petsɔ́ pànuŋe pwɔ́’ pe melÿò pie pɔ́ la gẅiin lénuŋe pwɔ́’ lyɛ̌’ ntsèm wɔ́. 
Pɔ́ lɔ́ɔn ḿvɔgɔ ńnuŋe pwɔ́’ ná mɔ́b menò tepòŋ, tá ḿbiŋe ńnuŋe pwɔ́’ ná menò 
tepòŋ petsɔ́ pʉ̀a. À la nuŋe wé pwɔ́’ pɔ́ tà’ legʉ̀a, á gwɔ́ pá’ à la náa twó mbùm yé 
nà tÿǒ nkǐ, á ku’ pú’u. 

28Lepʉ̌ Mǒsê zɔɔn ńgÿo mé lɔgɔ nyìŋ mesoŋ gẅie à kʉ́a kʉ̌a pá’ petsɔ́ ńgÿo nùŋe 
pwɔ́’ we lÿò. Tá anò gie e Ssé la záb lepʉ̌ Mǒsê ḿbiŋ tâ ńgɔɔn tà ńkʉa, á la gÿo á 
lɔgɔ Míŋ we gẅie à léen ńdá’ ńku’u nà kɔ̀ɔkɔ́ɔ gie yé Ssé la ne ńzẅí’te yé mǒ, ńdɔg 
gÿo nùŋe pwɔ́’ we lÿò ná ngù’ nkɔ́ɔn nê nkɔ̌ɔn. 

Heber 8 

Yěsô aa nùŋe pwɔ́’ we lÿò ná kʉ̀a sẅé 

1Kwà’ nò gie peg ne fa’a lé shwóŋó gẅi á yɔɔn ńgwɔ́ ngie pege kwá’ ńgẅiin yɔɔn 
ntí nùŋe pwɔ́’ we lÿò. À kéen ńnéŋe nà lʉŋe lefùɔ, á nà gwǒŋo pwó Ssé ye tʉ̀, á yé 
gẅie à pǔ fáŋ ńcʉa wɔ̌wɔ́ɔ. 

2À fa’a fà’ nùŋe pwɔ́’ we lÿò á kwa’ jʉ’ gie e Ssé ee wó, á tsɛ̀ɛ kwà’ ntàb Ssé. Wɛ̌ 
ntàb gwɔ́ gẅie Cʉ̀apʉ̀a zɔ la lɔg kwà’ mbwo mé ńnÿɔg tà nyìŋ mesoŋ zɔ tè nÿɔg. 

3Mé zɔɔn ńzába nùŋe pwɔ́’ we lÿò pɔ́ légwɔ́ gie à ge lɔg shúm tóo mvfò Ssé nyɛɛ yé 
mbɔɔ pá’ à ge nùŋe pwɔ́’ mvfò Ssé. Áa mmó gie á gÿo á ne ńzɛ́te ngie wege nùŋe 
pwɔ́’ we lÿò à gíŋe ńgẅiin yé mmó gie à ge náa mbwo Ssé. 

4Kristo la gwé’e ńgwɔ́ ndùmo ssé tsetsá’, mbà à zɔɔn fó tè nùŋe pwɔ́’ wɔ́, á nue 
pànuŋe pwɔ́’ ná pá’ lepʉ̌ Mǒsê ne ńzɛ́te, é léen ńdá’ ńgwɔ́ wó. 

5Afà’ gie pɛ̌ pànuŋe pwɔ́’ fa’a, á lɔgɔ ńgwɔ́ pɔ́ fʉ̀’, ńdɔgɔ ńgwɔ́ pɔ́ jʉ́jʉ́ŋ ná kwà’ nò 
gie áa tÿǒ lepwó. Á lɔgɔ pú’u, ńgwɔ́ pá’ e Ssé la nyɛɛ Mǒsê pá’ à ge gÿo á fʉ̀’ gie á 
lɔ̌ɔn ńge nÿɔg ntàb Ssé, e Ssé la gɔɔn né yé ngie: «Lʉŋte pɔ́ ná gie mèŋ n da nyɛɛ 
gú ndùm lekwɛ́ la». 

6Tá áa fʉ̀’ɔɔn, mbà Kristo kéen ńgẅiin yé fà’ á cʉa ye pànuŋe pwɔ́’ ŋwɛ́ tɛ’, ńtí nue 
à zɔɔn ńgwɔ́ màmekěm nà nò kʉ̀a gie á poŋ cʉa ye mvfò, e Ssé la ne ńgwaa 
yɔɔn kʉ̀a, ńka’ menò mbwo pege, é gwɔ́ mbòŋ tà ńcʉa. 

7Ammó laa pé’e ńzɔɔn tè zága ná ndùŋ mvfò kʉ̀a wɔ́, mbà mé la tè gíŋe ńgÿo 
tsɔ́ kʉ̀a ńdɔg ńkúbe yɛ̌ wɔ́. 

8Mé la gẅiin lékúbe, á nue e Ssé la kag pʉ̀a pé ńgɔɔn ngie: Á ké yɔɔn, atsɔ́ fʉ̀’ ne 
ńtóo, mèŋ Cʉ̀apʉ̀a zɔ gɔɔn ńgwɔ́ fʉ̀’ gie mèŋ n ge gÿo gwa kʉ̀a sẅé á tsetsɛ̀ɛ pega 
pʉ̀a Israel lâ pʉ̀a Jẅida. 

9Á té ge gÿo gwɔ́ pá’ kʉ̀a gie n da gwaa tsetsɛ̀ɛ pega pà mangʉa njʉ’ pɔ́b, á nà lyɛ̌’ 
gie n da kíbe pwó yɔ́b, ńgÿo pɔ́ fó tsɛ̀ɛ ngwòŋ Egipto ńkẅɛ wɔ́. Pɔ́ la tè zsé pɔ́ 
ndà’ lepʉ̌ kʉ̀a gie n da gwaa tsetsɛ̀ɛ pega pɔ̌ wɔ́. Mèŋ yɔ́ɔn, n da tè gíŋe sáŋa wɔ́b 
nà tsɔ́ nò wɔ́, mèŋ Cʉ̀apʉ̀a zɔ gɔɔn. 

10Tá akʉ̀a gie mèŋ n ge gwaa tsetsɛ̀ɛ pega pʉ̀a Israel á yɔɔn. Yɛ̌ fʉ̀’ ge gÿo gwɔ́ tà 
tɔ́g, mèŋ Cʉ̀apʉ̀a zɔ gɔɔn Mèŋ n gÿo legyè sɔ́b ńnéŋe ńtyé pɔ́ nà mbʉ̌ mɔ́ɔn mbɔɔ 
ntʉ́m wɔ́b tyé pɔ́ mǒ Mèŋ n gwɔ́ Ssé yɔb pɔ́ gwɔ́ pʉ̀a pɔ́ɔn 

11À gwɔ́ fʉ̀’ó, atsɔ̌ nyìŋ le gíŋe ńzí’i nyìŋ lá’ gwɔb mmó zí’i wɔ́ nyìŋ ké le gíŋe ńzí’i 
fɛ́ we zí’i ngie: Zsé jú nò Cʉ̀apʉ̀a wɔ́. Á nue mânyìŋ ntsèm ge lá’ gwɔ́ fʉ̀’ó ne zsé 
wɔ̀ɔn. Á léfóo ná mûɔ mémúɔ gẅie aa tsetsɛ̀ɛ pɔ́b, ńgʉa ńkúu ná nzẅìŋe ndÿò. 

12Mèŋ n zɔɔn ńge gÿo lege mefʉa mɔ́b náa mbwo pɔ́b. N te gÿo gíŋe kímte menò 
tepòŋ mɔ́b wɔ́. 

13E Ssé la lɔg pá’ à toŋó yɔɔn kʉ̀a lê kʉ̀a sẅé, ńdɔg ńda’te ngie ndùŋ mvfò zẅǐŋ. 
Pege piŋ ńzsé ngie ammó gie á zẅǐŋ, tà ne ńkwote áa gie á cʉ́’ʉ ńgee pɔ́ ḿmagá. 

Heber 9 

Lenùŋe pwɔ́’ we nzẅìŋe kʉ̀a 

1Nndùŋ mvfò kʉ̀a la gẅiin ye ntí mendendá’ gie mé lɔ́ɔn ńgiŋe mǒ tá ńnuŋe pwɔ́’. 
Mé la gíŋ ńgẅiin jʉ’ gie mé nuŋe pwɔ́’ Ssé wó, á gwɔ́ pɔ́ ndùmo ssé tsetsá’. 

2Mbà mé la jwoŋo máamáa ntàb, ńdɔgɔ mmó nzsǒ ńzá’ nzsè pʉ́a, ńtóŋo lúm we pǐ 
ngie tsɛ̀ɛ jʉ’ gie e Ssé ee wo, tsɔ̌ ntí máamáa túlukáŋ gwɔ́ jʉ’ó, ńgẅiin mentyɛ’ɛ́ 
sɔɔn mbʉ́a, tápele gíŋ ńgwɔ́ jʉ’ó, mbelég gie mé nǎ mbwo Ssé gwɔ́ ndùmo. 

3Lúm we tsoló gẅie aa nzèm mmó nzsǒ yɛ̌ gwɔ́ kwà’ jʉ’e Ssé. 

4Á gwɔ́ tsɛ̀ɛ wɛ̌ lúm, lekyè mmɔ̌g tyé tsoló, mbà mé la lɔgɔ tʉ̌ gɔ̂l ńnyɛte, mé tuɔ 
shúm gyě ndùmo, àkʉ̀be kʉ̀a gie e Ssé pâ pʉ̀a la gwa tyé yé tsoló, mbà mé la pú 
ńdɔg pɔ́ tʉ̌ gɔ̂l ńdɔg shʉŋ menzèm ntsèm, atsɔ̌ mûɔ méngwʉ̌ŋ gẅie mé la gíŋe 
ńdɔg pɔ́ tʉ̌ gɔ̂l ńnyɛte á tyé tsɛ̀ɛ yɛ̌ kʉ̀b lé mána tsoló, atÿǒ Aroŋ gie metootǒ la lá’ 
ńkẅɛte mǒ gíŋe ńnùŋe tsoló, metǎfelé tóon mie mé la ŋwe’e nò kʉ̀a gie e Ssé pâ 
pʉ̀a pé la gwa gíŋ ńgwɔ́ tsoló. 

5Á gwɔ́ ndùmo kʉ̀be kʉ̀a, mbà mé la tÿɔ́g metútú mecÿɔ́’ Ssé, é ne ńnyɛɛ ngie e 
Ssé ee jʉ’ó, jʉ́jʉ́ŋ mbabá mɔ́b kábte jʉ’ gie mé pfɛte metse menɔ̀ɔn wó, ḿpfɛte 
légwɔ́ gie e Ssé ge lege menò tepòŋ pʉ̀a mesoŋ. Tá’, yɔɔn té fʉ̀’ gie pege ge gɔɔn nò 
ná menò mɔɔn ntsèm tà tyɛ’te wɔ́. 

6Me pú ńtáŋte pá’ɔɔn, pànuŋe pwɔ́’ kúu tsɛ̀ɛ lûm we pǐ é lyɛ̌’ ntsèm éfa’a fà’ yɔ́b. 

7Tá ńgʉa ná lûm we tsoló,anùŋe pwɔ́’ we lÿò gílé yé zɔ̌ kúu jʉ’ó tà’ legʉ̀a ná ngù’u 
lá’, ńké těen ńkúu jʉ’ó té gẅiin metse mie à lɔgɔ ńtóo mvfò Ssé ńnyɛɛ ńtí menò 
tepòŋ mé yé, mbɔɔ me petsɔ́ pʉ̀a wɔ́. 

8A Zẅìge Ndʉalʉ̌a lɔ́ɔn ńdɔgɔ pú’u, ńnyɛɛ ngie wɔɔn ndùŋ mvfò ntàb lɔɔn ńké 
ńdá’ ńnyé ńgwɔ́ pɔ́ wó, mbà mánzsè létɔ́g tà ńkúu ná kwà’ jʉ’ gie e Ssé ee wó, à tè 
tsɔ́’ɔ wɔ́. 

9Áa mbwo pege ná fʉ̀’ɔɔn ńgwɔ́ liŋé gie mé lɔgɔ ńnyɛɛ wégè nò. Yɛ̌ nò gwɔ́ ngie: 
Ammó gie mé náa mbwo Ssé lâ pwɔ́’ gẅie mé nuŋe mvfò yé, ńgwɔ́ é le gÿo tà 
ntʉ́m nyìŋ gẅie à gu’te Ssé ná yɛ̌ ntí, é nyé té ké ne ńŋaga yé ŋag wɔ́. 

10Yɛ̌ ntí legu’te Ssé ee ntí gie e lǐe pɔ́ mbùm nyìŋ, á gwɔ́ nò ńdíe shúm léjÿó, ńdíe 
melù’, ńdíe lésɔg melɔ̌’. Metʉ̀ mɛ̌ mbʉ̌ la gẅiin légwɔ́ wó tà ńdá’ ńkú pɔ́ fʉ̀’ gie e 
Ssé lɔ̌ɔn ńge gíŋe gÿo kɔ̀ɔkɔ́ɔ pɔ́ sẅe sẅé. 

11Á ké ńgwɔ́ nà fʉ̀’ɔɔn, mbà Kristo léen ńtó ńgwɔ́ nùŋe pwɔ́’ we lÿò ná shúm 
mbòŋo sie é ne ńtóo. À ka gwaa tó, ńzyɛ́’ɛ tsɛ̀ɛ tsɔ́ ntàb, é gwɔ́ gẅie é pú fáŋ ńcʉa 
wetsɔ́ wɛ̌, atsɔ́ mmó piŋ tè ne ńzága mǒ wɔ́, é té gẅie pʉ̀a la lɔg mbwo mɔ́b 
ńnyɛte wɔ́, á lɔgɔ ńgwɔ́ ngie wɛ̌ ntàb é té tsɛ̀ɛ yɔɔn njÿó gie mé la nyɛte nyɛte wɔ́. 

12Kristo la kúu kwà’ tsɛ̀ɛ jʉ’ gie e Ssé ee wó. À la kú pɔ́ tà’ legʉ̀a á ku’. Á la gwɔ kú, 
à tè gẅiin metse mbÿɔ́b, kà me púɔ fòŋ lényɛɛ mbwo Ssé wɔ́. À la lɔg pɔ́ kwà’ 
metse mé ńkú. Wɔɔn aa pá’ à la kẅile wégè ndá tsǎŋ pú’u, pɔ́ ndà’. 

13Á laa tsɔ́ fʉ̀’, mé pfɛte metse mbÿɔ́b, kà me melúm mefòŋ, kà pfó gie á fóo ná 
mûɔ fòŋ gẅie mé tǔɔ wɔ́, ḿpfɛte sɛ̌ shúm ná pʉ̀a pie ncÿǒ nò tepòŋ ée ná pɔ́b, é 
gÿo alɔ̌’ maga ná mbùm yɔb tà pɔ́ ku’u légíŋ ńgu’te Ssé. 

14Á lɔɔn ńgwɔ́ gie á laa pú’u, mbà ngʉ̀a shÿɔ́’ɔ ná pá’ metse Kristo ge gwɔ́? Á 
Kristo gẅie Zẅìge tèmì la gÿo, á lɔgɔ twó yé ńnuŋe pwɔ́’ gẅie lɔ̌’ té mǒ wɔ́, á mvfò 
Ssé. Metse mé ge lá’ sɔg ncÿǒ mefà’ mie é náa pɔ́ legwé gẅie ée ná pege tà ntʉ́m 
wégè é le gíŋe ńŋaga wégè wɔ́, légwɔ́ gie pege ge fa’a mbwo Ssé gẅie aa ńgwɔ́ pɔ́ 
wó. 

15Yɔɔn áa mmó gie á gÿo Kristo gwɔ́ ná nò tsɔ́ kʉ̀a gie áa ye sẅé, á gie á gíŋe 
ńdɔgɔ ńgwɔ́ pá’ ŋwà’ne lɔg ńtÿɔ́g legwé, ńgwɔ́ màmekěm. À la kwé á gwɔ́ lélɔg 
pú’u, éfóo ndá tsǎŋ gie menò tepòŋ pʉ̀a mesoŋ la ńnéŋe wɔ́b wó, á fʉ̀’ gie mé la 
nyé ńgwɔ́ nà nò ndùŋ mvfò kʉ̀a, ńkẅile wɔ́b. Á lêen ńké fó pú’u, pʉ̀a pie mé la 
tsɔ́’ɔ wɔ́b, é ku’u lékẅé shúm mbòŋo sie à la pÿé, é gwɔ́ sie é ge lá’a gwɔ́ pɔ́ wó. 

16Ńgwɔ́ mé le zɔɔn ńtóŋo ŋwà’ne gie nyìŋ ka lɔg ńtÿɔ́g legwé sé té gwɔ́ gie ngàŋ 
kwě tà mé gyá wɔ́. 

17Nyìŋ zɔɔn ńgwɔ́ tà ńkwé tá ŋwà’ne gie á lɔgɔ ńtÿɔ́gɔ legwé sé á kẅɛ, mé lɔg 
ńtóŋo tsɔ́ nò. À lɔɔn nyé ńgwɔ́ pɔ́ ntèntʉ́, yɛ̌ ŋwà’ne kẅɛ, mé le lɔg ńtóŋo tsɔ́ nò 
wɔ́. 

18Áa mmó gie á la gÿo mé té nuŋe mbɔɔ ndùŋ mvfò kʉ̀a té pfɛte metse wɔ́. 

19Mǒsê la tóŋ mbʉ̌ mie e Ssé la tsẅi á ŋwe’e tsɛ̀ɛ ŋwà’ne lepʉ̌, ńtóŋo mvfò lá’a 
ntsèm tà mɛ̌ mbʉ̌ mag, á kaa metse púɔ fòŋ, ńtemte ná me mbÿɔ́b, ńnéŋ ntse mǒ, 
ḿbíi tsǎŋa légí gẅie mé tóŋo lê hysope, ńkáte menoŋnjʉ̀njÿò mie é paŋ paŋ á nà 
twó, ńcÿɔ’ɔ mǒ, ńzɛɛ ná kwà’ ŋwà’ne, ńgíŋ ńzɛɛ ná mânyìŋ ntsèm, ńgwɔ́ zɛ ńne 
ńgɔɔn ngie: 

20Mɔɔn ée metse kʉ̀a gie e Ssé gɔ̌ɔn ngie tà pi lá’ ńdɔg ḿma’a kwàŋ, 

21ńgíŋe ńzɛ metse ná ntàb mbɔɔ ná shúm ntsèm sie pànuŋe pwɔ́’ lɔgɔ fa’a. 

22Mé lɔɔn ńdíe nà ntí ye lepʉ̌ Mǒsê, mbà ńgwɔ́ mé gɔɔn ngie mé lɔg metse 
menɔ̀ɔn, ésɔgɔlɔ̌’ ná lelÿò shúm. Mé piŋ ńzsé ngie: Mé lɔɔn ńké tè pfɛte metse wɔ́, 
e Ssé ké le mefʉa pʉ̀a mesoŋ lege. 

Epwɔ́’ gẅie Kristo la lɔgɔ twó mbùm yé ńnuŋe, éfóo ná nyìŋ mesoŋ ńzyɛ́b menò 
tepòŋ 

23Á lɔɔn ńgwɔ́ gie à la ne ńzɛ́te ngie me lɔg ntí gie mé la’te la, ńkẅile lɔ̌’ ná shúm 
sie mé kǐm, é gwɔ́ sie mé lɔ́ɔn ńdɔgɔ fʉ’te sie ée tÿǒ lepwó fʉ’te, mbà á gʉa ná 
kwà’ sɛ̌ shúm sie ée tÿǒ lepwó, á zɛ́te ngie mé nuŋe pwɔ́’ gẅie é poŋ ńcʉa wɛ̌. 

24Kristo la zɔɔn tè kúu tsɛ̀ɛ jʉ’ gie mé nuŋe pwɔ́’ wó, á gwɔ́ gie pʉ̀a mesoŋ la lɔg 
mbwó mɔ́b ńnyɛte ńdɔgɔ fʉ’ʉ kwà’ yɛ̌ gie áa tÿǒ lepwó wɔ́. À la kú pɔ́ kwà’ tÿǒ 
lepwó, tà aa fʉ̀’ɔɔn ńdɔgɔ yégè nò ńgwɔ́ lejʉ́ŋ Ssé. 

25À la tè kúu wó pá’ à ge lɔgɔ twó yé nuŋe pwɔ́’ mengʉ̀a tà ńgyɔ́ɔn, pá’ nùŋe pwɔ́’ 
we lÿò lɔ̌ɔn ńkúu tsɛ̀ɛ kwà’ jʉ’e Ssé, é mengù’u mengù’, ńdɔgɔ metse nɔ̀ɔn ńnuŋe 
pwɔ́’ wɔ́. 

26Á nue á laa pé’e ńgwɔ́ pú’u, mbà tà fó pá’ e Ssé la nyɛte njÿó, Kristo la gẅiin 
léńnéŋe ńgyá ngɔ́’, ńkwé ḿbiŋe ńkwé. Tá pege zsé ngie afʉ̀’ la gwɔ́ tà ńku’, á kẅɛ 
pɔ́ tà’ legʉ̀a, á ku’ pú’u, á lɔgɔ twó mbùm yé ńnuŋe pwɔ́’ lélɔg ḿbyága nò tepòŋ. 

27Pá’ e Ssé la záb ngie wɛ̌ nyìŋ mesoŋ wɔ́ ge ké kwé pɔ́ tà’ legʉ̀a, é kwé pú’u, à cʉ́’ 
pɔ́ pá’ yé Ssé ge tsɔ́’te ntsaŋ ngàŋ la, 

28áa ndʉŋ ndʉŋ pá’ à la gÿo Kristo lɔgɔ twó mbùm ye, ńnuŋe pwɔ́’ pɔ́ tà’ legʉ̀a, 
lélɔg ńzyɛ́b menò tepòŋ pʉ̀a tà ńgyɔ́ɔn. À ge gÿo gíŋe kẅɛɛ ná mbɔ́ɔntè yépʉ́a. Á 
le gíŋe ńtóo fʉ̀’ó lézyɛ́b menò tepòŋ pʉ̀a mesoŋ wɔ́. À tóo pú’u, légÿo pʉ̀a pie pɔ́ 
ne ńzẅí’te yé tsẅɛ́. 

Heber 10 

1Mendendá’ mie ée nà lepʉ̌ Mǒsê zɔɔn ńgwɔ́ pɔ́ jʉ́jʉ́ŋ shúm mbòŋo sie e Ssé la gÿo 
pá’ é ge lá’ tó, é téen ńdɔgɔ ńgwɔ́ kwà’ sɛ̌ shúm wɔ́. Áa mmó gie á gÿo, ńgwɔ́ lepʉ̌ 
ŋwɛ́ é le lɔgɔ nò pwɔ́’ gẅie á né ńzɛ́te ngie me lɔg ńtóo mvfò Ssé ngù’ ntsèm, é ké 
ńgwɔ́ pɔ́ tà’ ntí, ńdɔg ńgÿo pʉ̀a pie pɔ́ ne ńtsɔ́ɔn létsóte nnɛ́ nê lejʉ́ŋ Ssé, ku’u 
légwɔ́ pà tè lɔ̌’ wɔ́. 

2Á laa pé’e lenùŋe pwɔ́’ mvfò Ssé ná yɛ̌ ntí kẅile lɔ̌’ ná pʉ̀a tà ntʉ́m wɔ́b té gíŋe 
ńŋaga wɔ́b nà tsɔ́ nò wɔ́, mbà mé ée ńcʉ́’ʉ ńnuŋe tsɔ́ pwɔ́’ wɔ́. 

3Mé lɔɔn ńcwoŋo ńdíe mboŋó, mbà yɛ̌ ntí lenùŋe pwɔ́’ aa legwɔ̌ ngù’ ntsèm 
ńkímte mbwo pʉ̀a mesoŋ ngie pɔ́ ée pʉ̀a tepòŋ. 

4Á nue atsɔ̌ le gwɔ́ gẅie à lɔɔn ńgwɔ́ metse melúm mefòŋ mbɔɔ me mekùkwòon 
fó ná nyìŋ mesoŋ ńzyɛ́b menò tepòŋ á té wó wɔ́. 

5Áa mmó gie á la gÿo Kristo gwaa tóo tsɛ̀ɛ njÿó, ńgɔɔn mbwo Ssé ngie: Ɔ̀ la tè 
shúm pwɔ́’ kwoŋ, ńké tè menɔ̀ɔn pie mé zẅé ńdɔgɔ ńgu’te gú kwoŋ. Tá ńké ńná 
mbùm nnɛ́ né mèŋ 

6Ɔ̀ tè kwoŋ pwɔ́’ gẅie mé pǔ ńtuɔ nɔ̀ɔn pɔ́ ntsèm wɔ́, ńké tè kwoŋ pwɔ́’ gẅie mé 
nuŋe mvfò gù ńtí nò tepòŋ wɔ́. 

7Á cʉa pú’u, mèŋ n gɔɔn ngie: Wɔ́ɔn wɔɔn, mbà Ssé, n ne ńtóo légÿo mmó gie ɔ̀ ne 
ńkwoŋo. Á gwɔ́ ndʉŋ ndʉŋ mmó gie mé la ŋwe’e tsɛ̀ɛ lepu’ú ŋwà’ne jú ńtí wɔ̀ɔn. 

8À zɔɔn ḿvɔg ńgɔɔn ngie: «Ɔ̀ tè kwoŋ pwɔ́’ wɔ́, ńké tè kwoŋo mmó gie mé lɔg ńtóo 
mvfò gù wɔ́, ńké tè kwoŋo nɔ̀ɔn gẅie mé pǔ ńtuɔ yé pɔ́ ntsèm wɔ́, ńké tè kwoŋ 
pwɔ́’ gẅie mé nuŋe mvfò gù ńtí nò tepòŋ wɔ́, sɛ̌ shúm té gú poŋ, tá é ké ńgwɔ́ pɔ́ 
shúm sie lepʉ̌ ne ńzɛ́te ngie mé gÿo». 

9Kristo pɔ́ɔnte ńgɔɔn ngie: «Wɔ́ɔn wɔɔn, n ne ńtóo légÿo mmó gie ɔ̀ ne ńkwoŋo», 
Kristo gɔɔn pá’ɔɔn, ńdɔg ḿbyága ndùŋ mvfò ntí lenuŋe pwɔ́’, ńdɔg ye sẅé ńkúbe. 

10Kristo la gÿo mmó gie e Ssé ne ńkwoŋo. À la náa twó mbùm yé tà’ legʉ̀a á ku’. Á 
lɔg pú’u, ńgÿo peg ku’ pʉ̀a Ssé. 

11Á gʉa ná nùŋe pwɔ́’ we nzẅìŋe kʉ̀a, mbà à gwɔ́ lyɛ̌’ ntsèm, ńtyé pɔ́ ncwò fà’ ye, 
ńké ńnuŋe pɔ́ tà’ ntí pwɔ́’ gie e lɔɔn ńgwɔ́ é le lá’a tsɔ́ lyɛ̌’ ńku’u léfóo ná nyìŋ 
ńzyɛ́b menò tepòŋ mé wɔ́. 

12Tá á ké ńgʉa ná Kristo, mbà à la nuŋe pwɔ́’ ńtí menò tepòŋ pʉ̀a mesoŋ, á tà’ 
legʉ̀a á ku’ pɔ́ ndà’ ndà’. Á gʉa sẅɛ́’ ńnéŋe nà gwǒŋo pwó Ssé ye tʉ̀. 

13Áa jʉ’ó tà ńkú fʉ̀’ɔɔn, ńne ńzẅí’te ngie Ssé lɔg megàŋ mbù pé ńgÿo ntÿɔgɔ́ 
mekwò mé. 

14Wɔɔn aa pá’ à la lɔg pɔ́ tà’a mmó wémɔ’ɔ́ gẅie à nǎ mbwo Ssé, ńgÿo pʉ̀a pie pɔ́ 
zẅɛ́’ɛ yé, ńku’ pʉ̀a Ssé, é gwɔ́ pà tè lɔ̌’ pɔ́ ndà’ ndà’. 

15Ammó gie a Zẅìge Ndʉalʉ̌a gíŋe ńne shwóŋó wégè ngie áa nò. Á vɔg ńgɔɔn ngie: 

16Cʉ̀apʉ̀a gɔ̌ɔn ngie: Mɛ̌ melyɛ’ɛ́ lá’ ge lá’ gwɔ́ tà tɔ́g, À lii kʉ̀a gie n ge lá’ gwaa 
tsetsɛ̀ɛ pega pɔ́, à yɔɔn, Mèŋ n ge lá’ gÿo letʉ́m sɔ́b tyé pɔ́ ná mbʉ̌ mɔ́ɔn. Mbɔɔ 
nkwaŋá wɔ́b tyé pɔ́ nà mbʉ̌ mɔ́ɔn 

17Ńgíŋ ḿbɔ́ɔnte ńgɔɔn ngie: «Á gʉa nà menò tepòŋ mɔ́b mbɔɔ nà menò mɔ́b mie é 
té tyé, n de lá’ ńgíŋ ńkímte wɔ́». 

18Á ké ńzɔɔn ńgʉa nà fʉ̀’ gie, e Ssé vɔ̌g tà ńdege mefʉ̀a nyìŋ ńnáa mbwo ye, agàŋ 
tè gíŋe ńtóo mvfò Ssé ńnáa tsɔ́ mmó ńtí menò tepòŋ wɔ́. 

Pege sẅɛ’te nnɛ́ ńgʉa nê lejʉ́ŋ Ssé 

19Mefɛ́ pɔ́ɔn, pá’ áa pú’u la, pege ee fʉ̀’ɔɔn, ńkwa’ ne ńzsé mboŋó ngie atsɔ́ mmó 
cʉ́’ʉ ńne ńtáte wégè lécʉa ńkúu ná kwà’ jʉ’e Ssé wɔ́, pú’u, ńzẅɛ́’ɛ pá’ Yěsô la pfɛte 
metse mé. 

20À la shʉa máamáa mmó nzsǒ gẅie mé la lɔg ńtsɛ́ nzsè lékúu kwà’ jʉ’e Ssé, ńdɔg 
pú’u, ńtsɔ́’ɔ mánzsè gẅie pege ge pfó mǒ kúu jʉ’ gie e Ssé ee wó. Á gwɔ́ we sẅé 
gẅie pege ge cʉa mǒ é gwɔ́ wó. Máamáa nzsǒ gie à la shʉa, e gwɔ̌ pɔ́ mbùm nnɛ́ 
ye gie mé la kime nà tÿǒ nkǐ. 

21Pege lɔgɔ pú’u, ńgẅiin nùŋe pwɔ́’ we lÿò gẅie aa kwà’ wɛ̌, yé zɔ̌ líe pʉ̀a Ssé. 

22Pú’u la, pege gwɔ́ sẅɛ’te nnɛ́ nê lejʉ́ŋ Ssé, ńgẅiin ntʉ́m gẅie ée nénʉ́, ḿbiŋ 
ńzáb ntʉ́m nà Ssé kwà’ mboŋó, á nue Yěsô ka lɔg metse mé ésɔg letʉ́m ségè tà é 
té gíŋe ńne ńŋaga wégè wɔ́, à ka lɔg ntse gẅie é ne ńdʉ́a ésɔg mbùm yege. 

23E Ssé ka ka’a mmó mbwo pege. Aa ḿbiŋe ńka’a mmó, ńdá’a ńgÿo pɔ́ yɛ̌. Pú’u la, 
pege ké ńne ńkẅi’i shʉa shʉa ńgɔɔn ngie, pege ne ńzẅí’te mmó gie à la ka’ tà 
pege é le ne mʉ́’te wɔ́. 

24Tà nyìŋ wege gwá’a lÿɔ̀g á lélíe fɛ́ we, á gíŋ ńdíe yé yé, ńzsé ngie pege ge lɔg 
pú’u, kẅiŋte membùm mégè ná legẅiin nkwòŋe mbɔɔ ná lefa’ mefà’ mbòŋo. 

25Tà pege nyé lé ké ńne ńtóo mecú’tè mégè tǒ, tà mbɔɔ pá’ letsǒ cú’tè à kéen ńcʉ́’ʉ 
mà mbwo tsɔ́ pʉ̀a la, tà ńcʉ́’ pú’u, nyìŋ wege kẅiŋte fɛ́ we, á kẅiŋte yé yé, á nue pi 
ne ńgyá pá’ lyɛ̌’ lá’ Cʉ̀apʉ̀a ne ḿbɔ́ɔnte. 

26Mé lɔɔn ńzɔɔn ńnyɛɛ wégè nò nénʉ́ tà pege ne ńzsé mboŋó, ḿbiŋ ńgwá’, ńké 
ńgÿo pɔ́ nò tepòŋ tà ńne ńzsé zsě, mbà tsɔ́ pwɔ́’ ndyɛ̀’ɛ gẅie ńgwɔ́ mé nuŋe lélɔg 
ńzyɛ́b menò tepòŋ mégè, é té gíŋe ńgwɔ́ wó wɔ́. 

27Pege cʉ̌’ ńgẅiin pɔ́ légwɔ zẅí’te mmó gie á ne ńtóo, ńgíŋe ne ḿvɛɛ, yɛ̌ mmó wɔ́ 
ngie mé ge gÿo ŋag pʉ̀a mesoŋ mbɔɔ ngie, nkʉ̀’ʉ pà mmɔ̌g e ge gÿo tuɔ pàtʉʉ twó 
mbwo Ssé. 

28Mé zɔɔn ńzsé ngie, nyìŋ lɔɔn fʉa lepʉ̌ Mǒsê, mé zẅé ngàŋ, pɔ́ tè tsɔ̌ɔn mezìŋe 
mé, pá’ pàjÿò ńgyá mépʉ́a kà métá wɔ́ lɔɔn ńgɔɔn ngie áa nò. 

29Tà á lɔɔn ńgwɔ́ pú’u, mbà pi kwǎŋ gí ngie ngʉ̀ngʉ̀ gie á ne ńzɛ́te ngie mé zába 
twó nyìŋ gẅie à lɔgɔ́ míŋ Ssé ńtóŋ sɛ̌ shúm e ge lá’ ńgwá’a la? Mé gɔɔn nyìŋ gẅie à 
gwagá nò metse mie e Ssé lɔgɔ ńgwaakʉ̀a, é gwɔ́ mie mé la lɔg ńgÿo á cʉ́’ʉ nyìŋ 
Ssé, á nyìŋ gẅie à zoonté Zẅìge Ndʉalʉ̌a gie á gÿo pege zsé pá’ ntʉ́m Ssé poŋo 
nzèm pege pú’u. 

30Pege zɔɔn ńcwoŋo ne ńzsé nyìŋ gẅie à la gɔɔn ngie: «Mèŋ n zɔ gẅiin létsɔ́’ɔ nò 
tepòŋ ńnáa tsɔ́, mèŋ n zɔ gẅiin ntsɔ’ɔ́ fà’ we wɔ̌wɔ́ɔ». À la gíŋe ńgɔɔn ngie: 
«Cʉ̀apʉ̀a ge gÿo ŋag pʉ̀a pé». 

31Ammó gie ńgwɔ́ nyìŋ ńnéŋe ḿbɔ́g tɛ’, aa légwe ntsaŋ á mvfò Ssé gẅie aa ńgwɔ́ 
pɔ́ wó! 

32Tá’, tà pi lege pá’ á laa ná mendùŋ mvfò melyɛ̌’, á ná pá’ pi la gwɔ́ tà Ssé lɔgɔ kyɛ̀’ 
ńkyɛ’ɛ gẅí, pi gyá ngɔ́’ tɛ’. Mé ma’a gẅi lê ncù tɛ’, tá pi ke shÿɔg shÿɔg. 

33Mé ne ńtyé mvfò lá’ ńzoon gẅí, ńkʉ́e gẅí, pi gíŋe ńgyá ngɔ́’ nue pi ne ńtága 
nzèm pʉ̀a pie mé ne ńgege wɔ́b pá’ pi. 

34Megàŋa tsǎŋ la ne ńgyá ngɔ́’, pi kú gí nùɔ pɔ́b. Afʉ̀’ gie mé la gwoon shúm sí 
ńkẅé, pi lɔg pɔ́ lekág ńzẅíŋ mé kẅé, á nue pi la ne ńzsé ngie pi gẅiin tsɔ́ shúm é 
gwɔ́ sie é poŋ ńcʉa sɛ̌ ḿbiŋ ńgwɔ́ sie é ge lá’a gwɔ́ pɔ́ wó. 

35Pú’u la, tà pi kʉ́a lézáb ntʉ́m nà Ssé, á nue máamáa ntsɔ’ɔ́ fà’ aa mǒ. 

36Á zɔɔn ńne ńzɛ́te ngie pi ké ńkag pɔ́ tʉ̀, ńzsé ngie pi ge ne gÿo pɔ́ mmó gie e Ssé 
ne ńkwoŋo, à fó pú’u, pi gẅiin mmó gie à la ka’a lé náa mbwo pi. 

37Á zɔɔn ńgwɔ́ tsɛ̀ɛ ŋwà’ne Ssé, mbà mé la ŋwe’e ngie: Á cʉ́’ʉ méjʉ’, á kwà’ mûɔ 
méjʉ’ nyìŋ gẅie à ne ńtóo, à tó. À tè láte wɔ́. 

38Awɔ̀ɔn nyìŋ gẅie n gyǎ ngie aa ndʉŋ ndʉŋ mvfò mèŋ, ge gwɔ gwɔ́ wó, éfó ná pá’ 
à zǎb ntʉ́m ná mèŋ. Tá ńké ńgwɔ́ gie à lɔɔn ḿbiŋ nzèm, anò yé le gíŋe ḿboŋo 
wɔ̀ɔn mɔ́. 

39Tá á ké ńgʉa ná pege, mbà pege tè ntí pʉ̀a pie pɔ́ piŋe nzèm, ńkúu pyé wɔ́. Pege 
ee pá’ɔɔn ńzába ntʉ́m nà Ssé, à cʉa pú’u, à gÿo ńgÿo pege tsẅɛ́. 

Heber 11 

Lezǎb ntʉ́m nà Ssé 

1Lezǎb ntʉ́m nà Ssé, aa lecwoŋo ńzsé mboŋó ngie, ammó gie mé ne ńzẅí’te ngie e 
Ssé ná, à ge lá’ ná, ńgíŋ ńgwɔ́ lécwoŋo ńzsé ngie, eshúm sie mé té ne ńdɔgɔ nÿɔ́g 
ńgyá wɔ́ kwà’ ńgwɔ́ wɔ́. 

2E Ssé la gɔɔn nà tsɔ́ pʉ̀a pé pe fʉ̀’e mvfò ngie, ée kwà’ pʉ̀a, á fó pɔ́ nà yɔb ntí lezǎb 
ntʉ́m ná yé. 

3Pege fǒ pɔ́ ná pá’ pege záb ntʉ́m nà Ssé tá ńjú’ ngie e Ssé la lɔgɔ shwóŋè yé 
ńnyɛte njÿó, éfó mǒ ńzsé ngie ammó gie pege gyǎ lê nÿɔ́g, á la fóo nà mmó gie mé 
té gyá lê nÿɔ́g wɔ́. 

4Á la fó pɔ́ ná pá’ Abe la záb ntʉ́m wé nà Ssé, tá á nuŋe wé pwɔ́’ é poŋo mbwo Ssé 
ńcʉa we Kain. Á la fó pɔ́ mǒ, e Ssé líe yé tà ngie, aa ndʉŋ ndʉŋ mvfò yé, mbà à la 
cʉ́’ʉ lényɛ, ńzẅíŋe mmó gie Abe lɔ̌g ńtóo mvfò yé. Á la fó pɔ́ ná pá’ Abe la záb 
ntʉ́m wé nà Ssé, à nyé lyɛ̌’ɔɔn ńgɔɔn nò mbwo pege gɔɔn, tá mbà à léen ńkwé. 

5Á la fó pɔ́ ná pá’ Henɔg la záb ntʉ́m wé nà Ssé, tá Ssé lɔgɔ yé ńgʉa gʉa tà à tè 
kwé. Mé fa’a yé mé té gíŋe ńgyá yé wɔ́, á nue á la gwaa gwɔ́, mbà Ssé ně ńdɔgɔ yé 
ńgʉa. Ŋwà’ne Ssé gɔɔn ngie e Ssé la gwaa lɔgɔ yé gʉa, mbà nò yé poŋó yé. 

6Mé lɔgɔ ńgyá ngie nyìŋ lɔɔn tè záb ntʉ́m nà Ssé wɔ́, mbà shÿó pá’ ńgwɔ́ nò yé poŋ 
Ssé té wó wɔ́. Nyìŋ lɔɔn ńne sẅɛ’te nnɛ́ nê lejʉ́ŋ Ssé á gẅiin lé zɔɔn ḿvɔg ńzẅíŋ 
ngie e Ssé ee wó, ḿbiŋ ńne ńtsɔ́’ɔ fà’a pʉ̀a pie pɔ́ ne fa’a yé. 

7Á la fó pɔ́ ná pá’ Noah zǎb ntʉ́m wé nà Ssé, à tè lɔgɔ mmó gie Ssé tʉ̌ njÿó ńnyɛɛ 
yé, ńdɔg ḿma’a kwàŋ wɔ́. À piŋ ńgwɔ́ mmó gie mé la nyé tè gyá. Áa yɛ̌ Noah 
kwóon máamáa kanú’, lélɔg ńgÿo ngẅɛ̀ ye kúu tsoló ńtẅɛ́, ńdɔg pú’u, ńnyɛ ngie 
ntsaŋ ee twó petsɔ́ pʉ̀a, tá mbà á gʉa ná yé, á fó ná pá’ à zǎb ntʉ́m wé nà Ssé, e 
Ssé cʉ́’ ńdíe yé pɔ́ pá’ nyìŋ gẅie aa ndʉŋ ndʉŋ mvfò yé. 

8Á la fó pɔ́ ná pá’ Ábalam la záb ntʉ́m wé nà Ssé, tá e Ssé tóŋo yé á jú’ ncwò wé, 
ńgʉa lê tsɛ̀ɛ tsɔ́ ngwòŋ gẅie e lɔ́ɔn ńge gÿo cʉ́’ gwɔ́ pɔ́ we, ńdu ssé ńgʉa té zsé jʉ’ 
gie à gee tà kúu wó. 

9Á la fó pɔ́ ná pá’ à zǎb ntʉ́m wé nà Ssé tá á tó ńnéŋe tsɛ̀ɛ ngwòŋ gẅie e Ssé la ka’a 
mbwo yé, ńnéŋe wó pɔ́ pá’ ngʉ̀ la, pâ pʉ̀a pé tsẅé tsɛ̀ɛ mentàb, Esâg lâ pé pʉ̀a lá’ 
ńtsẅé pɔ́ jʉ’ó á tsɛ̀ɛ mentàb, Yakwɔ́b lâ pé pʉ̀a lá’ ńtsẅé pɔ́ jʉ’ó á tsɛ̀ɛ mentàb, 
pɔ́b yɔ́b gíŋe ńgwɔ́ pʉ̀a pie mé la ka’a lé ná wɔɔn ngwòŋ mbwo pɔ́b. 

10Ábalam la gÿo pú’u, á nue à la ne ńzẅí’te tÿǒsoŋ gie á gẅiin cÿǒ gie á tʉ́te. E Ssé 
lê twó yé zɔ̌ ne ńzsé pá’ yɛ̌ tÿǒsoŋ ge gÿo gwɔ́, yé lê twó yé zɔ piŋ ńkwɛ́. 

11Á la fó pɔ́ ná pá’ Sara la záb ntʉ́m wé nà Ssé yé, á tsɛ ńcʉ́’ ńgwɔ́ pɔ́ ndÿò tɛ’ tá’, e 
Ssé ké ńgÿo yé gẅie à laa zyé shwoŋ, ńzyé múɔ á nue à la ne ńkwa’a ńzsé ngie e 
Ssé ka’a mmó mbwo nyìŋ ndà’ ńná. 

12Áa mmó gie á la gÿo Ábalam, tà’ mangʉa njʉ’ wémɔ’ɔ́, gẅie à la cʉ́’ ńgwɔ́ pɔ́ 
ńkwé kwě, á gab ngẅɛ̀ tà’ máamáa tsìŋe ndá. Nyìŋ mesoŋ gẅie à fóo ná yɛ̌ tsìŋe 
ndá, á gyɔ́ɔn pá’ mecÿɔ́’ saŋ pie ée tÿǒ lefaŋ mbɔɔ pá’ memvòm mváŋ mie é tue 
nkʉ̀ŋ ntse té pàa, ńgwɔ́ mé le sáŋ tà ńzsé nzẅìŋ wɔ́. 

13Pɔ́b metsèm la gwaa kwéte ńne ńzába ntʉ́m wɔ́b pɔ́ nà Ssé, ńké nyé pɔ́ tè gẅiin 
mmó gie e Ssé la ka’a mbwo pɔ́b. Tá pɔ́ la ké ńtyé ńgyá pá’ á nyé ngʉ̀a shʉ̀shʉ̀a, 
anò poŋo wɔ́b tɛ’, pɔ́ shʉa shʉa ńgɔɔn ngie pɔ́ ée ndùmo ssé tsetsá’ ńgwɔ́ pɔ́ 
megʉ̀, ḿbiŋ ńgwɔ́ pɔ́ legúɔ. 

14Pɔ́ la gɔɔn pú’u, ńdɔgɔ ńkwa’a ńnyɛɛ ngie pɔ́ nyé tá ńgwá fa’a jʉ’ gie kwà’ lá’a 
yɔ́b áa wó. 

15Pɔ́ laa pé’e ńnéŋe ńkwaŋa nò ná lá’ gie pɔ́ la pu’ ssé éfó wó ńgʉa, mbà pɔ́ la tè 
zág shÿó légÿo tá ḿbiŋe wó wɔ́. 

16Atsɔ̌ légÿo pú’u la tè gíŋe ńgwɔ́ wó mbwo pɔ́b wɔ́, á nue pɔ́ la cʉ́’ʉ ńtsɔ́ɔn pɔ́ tsɔ́ 
lá’ gie á poŋ ńcʉa yé yɛ̌, á lá’ gie áa tÿǒ lepwó. Áa mmó gie á gÿo e Ssé lɔg pɔ́ lekág 
ńzẅíŋ ngie mé tóŋo yé lê Ssé yɔb. À la zɔɔn ńnyɛte tà’a tÿǒsoŋ ńne ńdɔgɔ ńzẅí’te 
wɔ́b. 

17Á la fó pɔ́ ná pá’ Ábalam la záb ntʉ́m wé nà Ssé, tá á tyé lélɔgɔ Esâg ńnuŋe pwɔ́’ 
mbwo Ssé nuŋe, á nà fʉ̀’ gie e Ssé la lʉŋte yé, ńtyé lélɔgɔ Esâg ńnuŋe pwɔ́’ pú’u, á 
gwɔ́ mbwo ye ńgwɔ́ ndà’ múɔ, ńgwɔ́ mámbàŋa, mbà e Ssé la lá’ ńka’a nò mbwo yé 
ńtí Esâg. 

18Á gwɔ́ pá’ e Ssé la gɔɔn nò mbwo Ábalam ngie: «Ɔ̀ ge lá’ cʉa pɔ́ ná Esâg tá gẅiin 
ngẅɛ̀ gie n da ka’a mbwo gù». 

19Tá Ábalam tyé lélɔgɔ yé ńnuŋe pwɔ́’, á nue à la ne ńzsé tsɛ̀ɛ ntʉ́m yé ngie, e Ssé 
kǔ’ mbàa lezíme nyìŋ gẅie à kwě. Áa mmó gie á la gÿo e Ssé piŋe míŋ we mbwo 
yé, tà á cʉ́’ ńgwɔ́ pɔ́ pá’ fʉ̀’ gie múɔ zimé nà legwé la, ńdɔgɔ pú’u, ńtʉ́ʉ njÿó ńnyɛɛ 
fʉ̀’ʉ nò 

20Á la fó pɔ́ ná pá’ Esâg la záb ntʉ́m wé nà Ssé tá á néŋ mbʉ́lè ná Yakwɔ́b mbɔɔ ná 
Esaẅi, ńne ńtʉ́ʉ njÿó shwóŋó wɔ́b menò ná pɔ́b, é gwɔ́ mie pɔ́ ge lá’ tá gyá. 

21Á la fó pɔ́ ná pá’ Yakwɔ́b la záb ntʉ́m wé nà Ssé, tá á gwɔ́ tà ńcʉ́’ʉ lékwé, ńnéŋ 
mbʉ́lè ná penkʉ́ Yesyɛ̂b wémɔ’ɔ́ wémɔ’ɔ́, ńne ńtóonte twó yé, ńgu’te Ssé. 

22Á la fó pɔ́ ná pá’ Yesyɛ̂b la záb ntʉ́m wé nà Ssé, tá á gwɔ́ tà ńcʉ́’ʉ ńgʉa gʉa, ńkím 
ngie púɔ Israel ge lá’ fó Egipto kẅɛ, ńgíŋe ńtsẅi pá’ à ge lá’ gwɔ́ tà kwé, mé cʉ́’ 
ńgÿo nà mekẅǐ mé. 

23Á la fó pɔ́ ná pá’ tá pà Mǒsê pɔ́ má we la záb ntʉ́m wɔ́b nà Ssé, tá pɔ́ gwɔ́ tà ńzyé 
yé, ńdÿoon yé lÿoon ná mesaŋ métá. Pɔ́ la gyá á poŋo ná shÿó tɛ’, pɔ́ zɔɔn tè pɔ́gɔ 
léfʉa lepʉ̌ fùɔ wɔ́. 

24Á la fó pɔ́ ná pá’ Mǒsê la záb ntʉ́m wé nà Ssé, tá á gwɔ́ tà ńgwɔ́ ndÿò, ńdʉ’ mekù’ 
nyìŋ gẅie má we aa míŋ fùɔ Faraon. 

25À la gyá yé, á gwɔ́ mbòŋ mbwo yé lékúu nùɔ pʉ̀a Ssé pâ pɔ̌ púte ńgyá ngɔ́’, ńtɔ́gɔ 
yé lé jú’ mboŋó ná mûɔ méfʉ̀’ tá ńké ńgwɔ́ tsɛ̀ɛ mefʉa. 

26À la ne ńgyá ngie mé lɔɔn ńgwága yé pá’ mé la gÿo ńgwága Nzà’nkÿo, mbà le 
gwɔ́ pú’u, ge gwɔ́ mbwo yé gwɔ́ mbòŋ é cʉa fù’ gie áa Egipto, á nue nÿɔ́g mé la tyé 
pɔ́ nà ntsɔ’ɔ́ fà’ gẅie à ge lá’ gẅiin. 

27Á la fó pɔ́ ná pá’ à la záb ntʉ́m wé nà Ssé, tá fùɔ Egipto tsɛ ne ńgyáŋa lóŋ, á fó wó 
ńkẅɛ ńgʉa té pɔ́gɔ mmó gie à lɔɔn ńgwɔ́ á gÿo ná ye. Letʉ́m sé e tʉte tʉte, á nue á 
la gwɔ́ pɔ́ pá’ fʉ̀’ gie à ne ńdɔgɔ nÿɔ́g ńgyá Ssé gẅie ńgwɔ́ nyìŋ á le yé gyá. 

28Á la fó pɔ́ ná pá’ à la záb ntʉ́m wé nà Ssé, tá á zye nò Páskà. Á gwɔ́ pá’ à la tsẅi 
mé lɔg metse menjʉ̀njÿò, ńzɔ́’ mezí ndá, ńzsé ngie cÿɔ́’ Ssé gẅie à tóo ḿbyág ngàŋ 
mbù Ssé, à tè kíbe púɔ letwó pʉ̀a Israel yɔ́b wɔ́. 

29Á la fó pɔ́ ná pá’ pʉ̀a Israel la záb ntʉ́m wɔ́b nà Ssé, tá pɔ́ zyɛ́’ɛ máa ntse gẅie 
mé tóŋ ngie ntse pepàŋ, ńgwɔ zyɛ́’ ńne ńgiŋe ná tsetsá’a njǔm. Epʉ̀a Egipto gyá 
fʉ̀’ʉ, ntse kaa wɔ́b. 

30Á la fó pɔ́ ná pá’ pʉ̀a Israel la záb ntʉ́m wɔ́b nà Ssé, pɔ́ kéle tÿǒsoŋ Yériko kéle 
lyɛ̌’ sɔɔn mbʉ́a, tá nká’ gẅie mé la pwóon ńdɔg ńkéle tÿǒsoŋ é keme ḿbʉle ssé. 

31Á la fó pɔ́ ná pá’ Raab ngàŋa gÿɛ́ manzwě la záb ntʉ́m wé nà Ssé, tá pâ pàtʉʉ 
twó mbwo Ssé té pú ńdége wɔ́. Mé la tè yé zẅé á nue à la kúe pà mánaŋ pà Israel 
mboŋó, á nà fʉ̀’ gie mé la túmo wɔ́b. 

32N ge kíme wɔ́, é nyé wɔ́? N dɔɔn ngie n ge gɔɔn nò ná Gédeon, é gɔɔn ná Barag, é 
gɔɔn ná Samsoŋ, é gɔɔn ná Jefte, é gɔɔn ná fùɔ Ndavíd, é gɔɔn ná Samîɛ mbɔɔ ná 
petsɔ́ pà ntsẅì nkʉ̀ Ssé, n de gẅiin fʉ̀’ lélɔg ńgɔɔn wɔ́. 

33Pɔ́ ée pʉ̀a pie pɔ́ la fó pɔ́ ná pá’ pɔ́ la záb ntʉ́m wɔ́b nà Ssé, ḿma’ ncù ńjÿó túmo 
túm, ésá’a lá’ pɔ́ ndʉŋ ndʉŋ, pɔ́b léen ńzẅí’te mmó gie Ssé la ka’a mbwo pɔ́b tà 
ńgẅiin, ńjÿɔ́’ ncwò mepú’ ntʉ̀, 

34ḿbyág mentʉ̀ ntʉ̀ mmɔ̌g, ńtsẅɛ́ nně ncù tá mé té lɔg ńzẅé wɔ́b gwɔ́, ńguɔ ḿbiŋ 
sẅéte tà ḿboŋ, ńtyé tsẅɛɛ ncù, ńgwɔ́ pàlÿɔ́’ ńgwá, ḿbú ńjwoŋ mencwò ncù mie é 
fóo melá’a ndyɛ̀’ɛ. 

35Á la fó pɔ́ ná pá’ tsɔ́ pànzwě la záb ntʉ́m wɔ́b nà Ssé, epʉ̀a pɔ́b pie pɔ́ la kwé, zím 
tà pâ pɔ̌ gíŋe ńnéŋe. Tá á gʉa ná tsɔ́ pʉ̀a, mé gÿo pɔ́ lêkɔ́ ná pɔ́b wɔ́, pɔ́ té nyé 
lézáb ntʉ́m nà Ssé ńzsé ngie mé ge kyɛɛ wɔ́b nyé wɔ́. Á laa mbwo pɔ́b, mvfò gwɔ́ 
pá’ pɔ́ ge kwé, ńzsé ngie e Ssé ge gÿo zíme wɔ́b, 

36ńgíŋ ńgʉa ná tsɔ́ pʉ̀a, mé tém shʉ́ ná pɔ́b, ńdɔg ngwɔɔn ńcúa wɔ́b, ńtóo ná tsɔ́ 
pʉ̀a mé té gÿo pɔ́ ndà’ pú’u wɔ́, ńgíŋ ńkwɛ́ɛ wɔ́b lê metsɛ̂n, ḿma’a wɔ́b ndá tsǎŋ, 

37ńtóo nà tsɔ́ pʉ̀a mé lɔg metóon ńtémte wɔ́b ńzẅé, ńtóo nà tsɔ́ pʉ̀a, ńdɔgɔ sɔ̌ 
shʉ́ʉ wɔ́b ńzá’, ńtóo ná tsɔ́ pʉ̀a, ńdɔg nně ncù ńgwaa wɔ́b. Etsɔ́ pʉ̀a cʉ́’ pà tè ndá, 
ḿma’ mengùb njʉ̀njÿò lâ mengùb mvfó, atsɔ́ lága mmó té nyé ńgwɔ́ mbwo pɔ́b 
wɔ́, me nẅɛɛ wɔ́b, ńnyɛɛ wɔ́b ngɔ́’. 

38Pɔ́ la ne ńgwá ḿbúu menkwòŋo tsẅɛ, mbɔɔ ndùm mekwɛ́, ńkúu tsɛ̀ɛ memvwɔ́’ 
tóon, mbɔɔ tsɛ̀ɛ yɛ̌ mvwɔ́’ wɔ́. E laa pʉ̀a, mà wɔb poŋ poŋ, tà njÿó yɔɔn tè ku’u jʉ’ 
gie ńgwɔ́ pɔ́ ńnéŋe wó wɔ́. 

39Á la fó ná pá’ pʉ̀a ŋwɛ́ métsèm la záb ntʉ́m wɔ́b nà Ssé, nò yɔ́b poŋ Ssé, tá’ sɔɔn 
nyìŋ wɔb tè záb lejÿɔ́g nà lepoŋ gẅie Ssé la ka’a mbwo pɔ́b wɔ́. 

40Pú’u mélà’mie e Ssé la kwaŋa tsɔ́ nò ńzáb, á gwɔ́ ye mbòŋo mbwo pege tɛ’. À la 
ne ńkwoŋo ngie pega pɔ̌ pú ńgwɔ́ métsèm, tá à gÿo pega pɔ̌ ku’ pʉ̀a pé ndà’ ndà’. 

Heber 12 

E Ssé lɔg pá’ aa Tá wege, ńkaga wégè 

1Á gʉa ná pege, pʉ̀a ŋwɛ́ métsèm tÿɔ́’ɔ wégè ńnéŋe soŋ, ńne ńnyɛɛ wégè mánzsè. 
Pú’u la, pege tsó kɔ̀ɔkɔ́ɔ gie á ne ńtáte wégè ńgwá’, té lege menò tepòŋ, é kú’te 
wégè, ḿbiŋ ńdúe ńcʉ́’ʉ mà. Pege gwá’, ńtɔ́ɔnte yégè ndʉ̌ gẅie e Ssé gɔɔn ngie à 
lɔɔn ńgwɔ́ pege kÿo. Pege gwɔ́ tà ńne ńkÿo tà pege kʉ́a. 

2Pege ne ńtÿɔ́gɔ menÿɔ́g pɔ́ ná Yěsô gẅie à la zí’i wégè lézáb ntʉ́m nà Ssé, yé zɔɔ 
nyìŋ gẅie à ge lá’ ńnéŋe wégè ná mbwó Ssé ndà’ ndà’. À la nyé lekág gẅie à laa 
we, mé kíme yé nà tÿǒ nkǐ á shÿɔg shÿɔg, à tè lɔg shʉ́ gẅie ée nà lekwě pú’u, 
ńtóŋo tsɔ́ nò wɔ́. Aa fʉ̀’ɔɔn ńnéŋe ngʉ̀ŋe lʉŋe lefùɔ ye Ssé, á nà gwǒŋo pwó Ssé ye 
tʉ̀. 

3Pi zɔɔn ńnéŋe ńkwaŋte pɔ́ Yěsô, megàŋ mefʉa lɔ́ɔn ḿbʉa yé, ńgege yé, á ké 
shÿɔgɔ shÿɔg. Pi gÿo pú’u, ńzsé ngie ntʉ́m gẅi té pÿɛ́ pi kʉ́a wɔ́. 

4Pi zɔ́ɔn fó ńnyé pɔ́ tè lɔg pá’ pi ne ńdʉ’ʉ nò tepòŋ, ḿbyɛ́b ncù tà mé pfɛte metse 
mí. 

5Tsye pi legé pá’ e Ssé ne ńkẅiŋte gẅi pɔ́ pá’ nyìŋ kẅiŋte gubé yé ka? Áa tsɛ̀ɛ 
ŋwà’ne Ssé mé gɔɔn ngie: Míŋ wɔ̀ɔn Cʉ̀apʉ̀a lɔɔn ne ńkaga gú, Ɔ̀ pɔ́ɔn légwága nò 
mǒ, À lɔɔn ńcÿɔ́gɔ gú ɔ̀ pɔ́ɔn létsyɛte nnɛ́ 

6Á nue Cʉ̀apʉ̀a kag pɔ́ nyìŋ gẅie yé Cʉ̀apʉ̀a ne ńkwoŋo yé Á lɔgɔ tsemé mmó 
ńcúa wɔ̌wɔ́ɔ gwie yé Ssé zsě ngie aa míŋ we. 

7Pi lɔɔn ńne ńgyá ngɔ́’ pi shÿɔg shÿɔg, á nue Ssé lɔgɔ ńkaga gẅi kag ńtí pá’ pi ee 
gubé yé, ńgwɔ́ mé gyá múɔ gẅie tá we tè yé kag á nzɔ̌? 

8E Ssé lɔɔn tè kaga gẅi pá’ à kaga penkʉ́ pé wɔ́, mbà pi lɔgɔ ńgwɔ́ pɔ́ púɔ gÿɛ́, pi tè 
kwà’ púɔ pé wɔ́. 

9Pá’ metá pégè pe ndùmo ssé tsetsá’ ka ne ńkaga wégè, pege jú’u ncwò wɔ́b la, tà 
ngʉ̀a shÿɔ́’ɔ pá’ pege ge ná nnɛ́ ssé mvfò Tá wege gẅie aa tÿǒ lepwó, à náa le gwɔ́ 
wó mbwo pege. 

10Metá pégè pe ndùmo ssé tsetsá’ kɔ́ɔn ńzɔɔn ńkaga wégè ná yɔb ntí, á ka kě ńgwɔ́ 
pɔ́ ná mûɔ méfʉ̀’. Tá ńgʉa nà Ssé, mbà à kaga wégè, ńdɔgɔ ńgÿo pɔ́ kwà’ nò 
mbòŋo ná pege, légwɔ́ gie pege ge gwɔ́ té lɔ̌’ pá’ yé. 

11Áa nénʉ́ ngie á gʉa fʉ̀’ gie mé ne ńkaga nyìŋ, anò té ngàŋ fʉ̀’ó poŋ, anò pÿɔ́gɔ yé 
pÿɔ́g. Tá tsɔ́ fʉ̀’ gÿo ńgwɔ́, pʉ̀a pie é la fó mǒ ńzí’i mmó, gÿo mmó gie áa ndʉŋ 
ndʉŋ mvfo Ssé, ḿbiŋ ńnéŋe lê mbʉ́lè. 

Menò lélɔg ńkága tuŋó mbɔɔ lélɔg ńtsẅi nò gie mé ge gÿo 

12Pú’u la, pi siŋ mbwó mí mie é kʉ̌a, ésiŋ mekẅi’té mí mie é ne ńzóŋe. 

13Pi giŋe ná mánzsè gẅie à tyé ndʉŋ ndʉŋ, légwɔ́ gie lejÿɔgɔ́ kwò nyìŋ gẅie à ne 
ńnyí’i té mege pwɔ́’ɔ wɔ́, tà ńcʉ́’ pú’u, ésẅéte sẅeté. 

14Pi fa’ pá’ pia mânyìŋ ntsèm ge ńnéŋe lê mbʉ́lè. Pi fa’ mbɔɔ pá’ pi ge gÿo mmó gie 
Ssé tè gyá lɔ̌’ mǒ wɔ́. Á nue nyìŋ lɔɔn ńgÿo mmó gie e Ssé ge gyá lɔ̌’ mǒ, ngaŋ lelá’ 
ńgyá Cʉ̀apʉ̀a wɔ́. 

15Pi pɔ́ɔn pá’ à lɔɔn ńgwɔ́ nyìŋ tém nzèm Ssé gẅie à ne ńdɔgɔ lékwoŋo wégè ńcÿó 
gʉm yégè, ḿbɔ́ɔn nyìŋ gẅi lésele, tà ngÿǒ menò mé cʉ́’ lelaŋ tepòŋ, mbà à ge nɔ́g 
petsɔ́ pʉ̀a tsɛ̀ɛ cú’tè gí, pʉ̀a tà ńgyɔ́ɔn gÿo pá’ ye. 

16Pi pɔ́ɔn pá’ à lɔɔn ńgwɔ́ nyìŋ gẅi pumo wɔ̌wɔ́ɔ pɔ́ yé nuŋe nuŋe, ḿbɔ́ɔn pá’ à 
lɔɔn ńgwɔ́ nyìŋ nyé té néŋ mekù’ ná shúm sie ée se Ssé, ndʉŋ ndʉŋ pá’ Esaẅi 
gẅie à la sẅiŋe nò mûɔ ndÿò gẅie à laa wɛ̌, mé lɔgɔ tà’a káŋa mmó léjÿó ńjú. 

17Pi cwoŋo ńne ńzsé ngie afʉ̀’ gie tá we lɔ̌ɔn ńge ńnéŋ mbʉ́lè ná yé la gÿo ńku’, tá 
we cʉ́’ ḿbe’e yé pe’e. Á lɔgɔ lélʉa, éfa’ shÿó pá’ tá we ge kúbe nkwaŋá wé, á tè mǒ 
ku’. 

Ntí gie pʉ̀a Kristo lɔg sẅɛ’te nnɛ́ nê lejʉ́ŋ Ssé, e cʉa ye pà Israel 

18Á gʉa nà gi ntí lelɔg sẅɛ’te nnɛ́ nê lejʉ́ŋ Ssé, mbà e tè pá’ ye pà Israel á ngʉ̀ŋe 
lekwɔ’ɔ́ Sinay gie e gwɔ́ pɔ́ ye ndùmo ssé tsetsá’ wɔ́. Pɔ́ la gyá mmɔ̌g mǒ pá’ é kÿo, 
ńgyá e jʉ’ síŋ, nzěm gwe, ńjú’ afóm cʉ’, 

19ńjú’ mé tóŋ ntàŋ, ńjú’ tsɔ̌ máamáa ngyè ne ńgɔɔn nò, ńzẅɛ tà pʉ̀a pie pɔ́ la ne 
ńjú’u, té gíŋe ńkwoŋ ngie e gíŋe ńkẅi’i ńgɔɔn tsɔ́ nò né pɔ́b wɔ́, 

20á nue pɔ́ la jú’ mé záb ngie: Nyìŋ mesoŋ kà pɔ́ nɔ̀ɔn wɔ́ lɔɔn ńkíbe lekwɔ’ɔ́ ŋwɛ́ 
mé lɔg metóon ńtémte yé ńzẅé, pɔ́ jú’ á gege wɔ́b tɛ’. 

21Àammó gie mé la ne ńgyá, á vege pʉ̀a vege, tà Mǒsê gɔɔn ngie à pǔ ńcÿɔ’ cÿɔ’ tà 
ńcʉ́’ʉ ḿvɛɛ vɛ. 

22Tá á ké ńgʉa ná pi, mbà pi ka sẅɛ’te nnɛ́ ńtóo lekwɔ’ɔ́ Sioŋ, á lɔgɔ ńgwɔ́ tÿǒsoŋo 
ye Ssé gẅie aa ńgwɔ́ pɔ́ wó, á Yerósalem gẅie aa tÿǒ lepwó, á jʉ’ gie mecÿɔ́’ Ssé tè 
sǎŋ ńzsé nzẅìŋ cú’te wó tsɛ̀ɛ lekág. 

23Pi ka sẅɛ’te nnɛ́ ńtóo tsɛ̀ɛ cú’tè pʉ̀a pie Ssé la lɔgɔ wɔ́b ńgÿo púɔ pé pie ée twó 
mvfò, pɔ́ gwɔ́ tsɛ̀ɛ lekág, mezíŋ mɔ́b gwɔ́ me ŋwe’e á tÿǒ lepwó. Pi ka sẅɛ’te nnɛ́ 
ńtó nê kwà’ lejʉ́ŋ Ssé, ée ndà’ yé, ńgwɔ́ ŋàg pʉ̀a mesoŋ métsèm. Pi ka tǒ nê jʉ’ gie 
mezẅìge pʉ̀a mesoŋ pie pɔ́ ée ndʉŋ ndʉŋ mvfò Ssé ée wó. Pɔ́ ée fʉ̀’ɔɔn ńgwɔ́ pʉ̀a 
Ssé pɔ́ ndà’ ndà’. 

24Pi ka sẅɛ’te nnɛ́ ńtó nê lejʉ́ŋ Yěsô gẅie à la pfɛte metse mé lélɔg sɔgɔ lɔ̌’ ná 
pege, aa mamekěm nà kʉ̀a gie áa ye sẅé, metse mé gẅiin nò gie é gɔɔn mbwo 
pege, á cʉ́e ńcʉa nò gie metse Abe gɔɔn. 

25Pú’u la, pi pɔ́ɔn le lʉ’ʉ lézẅí’te nò gie á kẅɛɛ ncwò nyìŋ gẅie à ne ńgɔɔn nò 
mbwo pi, á nue á lɔɔn ńgwɔ́ gie mé la néŋ ntsaŋ twó pʉ̀a pie pɔ́ la lʉ’ʉ lé jú’u nò 
gie Mǒsê laa ndùmo ssé tsetsá’ ńne ńkága tuŋó yɔ́b mǒ, mbà pege lɔɔn ńtém nzèm 
Ssé gẅie aa tÿǒ lepwó, ńne shwóŋó wégè nò, mbà á ge gǎ tá pege e le kú pɔ́ ngɔ́’ 
gie e tɔ́g yɛ̌ wɔ́. 

26E Ssé gẅie à la lá’ ńgwɔ́ tsɔ́ fʉ̀’ ńgɔɔn nò, ngyè ye gÿo tsetsá’ cʉ’ʉ la, aa nà 
lyɛ̌’ɔɔn, mbà à ka ka’a mbwo pege ngie: Á ge lá’ gíŋ gwɔ́ tsɔ́ fʉ̀’, á le gÿo tsetsá’ 
ndà’ zɔ̌ cʉ’ʉ wɔ́, à gÿo mbɔɔ tÿǒ lepwó cʉ’ʉ. 

27Yɔɔn nò lɔgɔ ńgɔɔn ngie: Á ge lá’a tsɔ́ fʉ̀’ mé pe’e shúm sie à lɔɔn ńnʉ’te é zóŋe, 
ńnáa nzèm é mag, á nue ée shúm sie mé la nyɛte nyɛte, é gÿo pú’u, é zsé ngie 
shúm sie mé nʉ’te é té zóŋe, zɔ̌ ge cʉ́’ gwɔ́ wó. 

28Pá’ pege ge lá’ gwɔ́ tsɛ̀ɛ nò lefùɔ sie à lɔɔn ńgwɔ́ tsɔ́ mmó le nʉ’te é zóŋe wɔ́ la, 
pege síe Ssé, éfa’a mbwo yé nà ntí gie à ne ńkwoŋo, ńná nnɛ́ ssé, ḿbɔ́gɔ yé. 

29Á nue e Ssé yege, ée mmɔ̌g gẅie é tuɔ shúm ntsèm sie ée mbwo yé ńgwɔ́ se 
tepòŋ. 

Heber 13 

Mà gẅie à poŋ Ssé 

1Pi kẅi’i ńgẅiin nkwòŋe tsetsɛ̀ɛ pi, pá’ á ne ńzɛ́te ngie pʉ̀a Kristo gÿo pú’u, 
tsetsɛ̀ɛ pɔ́b. 

2Tà pi lege lékúe megʉ̀ pie é tǒ mbʉ̀a pi, etsɔ́ pʉ̀a la lá’ ńkúe megʉ̀ kǔe, tà ńdá’a 
lyɛ̌’ ńkúemecÿɔ́’ Ssé té zsé. 

3Pi kímte pʉ̀a pie pɔ́ ée ndá tsǎŋ tà à gwɔ́ pɔ́ pá’ fʉ̀’ gie pia pɔ̌ zɔ puté ńgwɔ́ ndá 
tsǎŋ la, ńkímte mbɔɔ pʉ̀a pie mé ne ńnyɛɛ wɔ́b ngɔ́’ pɔ́ pá’ fʉ̀’ gie mé nyɛɛ pɔ́ gẅi 
ngɔ́’ la. 

4Á poŋ ngie lɔ́ɔndá gwɔ́ mbwo mânyìŋ ntsèm ńgwɔ́ mmó mekù’, mámbàŋa zsé 
ndà’ nzwě we, manzwě zsé ndà’ ndúm we, e Ssé ge zɔɔn lá’ ŋag pʉ̀a pie pɔ́ pumo 
wɔ̌wɔ́ɔ pâ pɔ̌ nuŋe, mbɔɔ pàgÿo gÿɛ́. 

5Tà pi kwoŋ nkáb kwoŋ tà é cʉ́’ʉ sá’a gẅi sá’, pi kág kág nà kɔ́ wɔ́ gie pi gẅiin, á 
nue e Ssé la gɔɔn né nyìŋ mesoŋ ngie: «N te lá’ gwá’a gú wɔ́, é ké le nyé té ne ńdíe 
gú wɔ́.» 

6Áa mmó gie á gÿo nyìŋ wege ku’u légɔɔn nò tà á le mʉ́’te nà yé twó wɔ́ ngie: 
Cʉ̀apʉ̀a ne ńtóo ńkẅéte wɔ̀ɔn, N tě ně ńge ḿbɔ́gɔ tsɔ́ mmó wɔ́. Nyìŋ mesoŋ ku’u 
légÿo kɔ́ ná mèŋ? 

7Pi kímte pʉ̀a pie pɔ́ la vɔgɔ létsyeen gẅi ná mánzsè Ssé, é pʉ̀a pie pɔ́ la shwóŋó 
gẅi nò Ssé, ńkímte ntí gie pɔ́ la lɔg ńnéŋe tà ńdá’ ńkwé, pi pí fʉ̀’ nà yɔb ntí lezǎb 
ntʉ́m nà Ssé. 

8Yěsô Kristo à laa kúbe, à kaa kúbe, à tě ńdá’a lyɛ̌’ ńkúbe wɔ́. 

9Tà pi zẅíŋ mé zí’i gẅi menò ntí ntí mie é té tsẅé’e nà nò gie pege zába ntʉ́m mǒ 
wɔ́, e gÿo pi fʉa mánzsè. Á poŋ ngie atsɔ́ɔn mezìŋe Ssé zɔ néŋ ntʉ́m nyìŋ tà mbʉ̌ 
mie mé zába, é gɔɔn nò ná shúm léjÿó zɔ̌ le néŋ. Epʉ̀a pie pɔ́ kú’te mɛ̌ mbʉ̌ pɔ́ laa 
jÿó tsɔ́ pì mǒ wɔ́. 

10Pànuŋe pwɔ́’ pe pà Yuda, pɔ́ nuŋe pwɔ́’ tsɛ̀ɛ jʉ’e Ssé, ńzẅɛ́’ ḿpfɛ́ɛ pfwɔ́’ɔ mbab 
gie mé lɔ̌g nuŋe pwɔ́’, á ké ńgʉa ná pwɔ́’ gẅie Yěsô la nuŋe ńtí wégè, pɔ́ té mmó 
mǒ zẅɛ́’. 

11Wɛ̌ pwɔ́’ gwɔ́ pɔ́ pá’ we nùŋe pwɔ́’ we lÿò we pà Yuda. À lɔg metse menɔ̀ɔn pie 
mé zẅeté, ńgʉa ná kwà’ jʉ’e Ssé, á lélɔg ńzyɛ́b menò tepòŋ pʉ̀a mesoŋ, á cʉ́’ʉ pfó 
menɔ̀ɔn, mé lɔg fó jʉ’ gie mé tsẅé wó, ńkẅɛ, ńgʉa nzème pǐ ńtuɔ. 

12Áa mmó gie á la gÿo, mbɔɔ Yěsô yé gwɔ́ lɔg metse mé é gÿo pʉ̀a mesoŋ cʉ́’ pʉ̀a 
Ssé, á kwé pɔ́ nzème pǐ, tà à tè kwé tÿǒsoŋ wɔ́. Áa jʉ’ gie à la gyá ngɔ́’ wó. 

13Pú’u la, pege fó yégè á jʉ’ gie mé tsẅé wó, ńkẅɛ, ńgʉa ńtsɛ́ɛ yé, ńne ńzẅíŋe ngie 
mé zoonte wégè pá’ yé. 

14Á nue à tÿǒsoŋ yégè ye ndùmo ssé tsetsá’ jʉ’ɔɔn á té gie á ge lá’a gwɔ́ pɔ́ wó wɔ́, 
tá peg ké ńně fa’a gie á ge gÿo tá tó. 

15Pege cʉa nzèm Yěsô, á gwɔ́ fʉ̀’ ntsèm, pege lɔgɔ légu’te Ssé, ńdɔg ńnuŋe pwɔ́’, é 
lɔgɔ pú’u, ńgwɔ́ pwɔ́’ pʉ̀a pie pɔ́ náa mekù’ ná lezíŋ sé. 

16Tà pi lege légÿo nò mbòŋo mbɔɔ lélɔgɔ mmó gie pi gẅiin ńkẅéte pʉ̀a, á nue 
legÿo mɛ̌ menò áa lii pwɔ́’ gie á poŋ Ssé. 

17Pi jú’ ncwò pʉ̀a pie pɔ́ tsyeen gẅí. Pi ná nnɛ́ ssé mvfò pɔ́b, á nue pɔ́ ne ńdíe gẅi 
ngwòŋ fʉ̀’ ntsèm, ńne ńzsé ngie pɔ́ ge lá’ tyé mvfò Ssé píte ntí gie pɔ́ la lɔg fa’a 
tsetsɛ̀ɛ pi. Pú’u la, pi gÿo nà ntí gie pɔ́ ge fa’a fà’ yɔ́b nê lekág, tà pɔ́ le ne ńga’te 
ga’te wɔ́, á nue á lɔɔn ńgwɔ́ pú’u, pi le zẅɛ́’. 

18Pi ké ńne sẅíŋte Ssé sẅíŋte nà twó ség. Peg kwa’ ńne ńjú’u ngie mbùm yeg tè ne 
ńcúa wég nà tsɔ́ nò wɔ́, á nue peg ne ńtsɔ́ɔn légwɔ́ gie kɔ́ zɔ̌ lɔɔn ńtyé ssé wɔ́, peg 
gÿo pɔ́ mmó gie á ne ńzɛ́te. 

19M bǔ ńcwoŋo ńdúɔ mbwo pi ngie pi nyɛte sẅíŋte Ssé, à zẅíŋ m biŋ nzèm ńtó 
ńtsɛ́ɛ gẅí. 

Asẅíŋte 

20E Ssé gẅie e mbʉ́lè fóo mbwo ye, à la gÿo Yěsô Cʉ̀apʉ̀a wege fó lá’ mepfó ńkwɔ́’. 
Yé Cʉ̀apʉ̀a wege la lɔg pá’ à pfɛté metse mé, e Ssé lɔg ńgwaa kʉ̀a gie á té ńdá’a 
ḿmaga wɔ́, ńcʉ́’ʉ mbyɛ̀b mvfó we lÿò, pá’ à ge pyɛ́bɛ njʉ̀njÿò yé. 

21Á poŋ ngie e Ssé mbʉ́lè ŋwɛ́, à gÿo pi ku’u légÿo nò mbòŋo légwɔ́ gie pi ge gÿo 
pɔ́ mmó gie à ne ńkwoŋo. Á poŋ ngie yé Ssé fó ná Yěsô Kristo, ńgÿo ammó gie á 
poŋo yé, à gwɔ́ ná pege. Legú’ à gwɔ́ mbwo Yěsô Kristo á nà ngù’ nkɔ́ɔn nê 
nkɔ̌ɔn! Amen. 

Lɔg ńkwɛ́ metwó mbɔɔ tsyɛ̀’te 

22Mefɛ́ pɔ́ɔn pe mbàŋa mbɔɔ pe pànzwě, mèŋ n ne sẅíŋte gẅi ngie pi lɔgɔ kwɔ́gɔ 
nnɛ́, ńzẅí’te yɔɔn shwóŋè gie mèŋ n nǎ mbwo pi, ńdɔg ńkẅiŋte gẅí. N zɔ̌ɔn ńké 
kaa ŋwe’e á sag wɔ́. 

23Pi zsé ngie mé kě ńnyé pwó ná fɛ́ wege Timoté. À lɔɔn ńtɔ́g ńtó, mbà mèŋ n ge 
gwɔ tó gyá gẅi peg yé gwɔ́. 

24Pi tsyɛ’te pàtsyeen gẅi té vʉ’ʉ tsɔ̌, ńtsyɛ’te mbɔɔ pʉ̀a Ssé métsèm. Epʉ̀a pe 
Italia é gɔ̌ɔn ngie mèŋ n tsyɛ’te gẅí. 

25E Ssé ne ńgwɔ́ né pi metsèm. 

Jâg 

Jâg 1 

Atsyɛ̀’te 

1Àa mèŋ Jâg, mèŋ fa’a fà’ Ssé, mbɔɔ ye Cʉ̀apʉ̀a Yěsô Kristo. Mèŋ n náa yɔɔn 
ŋwà’ne á mbwo pi púɔ Ssé pie ée nà mengẅɛ̀ ndá pà Israel ntsɔ̀b pʉ́a nê legém, 
mbà pɔ́ léen sa jʉ’ ntsèm tsɛ̀ɛ mengwòŋ. Mèŋ n tsyɛ’té gẅí. 

Lezǎb ntʉ́m nà Ssé, ńdúɔ zse nò tsɛ̀ɛ ngʉ̀ngʉ̀ 

2Mefɛ́ pɔ́ɔn, ngʉ̀ngʉ̀ mentí mentí lɔɔn ńne ńkúu gẅí, pi lɔg pɔ́ kwà’ lekág ńkẅé. 

3!Pi gÿo pú’u, nue pi ne ńzsé ngie, pi lɔɔn shÿɔg ngʉ̀ngʉ̀ gie e ne ńkúu gẅí, ḿbiŋ 
ńne ńkẅi’i ńzába ntʉ́m gẅi nà Ssé, mbà pi ge ne tʉte tʉte. 

4Tá’, á poŋ ngie letʉte ŋwɛ́ à fa’a yé fà’ tà ńcʉ́me, ńzsé ngie pi ge cʉ́’ melÿò, é ku’ 
pʉ̀a Ssé, atsɔ́ mmó le zága ná pi wɔ́. 

5Nyìŋ lɔɔn ńgwɔ́ tsetsɛ̀ɛ pi, ńtyé nà nò, azse nò zága yé, á lúɔ mbwo Ssé, mbà Ssé 
ge ná. Á nue e Ssé zɔɔn ńdɔg pɔ́ ntʉ́m mbòŋo ńnáa mmó mbwo wɔ̌wɔ́ɔ té zẅɛ́te. 

6Tá ngàŋ ké ńcʉ́’ʉ lélúɔ, ńzáb ntʉ́m wé nà Ssé té ne ḿmʉ́’te, á nue nyìŋ gẅie à 
mʉ’té, à gwɔ́ pɔ́ pá’ kanú’ gie á tyé ndùm ntse, fefa ne ńdɔgɔ ḿbʉʉ, ńdɔgɔ ńcwóŋo 
la. 

7Tà ntí nyìŋ pú’u, kwaŋ ngie Cʉ̀apʉ̀a ge náa tsɔ́ lága mmó né yé, 

8mélà’ mie nyìŋ pú’u, tè gɔɔn tsɔ́ nò tà ńtÿɔ́gɔ kwò mǒ wɔ́. À kwaŋa lépʉ, ńgíŋ 
ńkwaŋa lécwóŋ pɔ́ fʉ̀’ó. 

Anò fÿɔg pɔ́ nò ngàŋa mmó 

9Á poŋ ngie fɛ́ wege gẅie aa fÿɔg kág, á nue e Ssé ŋǎ’ nzẅìŋ wé. 

10À gẅie aa ngàŋa mmó kág yé á nue e Ssé kéen sẅí’i nzẅìŋ wé, tà á zsé ngie à ge 
lá’ mag yé pɔ́ pá’ tootǒ maga nà legǐ la. 

11Nèm tʉ̌a tɛ’ ńtuɔ legǐ á pÿɛ́, tootǒ gwe, à we lepoŋ lɔgɔ ḿmaga, áa ndʉŋ ndʉŋ 
pá’ ngàŋa mmó ge gÿo gwá’ mefà’ mé é kwé. 

12Ashÿó mbòŋo, aa nyìŋ gẅie ngʉ̀ngʉ̀ kúu yé á tʉte tʉte, á nue pá’ ngʉ̀ngʉ̀ lʉŋté 
yé á tʉte tʉte lá, e Ssé ge tɔ’ ngú’ twó yé. E lɔgɔ ńgwɔ́ le gwɔ́ tèmì gẅie à la ka’a 
mbwo wɔ̌ɔwɔ́ɔ gẅie à kwoŋo yé Ssé. 

13Nkwà’te lɔɔn ńké ńtóo ná ngàŋ, tà á gɔɔn ngie nkwà’te yɔɔn fóo mbwo Ssé, á nue 
à lɔɔn ńgwɔ́ e Ssé le gẅiin kwàŋte légÿo nò tepòŋ wɔ́, kwà’ yé ké le tsóte nyìŋ ngie 
à gÿo nò tepòŋ wɔ́. 

14Ye ntí letsɔ̌ɔn shúm zɔ shwoŋte yé, á gwe ná lejÿɔ̀’. 

15Letsɔ̌ɔn shúm ŋwɛ́ gwɔ́ tà ńgá’, ńkẅɛɛ nò tepòŋ, anò tepòŋ gá’ ńkẅɛɛ legwé. 

16Mefɛ́ pɔ́ɔn pe ntʉ̀ nzẅìŋ, tà nkwaŋá gẅi fʉte gẅí. 

17Afù’ gie á poŋ tɛ’, mbɔɔ ntsɔ’ɔ́ fà’ we mbòŋo pú fóo pɔ́ tÿǒ lepwó, á mbwo Ssé 
gẅie à la nyɛte nèm lâ mecÿɔ́’ saŋ á lefaŋ. À tè kúbe, ńké tè nzěm gẅiin. 

18Yé zɔ la kwoŋ, ńdɔgɔ shwóŋe gie áa nénʉ́, ńgÿo pege tsẅɛ́, légwɔ́ gie pege ge 
gwɔ́ mbwo yé, é gwɔ́ ntwó mmó ná ngwòŋ kɔ̀ɔkɔ́ɔ gie à la gÿo. 

Leju’ú shwóŋe ḿbiŋ ńgÿo pú’u 

19Mefɛ́ pɔ́ɔn pe ntʉ̀ nzẅìŋ, pi zsé ngie áa mbòŋ mbwo nyìŋ lézsé lézẅí’te nò gie 
mé gɔɔn, ḿbiŋ ńgɔɔn yé nò á ku’ ku’, é ké le lwo ńgyáŋa lóŋ wɔ́, 

20mélà’mie nyìŋ lɔɔn ńgyáŋa lóŋ, mbà à tě ńdɔgɔ ńgÿo mmó gie áa ndʉŋ ndʉŋ 
mvfò Ssé wɔ́. 

21Pú’u la, pi gwá’ menò ncÿǒ ntsèm, ńgwá’a mà gẅie à fóo nà lecÿɔ́g cÿɔ́g. Pi nuŋe 
ssé mvfò Ssé, ńzẅíŋe shwóŋè gie á ka pye tsɛ̀ɛ ntʉ́m pi. Á nue à ku’u légÿo pi 
tsẅɛ́. 

22Tà pi gwɔ́ pàjú’u shwóŋè Ssé jú’ ndà’, pi gÿo mmó gie shwóŋè ŋwɛ́ gɔɔn ngie pi 
gÿo. Tà á té pú’u wɔ́, mbà pi sele fʉte mennɛ́ mí. 

23Á nue nyìŋ lɔɔn ńjú’u shwóŋè Ssé, ḿbiŋ ńké tè gÿo pá’ á ne ńzɛ́te wɔ́, mbà ngàŋ 
gwɔ̌ pɔ́ pá’ nyìŋ gẅie à líe shÿó wé tsɛ̀ɛ gyà shÿó, ńgyá pá’ à gwɔ̌. 

24À lǐe tà ńtsẅé jʉ’, tà fó jʉ’ó ńgʉa, ḿbú ńdege pá’ à gwɔ̌. 

25Tá nyìŋ gẅie à nyɛte ńtuu nò á ná lepʉ̌ sie tsɔ́ mmó té mǒ zág, ésie é gÿo nyìŋ 
gwɔ́ ndù nnɛ́, ńzáb ntʉ́m wé mǒ té kʉ́a tà à tè gwɔ́ pɔ́ jù’u ńdege wɔ́, ńgwɔ́ jù’u 
ńgÿo, mbà à ge gwɔ́ shÿó mbòŋo ná kɔ̀ɔkɔ́ɔ gie à gÿo. 

26Nyìŋ lɔɔn ńne ńkwaŋa ngie aa nà nò Ssé, ncwò wé piŋ tè poŋ, mbà à fʉte twó 
mbùm yé. À we légwɔ́ ná nò Ssé gwɔ́ pɔ́ sẅɛ̀ɛ. 

27Nyìŋ gẅie e Ssé líe yé á gwɔ́ kwà’ ná nò yé Ssé, tà mmó té ná yé zág, aa nyìŋ 
gẅie à líe púɔ métsé mbɔɔ mepfɔ̌g tsɛ̀ɛ ngɔ́’ yɔb, ńgwɔ́ nyìŋ gẅie à pɔ́ɔn mbùm ye, 
ḿbɔ́g menò njÿó lécʉŋte yé. 

Jâg 2 

Pʉ̀a metsèm gwɔ́ pɔ́ tà’a mmó mvfò Ssé 

1Mefɛ́ pɔ́ɔn tà pi ne ńzába ntʉ́m ná Cʉ̀apʉ̀a Yěsô Kristo wege gẅie à gẅiin 
máamáa legú’, ńgíŋe ńgẅiin tyɛ̀’te tsetsɛ̀ɛ pi. 

2Pege gɔɔn ngie pʉ̀a mépʉ́a kǔ tsɛ̀ɛ ndá cú’tè gí, tà’ nyìŋ jÿɔ́gɔ kwáŋ gẅie à cÿɔ́g 
nkáb, ḿma’ menzsǒ nkáb. Wetsɔ̌ ma’ yé pɔ́ metsyàg nzsǒ. 

3Pi tÿɔ́g menÿɔ́g ná nyìŋ gẅie à ma’ menzsǒ nkáb, nyìŋ gẅi gɔɔn né ye ngie à jʉ’ʉ 
melÿò yɔɔn, mbà! Tóo ńnéŋe jʉ’ɔɔn, ḿbiŋ ńgɔɔn nê fÿɔg ngie gyá jʉ’ ńtyé wó, ńké 
tè pú’u wɔ́ ɔ̀ tó ńtém ntsẅɛ̀’ jù ssé, á ngʉ̀ŋe mmó gie n tÿɔ́g mekwò mɔ́ɔn mǒ lɔɔn. 

4Pi lɔɔn ńgÿo pú’u, pi lě ńdɔgɔ ńgẅiin tyɛ̀’te tsetsɛ̀ɛ pi wɔ́? Pi lě ńdɔgɔ pɔ́ nkwaŋá 
tepòŋ ńdíe pʉ̀a éfa’a pì wɔ́? 



489 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

5Mefɛ́ pɔ́ɔn pe ntʉ̀ nzẅìŋ, pi jú’ mboŋó, e Ssé la tsɔ́’ pʉ̀a pie mé tóŋo tsɛ̀ɛ njÿó lê 
mefÿɔg, ńdɔg ńgÿo pàzáb ntʉ́m ná yé tɛ’, pɔ́ gẅiin yɔ́b jʉ’ tsɛ̀ɛ nò lefùɔ sie à la ka’a 
mbwo pʉ̀a pie é kwoŋo yé. 

6Tá ńgʉa ná pi, mbà pi kéen ńcʉŋ nzẅìŋ mefÿɔg. Tá megàŋa mmó zɔ̌ téen sẅɛ́ɛ 
gẅi wɔ́ le? Pɔ́ zɔ̌ téen ńgwá ńdɔgɔ gẅi ńgiŋe mendá tsǎŋ wɔ́ le? 

7Pɔ́ zɔ̌ téen shwóŋó tepòŋ ná Yěsô Kristo gẅie Ssé la ná lezíŋ sé né pi wɔ́ le? 

8Á cʉ́’ gie pi gÿo pú’u, mbà pi giŋé ná pá’ lepʉ̌ se lÿò ná nò lefùɔ Ssé gɔɔn, é gɔɔn 
ngie: «Kwoŋo fɛ́ gù nyìŋ mesoŋ pá’ ɔ̀ kwoŋo twó mbùm jú». Pi lɔgɔ pú’u, ńgÿo 
mboŋó. 

9Tá pi ké ńgẅiin tyɛ̀’te tsetsɛ̀ɛ pi, mbà pi gÿǒ nò tepòŋ. Lepʉ̌ Ssé gwoon gẅi mélà’ 
mie pi fʉ̌a lepʉ̌. 

10Nyìŋ lɔɔn ńzɔɔn ńkú’te mbʉ̌ Ssé, ńgʉa mǒ fʉa pɔ́ ndà’ tà’, mbà à pǔ fʉa pɔ́ mbʉ̌ 
ntsèm. 

11Pú’u, nue e Ssé gẅie à la gɔɔn ngie: «Tè gÿo gÿɛ́», à la gíŋe ńgɔɔn ngie: «Tè zẅé 
nyìŋ». Tá ńgwɔ́ gie ɔ̀ lɔɔn tè gÿɛ́ gÿo, ḿbiŋ ńzẅé nyìŋ, mbà ɔ̀ fʉ̌a lepʉ̌ sé fʉa. 

12Pi gwaa ne gɔɔn nò, ńne ńgÿo pá’ pʉ̀a pie mé ge lá’ lɔg lepʉ̌ sie é gÿo mé cʉ́’ʉ pà 
ndù nnɛ́ e lɔg ŋaga wɔ́b. 

13E Ssé ge lá’ ne tsɔ́’te mentsaŋ, á le tsɔ́ɔn mezìŋe tè tsɔ̌ɔn mezìŋe pʉ̀a wɔ́, tá ńgwɔ́ 
gie nyìŋ la tsɔ́ɔn mezìŋe, mbà á ge lá’ lɔg pú’u, e Ssé le yé ŋag. 

Lezǎb ntʉ́m nà Ssé ḿbiŋ fa’ mefà’ 

14Mefɛ́ pɔ́ɔn, nyìŋ lɔɔn ngie à zǎb ntʉ́m wé nà Ssé, à tè fa’ méfà’ ńdɔg ńnyɛ wɔ́, 
mbà á ge kẅéte nà kɔ́? Tà ńgwɔ́ yɛ̌ ntí lezáb ntʉ́m nà Ssé é gÿo nyìŋ tsẅɛ́? 

15Pege gɔɔn ngie tsɔ́ fɛ́ wege we mbàŋa mbɔɔ we manzwě, pɔ́ té nzsǒ ma’, ḿbiŋ 
ńne ńzága mmó gie pɔ́ ge pfɛ́ɛ nà lyɛ’ɛ́ lá’, 

16atsɔ̌ nyìŋ ná pi piŋ ńgɔɔn né pɔ́b ngie: Pi lo nê kwò gí ye mbòŋo. Mbùm gí lumte. 
Pi pfɛ́ ńzẅɛ́, ńgɔɔn pú’u, ńké tê náa tsɔ́ mmó gie á ge kẅéte wɔ́b gwɔ́, mbà wɛ̌ 
légɔɔn ge kẅéte nà kɔ́? 

17Á gíŋe ńgwɔ́ pɔ́ ndʉŋ ndʉŋ pú’u, ná nyìŋ gẅie à ne ngie à záb ntʉ́m wé nà Ssé, 
pá’ mé lɔɔn tè ne ńgyá mefà’ mé wɔ́, mbà wɛ̌ lézáb ntʉ́m nà Ssé aa sẅɛ̀ɛ. 

18Ndyɛ̌’ ńgwɔ́ nyìŋ gɔɔn ngie: Aye tsɔ̌ nyìŋ gwɔ́ pɔ́ lézáb ntʉ́m wé nà Ssé, aye 
wetsɔ̌ gwɔ́ pɔ́ léfa’ mefà’. Mbà mèŋ n ge gɔɔn yɔ́ɔn mbwo yé ngie: Nyɛɛ wɔ̀ɔn pá’ à 
lɔɔn ńgwɔ́ ɔ̀ záb ntʉ́m nà Ssé té ne fa’a mefà’, mèŋ n dɔg mefà’ mɔ́ɔn ńnyɛɛ gú ngie 
n záb ntʉ́m nà Ssé. 

19Ɔ̀ ne ńzẅíŋe ngie e Ssé, ee yémɔ’ɔ́, oon áa mbòŋ, messé tepòŋ gíŋe ńne ńzẅíŋe 
yɔ́b pɔ́ pú’u, tá ḿbiŋe ńne ḿvɛɛ. 

20Agʉ̀gʉ̀ yɔ́ɔn, ɔ̀ kwoŋo kɔ́? Mèŋ n ge nyɛɛ gú ngie lezǎb ntʉ́m nà Ssé gẅie à tè 
mefà’ gẅiin áa sẅɛ̀ɛ. 

21E Ssé la gwaa gɔɔn ngie tá wege Ábalam aa ndʉŋ ndʉŋ mvfò yé, né ngie á cʉa pɔ́ 
nà mefà’ mé? Á la tè cʉa pɔ́ ná pá’ à lɔgɔ́ míŋ we Esâg ńnuŋe pwɔ́’ á jʉ’ gie mé 
nuŋe pwɔ́’ wó wɔ́ le? 

22Ɔ̀ lɔgɔ ńgyá ngie we lezáb ntʉ́m nà Ssé pâ mefà’ mé la púte ńgiŋe kwò. Á la fó nà 
mefà’ mé we lezáb ntʉ́m nà Ssé gwɔ́ wó tà ńku’. 

23Anò gie mé la ŋwe’e ńtí yé fó pú’u, ḿbumte, mé la ŋwe’e ngie: Ábalam la záb 
ntʉ́m wé nà Ssé, e Ssé fó mǒ, ńcʉ́’ ńdíe yé á gwɔ́ mvfò ye, ńgwɔ́ pɔ́ ndʉŋ ndʉŋ, á 
tóŋo yé lê shǔ we. 

24Pi lɔgɔ ńgyá ngie á cʉa pɔ́ nà mefà’ mie nyìŋ ne fa’a, tá Ssé gɔɔn ngie ngàŋ aa 
ndʉŋ ndʉŋ mvfò yé, tà é té gwɔ́ pɔ́ ndà’ pá’ ngàŋ zǎb ntʉ́m wé nà Ssé wɔ. 

25Á la gíŋe ńgwɔ́ pɔ́ pú’u, ná Raab, káa tÿó manzwě, e Ssé la gwɔ gɔɔn ngie aa 
ndʉŋ ndʉŋ mvfò yé, ńcʉa pɔ́ nà mefà’ mé. Pá’ à la náa jʉ’ʉ lelyěen mbwo pʉ̀a 
Israel pie mé la túm, ḿbiŋ ńnyɛɛ wɔ́b nzsè gie pɔ́ ge pfó mǒ é gʉa. 

26Ndʉŋ ndʉŋ pá’ Zẅìge lɔɔn tè ná mbùm nnɛ́ wɔ́, mbà e kwě la, lezǎb ntʉ́n nà Ssé, 
á lezáb gẅie mé té ne ńgyá mefà’ wɔ́, mbà wɛ̌ aa sẅɛ̀ɛ. 

Jâg 3 

Ncwò lɔɔn ńgwɔ́ é cʉŋte leńnéŋe 

1Mefɛ́ pɔ́ɔn, tà pi metsèm tsɔ́ɔn légwɔ́ pàzí’i pʉ̀a mmó, pi ne ńzsé mboŋó ngie, peg 
pie peg zí’i pʉ̀a mmó, ntí gie mé ge lá’ lɔg ŋaga wég, e ge lá’ tʉ cʉa ye petsɔ́ pʉ̀a. 

2Pege pǔ fʉate menò ntí ntí pɔ́ tè vʉ’ʉ nyìŋ. Nyìŋ lɔɔn ńgwɔ́ nyìŋ gẅie à laa tóo 
ńgɔɔn nò é fʉa wɔ́, mbà aa nyìŋ té lɔ̌’, ńku’u légwoonte mbùm ye ntsèm. 

3Pi líe melÿóon tá ńgyá, pege ńnéŋe kwáŋ ncwò pɔ́b lélɔg ńgÿo ngie pɔ́ jú’ ncwò 
wégè. Pege lêen ńké ńdɔgɔ wɔ́b ńgʉa jʉ’ gie pege ne ńkwoŋo. 

4Pi líe mbɔɔ setíma tá ńgyá, á fáŋ pɔ́ lêkɔ́ wɔ́, fefa gẅie à tsó yé tʉ pɔ́ lêkɔ́ wɔ́, mbà 
stiya gie nyìŋ gẅie à ne shwoŋo lɔgɔ shwoŋo yé ńnáa ná jʉ’ gie à ne ńkwoŋo gwɔ̌ 
pɔ́ múɔ méntsẅilé. 

5Á gíŋe ńgwɔ́ pɔ́ ndʉŋ ndʉŋ pá’ lʉ́me nyìŋ, áa nà mekèm mbùm mé ńgwɔ́ pɔ́ múɔ 
métsẅilé, tá ńgwɔ́ á ŋá’te tɛ’. Pi giŋé ńne ńzsé pá’ múɔ mésesà’ mmɔ̌g lɔɔn ńgwɔ́ á 
tuɔ máamáa mbím. 

6Alʉ́m gíŋe ńgwɔ́ yé pɔ́ mmɔ̌g, ńgwɔ́ jʉ’ gie menò tepòŋ fó wó. Alʉ́m áa nà mekèm 
mbùm nyìŋ, ńgwɔ́ kèm gie á néŋ ncÿǒ nà mbùm nnɛ́ ntsèm. Á gʉa lepÿé mmɔ̌g, 
ḿbí mmɔ̌g, ńtó ńdɔg ńtuɔ léneŋe we nyìŋ pɔ́ ntsèm. 

7Nyìŋ mesoŋ ku’u lékúe menɔ̀ɔn tsẅɛ mentí mentí, ńku’u lékúe meshʉ́ŋ, ńku’u 
lékúe menɔ̀ɔn mie é shwoŋo lepfòm sɔ́b pɔ́ ssé, lékúe messó. 

8Tá ńgʉa nà lʉ́m, mbà tsɔ̌ nyìŋ tè ku’u lékúe wɔ́. Á tág jʉ’ té zẅite. Á gẅiin sesiŋ 
gie á kúu ná nyìŋ ńzẅé yé zẅé. 

9Pege lɔg pɔ́ lʉ́m ńdɔg ńgu’te Cʉ̀apʉ̀a Tá wege, ńgíŋe ńdɔg pɔ́ yɛ̌ ńnéŋ ndòon twó 
pʉ̀a mesoŋ pie Ssé la pwóon ńgÿo pɔ́ sẅé yé. 

10Mbʉ́lè mbɔɔ ndòon pǔ ńkẅɛɛ pɔ́ tsɛ̀ɛ tà’ ncwò wémɔ’ɔ́. Mefɛ́ pɔ́ɔn, á kɔ’ɔ́ tè poŋ 
ngie à gwɔ́ pú’u wɔ́. 

11À lɔɔn ńgwɔ́ tsɔ́ lesa’á ntse le ne fóo nà jʉ’ ńnáa ntse nǔ, ńgíŋe fó pɔ́ jʉ’ó ńnáa 
ntse gẅie é ne ńdẅe wɔ́. 

12Mefɛ́ pɔ́ɔn tà à lɔɔn ńgwɔ́ mé kába zoon ná tÿǒ mbÿě? Ńké ńkáb lepfò ná tÿǒ 
zoon? Áa ndʉŋ ndʉŋ pá’ lesa’á ntse gẅie é ne ńnáa ntse gẅie é gẅiin ngwáŋ, 
ńgwɔ́ é le ná ntse nnǔ wɔ́. 

Azse nò gie á fóo tÿǒ lepwó 

13Nyìŋ lɔɔn ńgwɔ́ tsetsɛ̀ɛ pi, ńne ńkwaŋa ngie à gẅiin zse nò, ḿbiŋ ńgẅiin legyè, á 
lɔgɔ tsẅé mbòŋo yé ńnyɛ, ńgíŋ ńdɔg mefà’ mie é nyɛɛ ngie aa nyìŋ mbʉ́le pʉlé 
ńgwɔ́ nzsè nò, ńnyɛ. 

14Tá ńké ńgwɔ́ gie pi lɔɔn ńgẅiin kègɔ́’ gẅie à léen ńgá’ mbɔɔ lʉŋte nnɛ́ tsɛ̀ɛ ntʉ́m 
pi, tà pi gíŋ ńŋá’te ngie pi ee pàzsé nò, tà pi lɔg cÿɔ̌ nò, ḿbyága nò nénʉ́. 

15Yɛ̌ ntí zse nò tě fóo tÿǒ lepwó wɔ́. Á gwɔ́ pɔ́ ye ndùmo ssé tsetsá’ yɔɔn, ńgwɔ́ pɔ́ 
ye pʉ̀a mesoŋ, éfóo mbwomessé tepòŋ. 

16Alʉŋte nnɛ́ mbɔɔ kègɔ́’ vɔg tà ńgwɔ́ jʉ’, atág mbɔɔ mefà’ tepòŋ mentí mentí gwɔ́ 
wó. 

17Tá nyìŋ gẅie à gẅiin zse nò gie á fóo tÿǒ lepwó, à zɔɔn ḿvɔg ńgwɔ́ nyìŋ gẅie 
tsɔ́lɔ̌’ té nà ngÿǒ menò mé wɔ́, ḿbɔ́ɔnte ńgiŋe pɔ́ lê mbʉ́lè, ḿbɔ́ɔnte ńgwɔ́ nyìŋ 
mbʉ́le pʉlé, ńgÿo nò á ku’ ku’, ńzsé létsɔ́ɔn mezìŋe tɛ’, éfa’ mefà’ mbòŋo pɔ́ pú’u. À 
tè tyɛ̀’te gÿo, ńké tè nkwòŋ menÿɔ́g wɔ́. 

18Pʉ̀a pie pɔ́ lɔgɔ pɔ́ mbʉ́lè ńnéŋe tsetsɛ̀ɛ pʉ̀a mesoŋ, pɔ́ ne ḿbye mmó lê mbʉ́lè. 
Mentɔ̌ɔn mie pɔ́ káb á gwɔ́ léńnéŋe pá’ Ssé ne ńkwoŋo. 

Jâg 4 

Lekwòŋ njÿó aa lepʉa Ssé 

1Mencwò mencwò aa pé’e fóo nzɔ̌ tsetsɛ̀ɛ pi? Melà’ fóo nzɔ̌ tsetsɛ̀ɛ pi? Né ngie é 
fóo ná gi ntí letsɔ̌ɔn shúm gie ee tsɛ̀ɛ ntʉ́m gẅi ńtsóte gẅí. 

2Pi tsɔ́ɔn shúm tɛ’ tá’ ńké tè ku’u légẅiin wɔ́, ńdeen ńké ńcʉ́’ ńtyé pɔ́ lézẅé nyìŋ. 
Pi gyá mmó ńtÿɔ́g ntʉ́m gẅi mǒ, tá tsɔ́ légẅiin à tè wó wɔ́. Pi gebe tsetsɛ̀ɛ ńgwɔ́ 
mencwò mencwò, ńtág melà’. Pi tě ńgẅiin mmó gie pi ne ńkwoŋo wɔ́, á nue pi tè 
lúɔ mbwo Ssé wɔ́. 

3!Pi zɔɔn ńdúɔ, e Ssé tè ná, mbà áa, mélà’mie pi tè zsé lélúɔ wɔ́. Pi zɔ̌ɔn ńdúɔ pɔ́ 
lélɔg ńgʉa ńgÿo mmó gie á ne ḿboŋo pɔ́ gẅí. 

4Pii pàlaŋ nzèm pʉ́a. Pi tè ne ńzsé ngie nyìŋ gẅie aa shǔ shúm njÿó, cʉ̌’ ńgwɔ́ pɔ́ 
ngàŋ mbù Ssé wɔ́ ka? Nyìŋ gẅie à kwoŋ shúm njÿó cʉ̌’ ńgwɔ́ pɔ́ ngàŋ mbù Ssé. 

5Pi kwǎŋ ngie ŋwà’ne Ssé gɔɔn ngie: E Ssé pǔ tè zẅíŋ ngie pege nyé tsɔ̌ nyìŋ á jÿó 
jʉ’ Zẅìge gie à la ńnéŋe ná pege wɔ pé’e, ḿmeen, meen ńgɔɔn keen? 

6Tá, e Ssé kě ńne ńcÿó gʉm yégè, apòŋo ntʉ́m yé nzèm pege fáŋ ńcʉa kɔ̀ɔkɔ́ɔ. 
Ŋwà’ne Ssé zɔɔn ńgɔɔn ngie: E Ssé lʉ’ pàŋá’te nnɛ́ lʉ’, ńké ńdɔgɔ pòŋo ntʉ́m ńdíe 
pʉ̀a pie é sẅí’i mbùm yɔb ńnáa ssé. 

7Pú’u la, pi ne ńnuŋe ssé mvfò Ssé, ńne ńdʉ’ʉ Sátà, à fó lejʉ́ŋ pi ńkÿo. 

8Pi sẅɛ’te nnɛ́ nê lejʉ́ŋ Ssé, à sẅɛ’te yé nnɛ́ nê lejʉ́ŋ pi. Pi megàŋ mefʉa, pi sɔg 
mbwó mí, pà nkwòŋ menÿɔ́g, pi kẅile ncÿǒ tsɛ̀ɛ mentʉ́m mí. 

9Pi zsé ngie pi ee megàŋ ngɔ́’, ńdúŋ legwé ńdʉa. Á ne ńzɛ́te ngie gẅi légẅe sele 
ńcʉ́’ʉ lélʉa, agẅi lekág sele ńcʉ́’ʉ lémÿɔg. 

10Pi sẅí’i mbùm gí ńnáa ssé mvfò Cʉ̀apʉ̀a, à pʉ’ʉ gẅí. 

Tà nyìŋ ŋaga fɛ́ we 

11Mefɛ́ pɔ́ɔn, tà zẅɛ́te gwɔ́ tsetsɛ̀ɛ pi. Nyìŋ lɔɔn ńzẅɛ́te ná fɛ́ we, kà ńtú pɔ́ lɔ̌’ yé 
wɔ́, mbà à zẅɛ́te pɔ́ nà lepʉ̌, ḿbiŋe ńtúu pɔ́ lɔ̌’ lepʉ̌. Nyìŋ lɔɔn ńké ńtúu lɔ̌’ɔ lepʉ̌, 
mbà à tè gíŋe ńgwɔ́ nyìŋ gẅie à kú’te lepʉ̌ wɔ́, à cʉ’ʉ́ ńtúu lɔ̌’ɔ lepʉ̌ tú. 

12E Ssé gíle yé zɔ zába lepʉ̌, ḿbiŋe ńzá’a ntsaŋ pʉ̀a, yé gíle yé zɔ ku’u légÿo nyìŋ 
tsẅɛ́ kà légÿo á kwé wɔ́. Ɔ̀ kwǎŋ jú ngie ɔ́ɔ wɔ̌ tà ńtúu lɔ̌’ fɛ́ gù? 

Tà nyìŋ ŋá’te nnɛ́ 

13Pi zẅí’te ńjú’. Pi pie pi ne ńka’a ngie: «Peg ge lɔg lyɛ̌’ɔɔn kà jǔɔ wɔ́, é gʉa tsɛ̀ɛ 
tÿǒsoŋ ye kikyè, é ńnéŋe wó tà’ ngù’ é táŋ sɔ̌ɔn é gẅiin nkáb». 

14Pi tè zsé pá’ lyɛ’ɛ́ lá’ jǔɔ ge gwɔ́ pú’u, mbwo pi wɔ́, !pi zsé ngie pi ee pá’ zẅɛ̌ 
lekʉŋ gie á kẅɛ, ńtóo léńnéŋe é syeen. 

15Pi ke’e gɔɔn pɔ́ ngie, Cʉ̀apʉ̀a lɔɔn ńzẅíŋ, mbà peg ge gwɔ́ ntentʉ́, é gÿo yɔɔn, é 
gÿo gi. 

16Tá pi tsẅiŋ pɔ́ kékʉ́b gẅi, ńgɔɔnte pɔ́ menò mie pi ge gÿo gÿo. Yɛ̌ ntí leŋá’te e tè 
poŋ. 

17Pú’u la, nyìŋ gẅie à zsé légÿo nò gie áa mbòŋ, ḿbiŋ ńké tè gÿo, à lɔgɔ ńgÿo nò 
tepòŋ, ńdɔgɔ ńgwe ntsaŋ. 

Jâg 5 

Megàŋa mmó laga twó yɔ́b 

1Pi zẅí’te ńjú’, pi megàŋa mmó, pi lʉa tà ngyè gi kwɔ́’ɔ tÿǒ ńtí ngɔ́’ gie e ne ńtóo 
ná pi. 

2Shúm sí sie é cÿɔ́g nkáb lʉ̌, shÿɔ́’ ngwɔ̌’ jÿǒ menzsǒ mí. 

3Avɛkɔ́ɔn gwǒon tʉ ngɔ̂l gí mbɔɔ nkáb gi. Mé ge gÿo fó pɔ́ mǒ é gyá ngie pi gwě 
ntsaŋ, mbab nnɛ́ gi mag pá’ fʉ̀’ gie mé tǔɔ gẅi mmɔ̌g la. Pi ka cú’te shúm sie é cÿɔ́g 
nkáb ná mɔɔn melyɛ’ɛ́ lá’ mie ée menzsònzèm. 

4Megàŋa fà’ ka lag shúm sí nká’, pi jÿó nkáb yɔb. Pi jú’ pá’ pɔ́ lʉa. Ngyè pʉ̀a pie pɔ́ 
laga shúm sí ńnáa ndá e kwɔ̌’ tà ńkúu letuŋó Ssé, yé Cʉ̀apʉ̀a gẅie à sá’a pàlÿɔ́’ ncù 
ntsèm pie ée tÿǒ. 

5Pi ka ńnéŋe ndùmo ssé tsetsá’ ńgẅiin shúm meshùm, ńtsɔ́ɔn kɔ́ wɔ́ ńgẅiin, 
ḿpfɛ́ɛ mmó fáŋ pá’ menɔ̀ɔn pie é zẅí’te lyɛ̌’ gie mé ge gwaa wɔ́b la. 

6Pi ka záb menò twó pà tèfʉa, ńzẅéte wɔ́b, pɔ́ ké tè tíɛ tsɔ́ tʉ̀ mvfò pi wɔ́. 

Leshÿɔg mbɔɔ lesẅiŋté Ssé 

7Mefɛ́ pɔ́ɔn, pú’u la pi lɔgɔ kwɔ́gɔ nnɛ́ ńzẅí’te tà ńkú fʉ̀’ gie Cʉ̀apʉ̀a ge tó. Pi gyá 
pá’ njʉ’ ngwóŋ kě ńdá’ ńdɔg pɔ́ kwɔ́gɔ nnɛ́ ńzẅí’te ngie tsetsá’ zém shúm mbòŋo, 
é zém, à káb ntwó, ńzẅí’te tà ńtáa ńgíŋe ńkáb nzèm. 

8Mbɔɔ pi gí, pi lɔgɔ kwɔ́gɔ nnɛ́ ńzẅí’te, tà pi tsyɛte nnɛ́ á nue á cʉ́’ pɔ́ mejʉ’, 
Cʉ̀apʉ̀a tó. 

9Mefɛ́ pɔ́ɔn, pi pɔ́ɔn légẅiin zẅɛ́te tsetsɛ̀ɛ pi, ńzsé ngie Ssé tè gÿo gɔɔn ngie pi gwě 
ntsaŋ wɔ́, à ntsɔ́’te mentsaŋ tǒ tà ńtyé ncwò ndá. 

10Mefɛ́ pɔ́ɔn, pi gʉa nà leshÿɔgɔ ná ngɔ́’, mbɔɔ ná lelɔgɔ kwɔ́gɔ nnɛ́ ńzẅí’te mmó, 
ḿbí fʉ̀’ ná pàntsẅi nkʉ̀ Ssé pie é lɔ́ɔn ńgɔɔn nò ná lezíŋ Cʉ̀apʉ̀a. 

11Pi gyá pá’ pege tóŋo pʉ̀a pie é la tʉte tʉte lê pà shÿó mbòŋo. Pi la jú’ pá’ mé la 
la’te ntí gie Job la lɔg shÿɔg pú’u. Pi piŋ ńzsé mmó gie à la cʉ́’ʉ lézsote Cʉ̀apʉ̀a gÿo 
ná yé, á nue Cʉ̀apʉ̀a gẅiin pòŋo ntʉ́m tɛ’, ńtsɔ́ɔn mezìŋe pɔ́ pú’u. 

12Mefɛ́ pɔ́ɔn, á lɔɔn ńgwɔ́ pɔ́ nò kɔ́ wɔ́, tà pi gɔɔn nò tà ńkʉa. Tà pi lɔg lepwó ńkʉa 
nò. Tà pi lɔgɔ tsetsá’ ńkʉa, tà pi zɔɔn fó ńkʉa nò kʉa. Á poŋ ngie gẅi oon à gwɔ́ pɔ́ 
oon, agẅi ngǎŋ à gwɔ́ pɔ́ ngǎŋ. À cʉa pú’u, tá Ssé le gÿo e ngie pi gwě ntsaŋ wɔ́. 

13Nyìŋ gẅi lɔɔn ńne ńgyá ngɔ́’, á sẅíŋte Ssé, ńne ńkága á zɔb mezɔ́bɔ ntse ńdɔg 
ńgu’te Ssé. 

14Nyìŋ gẅi ne ńguɔ, á tóŋ pàkẅé mvfò tsɛ̀ɛ cú’tè pʉ̀a Kristo, pɔ́ tó ńdɔg mèvɛ ńzɔ́’ɔ 
yé nà lezíŋ Cʉ̀apʉ̀a, éswíŋte Ssé. 

15Asẅíŋte gie mé gwaa gÿo, ńzáb ntʉ́m nà Ssé, à gÿo, à zeŋe. Cʉ̀apʉ̀a pʉ’ʉ yé, 
ńgwɔ́ gie à ka fǒ ńgÿo pɔ́ nò tepòŋ, mbà Ssé ge lege menò tepòŋ mé náa mbwo yé. 

16Pú’u la, pi zẅíŋ mefʉa tsetsɛ̀ɛ pi. Nyìŋ zẅíŋ mefʉa mbwo fɛ́ we, afɛ̌ we zẅíŋe 
mbwo yé. Nyìŋ gẅi sẅíŋte Ssé nà twó fɛ́ we. À cʉ́a pú’u, pi zeŋe. Asẅíŋte nyìŋ 
gẅie áa ndʉŋ ndʉŋ mvfò Ssé, á giŋ tɛ’. 

17Elîɛ la gwɔ́ pɔ́ nyìŋ mesoŋ pá’ pege, à la sẅíŋte Ssé lê ntʉ́m wé ntsèm ngie tà 
mbʉ̀ŋ lú, e Ssé gÿo mbʉ̀ŋ tè lú tà é gwɔ́ ngù’ tá nê mesaŋ ntɔgɔ́. 

18Á gíŋe sẅíŋte Ssé, mbʉ̀ŋ lú, àtsetsá’ ná shúm léjÿó. 

19Mefɛ́ pɔ́ɔn, nyìŋ gẅi lɔɔn fʉa mánzsè, ńnyé nò gie áa nénʉ́, mé piŋ ńtÿɔ́gte yé, tà 
á piŋ nzèm, 

20mbà nyìŋ gẅie à tÿɔgté yé tà á fóo ná mánzsè tepòŋ ńkẅɛ, ge gÿo à tsẅɛ́. À cʉa 
pú’u, e Ssé lege menò tepòŋ tà ńgyɔ́ɔn. 

1 Piɛ 

1 Piɛ 1 

Atsyɛ̀’te 

1Aa mèŋ Piɛ, ngàŋ ntúm Yěsô Kristo, mèŋ n náa yɔɔn ŋwà’ne mbwo pi pie Ssé la 
tsɔ́’ɔ gẅí, pi lěen sa jʉ’, ńgʉa né tsɛ̀ɛ ngwòŋ Pôŋ, á tsɛ̀ɛ we Galatia, á tsɛ̀ɛ we 
Kapadosia, á tsɛ̀ɛ we Azia, mbɔɔ tsɛ̀ɛ we Mbitinia. Pi ee tsɛ̀ɛ mengwòŋ ŋwɛ́ ńgwɔ́ 
megʉ̀. 

2E Ssé Tá la tsɔ́’ɔ gẅí, á gwɔ́ pá’ à la lá’ ńtʉ́ njÿó ńzáb, ḿbiŋ ńcʉa nà Zẅìge yé ńgÿo 
pi cʉ́’ pʉ̀a pé, légwɔ́ gie pi ge jú’ ncwò Yěsô Kristo, à lɔg metse mé é sɔgɔ gẅí. E 
Ssé ne ńgwɔ́ né pi, ńnáa sẅétè né pi tà à gyɔ́ɔn gyɔ́ɔn. 

Lézẅí’te fʉ̀’ ntsèm té kʉ́a 

3Pege síe Ssé Tá pà Cʉ̀apʉ̀a wege Yěsô Kristo. À la tsɔ́ɔn mezìŋe mege, ńgÿo mé 
zyé wégè lezyé se sẅé, ńcʉa ná Yěsô Kristo gẅie à la zíme nà legwé. Á cʉa pú’u, 
pege ńnéŋe fʉ̀’ ntsèm, ńne ńzẅí’te kwà’ le gwɔ́, 

4é gwɔ́ tÿɔgɔ́ wégè gẅie ée tÿǒ lepwó, mbà Ssé la le’e né pege, ée gẅie à lɔɔn ńgwɔ́ 
é le cʉŋte, ncÿǒ ké le gwoon, é ké le lʉ́, 

5ée shúm sí, pi pʉ̀a pie Ssé ne ńdɔgɔ metʉ̀ mé ḿbyɛ́bɛ gẅí, á gwɔ́ pá’ pi ne ńzába 
ntʉ́m ná yé. À pyɛ́bɛ gẅi pá’ pi ge gÿo gẅiin letsẅɛ́ gẅie à ge lá’a lyɛ’ɛ́ nzsònzèm 
é gÿo mé gyá. 

6Pi gyá mmó gie á gÿo pi ne ńkága kǎg, tà mbɔɔ pá’ áa fʉ̀’ɔɔn ńne ńzɛ́te ngie pi 
ná’a ḿmÿɔgɔ nà ngʉ̀ngʉ̀ mentí mentí gie é ne ńkúu gẅí. 

7Ngʉ̀ngʉ̀ kúu gẅi légwɔ́ gie mé ge gyá ngie pi kwa’ ńzáb ntʉ́m nà Ssé. Tʉ̌ gɔ̂l gie á 
té ge lá’a gwɔ́ pɔ́ wó wɔ́, mé cʉ́’ʉ lézẅí’, ńtuɔ mmɔ̌g, ncÿǒ kẅɛɛ mǒ. Áa ndʉŋ ndʉŋ 
pá’ gẅi lézáb ntʉ́m nà Ssé gẅie aa mmó tʉ̀ nzẅìŋ ńcʉa tʉ̌ gɔ̂l, ge cʉa pɔ́ ná pá’ 
ngʉ̀ngʉ̀ mentí mentí gie e ne ńkúu gẅí, e ge ne zẅí’i gẅi yé, tá nyɛ ngie à tʉte. À 
lêen ńké ńcʉa pú’u, pi lá’a lyɛ̌’ gie Yěsô Kristo tǒ, mé ná ngɔ́ɔnte gi, ńnéŋe gẅi tsɛ̀ɛ 
legú’, ńgÿo mekù’ mí. 

8Pi laa Yěsô gyá, tá’ ńké ńne ńkwoŋo yé. Pi ne ńzába ntʉ́m ná ye, tá mbɔɔ pá’ pi 
nyě tè gwǒon ńgyá yé. Máamáa lekág gwɔ́ ntʉ́m pi tà à lɔɔn ńgwɔ́ pi le zsé 
léshwóŋó nyìŋ wɔ́. 

9Pi kága nue, pi ne ńgee ńgẅiin mmó gie pi kɔ̌ɔn ńzába ntʉ́m nà Ssé ńtí yɛ̌, á gwɔ́ 
pá’ Ssé ge gÿo pi tsẅɛ́. 

10Pà ntsẅì nkʉ̀ Ssé la gɔɔn nò na ńtí gie Ssé la nyɛ́te ńzáb pá’ à ge lá’ cÿó gʉm gí 
pú’u, pɔ́ la fa’, ńtúŋte ńzɛ́te pá’ á ge lá’ cʉa pú’u, tá Ssé gÿo pʉ̀a tsẅɛ́. 

11Pɔ́ la kag tʉ̀ lézsé fʉ̀’ʉ njÿó, mbɔɔ mmó gie á ge lá’ cʉa tá mmó gie Zẅìge Kristo 
la ne ńda’te wɔ́b à gÿo. Yɛ̌ Zẅìge gie á laa ná pɔ́b, la zɔɔn ńtʉ́ njÿó ńne ńda’te wɔ́b 
ngʉ̀ngʉ̀ gie Kristo ge gÿo gyá tà mbɔɔ legú’ gẅie à ge lá’ pɔ́ɔnte ngʉ̀ngʉ̀ ye ŋwɛ́. 



496 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

12E Ssé la gÿo pɔ́ zsé ngie anò gie pɔ́ lɔ́ɔn ńtsẅii, lɔ́ɔn těen ńge gÿo gÿo ná yɔ́b fʉ̀’ 
wɔ́, á lɔ́ɔn ńge gÿo gÿo pɔ́ nà gí fʉ̀’. Áa yɛ̌ nò ŋwɛ́ gie pi ee fʉ̀’ɔɔn ńne ńzsé, á fó pɔ́ 
nà nò gie pà Ntsẅì Nkʉ̀ mbòŋo ne ńgɔɔn, ńgwɔ gɔɔn, ńdɔgɔ pɔ́ metʉ̀ Zẅìge 
Ndʉalʉ̌a gie Ssé ka fǒ tÿǒ lepwó ńtúm. Mecÿɔ́’ Ssé ne ńdʉa ńtsɔ́ɔn lézsé yɛ̌ nò. 

!Pʉ̀a Ssé gẅiin mà wɔ́b à gwɔ́ pá’ we Ssé 

13Pú’u, legyè sí tyé pɔ́ nà legÿo mmó nà ntí ye pʉ̀a Ssé, tà pi gwá’a lÿɔg, pi ńnéŋe 
ńne ńnyɛte ńzwí’te fù’ gie Ssé ge gÿo ná né pi, á ná fʉ̀’ gie Yěsô Kristo ge gÿo tó. 

14Pi jú’ ncwò Ssé, pá’ penkʉ́ pie é jú’u ncwò, tà pi gíŋe ńzẅíŋ menkwaŋá tepòŋ 
mie é kɔ́ɔn sá’a gẅi fʉ̀’ gie pi ka nyě tè zsě Kristo gíŋe sá’a gẅí. 

15Pi gwɔ́ pɔ́ Ndʉalʉ̌a nà kwò legìŋ gí ntsèm, ndʉŋ ndʉŋ pá’ Ssé gẅie à ka tóŋo gẅi 
aa Ndʉalʉ̌a la. 

16Á zɔɔn ńgwɔ́ tsɛ̀ɛ ŋwà’ne, e Ssé gɔɔn ngie: «Pi gwɔ́ Ndʉalʉ̌a, á nue mèŋ n gee 
Ndʉalʉ̌a.» 

17Pi gʉa fʉ̀’ ntsèm gie pi ne sẅíŋte Ssé, pi tóŋ Ssé lê Tá gẅi, pú’u la, pi lɔg melyɛ’ɛ́ 
lá’ mie pi nyě ńgẅiin tsɛ̀ɛ yɔɔn njÿó, ńnyɛɛ tsɛ̀ɛ gẅi leńnéŋe ngie pi ne ńnáa 
mekù’ mé. Aa nyìŋ gẅie à zá’ ntsaŋ pʉ̀a mesoŋ té gẅiin tyɛ̀’te, éfó pɔ́ nà mmó gie 
nyìŋ gÿǒ tá ńzá’ ntsaŋ ngàŋ. 

18Pi zɔɔn ne ńzsé tʉ̀ nzẅìŋ mmó gie e Ssé la ná tá ńdɔg ńkẅile gẅi nà ntí leńnéŋe 
gie e tè kẅéte, é gie metá pi la zí’i gẅí, yɛ̌ mmó á té pá’ tʉ̌ gɔ̂l kà nkáb wɔ́ gie 
nzẅìŋ ge fó lyɛ̌’ mag wɔ́. 

19À la lɔg pɔ́ tʉ̀ nzẅìŋ metse Kristo gẅie tsɔ́ nò tepòŋ té ná yé wɔ́, atsɔ́ lɔ̌’ ké tè ná 
yé wɔ́. Kristo laa pá’ mûɔ njʉ̀njÿò gẅie mé la zẅé yé ńdɔg ńnuŋe pwɔ́’. 

20E Ssé la mvɔg ńtsɔ́’ɔ yé ná yɛ̌ nò, tá ńnyɛte njÿó. À kéen ńgʉa ná yɔɔn fʉ̀’ gie á 
lɔgɔ ńzsote, ńtÿɔ́gɔ yé mangyɛ̌ ńtí gẅí. 

21Pi zẅɛ́’ɛ pɔ́ yé tá ńzába ntʉ́m nà Ssé gẅie à la zíme yé nà legwé, mbɔɔ pá’ à la 
náa yé legú’, tà pi gwaa záb ntʉ́m nà Ssé, é piŋ ne pyɛ́bɛ mmó gie Ssé ka’a, yé zɔ̌ 
gÿo. 

22Pi ka lɔgɔ lézẅíŋe nò gie áa nénʉ́, ésɔg ntʉ́m gẅí. Légwɔ́ gie pi ge kwoŋ mefɛ́ pi 
pie pia pɔ̌ zába ntʉ́m nà Ssé, é kwoŋo wɔ́b tà shwóŋó nò. Pú’u la, pi gẅiin kwà’ 
nkwòŋe tsetsɛ̀ɛ pi, nyìŋ kwoŋo fɛ́ we lê ntʉ́m we ntsèm. 

23Mé ka zɔɔn ńzyé gẅi lezyé we sẅé, tà à tè gwɔ́ pɔ́ lezyě we nyìŋ mesoŋ gẅie aa 
ńkwé wɔ́. À gwɔ̌ pɔ́ gẅie à fóo ná mbyè mmó gie e tě ńdá’a ńkwé wɔ́, yɛ̌ mbyè 
mmó gwɔ́ shwóŋè Ssé gie á náa kwà’ le gwɔ́, ńgwɔ́ gie á ge lá’a gwɔ́ pɔ́ wó. 

24Mé la ŋwe’e tsɛ̀ɛ ŋwà’ne Ssé ngie: Nyìŋ mesoŋ ntsèm gwɔ́ pɔ́ pá’ legǐ We legú’ 
ntsèm gwɔ́ pɔ́ pá’ tootǒ legǐ gẅie aa nká’. Legǐ jǔm, à tootǒ tsɔ́’ɔ ńgwe ssé. 

25Tá’, ashwóŋè Cʉ̀apʉ̀a á ge lá’a tyé pɔ́ pú’u, é mengù’u mengù’. Yɛ̌ shwóŋè áa gie 
pi ka jú’u tsɛ̀ɛ nkʉ̀ mbòŋo gẅie mé ka tsẅii mbwo pi. 

1 Piɛ 2 

Tóon gẅie àa ntentʉ́ mbɔɔ pʉ̀a Ssé pe Ndʉalʉ̌a 

1Pú’u la, pi lêen ńké ńgwá’ menò tepòŋ ntsèm, tà pi gíŋe fʉte pʉ̀a, tà pi gíŋe ńgwɔ́ 
pà nkwòŋ menÿɔ́g, tà pi gíŋe ńgẅiin kègɔ́’ ná shúm pʉ̀a, tà pi gíŋe ńzẅɛ́te nzèm 
pʉ̀a. 

2Pi lêen ńgwɔ́ pɔ́ pá’ púɔ mepÿɛ́ pie pɔ́ tsɔ́ɔn lepʉ́, ashwóŋè Ssé ée lepʉ̌ té lɔ̌’, pi ne 
ńnóŋo, ńzsé ngie pi ge gú’, e Ssé gÿo pi tsẅɛ́. 

3Ŋwà’ne Ssé zɔɔn ńgɔɔn ngie: Pi kéen ńzẅí’ tà ńjú’ pá’ Cʉ̀apʉ̀a poŋ pú’u. 

4Pi sẅɛ’te nnɛ́ ńtó nê lejʉ́ŋ yé, yé zɔ náa kwà’ le gwɔ́. À lɔgɔ ńgwɔ́ tóon gẅie 
ŋwà’ne Ssé gɔɔn ngie pʉ̀a mesoŋ la gwá’, tá’ e Ssé kaŋa yé, á gwɔ́ mmó tʉ̀ nzẅìŋ 
mbwo yé. 

5Á poŋ ngie pi gí pie pi gẅiin kwà’ le gwɔ́, pi zẅíŋ, e Ssé lɔgɔ gẅi ńgÿo metóon, 
ńdɔg ńkwɛ́ ndá Zẅìge Ndʉalʉ̌a. Pi gwɔ́ tsɛ̀ɛ wó ńgwɔ́ pànuŋe pwɔ́’ pie Ssé la tsɔ́’, 
pie é ge cʉa nzèm Yěsô Kristo, é nuŋe pwɔ́’ gẅie é poŋ Ssé. 

6Mé la ŋwe’e tsɛ̀ɛ ŋwà’ne Ssé ngie: Pi gyá, mèŋ n kǎ tóon lezẅé ndá, ńnuŋe tÿǒsoŋ 
Sioŋ, á gwɔ́ tóon ńgẅiin shÿó ḿbiŋ ńgwɔ́ tʉ̀ nzẅìŋ ńgwɔ́ gẅie nyìŋ lɔɔn ńzáb 
ntʉ́m ná yé, eshʉ́ le lá’ ńkúu ngàŋ wɔ́. 

7Àa mbwo pi pàzáb ntʉ́m ná yé, ńgwɔ́ mmó mekù’. Tá ńgʉa ná pʉ̀a pie pɔ́ té ne 
ńzába ntʉ́m nà wɛ̌ tóon wɔ́, mbà mé la ŋwe’e ngie: Tóon gẅie pàpwóon ndá la 
gwá’ léen ńcʉ́’ʉ tóon lezẅé ndá. 

8Ńgíŋe ńgwɔ́ tóon gẅie à ge gÿo mé gwe ssé, á máa tóon gẅie mé ge kwɔɔnte mǒ. 
Pɔ́ kwɔɔnte mǒ, mélà’mie pɔ́ lʉ’ʉ lé jú’u shwóŋè Ssé. Á ké ńgwɔ́ pɔ́ pá’ Ssé la záb 
ngie á ge lá’ gwɔ́ pɔ́ pú’u, ná pɔ́b. 

9Tá ńgʉa ná pi, mbà pi ee ngẅɛ̀ pʉ̀a pie Ssé la kaŋ, ńgwɔ́ pànuŋe pwɔ́’ fùɔ ndÿò, 
ńgwɔ́ lá’ gie áa yé, ńgwɔ́ pʉ̀a pie à la cwoŋo wɔ́b é gwɔ́ pé, pá’ pɔ́ ge gʉa shwóŋ 
memáa menò mie à la gÿo, yé gẅie à la fó tsɛ̀ɛ nzěm ńkẅile gẅí, ńnéŋe gẅi nà 
jʉ’ʉ fɔ̌g gie kyɛ̀’ɛ mbòŋo yé áa wó. 

10Pi pie pi laa tsɔ́ fʉ̀’, pi tè pʉ̀a Ssé wɔ́, pi kéen ńcʉ́’ pʉ̀a pé. Pi pie pi la tè tsɔ́ɔn 
mezìŋe Ssé zsé e Ssé kéen ńtsɔ́ɔn mezìŋe mí. 

Leńnéŋe gẅie á poŋ ngie à gwɔ́ tsetsɛ̀ɛ pʉ̀a Ssé 

11Meshǔ pɔ́ɔn pé tʉ nzẅìŋ, pi ee ndùmo ssé tsetsá’ jʉ’ɔɔn ńgwɔ́ pɔ́ pà ncʉ̀anzsè, 
ńgíŋe ńgwɔ́ pɔ́ megʉ̀. Áa mmó gie á gÿo mèŋ n ne shwóŋó gẅi ngie tà pi zẅí’te 
mbùm gí gie e ne ńtsó gẅi légÿo mmó gie e ne ńkwoŋo, á nue ee pú’u, ne ńdÿɔ́’ɔ 
ntʉ́m gẅi lê ncù. 

12!Pi gẅiin tsẅé mbòŋo tsetsɛ̀ɛ pà tèzsé nò Ssé, tà ńgwɔ́ gie pɔ́ lɔɔn ne shwóŋte té 
poŋ ná lezíŋ sí, pɔ́ gyá menò mbòŋo mie pi ne ńgÿo, ńgu’te lezíŋ Ssé fʉ̀’ gie Ssé ge 
gÿo tó gɔɔn nò né pɔ́b. 

13!Pi cʉa nà lezíŋ Cʉ̀apʉ̀a ńjú’ ncwò pàsá’a lá’ métsèm. Pi jú’ ncwò Kasa gẅie à tyé 
mvfó pàsá’a lá’ métsèm, 

14ńgíŋ ńjú’ ncwò meŋwâ lá’ pé. Á nue à fùɔ túmo wɔ́b légʉa ńnyɛ pàgÿo menò 
tepòŋ ngɔ́’, ḿbiŋ ńná ngɔ́ɔnte pʉ̀a pie é ne ńgÿo nò mbòŋo. 

15Áa mmó gie e Ssé kwoŋ ngie pi gÿo, ńzsé ngie pi ge lɔgɔ légÿo nò mbòŋo, é jÿɔ́’ 
ncwò megʉ̀gʉ̀ pie pɔ́ lʉ’ʉ nò Ssé, pɔ́ le gíŋe shwóŋte ná pi wɔ́. 

16Pi lɔgɔ mà gẅi ńgwɔ́ pá’ pʉ̀a pie mé ka kẅile wɔ́b ndá nkwɔɔn. Tá’, tà wɛ̌ légwɔ́ 
ké ńcʉ́’ʉ mbwo pi ńgwɔ́ nkǔɔ gie pi ge lɔg lÿoon menò tepòŋ. Pi lɔgɔ mà gẅi ńgwɔ́ 
pɔ́ menkwɔɔn pe yé Ssé. 

17Pi ná mekù’ mânyìŋ ntsèm, ńkwoŋ mefɛ́ pi pʉ̀a Kristo, ḿbɔ́g Ssé, ńná mekù’ fùɔ. 

Epʉ̀a Ssé gẅiin lépí fʉ̀’ ná Kristo 

18Pi pie pi fa’a mbwo pʉ̀a, ńgwɔ́ penkʉ́ pɔ́b, pi sẅí’i mbùm gi ńnáa ssé á mvfò 
metá pi nà kɔ̀ɔkɔ́ɔ, pi le sẅí’i pɔ́ ndà’ mvfò pie pɔ́ gẅiin pòŋo ntʉ́m, ḿbíŋ ḿbʉ́le 
pʉ́le wɔ́, pi gíŋ sẅí’i mbɔɔ mvfò pie e cÿɔ́g cÿɔ̌g. 

19Pi zsé ngie pi lɔɔn ńdɔg pá’ pi ne ńkwoŋo léké ńzsé pɔ́ Ssé ndà’, éshÿɔg ngɔ́’ gie é 
kúu gẅi ńtíi mmó gie pi kaa gÿo, mbà aa nò mbòŋo. 

20Pi zɔɔn ńcʉ́’ʉ leshÿɔg ngɔ́’, éshÿɔg gie e kúu gẅi ńtí nò tepòŋ gie pi gÿǒ, mbà mé 
ge ná mekù’ mí nà kɔ́? Tá pi ké ńgÿo nò mbòŋo, mé náa gẅi ngɔ́’, pi shÿɔg, mbà wɛ̌ 
léshÿɔg aa mvfò Ssé ńgwɔ́ nò mbòŋo. 

21E Ssé la gwaa tóŋo gẅí, ńne fa’a ngie pi gÿo pɔ́ pú’u. Kristo la gyá yé ngɔ́’ ńtí gẅí, 
ńdɔgɔ ńnáa gẅi fʉ̀’, ngie pi giŋ pá’ yé. 

22Yé Kristo la tè tsɔ́ nò tepòŋ gÿo, ńké tè shwóŋ cÿɔ̌ nò wɔ́. 

23Mé la zoonte yé, à tè nzòonte tsɔ́’. À la ne ńgyá ngɔ́’, ńké tè nyìŋ vege, ḿbú ńnyé 
yé nò ntsèm pɔ́ nà mbwo nyìŋ gẅie à zá’ ntsaŋ ndʉŋ ndʉŋ. 

24Kwà’ yé Kristo la kaa menò tepòŋ mégè ńnéŋe soŋ nnɛ́ yé, á fʉ̀’ gie mé la kime 
yé nà tÿǒ nkǐ. À la gÿo pú’u, légwɔ́ gie pege ge cʉ́’ gwɔ́ mbwo nò tepòŋ, é gwɔ́ pɔ́ 
mepfó, é lêen ké ku’u légÿo mmó gie áa ndʉŋ ndʉŋ mvfò Ssé. Pi la zẅɛ́’ pɔ́ mefʉ̌ŋ 
mé tá ńzeŋe. 

25Á gwɔ́ ngie pi laa tsɔ́ fʉ̀’ ńgwáa ḿbúu pá’menjʉ̀njÿò mie é fʉ̌a mánzsè. Tá’ pi 
kéen ńké ḿbiŋ nzèm, ńcʉ́me nzèm nyìŋ gẅie à ne ńdíe gẅí, yé zɔ̌ ne ḿbyɛ́bɛ gẅí. 

1 Piɛ 3 

Ntí gie pʉ̀a Kristo gẅiin lélɔg ńnéŋe tsɛ̀ɛ lekyè mmɔ̌g sɔ́b 

1Mbɔɔ pi gí pànzwě, pi sẅí’i mbùm gi ńnáa ssé mvfò melúm pí, à cʉa pú’u, ńgwɔ́ 
gie tsɔ́ pʉ̀a tsetsɛ̀ɛ pɔ́b ne ńdʉ’ʉ lézáb ntʉ́m nà shwóŋè Ssé, pɔ́ cʉ́me nzèm pi té 
gwɔ́ gie pi gɔ̌ɔn nò, éfó ná tsẅé gí. 

2Mbà pɔ́ gyǎ kwò legìŋ gí gie lɔ̌’ té mǒ wɔ́, á piŋ ńgẅiin mekù’. 

3Pi pɔ́ɔn lékẅiŋ mbùm gi pɔ́ nzème pǐ, pá’ lenyɛte ḿbá’a twó gí, ńjÿɔ́g mekwáŋ 
mie mé lɔgɔ gɔ̂l ńnyɛ́te, ḿma’a menzsǒ mbòŋo. 

4Á poŋ ngie à gí kẅìŋe nnɛ́ fó pɔ́ tsɛ̀ɛ ntʉ́m gẅí. Yɛ̌ áa kẅìŋe nnɛ́ gie á ge lá’a zɔ́gɔ 
ńnéŋe, à gwɔ́ lépʉ́le pʉlé té fa’ ntsaŋ. Áa mbwo Ssé ńgwɔ́ máamáa kẅìŋ. 

5Yɛ̌ zɔɔ ńtí gie pánzwě pe fʉ̀’é mvfò pie pɔ́ lɔ́ɔn ḿbɔ́gɔ Ssé, ńnéŋe ne ńzẅí’te mmó 
gie Ssé la ka’, lɔ́ɔn ńkẅiŋe mbùm yɔ́b pú’u, ńne sẅí’i mbùm yɔ́b ńnáa ssé á mvfò 
melúm pɔ́b, 

6pá’ Sara gẅie à lɔ̌ɔn ńjú’u ncwò ndǔm we Ábalam, ńtóŋo yé lê Ndè wé. Pi ee 
fʉ̀’ɔɔn pɛ́’ɛ ńgwɔ́ gie pi lɔɔn ńgÿo nò mbòŋo té pɔ́gɔ tsɔ́ mmó, mbà pi ge cʉ́’ púɔ pé 
pe pànzwě. 

7Mbɔɔ pi gí mbàŋa pi gẅiin pànzwě pi mboŋó, ńkímte pá’ pànzwě gwɔ́ pɔ́ pʉ̀a 
nzɔbte zɔbté. Pi ná mekù’ mɔ́b, á nue e Ssé la pú ńcÿó gʉm gia pɔ̌ métsèm, ńgÿo 
pá’ pi ge lá’ gẅiin kwà’ le gwɔ́. Pi gÿo pú’u, ńne sẅíŋte Ssé, atsɔ́ mmó le gẅi táte. 

Legyǎ ngɔ́’ ńké ńgÿo pɔ́ mmó gie Ssé kwoŋ 

8Mèŋ n ge gwaa cʉ́me, é gɔɔn fʉ̀’ɔɔn mbwo mânyìŋ ntsèm ngie, pi gẅiin tà’ ncwò, 
nyìŋ gẅi gyá nò nyìŋ pá’ yé, ńgwɔ́ ngàŋa tsɔ́ɔn mezìŋe, ńgẅiin nkwòŋe mefɛ́ mefɛ́, 
ńná nnɛ́ ssé. 

9Tà pi lɔgɔ nò tepòŋ ńtsɔ́’ɔ nò tepòŋ. Tà mé zoonte gẅi pi pʉŋe. Tà ńcʉ́’ pú’u, pi 
gɔɔn ngie e Ssé gwɔ́ nê ngàŋ, e Ssé la tsɔ́’ɔ gẅi pɔ́ pá’ à ge gwɔ́ né pi. 

10Mé la zɔɔn ńŋwe’e tsɛ̀ɛ ŋwà’ne Ssé ngie: Nyìŋ lɔɔn ńne ńkwoŋo léńnéŋe mboŋó, 
ḿbiŋ ńgẅiin melyɛ̌’ lá’ mbòŋo, á poŋ ngie ngàŋ sele lʉ́m yé tá ńgɔɔn nò, ḿbɔ́gɔ nò 
tepòŋ, ḿbɔ́ɔn ncwò we, ḿbɔ́g cÿɔ̌ nò. 

11Á poŋ ngie à lÿɔ́’ɔ nò tepòŋ, ńgÿo pɔ́ nò mbòŋo, é fa’ mbʉ́lè, ńzsete nzèm yé. 

12Á nue menÿɔ́g Cʉ̀apʉ̀a tyé nà pʉ̀a pie pɔ́ gÿo mmó gie áa ndʉŋ ndʉŋ mvfò yé. 
Metuŋó mé ne ńzẅí’te pá’ pɔ́ sẅíŋte yé. Tá’ Cʉ̀apʉ̀a kě ńtém pɔ́ nzèm pʉ̀a pie pɔ́ 
gÿo nò tepòŋ. 

13Pi lɔɔn ńnéŋe twó ńgÿo pɔ́ nò mbòŋo, mbà wɔ́ ge gÿo nò tepòŋ ná pi? 

14Pi ke fó lyɛ̌’ ńgwɔ gyá ngɔ́’, á gwɔ́ nue pi ne ńgÿo mmó gie áa ndʉŋ ndʉŋ mvfò 
Ssé, mbà pi ee pà shÿó mbòŋo. Tà pi mɔ́ɔn tà ḿbɔ́g pʉ̀a mesoŋ. Tà ntʉ́m nyìŋ gẅi 
mɔ́ɔn tà ḿvɛ. 

15Tá ńcʉ́’ pú’u, pi gwɔ́ tsɛ̀ɛ ntʉ́m gẅí, ńne ńnáa pɔ́ mekù’ Kristo ngie yé zɔɔ Ndè 
gẅi. Pi gwɔ́ fʉ̀’ ntsèm ńtyé pɔ́ pá’ nyìŋ zɛ́te gẅi ngie mélà’a kɔ́ pi tÿɔ́g nkwaŋá gẅi 
ná Kristo wɔ́, pi kyɛ́’te shwóŋó ngàŋ. 

16Pi cʉ́’ʉ léshwóŋó yé ńdɔg pɔ́ ndɔ́ɔn ndɔ́ɔn, ńdɔg mekù’. Á poŋ ngie tà mbùm gi 
gwɔ gwɔ́ ńne ńcúɔ gẅi ná tsɔ́ mmó, tá à cʉa pú’u, ńgwɔ́ gie pʉ̀a lɔɔn ńne ńtÿɔ́gɔ 
sóon twó pi, éfó ná pá’ pɔ́ ne ńzoonte leńnéŋe gẅi we pʉ̀a Kristo, gẅie à gwɔ́ pɔ́ 
mbòŋ, eshʉ́ kúu wɔ́b. 

17Mvfò aa nyìŋ légwɔ gyá ngɔ́’ ńne ńgÿo pɔ́ nò mbòŋo pá’ Ssé lɔɔn ńkwoŋ ngie à 
gwɔ́ pú’u, ńcʉa pá’ ńgwɔ́ nyìŋ gwaa gyá ngɔ́’ ńne ńgÿo nò tepòŋ. 

18Kristo la zɔɔn ńgyá yé ngɔ́’ tà ńkwé lélɔg ńzyɛ́b menò tepòŋ pʉ̀a mesoŋ, ńké 
ńkwé ndà’ tà’ legʉ̀a, á ku’. Yé tè fʉa kwé ńtí ngàŋ mefʉa, pú’u, lélɔgɔ gẅi ńtóo 
mvfò Ssé. Mé la zẅé mbab nnɛ́ ye, tá Zẅìge Ndʉalʉ̌a gÿo á gíŋe ńgwɔ́ wó. 

19A Zẅìge Ndʉalʉ̌a ŋwɛ́ gÿo á gʉa lá’ mepfó é shwóŋó nò Ssé mbwo mezẅige pʉ̀a 
mesoŋ mie é laa ndá tsǎŋ. 

20Mɛ̌ mezẅige gwɔ́ me pʉ̀a pie é la tʉʉ twó mbwo Ssé á fʉ̀’ gie Nóa la ne ńnyɛte 
kanú’, e Ssé ne ńdɔgɔ kwɔ́gɔ nnɛ́ ńzẅí’te pʉ̀a zẅí’te. Tá’ pʉ̀a lefɔ̌ɔn ndà’ zɔ̌ gÿo 
ńkúu tsɛ̀ɛ kanú’ tà ńtsẅɛ́ ntse. 

21Wɛ̌ ntse é laa liŋé kẅe ntse gie á gÿo pi tsẅɛ́ɛ fʉ̀’ɔɔn lɔɔn. Mé téen ńdɔgɔ sɔgɔ pɔ́ 
ncÿǒ nà mbùm nnɛ́ wɔ́. Á gwɔ́ pɔ́ lélɔg ńdúɔ mbwo Ssé ngie à sɔg mentʉ́m mégè, é 
le gíŋe ńŋaga wégè wɔ́. Akẅe ntse lɔgɔ pú’u, ńgÿo pi tsẅɛ́ɛ, ńzẅɛ́’ɛ pá’ Yěsô Kristo 
la zíme nà legwé. 

22À la kwɔ́’ né tÿǒ lepwó, ńnéŋe nà gwǒŋo pwó Ssé ye tʉ̀. Àa fʉ̀’ɔɔn ńne 
sá’a mecÿɔ́’ Ssé ntsèm, ńne sá’a kɔ̀ɔkɔ́ɔ gie á sá’a njÿó, ésá’a metʉ̀ ntsèm mie ée 
tÿǒ. 

1 Piɛ 4 

Leńnéŋe we sẅé 

1Pá’ Kristo la gyá ngɔ́’ ná mbab nnɛ́ la, pi gí pi gwɔ́ twó pi, ńtyé légyá ngɔ́’ pá’ yé, 
ńne ńzsé ngie yé Kristo gẅie à la gyá ngɔ́’ nà mbab nnɛ́, à la maga nò nò tepòŋ. 

2Pú’u la, pi gʉa nà melyɛ’ɛ́ lá’ mie pi nyě ńgẅiin ndùmo ssé tsetsá’, ńgÿo pɔ́ mmó 
gie Ssé ne ńkwoŋo, tà pi gÿo mmó gie mbùm nyìŋ zɔ tsóte yé á gÿo. 

3Apàa á zɔ̌ɔn ńzá’a pá’ pi ka ne ńgÿo mmó gie pà tézsé Ssé ne ńkwoŋo. Pi kɔ̌ɔn 
fʉ̀’ʉ menò tà sá’a sǎ’, ńne ńgÿo kɔ̀ɔkɔ́ɔ gie mbùm gi tsóte gẅi légÿo, ḿbʉ́a melù’, 
ńcú’te ná linɔ́ɔn lépfɛ́ shúm, ńgÿo menò shʉ́, pi kɔ̌ɔn ńzɔ́gɔ pɔ́ lénú melù’, pi kɔ̌ɔn 
ńgu’te shúm ngie ee messé, á gwɔ́ mmó gie Ssé pǔ tè kwoŋ. 

4Á piŋ ńgwɔ́ nà fʉ̀’ɔɔn pà tèzsé Ssé cʉ́’ʉ ńgyá gi ntí ḿmɔɔn mɔɔn, á nue pia pɔ̌ 
cʉ’ʉ́ ńteme kwò ńgiŋe légÿo menò mie pɔ́ gyo é gwɔ́ pɔ́ menò shʉ́ wɔ́. Pɔ́ lêen ńké 
ńcʉ́’ʉ ńzoon gẅi zoon. 

5Tá’ pɔ́ ge gÿo tyé mvfò Ssé gẅie à tyě pá’ à ge zá’ ntsaŋ pʉ̀a metʉ̀ pâ mepfó ssé, 
építe ncwò wɔ́b nà ngÿǒ menò mɔ́b. 

6Áa mmó gie á ka gÿo tá mé tsẅi nkʉ̀ mbòŋo mbɔɔ mbwo mepfó. Mé ka tsẅi tà 
mbɔɔ pá’ e Ssé ka ŋag mbùm yɔb, pá’ à ŋaga pʉ̀a metsèm, pɔ́ gẅiin lékwé. Pɔ́ ée 
fʉ̀’ɔɔn ńku’ pá’ ńgwɔ́ pɔ́ gwɔ́ ná zẅìge sɔ́b pâ Ssé ńnéŋe. 

Wɔ̌wɔ́ɔ nyɛte ńkú’te pɔ́ fù’ gie Ssé ka lɔg ńcÿó gʉm yé 

7Afʉ̀’ʉ nzsòte kɔ̀ɔkɔ́ɔ wɔ́, á ne ńku’u. Pá’ áa pú’u la, pi gwɔ́ pàzsé nò. Tà pi gwá’a 
lÿɔg, ńzsé ngie pi ge ku’u lésẅíŋte Ssé. 

8Andùŋ mvfò mmó gie pi ge gÿo, aa gẅi légẅiin nkwòŋe tsetsɛ̀ɛ pi, mélà’mie 
nkwòŋe pyaga lelÿò menò tepòŋ. 

9Pi kúe mefɛ́ pi tsetsɛ̀ɛ pi á tsɛ̀ɛ mendá mí té ne ńzẅɛ́te. 

10Awɔ̌wɔ́ɔ lɔgɔ yé fù’ gie Ssé lɔ̌g ńcÿó gʉm yé, ńkẅéte mefɛ́ pé. Pi gwɔ́ pá’ megàŋa 
fà’ pe mbòŋo pie pɔ́ ne ńkú’te fù’ mentí mentí gie Ssé náa mbwo pɔ́b pá’ á ge 
kẅéte petsɔ́ pʉ̀a. 

11Afù’ ye nyìŋ lɔɔn ńgwɔ́ légɔɔn nò Ssé, á gɔɔn pɔ́ gie á fóo mbwo Ssé. Aye nyìŋ 
gwɔ́ léfa’ mefà’ tsɛ̀ɛ cú’tè, á lɔg pɔ́ metʉ̀ mie Ssé náa mbwo yé ńdɔg fa’. Pi gÿo 
pá’ɔɔn ńzsé ngie mé ge cʉa ná Yěso Kristo, égu’te Ssé nà kɔ̀ɔkɔ́ɔ, yé gẅie metʉ̀ 
ntsèm, mbɔɔ lésá’ njÿó ée mbwo yé nà mengù’ nkɔ́ɔn nê nkɔ́ɔn. Amɛn 

Legyá ngɔ́’ nà lezíŋ Kristo 

12Meshǔ pɔ́ɔn pe tʉ̀ nzẅìŋ, pi ee tsɛ̀ɛ mmɔ̌g ńne ńgyá ngɔ́’. Tà pi gyá á kʉ’ʉ gẅí, á 
té tsɔ́ nò sẅé wɔ́. Mé ge fó mǒ e zsé mmó gie pi ee yɛ̌. 

13Pi cʉ́’ ńkág kág á nue pi ne ńgyá gi ngɔ́’ pá’ kristo, à cʉa pú’u, pi gÿo ńgwɔ́ tà 
ńgyá legú’ we ńgíŋe ńgẅiin gí máamáa lekág. 

14Mé lɔɔn ńzoon gẅi ńtí lezíŋ Kristo, mbà pi ee pà shÿó mbòŋo, á nue a Zẅìge 
legú’, á Zẅìge Ssé áa ná pi, 

15ḿbɔ́ɔn nyìŋ gẅi légwaa gyá ngɔ́’ á gwɔ́ ngie à zẅě nyìŋ, ngie à jʉ̌, kà pɔ́ ngie à 
gÿǒ nò tepòŋ wɔ́, kà pɔ́ ngie à gyǎ nò nyìŋ ńkúu mǒ wɔ́. 

16Tá ńgwɔ́ gie nyìŋ lɔɔn ńgwaa gyá ngɔ́’, á gwɔ́, mélà’mie aa nyìŋ Kristo, tà ngàŋ 
kú shʉ́. Tà ńcʉ́’ pú’u, á gu’te pɔ́ Ssé ńtí lezíŋ Kristo sie à gẅiin. 

17Afʉ̀’ áa pá’ɔɔn, mbà á kú’ pá’ Ssé ge zá’ ntsaŋ pʉ̀a mesoŋ, à ge zye pɔ́ nà pʉ̀a pé. 
À lɔɔn ńzye ná pege, mbà á ge cʉ́’ʉ nzsoté é gwɔ́ lêkɔ́ ná pʉ̀a pie pɔ́ té kwoŋo 
lézẅíŋ nkʉ̀ mbòŋo we Ssé wɔ́? 

18Mé la ŋwe’e tsɛ̀ɛ ŋwà’ne Ssé ngie: À lɔɔn ńgwɔ́ gie pʉ̀a pie é gÿo mmó gie áa 
ndʉŋ ndʉŋ mvfò Ssé, ne ńgwɔ tsẅɛ́ɛ á tʉʉ tɛ’, mbà á ge tó gwɔ́ nà pʉ̀a pie é té gÿo 
mmó gie e Ssé ne ńkwoŋo wɔ́, é pʉ̀a tepòŋ, é gwɔ́ lêkɔ́? 

19Pú’u la, á poŋ ngie pʉ̀a pie pɔ́ gwaa ne gyá ngɔ́’, á gwɔ́, mélà’mie pɔ́ ne ńgÿo 
mmó gie e Ssé ne ńkwoŋo, pɔ́ cʉ́me yɔ́b nò ntsèm á mbwo mbù’ ngwòŋ gẅie, à 
ka’a mmó, ńgÿo ńná, ńcʉ́me pú’u, ńkẅi’i ńgÿo pɔ́ nò mbòŋo. 

1 Piɛ 5 

Ntí lepyɛ́b njʉ̀njÿò Ssé 

1Mèŋ n gɔɔn yɔɔn nò fʉ̀’ɔɔn lélɔg ńtÿɔ́gte pàkẅé mvfò pie ée tsɛ̀ɛ cú’tè gí, ńgwɔ́ 
yɔ́ɔn kẅè mvfò pá’ pɔ́b, mbà Kristo la gwɔ ne gyá ngɔ́’, mèŋ n tyé jʉ’ó. Mèŋ n ge 
gÿo gẅiin yɔ́ɔn jʉ’ tsɛ̀ɛ legú’ gẅie e Ssé ge gÿo gÿo à kẅɛ́. 

2Mèŋ n gɔɔn mbwo pi pàkẅé mvfò ngie pi pféle nùɔnjʉ̀njÿò Ssé gie à la cʉ́me 
mbwo pi, tà pi pféle pɔ́ pá’ fʉ̀’ gie mé gwǒon gẅi gwoon la, pi pféle lê ntʉ́m 
mbòŋo, pá’ Ssé ne ńkwoŋo. Tà pi gÿo pá’ fʉ̀’ gie pi fa’a nkáb la, pi lɔg pɔ́ nkwòŋe. 

3Tà pi lɔg metʉ̀ sá’ pʉ̀a pie Ssé la cʉ́me mbwo pi, pi giŋ pɔ́ nà mbú gie pɔ́ ge pí fʉ̀’ 
ná pi. 

4Pi lɔɔn ńgÿo pú’u, mbà á ge lá’a lyɛ̌’ gie mbyɛ̀b mvfó we lÿò tǒ, à tɔ’ ngú’ twó pi, é 
gie nzẅìŋ we téen ńdá’a ḿmaga wɔ́. 

5Á gʉa ná pi gí pûɔ shùm, pi ná nnɛ́ ssé mvfò pàkẅé mvfò tsɛ̀ɛ cú’tè, ńgʉa ná pʉ̀a 
metsèm, tà pi ne ńgÿo tsɔ́ mmó, nyìŋ gẅi kwaŋ ngie à cʉa wetsɔ̌. Á nue ŋwà’ne 
Ssé gɔɔn ngie: E Ssé lʉ’ pàŋá’te nnɛ́ lʉ’, ńké ńdɔgɔ pòŋo ntʉ́m ńdíe pʉ̀a pie é sẅí’i 
mbùm yɔb ńnáa ssé. 

6Pú’u la pi ná nnɛ́ gi ssé á mvfò Ssé gẅie à gẅiin metʉ̀, à cʉa pú’u, à gÿo ḿbʉ’ʉ 
gẅi nà fʉ̀’ gie à la záb. 

7Pi pú ńnéŋe kɔ̀ɔkɔ́ɔ gie á ne ńcʉa gẅí, á nà mbwo Ssé, ńtí nue à ne ńdíe gẅí. 

8Tà pi gwá’a lÿɔg, tà pi lyé. Angàŋ mbù gẅi, Sátà, à ne ńgwá ńzéme, éfa’a nyìŋ 
gẅie à ge gwoon yé, pá’ pú’ ntʉ̀ gẅie à ga’te éfa’a mmó gie à ge pfɛ́ la. 

9Pú’u la, pi záb ntʉ́m gẅi nà Ssé, ńkẅi’i ńtʉte, ńdʉ’ʉ Sátà, ńne ńzsé ngie mefɛ́ pi 
ée tsɛ̀ɛ njÿó ńne ńgyá pɔ́ ntí ngɔ́’ gie pi gyá. 

10Ngɔ́’ gi ge ná’a ńnéŋe pɔ́ méjʉ’, e Ssé gẅie à kɔ̀ɔkɔ́ɔ nò mbòŋo gwɔ́ fóo pɔ́ mbwo 
yé, yé gẅie à la cʉa ná Yěsô Kristo ńtóŋo gẅi pá’ pi ge gwɔ́ gí tsɛ̀ɛ legú’ we gẅie à 
pàa té wó wɔ́, à ge fó pú’u, é gÿo tsɔ́ mmó le gíŋe ńzága ná pi wɔ́, étsẅìŋ ndù gi, pi 
tʉte, mé le gíŋe ńku’u létsó gẅi tà ḿma’a ssé wɔ́. 

11Yé zɔ gẅiin lésá’ njÿó á nà mengù’u mengù’. Amen 

Atsyɛ̀’te lélɔg ńzsote ŋwà’ne. 

12Silase ka kẅéte wɔ̀ɔn léŋwe’e wɔɔn mûɔ méŋwà’ne. Àa mbwo mèŋ ńgwɔ́ fɛ́ 
gẅie à zsé yé pɔ́ ndà’ nò Yěsô. Mèŋ n náa yɔɔn ŋwà’ne mbwo pi lélɔg ńkẅiŋte gẅi 
mbɔɔ lélɔg ńnyɛte shwóŋó gẅi ntí gie e Ssé la lɔg menò mbòŋo ńcÿó gʉm yégè, 
kwà’ pá’ mèŋ n ŋwe’é lɔɔn. Pi tʉte nà menò ŋwɛ́ mboŋó. 

13Acú’tè pʉ̀a Kristo gie áa Mbabilonia tsyɛ’té gẅí. E Ssé la tsɔ́’ɔ wɔ́b yɔ́b pá’ pi. 
Míŋ wɔ̀ɔn Malékuse tsyɛ’té gẅi yé. 

14Pi tsyɛ’te mennɛ́ mí, ńcʉ́’ʉ létsyɛ’te ńtáŋte mennɛ́ mí nà ntí ye mefɛ́ mefɛ́ pie 
nkwòŋe ee tsetsɛ̀ɛ pɔ́b. Asẅétè ne ńgwɔ́ ntʉ́m pi pʉ̀a Kristo metsèm. 

1 Piɛ 

2 Piɛ 1 

Atsyɛ̀’te 

1Aa mèŋ Símo Piɛ, nyìŋ gẅie à fa’a fà’ Yěsô Kristo, ńgíŋ ńgwɔ́ ngàŋ ntúm we. Mèŋ 
n náa yɔɔn ŋwà’ne mbwo pi pie pi la záb ntʉ́m ná Yěsô Kristo pá’ peg yég. Lezǎb 
ntʉ́m ná Yěsô Kristo áa mmó tʉ̀ nzẅìŋ mbwo pi mbɔɔ mbwo peg yég. Yěsô Kristo 
yé maŋwɛ́ zɔ la gÿo pú’u, né pege, á nue à gÿo mmó nà wɔ̌ɔwɔɔ pɔ́ ndʉŋ ndʉŋ. Aa 
Ssé yege, ńgwɔ́ nyìŋ gẅie á gÿo pege tsẅɛ́ɛ. 

2E Ssé ne ńgwɔ́ né pi, ńne ńnéŋe sẅétè ntʉ́m pi mboŋó, éfó ná pá’ pi zsé yé Ssé, 
ńgíŋ ńzsé Cʉ̀apʉ̀a wege Yěsô. 

Pʉ̀a Ssé gẅiin légÿo mmó gie e Ssé la tóŋo wɔ́b mǒ 

3E Ssé léen ńdɔg metʉ̀ mé, ḿbú náa wégè kɔ̀ɔkɔ́ɔ gie á ne ńzɛ́te ngie pege gẅiin tá 
ńdɔg ńnéŋe, ńne ńdáa nnɛ́ pɔ́ ndà’ ná yé. À la zɔɔn ńgÿo pege zsé yé Ssé gẅie à la 
tóŋo wégè pá’ paga pɔ̌ ge pú gwɔ́ tsɛ̀ɛ legú’ we, é jÿó pì póŋo ntʉ́m yé. 

4Á la fó pú’u, á ná shúm tʉ̀ nzẅìŋ á mbwo pege, é gwɔ́ sie é kẅéte wégè tɛ’, ńgwɔ́ 
sie à la ka’, ńnáa pú’u, légwɔ́ gie pege ge cʉa ná sɛ̌ shúm, é ku’u lékÿo menò ncÿǒ 
mie ée tsɛ̀ɛ yɔɔn njÿó, éfóo ná shúm sie mbùm yege tsóte wégè légÿo, é kÿo pú’u, 
é cʉ́’ ńgẅiin pɔ́ tsẅé ye yé Ssé. 

5Pú’u, pi kag tʉ̀, ńkẅi’i mà mbòŋo ná gẅi lézáb ntʉ́m nà Ssé, ḿbiŋ ńgʉa ná mà 
mbòŋo ńkẅi’i lézsé mmó gie Ssé ne ńkwoŋo, 

6ńgʉa ná le zsé mmó gie Ssé ne ńkwoŋo, ńkẅi’i pá’ pi ge gwoonte mbùm gí, ńgʉa 
ná legwoonte mbùm ńkẅi’i létʉte tʉte, ńgʉa ná letʉte tʉte, ńkẅi’i lé zsé pɔ́ ndà’ 
Ssé, 

7ńgʉa ná lezsě pɔ́ ndà’ Ssé, ńkẅi’i pá’ à nò mefɛ́ pí ge poŋo gẅí, ńgʉa ná pá’ nò 
mefɛ́ pí ne ḿboŋo gẅí, ńkẅí’i nkwòŋe. 

8Á nue pi lɔɔn ne ńgÿo menò mie mé tʉté lɔɔn, ńne ńdɔgɔ ńgee né mvfò, mbà é ge 
gÿo mbùm gi zeŋe légÿo mmó gie e Ssé kwoŋ, é gíŋe gÿo pi ne ńkẅi’i ńzsé nyìŋ 
gẅie Cʉ̀apʉ̀a wege Yěsô Kristo aa yé 

9Tá ńgwɔ́ gie nyìŋ lɔɔn tè ne ńgÿo mɔɔn menò wɔ́, mbà à tè ne ńgyá jʉ’ mboŋó wɔ́, 
à gwɔ́ pɔ́ pá’ fʉ̀ menÿɔ́g la. Mbà à legé ngie mé léen sɔg yɛ̌ ntí menò tepòŋ mie à 
lɔ̌ɔn ńgÿo. 

10Mefɛ́ pɔ́ɔn, pá’ áa pú’u la, pi kẅi’i ńkag tʉ̀, légwɔ́ gie pi ge gÿo mé zsé mboŋó 
ngie Ssé la tóŋo gẅí, ńtsɔ́’ɔ gẅí. Pi lɔɔn ńnéŋe ná yɛ̌ ntí, mbà pi těen ńdá’a ńgwe 
nà nò tepòŋ wɔ́. 

11À gwɔ́ pú’u, mé lá’ shʉa shʉa ńtsɔ́’ nzsè gie e gee ńkúu tsɛ̀ɛ lefùɔ tèmì se Yěsô 
Kristo, ńná né pi. Aa Cʉ̀apʉ̀a wege, ńgwɔ́ nyìŋ gẅie à gÿo pege tsẅɛ́ɛ. 

12Áa mmó gie á gÿo n ge lá’a zɔ́gɔ kímte gẅi mɔɔn menò kimté tà mbɔɔ pá’ pi ne 
ńzsé, ḿbiŋ ne ńgiŋe pɔ́ nà nò gie áa nénʉ́ gie mé la shwóŋó gẅí. 

13Tá’ mèŋ n kwǎŋ ngie à fʉ̀’ gie mèŋ n nyé ntentʉ́ lɔɔn, mèŋ n ge ké ne kímte gẅi 
mɔɔn menò kimté, é lɔgɔ zyeen gẅí. 

14Á nue mèŋ n zsě ngie, à fʉ̀’ gie mèŋ n gee ńkwé cʉ́’ʉ ńku’u ku’. Cʉ̀apʉ̀a wege 
Yěsô Kristo ka gÿo mèŋ n zsé. 

15Mèŋ n kě ńne ńnyɛ́te ńcwoŋte nà ntí gie mèŋ n ge gwɔ́ tà kwé, pi tyé mbɔɔ ná yɛ̌ 
nò wɔ́, ńkímte mmó gie n da zí’i gẅí. 

Pʉ̀a pie é la gyá shʉ́shÿɔ́g Kristo 

16Peg ka tè gwɔ shwóŋó gẅi pá’ Yěsô Kristo, Ndè wege ge gÿo tó, lê shʉ́shÿɔ́g, éfó 
pɔ́ ná menò pú’kwɔ́b mie peg neŋé ssé ńdɔg legyè ńdʉ’te wɔ́. Peg ka fó ná pá’ peg 
lɔ̌g nÿɔ́g még ńgyá legú’ we. 

17Á fʉ̀’ gie Ssé Tá la ná legú’ mbɔɔ mekù’ á mbwo yé, mé jú’ ngyè Ssé gẅie à gẅiin 
metʉ̀, á gɔɔn ngie: Wɔɔn aa Míŋ wɔ̀ɔn, mèŋ n kwoŋo yé tɛ’, aa wɔ̀ɔn lekág. 

18Kwà’ peg nê twó yég la jú’ yɛ̌ ngyè, peg la jú’ pá’ e fóo tÿǒ lépwó á fʉ̀’ gie pega 
Yěsô laa ndùm lekwɛ́ Ndʉalʉ̌a. 

19Á té ndà’ pú’u wɔ́ pege giŋé ńgẅiin shwóŋè pà ntsẅì nkʉ̀ Ssé gie à lɔɔn ńgwɔ́ mé 
le jú’ ḿmʉ’te wɔ́. Á póŋ ngie pi cwòŋo ńjú’u yɛ̌ shwóŋè. Áa pá’ lâm gẅie à kyɛ’ɛ jʉ’ 
gie á ne síŋe. Pi cwoŋo ne ńjú’u ńdɔg ńzẅí’te lyɛ̌’ gie Yěsô ge lá’ gíŋ tó. Pá’ cÿɔ́’ saŋ 
gẅie à kwɔ̌’, njÿó gwóon ńdʉ́a. À ge tó kyɛ’ jʉ’ mbwo mentʉ́m mi. 

20Ammó gie pi gẅiin lévɔg ńzsé á gwɔ́ ngie: Á tsɔ́ shwóŋè ntsẅì nkʉ̀ Ssé gie áa 
tsɛ̀ɛ ŋwà’ne Ssé, ńgwɔ́ gie à lɔɔn ńgwɔ́ nyìŋ lɔg legyè sé gílé yé ńkyagte á té wó wɔ́ 

21Á nue kɔ̀ɔkɔ́ɔ gie pà ntsẅì nkʉ̀ Ssé lǎ tsẅi, pɔ́ laa gwaa tsẅi, a fóo pɔ́ nà legyè 
nyìŋ mesoŋ wɔ́. Pɔ́ gwaa gɔɔn nò gie Ssé ne ńkwoŋo ngie pɔ́ gɔɔn, à Zẅìge 
Ndʉalʉ̌a zɔ̌ tsóte wɔ́b tá pɔ́ gɔɔn. 

2 Piɛ 2 

Pà zí’i pʉ̀a cÿɔ̌ nò 

1Pà ntsẅì nkʉ̀ Ssé pe cÿɔ̌ nò laa tsɔ́ fʉ̀’ ńgwɔ́ tsetsɛ̀ɛ pʉ̀a Israel, áa ndʉŋ ndʉŋ pá’ 
pà zí’i pʉ̀a nò Ssé pe cÿɔ̌ nò ge gÿo kẅɛte tsetsɛ̀ɛ pi. Pɔ́ ge gÿo lɔg pɔ́ ndɔ́ɔn ndɔ́ɔn 
é zí’i pʉ̀a cÿɔ̌ nò, é gwɔ́ gẅie ńgwɔ́ é cʉ́ŋte letʉ́m pʉ̀a, é gwɔ́ gwɔ́ tà moŋe Ndè 
gẅie à la gÿo pɔ́ tsẅɛ́, é gÿo pú’u, lɔg shwoŋ ngʉ̀ngʉ̀ gie e ge pyága wɔ́b, e ké le líi 
létó wɔ́. 

2Pʉ̀a tà ńgyɔɔn cʉ́me nzèm pɔ́b ńcʉ́’ʉ ńgÿo pɔ́ menò shʉ́. Mé cʉa ná pɔ́b, ńzoonte 
mánzsè nò gie áa nénʉ́. 

3Pá’ pɔ́b kwoŋ nkáb tɛ’ la, pɔ́ ge lɔgɔ shwóŋè gie pɔ́ lʉ’té lʉ’te, é lɔg lÿɔgte gẅí, é 
kẅé shúm sí, ńke ńgÿo pú’u pɛ́’ɛ̀, mbà Ssé la lá’ ńzá’ ntsaŋ yɔb, tà á cʉ́’ pɔ́ méjʉ’ 
ngɔ́’ gwé ná pɔ́b. 

4Mecÿɔ́’ Ssé la zɔɔn fʉa nò, e Ssé tè wɔ́b nyé. À la tsó wɔ́b ḿma’a tsɛ̀ɛ pÿé té lǎŋ á 
jʉ’ʉ nzěm, pɔ́ ée ńgwɔ́ gwɔ́ tsɛ̀ɛ menkÿo, ńne ńzẅí’te lyɛ̌’ gie mé ge tsɔ́’te 
mentsaŋ. 

5Tà mbɔɔ ngwòŋ we fʉ̀’ʉ mvfò gẅie pʉ̀a mesoŋ laa tsoló, ńgwɔ́ ngàŋ mefʉa e Ssé 
la tè nyé. À la gÿo ntse fó meshÿó meshÿó ńkwɔ́’, ńjÿó tsetsá’, mengàŋ mbù pé 
fÿɛ́ɛ tsoló. Á gÿo ndà’ Nóa, gẅie à la ne shwóŋó lá’ mmó gie e Ssé ne ńkwoŋo, lê 
pʉ̀a sɔɔn mbʉ́a zɔ̌ tsẅɛ́. 

6E Ssé la gíŋe ńtém ngɔ́’ ná pʉ̀a tÿǒsoŋ Sodom lâ ná pʉ̀a tÿǒsoŋo Gomor ńdɔg 
mmɔ̌g ḿbyága wɔ́b, ńdɔgɔ ńnyɛɛ pʉ̀a tepòŋ fʉ̀’ mmó gie á ge gÿo tóo ná pɔ́b. 

7À la fó wó ńkẅile Lod. Á gwɔ́ nyìŋ gẅie à lɔ̌ɔn ńgÿo pɔ́ mmó gie áa ndʉŋ ndʉŋ 
mvfò yé Ssé, tà ńgyá tsẅé tepòŋ, lâ menò shʉ́ mie pʉ̀a mɛ̌ metÿǒsoŋ lɔ́ɔn fʉ̀’ʉ tà 
sá’a sǎ’, é pú ḿbÿɔ́gɔ yé tɛ’. 

8Yé nyìŋ ndʉŋ ndʉŋ mvfò Ssé, lɔ̌ɔn ńnéŋe nùɔ pʉ̀a ŋwɛ́, ńgyá ntí gie pɔ́ lɔgɔ 
ńnéŋe, ńjú’u menò mie pɔ́ gɔɔn. Pá’ letʉ́m sé la tyé pɔ́ nà mmó gie áa ndʉŋ ndʉŋ 
la, mɛ̌ menò gege yé gege lyɛ̌’ ntsèm. 

9Mé fó ná mɔɔn menò ńgyá ngie Cʉ̀apʉ̀a kwoŋo léfóo tsɛ̀ɛ ngɔ́’ ńkẅile pʉ̀a pie é 
zsé pɔ́ ndà’ yé, é cʉ́’ pʉ̀a tepòŋ á nyé wɔ́b ngie pɔ́ zẅí’te ngɔ́’ lyɛ’ɛ́ létsɔ́’te 
mentsaŋ. 

10À gwɔ́ lyɛ’ó, à tʉʉ lelÿò ńzáb ngɔ́’ twó pʉ̀a pie pɔ́ ńnéŋe ńgÿo mmó gie mbùm 
yɔ́b tsóte wɔ́b légÿo, ńnéŋe ńtsɔ́ɔn menò ncÿǒ. E Ssé gɔɔn nò pɔ́ gwág gwág. Pà zí’i 
pʉ̀a cÿɔ̌ nò, pɔ́ tsẅiŋe kʉ́kʉ́b wɔ́b tɛ’, ńzẅíŋe móm tà pɔ́ té pɔ́gɔ lézoonte 
mezẅìge mie é gẅíin legú’ wɔ́. 

11Pɔ́ zoonte wɔ́b pú’u, tá mbà mbɔɔ mecÿɔ́’ Ssé ké tè lɔ̌’ mɛ̌ mezẅìge tú, ḿbiŋ ńké 
tè sẅiŋe wɔ́b mbwo Cʉ̀apʉ̀a wɔ́.Tá ńké ńgẅiin metʉ̀ ńcʉa pɛ̌ pà zí’i pʉ̀a cÿɔ̌ nò. 

12Pɛ̌ pʉ̀a gwɔ́ pɔ́ pà tè legyè pá’ menɔ̀ɔn, é pie é la fó jʉ’ó ńgwɔ́ pɔ́ mmó gie mé ge 
lʉ’ lejÿɔ̀’ lɔg gwoon é zẅé. Pɔ́ zoonte mmó té ne ńzsé pá’ á gwɔ́, mé gÿo ńzẅé wɔ́b 
pá’ menɔ̀ɔn ŋwɛ́. 

13Pɔ́ lɔg pú’u, ńkẅé ntsɔ’ɔ́ fà’ menò tepòŋ mie pɔ́ la fʉ̀’. Anò poŋo wɔ́b tɛ’ légÿo 
shúm tepòŋ sie membùm mɔ́b ne ńtsɔ́ɔn, tà pá’ á lɔɔn ńgwɔ́ pɔ́ fʉ̀’ʉ zsǒ. Pia pɔ́ pǔ 
ńnéŋe ssé ḿpfɛ́ɛ shúm tá wɛ̌ légwɔ́ gwɔ́ nò shʉ́, ḿbú ḿbÿɔ́g tɛ’, á nue á ne ḿbóŋo 
wɔ́b pá’ pɔ́ ne fʉte gẅí. 

14Sɔ́b legyè tyé pɔ́ ná pànzwě. Pɔ́ té kʉa légÿo nò tepòŋ wɔ́. Pɔ́ lÿɔgte pʉ̀a pie é 
pÿɛ́ pÿɛ́. Letʉ́m sɔ́b ée fʉ̀’ ntsèm ńtyé pɔ́ nà pì gie ńgwɔ́ pɔ́ jÿó. Ndoon ee twó pɔ́b. 

15Pɔ́ lěen ńgwá’a mánzsè gẅie à tyé ndʉŋ ndʉŋ, ḿbyé, ńcʉ́’ ńgiŋe pɔ́ ná we 
Mbalam, míŋ Bozor. Mbà mé la ná nkáb mbwo yé, ńdɔg ńjúu yé pá’ à ge gÿo nò 
tepòŋ. Á líe nkáb é póŋo yé, á zẅíŋ. 

16Tá’ e Ssé kàga yé ńtsẅi nkʉ̀ we nà nò gie à fʉ̌a. Á jú’ nzikássèe gie ee tě shwóŋó 
wɔ́ gɔɔn nò pá’ nyìŋ mesoŋ la, ńdɔg ńjɔ́’ɔ mánzsè mbwo yé ná yɛ̌ gʉ̀gʉ̀ nò gie à 
lɔ̌ɔn ńgee ńgÿó. 

17Pà zí’i pʉ̀a nò Ssé pé cÿɔ̌ nò ŋwɛ́ gwɔ́ pɔ́ pà’ jʉ’ gie ntse kɔ́ɔn ńkẅɛ’ɛ wò, é kěen 
ńjúm la, pɔ́ gwɔ́ pɔ́ pá’ mbʉ̀ŋ gie é kwɔ̌’, à fóm kaa ńdɔg ńgʉa. E Ssé lěen ńnyɛte 
jʉ’ʉ yɔ́b ńtÿɔ́gɔ tsɛ̀ɛ ssé nzěm. 

18Pɔ́ lɔgɔ mmó gie pɔ́ zí’i pʉ̀a ńŋá’te, tá é gwɔ́ pɔ́ fÿɔ́g sẅɛ̀ɛ gie é zẅɛɛ. Pɔ́ gɔɔn 
mbwo pʉ̀a ngie ńgwɔ́ nyìŋ gÿo kɔ̀ɔkɔ́ɔ gie mbùm nyìŋ mesoŋ tsɔ́ɔn, tá á gwɔ́ nò 
shʉ́. Pɔ́ lɔg pú’u, éshwoŋte pʉ̀a pie pɔ́ ka nyé ńkẅɛɛ tsetsɛ̀ɛ pʉ̀a pie ée nà mánzsè 
tepòŋ, 

19ńgíŋ ne shwóŋó wɔ́b ngie pɔ́ ge gÿo pɔ́ le gíŋe ńgwɔ́ menkwɔɔn wɔ́, tá kwà’ pɔ́b 
yɔ́b gwɔ́ menkwɔɔn mbwo shúm sie pɔ́ tsɔ́ɔn, é piŋ ńne ḿbyága wɔ́b. Ammó lɔɔn 
ńzɔɔn ńjÿó ntʉ́m nyìŋ, à ngàŋ cʉ́’ ńgwɔ́ pɔ́ kwɔɔn mbwo yɛ̌ mmó. 

20E pʉ̀a lɔɔn ńzɔɔn ńdɔg pá’ pɔ́ zsé Cʉ̀apʉ̀a Yěsô Kristo gẅie à gÿo pege tsẅɛ́ɛ, éfó 
nà ncÿǒ gẅie ée tsɛ̀ɛ njÿó ńkẅɛ, ńgÿo ńgíŋ ḿbiŋe tsoló, ńzẅíŋ sɛ̌ shúm pú ńjÿó 
wɔ́b, mbà pɔ́ ge pÿɔ́g tà cʉa pá’ pɔ́ ka zɔɔn ńgwɔ́. 

21Mvfò kaa pá’ à lɔɔn ńgwɔ́ pɔ́ le zsé mánzsè ndʉŋ ndʉŋ wɔ́, ńcʉa pá’ pɔ́ ge zsé 
mbʉ̌ Ssé mie mé ka zí’i wɔ́b e piŋ gwa’. 

22Mbà mmó gie á gÿǒ wɔ́b, á lɔgɔ ḿbúmte pá’ sag lekid la gɔɔn ngie: «Mengwe 
zé’e ḿbíŋ ńjÿó ze’é yé. Mé sɔgɔ kúnɔ́ɔn tà ńgwaa tsẅé jʉ’ à gʉa ńkele tsɛ̀ɛ tetɔ́b». 

2 Piɛ 3 

Cʉ̀apʉ̀a ge gÿo tó 

1Meshǔ pɔ́ɔn pé tʉ̀ nzẅìŋ, mèŋ n gee pá’ɔɔn ńdɔgɔ ńnáa ŋwa’ne mbwo pi ngʉ̀a 
mbʉ́a. Áa tsɛ̀ɛ meŋwà’ne ŋwɛ́ membʉ́a, mèŋ n ne fa’a lékímte gẅi mmó gie pi la 
zí’i, ńdɔgɔ pú’u, ḿbʉ́’te legyè sí ngie e kwaŋa nò ndʉŋ ndʉŋ. 

2Pi kímte shwóŋè gie pà ntsẅì nkʉ̀ Ssé pe Ndʉalʉ̌a la tʉ́ njÿó ńgɔɔn, mbɔɔ lepʉ̌ 
sie megàŋ ntúm Yěsô ka zí’i gẅí, éfóo mbwo Cʉ̀apʉ̀a á gwɔ́ nyìŋ gẅie à gÿo pege 
tsẅɛ́ɛ. 

3Pi zɔɔn ḿvɔg ńzsé ngie, áa gÿo gwɔ́ nà melyɛ’ɛ́ lá’ nzsó nzèm, etsɔ́ pʉ̀a kẅɛ, ńgÿo 
yɔ́b pɔ́ mmó gie membùm mɔ́b ne ńtsóte wɔ́b ngie pɔ́ gÿo. Pɔ́ ge gẅe gẅí, 

4é gɔɔn ngie: Yěsô la tè gɔɔn ngie à ge tó gwaa? À gwɔ́? Metá pég léen ńdá’ 
ńkwéte, à tsɔ́ mmó ké laa kúbe, à kɔ̀ɔkɔ́ɔ ké ńgwɔ́ pɔ́ pá’ á la gwɔ́ tà fó pá’ mé la 
nyɛte njÿó. 

5Pɔ́ gwaa gɔɔn pú’u, ńne ńdege tà ńzsé zsé ngie e Ssé la lá’ ńnyɛte lepwó pɔ́ tsetsá’ 
tà ntyě sagá. À la lɔg pɔ́ shwóŋè yé ńgÿo, tsetsá’ fó tsɛ̀ɛ ntse ńkẅɛ, á lɔg pɔ́ ntse 
ńnyɛte. 

6À la gíŋe ńdɔg pɔ́ ntse, é ntse gẅie é la pú ńjÿó tsetsá’ ńdɔg ḿbyág ngwòŋ we 
fʉ̀’ʉ mvfò, 

7ńgʉa nà lefaŋ se fʉ̀’ɔɔn, mbɔɔ tsetsá’ ye fʉ̀’ɔɔn, mbà yɛ̌ Shwóŋè zɔ̌ le’e wɔ́b le’e 
ńdɔgɔ ńzẅí’te lyɛ̌’ gie e Ssé ge gÿo ŋág megàŋ mbù pé. Á ge lá’ gwɔ́ lyɛ̌’ó, mmɔ̌g 
gÿo lepwó pɔ́ tsetsá’ pú ńdége. 

8Tá’ meshǔ pɔ́ɔn pe tʉ́ nzẅìŋ, à tsɔ̌ tà’a mmó aa wó gẅie á té poŋ ngie pi lege wɔ́. 
Áa mbwo Cʉ̀apʉ̀a tà’a lyɛ̌’ gwɔ́ pá’ ngù’ ntsá’, ngù’ ntsá’ gwɔ́ pá’ tà’a lyɛ̌’. 

9Cʉ̀apʉ̀a kaa líi légÿo mmó gie à la ka’a légÿo pá’ tsɔ́ pʉ̀a ne ńkwaŋa wɔ́. À gwiin 
pɔ́ kwɔ́gɔ nnɛ́ ńtí gẅí, á nue à tè ne ńkwoŋo ngie à tsɔ̌ tà’ nyìŋ pyé wɔ́, à ne 
ńkwoŋo pɔ́ ngie pʉ̀a metsèm gẅiin shÿó lékúbe mà. 

10Alyɛ’ɛ́ lá’ Cʉ̀apʉ̀a ge lá’ tó pɔ́ pá’ tsǒŋ tóo lá. À gwɔ́ lyɛ̌’ó, lefaŋ gwaa mag, ejʉ’ 
zẅɛ tà mé pɔ́g. Eshúm sie ée lefaŋ e pú shÿó, tsetsá’ pâ shúm sie ée ndùmo e pú 
ḿmag. 

11Pá’ shúm asɛ̌ ge gÿo pú mag lɔɔn, á lɔgɔ shwóŋó gẅi ntí gie á póŋ ngie pi ńnéŋe 
pú’u. Á ne ńzɛ́te ngie pi ńnéŋe pɔ́ nà ntí gie Ssé ne ńkwoŋo, ńzsé pɔ́ ndà’ yé, 

12ńne ńzẅí’te ngie lyɛ’ɛ́ lá’ Ssé tó, ńne ńkaga tʉ̀ légwɔ́ gie á ge lwo tó. Áa lyɛ̌’ gie 
mmɔ̌g ge lá’ túɔ lefaŋ e keme, é jʉ’ tóo ńtwěen, à kɔ̀ɔkɔ́ɔ gie áa lefaŋ wɔ́ à sí ńtsó. 

13Tá’ e Ssé la pÿé lefaŋ se sẅé, ḿbÿé tsetsá’ ye sẅé, á jʉ’ gie mé ge lá’ gwɔ́ wó é 
gÿo pɔ́ mmó gie áa ndʉŋ ndʉŋ mvfò yé. Áa mmó gie pege neŋé ne ńzẅí’te. 

14Meshǔ pɔ́ɔn pe tʉ̀ nzẅìŋ, áa mmó gie á gÿo, pi gwɔ́ zẅí’te yɛ̌ lyɛ’ɛ́ lá’, ńkàg tʉ̀ 
ńnéŋe télɔ̌’. Pi légÿo tsɔ́ mmó gie Ssé ge kaga gẅi mǒ wɔ́, pia pɔ̌ piŋ ńgwɔ́ tè cÿɔ́g. 

15Tà’a mmó gẅie á píŋ ně ńzɛ́te ngie pi kímte á gwɔ́ pɔ́ ngie, Cʉ̀apʉ̀a pʉ́le ńzẅí’te, 
à těen ńtɔ́gɔ ńtóo wɔ́, léná shÿó pá’ ńgwɔ́ pʉ̀a tsẅɛ́. Á gíŋe ńgwɔ́ pɔ́ mmó gie Pɔl, 
fɛ́ wege, ńgwɔ́ shǔ wege la gɔɔn tsɛ̀ɛ meŋwe’e mie à la náa mbwo pi. À la lɔg pɔ́ 
zse nò gie Ssé la náa mbwo yé tá ńdɔg ńgɔɔn. 

16À gɔɔn yɛ̌ nò tsɛ̀ɛ meŋwà’ne mie à ŋwe’e ntsèm, á fʉ̀’ gie à gɔɔn nò tà ńkíme 
yɔɔn twó nò. Mejʉ’ mie é tʉʉ lé jú’ ée tsɛ̀ɛ meŋwà’ne mé. Áa mmó gie á gÿó pʉ̀a 
pie é mwoonte mwoonte, ńnyé tè kwà’ ńzsé jʉ’ gie pɔ́ tyé wó, kúbe nò gie é lɔgɔ 
ńgɔɔn. Á gíŋe ńgwɔ́ pɔ́ pá’ pɔ́ gÿo ná metsɔ́ mejʉ’ ŋwà’ne Ssé. Pɔ́ ké ńgÿo pú’u, 
ńdɔg ńtóŋo ndoon ńnéŋe twó pɔ́b. 

17Meshǔ pɔ́ɔn pe tʉ̀ nzẅìŋ, á gʉa ná pi, mbà mèŋ n tʉ̌ njÿó é shwóŋó gẅí. Pi ké 
ńdaga twó gí, ḿbɔ́gɔ pà tè shʉ́ ńkúu wɔ́b léfʉte gẅi pi fʉa mánzsè, ńzye lémʉ’te 
ná mmó gie letʉ́m sí ka zɔɔn ńtyé mǒ tà ńtyé. 

18Pi lɔg pɔ́ pá’ pi ne ńzsé Yěsô Kristo, Cʉ̀apʉ̀a wege, ńgwɔ́ nyìŋ gẅie à gÿo pege 
tsẅɛ́ɛ, ńdɔg ńgʉa né mvfò, ńzsé ngie à ge kẅi’i cÿó gʉm gí, é ne ńgwɔ́ɔ né pi. Legú’ 
à gwɔ́ mbwo yé tà fó fʉ̀’ɔɔn, à lá’a ńgwɔ́ɔ pɔ́ pú’u! Amen. 

1 Jâŋ 

1 Jâŋ 1 

Ashwóŋè gie á gÿo mé gwɔ́ wó 

1Peg ŋwe’e yɔɔn ŋwà’ne ńnáa né pi ńdɔgɔ shwóŋó gẅi nò ná shwóŋè gie á gÿo mé 
gwɔ́ wó, á gie aa ńgwɔ́ pɔ́ wó tà fó nzyète shúm ntsèm, peg la lɔg metuŋó még 
ńjú’, ńdɔg nÿɔ́g még ńgyá, ńnyɛte ńdíe ńdɔg mbwó még ńkíbe. 

2E Ssé la gwɔ́ tà ńtó ńnáa wɛ̌ le gwɔ́ né peg, peg gyá yé, tà peg ee pá’ɔɔn ńgwɔ́ 
pàjÿò ńgyá, ńne shwóŋó gẅi nò ná le gwɔ́ tèmì gẅie à la fó lejʉ́ŋ Tá ńtó ńnyɛ́ 
mbùm ye mbwo peg. 

3Ammó gie peg la gyá ḿbiŋ ńjú’, áa yɛ̌ gie peg shwóŋó gẅi gí, ńzsé ngie pi ge 
temte ná peg, pege metsèm pú ńtemte ná Tá mbɔɔ ná Míŋ we Yěsô Kristo. 

4Peg ŋwe’e yɔɔn nò ńnáa mbwo pi, légwɔ́ gie tsɔ́ mmó té ge zága nà weg lekág wɔ́. 

E Ssé aa kyɛ̀’ 

5Anò gie Yěsô Kristo la shwóŋó wég, à yɔɔn gie peg ge shwǒŋ pi lɔɔn. À la gɔɔn 
ngie: E Ssé gwɔ́ pɔ́ kyɛ̀’, mbɔɔ méjʉ’ʉ nzěm à tè ná ngÿǒ menò me wɔ́. 

6Pege lɔɔn ńgɔɔn ngie pega pɔ̌ temté, tá ḿbiŋe ne ńgiŋe tsɛ̀ɛ nzěm, mbà pege cÿɔɔ 
nò, ńdɔgɔ tě ńgÿo mmó gie à ne ńkwoŋo wɔ́. 

7Tá ńké ńgwɔ́ gie pege lɔɔn ne ńgiŋe ná jʉ’e fɔ̌g pá’ yé lê twó yé aa nà jʉ’ʉ fɔ̌g la, 
mbà pege ge pú gẅiin tà’ ncwò tsetsɛ̀ɛ pege, metse Míŋ we Yěsô leen ńké sɔgɔ 
wégè ná nò tepòŋ ntsèm. 

8Pege lɔɔn ńgɔɔn ngie nò tepòŋ té ná pege wɔ́, mbà pege lɔgɔ pú’u, fʉa mánzsè, 
ḿbiŋe tě ńzsé nò nénʉ́ gie á fóo mbwo Ssé wɔ́. 

9Pege lɔɔn ńzẅíŋ mefʉa mégè, mbà Ssé ge lege ná né pege, éfó ná pege kẅile nò 
tepòŋ ntsèm, mélà’mie e Ssé ka’a mmó ńgÿo, á gwɔ́ ndʉŋ ndʉŋ 

10Pege ke ńgɔɔn ngie pege tè ngàŋ mefʉa wɔ́, mbà pege lɔgɔ Ssé ńtóŋo ngàŋa cÿɔ 
nò, ashwóŋè yé lěen ńdɔgɔ ńgwɔ́ ná pege wɔ́. 

1 Jâŋ 2 

Kristo ge tó kẅéte wégè 

1Epúɔ mémá pɔ́ɔn, mèŋ n ŋwe’e mɔɔn menò légwɔ́ gie pi ge gẅiin shÿó tà pi le 
gÿo nò tepòŋ wɔ́. Tá ńgwɔ́ gie nyìŋ gÿo nò tepòŋ, mbà pege gẅiin wege nyìŋ lejʉ́ŋ 
Tá, á gwɔ́ Yěsô Kristo, yé gẅie aa ndʉŋ ndʉŋ mvfò Ssé. 

2À la zɔɔn ńdɔgɔ twó yé, ńnuŋe pwɔ́’ pá’ à lɔɔn ńgwɔ́ e Ssé lege menò tepòŋ mégè. 
Pá’ à lɔɔn ńgwɔ́ á le lege pɔ́ ndà’ mégè wɔ́, pá’ ńgwɔ́ á gíŋe ńdege me pʉ̀a mesoŋ 
ntsèm tsɛ̀ɛ njÿó. 

3Pege lɔɔn ńgÿo mmó gie Ssé ne ńtsẅii né pege, mbà wɛ̌ légwɔ́ ge nyɛɛ wégè ngie 
pege zsé Ssé 

4Nyìŋ gẅie à gɔɔn ngie: «Mèŋ n zsé yé» Tá ńké tè mbʉ̌ mé kú’te, mbà ngàŋ aa 
ngàŋa cÿɔ nò, anò nénʉ́ gie á fó mbwo Ssé lɔgɔ tě ńgwɔ́ tsɛ̀ɛ ntʉ́m ngàŋ wɔ́. 

5Tá nyìŋ gẅie à kú’te shwóŋè Ssé, aa nyìŋ gẅie à kwa’ ńkwoŋ Ssé tà shwóŋó nò. 
Wɔɔn aa pá’ pege lɔg ńzsé ngie pega Ssé léen ńtemte. 

6Nyìŋ lɔɔn ńgɔɔn ngie: Peg Ssé léen ńtemte, á zɛ́te ngie ngÿǒ menò mé gwɔ́ pá’ me 
Yěsô Kristo laa pú’u. 

Lepʉ̌ se sẅé 

7Meshǔ pɔ́ɔn pe tʉ̀ nzẅìŋ, sɔɔn té gwɔ́ pɔ́ lepʉ̌ sẅé sie mèŋ n ŋwe’e fʉ̀’ɔɔn ńnáa 
né pi wɔ́, à gwɔ́ pɔ́ nzẅìŋe lepʉ̌ gẅie pi ne ńzsé tà fó nzyeté, wɛ̌ nzẅìŋe lepʉ̌ à 
gwɔ́ pɔ́ shwóŋè gie pi la jú’. 

8Tà mbɔɔ pú’u, lepʉ̌ sie mèŋ n ŋwe’e ńnáa né pi, ée pá’ɔɔn, ńké ngwɔ́ se sẅé, ée se 
sẅé ńcʉa nà mmó gie mé ne ńgyá ná Kristo mbɔɔ ná pi gí. Pi zɔɔn ńgyá pá’ nzěm 
ne ḿmaga, tà mbà kwà’ kyɛ̀’ zyě lékyɛ’ jʉ’. 

9Nyìŋ gẅie à gɔɔn ngie ngÿǒ menò mé ee me jʉ’e fɔ̌g, ḿbiŋe ne ḿbʉa fɛ́ we, ngàŋ 
lɔgɔ ńnyé ńgwɔ́ pɔ́ tsɛ̀ɛ nzěm. 

10Nyìŋ gẅie à kwoŋo fɛ́ we, aa nyìŋ gẅie ngÿǒ menò mé ée me jʉ’ʉ fɔ̌g. À lɔɔn 
ńgwɔ́ á le kwɔɔnte nà tsɔ́ mmó ńgwe ssé wɔ́. 

11Tá nyìŋ gẅie à pʉa fɛ́ we, aa nyìŋ gẅie ngÿǒ menò ée me tsɛ̀ɛ nzěm, á giŋe tsɛ̀ɛ 
nzěm, ńké tè ne ńzsé jʉ’ gie à gee né wó wɔ́, mélà’mie nzěm léen ńgÿo á fʉ̀. 

12Penkʉ́ pɔ́ɔn, mèŋ n gee tsɛ̀ɛ yɔɔn ŋwà’ne, ńne shwóŋó gẅi ngie e Ssé cʉa nà 
mmó gie Yěsô Kristo la gÿo, ńdege menò tepòŋ mí ńná né pi. 

13N ne shwóŋó gẅi melÿò ngie: Pi ee pɛ́’ɛ̀ ńne zsé Nyìŋ gẅie aa wó tà fó nzyeté, 
ńne shwóŋó gẅi pûɔ shum ngie pi kéen ńtʉ ńcʉa nyìŋ tepòŋ. 

14Penkʉ́ pɔ́ɔn, mèŋ n gee pá’ɔɔn ńne ńŋwe’e shwóŋó gẅi ngie pi ne ńzsé Tá wege, 
ńgʉa ná pi melÿò, mbà mèŋ n gee pá’ɔɔn ne shwóŋó gẅi ngie pi ne ńzsé nyìŋ gẅie 
aa wó tà fó nzyeté, ńgʉa ná pi pûɔ shum, mèŋ n ne shwóŋó gẅi ngie, pi ne ńtʉte 
tʉte, ashwóŋè Ssé ké ńgwɔ́ pɔ́ ntʉ́m pi, pi kěen ńtʉ̀ ńcʉa nyìŋ tepòŋ. 

15Tà pi tÿɔ́g nÿɔ́g mí nà njÿó, tà pi tÿɔ́g nÿɔ́g nà shúm sie ée tsɛ̀ɛ njÿó. Nyìŋ lɔɔn 
ńkwoŋ njÿó, mbà à tè ne ńkwoŋo Ssé Tá wɔ́, 

16á nue àkɔ́ɔkɔ́ɔ gie áa tsɛ̀ɛ njÿó, pá’ shúm sie mbùm nyìŋ tsóte yé á tsɔ́ɔn, pá’ 
shúm sie nyìŋ záb lejÿɔ́g mǒ ńtsɔ́ɔn légẅiin, mbɔɔ shúm sie pʉ̀a mesoŋ lɔgɔ 
ńŋá’te, sɛ̌ shúm téen fó mbwo Tá wege wɔ́, éfó pɔ́ tsɛ̀ɛ njÿó. 

17Njÿó zɔɔn ńgwɔ́ ssé ne ńcʉa cʉa, tà mbɔɔ shúm sie pʉ̀a mesoŋ ne ńgyá tsɛ̀ɛ njÿó 
ńtsɔ́ɔn légẅiin. Tá nyìŋ gẅie à gÿo mmó gie Ssé ne ńkwoŋo, à ge gwɔ́ pɔ́ wó fʉ̀’ 
ntsèm. 

Ngàŋ mbù Kristo 

18Penkʉ́ pɔ́ɔn, afʉ̀’ʉ nzsònzèm ne ńku’u. Pi la jú’ mé gɔɔn ngie, angàŋ mbù Kristo 
ge lá’ tó. Áa fʉ̀’ɔɔn, mbà megàŋ mbù Kristo kěen ńtó tà ńgyɔ́ɔn gyɔ́ɔn. Áa mmó gie 
á gÿǒ pege zsé ngie à fʉ̀’ʉ nzsònzèm ne ńku’u. 

19Megàŋ mbù fǒ pɔ́ tsɛ̀ɛ cú’tè yégè ńkẅɛ ńgʉa. Pɔ́ ka zɔ̌ɔn tè pʉ̀a pégè wɔ́. Pɔ́ kaa 
pé’è ńgwɔ́ pʉ̀a pege, mbà pɔ́ ka zso tsetsɛ̀ɛ pege. Tá’, á ka kě ḿboŋ ngie à kẅɛ pɔ́ 
pú’u, ná pɔ́b, áwɔ̌wɔ́ɔ gyá ngie pɔ́ ka tè pʉ̀a pege wɔ́, 

20ńgʉa ná pi, mbà Kristo ka náa Zẅìge Ndʉalʉ̌a né pi. Áa mmó gie á gÿo pi 
métsèm zsé nò nénʉ́. 

21Mèŋ n ka gwaa ŋwe’e ŋwà’ne ná né pi mèŋ n tě ńdɔgɔ ńgɔɔn ngie pi tè ne ńzsé 
nò nénʉ́ gwɔ́ wɔ́. Á gwɔ́ pɔ́ nò gie pi ne ńzsé. Pi giŋé ńne ńzsé ngie, etsɔ́ cÿɔ nò 
lɔɔn ńgwɔ́ é le tsɛ̀ɛ nò nénʉ́ kẅɛ. 

22Angàŋa cÿɔ nò aa wɔ̌? À tè gwɔ́ pɔ́ nyìŋ gẅie à gɔɔn ngie Yěsô tè Nzà’nkÿo wɔ́ 
le? Aa ngàŋ mbù Kristo, ńgwɔ́ nyìŋ gẅie à gwaa lʉ’ʉ nò Tá, ńdʉ’ mbɔɔ ye Múɔ. 

23Nyìŋ lɔɔn ńdʉ’ʉ lézẅíŋe nò Múɔ, mbà à lʉ’ʉ lézẅíŋe nò Tá wege, nyìŋ gẅie à 
zẅiŋé nò Mùɔ, à giŋé ńzẅíŋe ye Tá wege. 

24Áa mmó gie á gÿo mèŋ n gɔɔn mbwo pi ngie pi kú’te shwóŋè gie pi la jú’ tà fó 
nzyeté kwà’ mboŋó. Ashwóŋè gie pi la jú’ tà fó nzyeté lɔɔn ńgwɔ́ tsɛ̀ɛ ntʉ́m gẅí, 
mbà pi gí ge temte ná Múɔ mbɔɔ ná Tá. 

25Kristo la ka’a mbwo pege ngie, pega Ssé ge lá’a gwɔ́ pɔ́ fʉ̀’ ntsèm. 

26Yɔɔn áa mmó gie n kě ne fa’a léshwóŋó gẅí, ńtí pʉ̀a pie é fa’a léfʉte gẅi pi fʉa 
mánzsè, 

27ńgʉa ná pi, mbà Kristo la náa Zẅìge yé né pi. Yɛ̌ Zẅìge piŋ ńké ńne ńgwɔ́ ná pi, 
áa mmó gie á gÿo, á té ne ńzɛ́te ngie nyìŋ mesoŋ zí’i gẅi mmó wɔ́, á nue Zẅìge 
Ndʉalʉ̌a ne ńzí’i gẅi kɔ̀ɔkɔ́ɔ, ammó gie á la’te piŋ ńgwɔ́ nénʉ́, é té cÿɔ̌ nò wɔ́. Pú’u 
la, pi ké ńda pɔ́ nnɛ́ ná Kristo pá’ Zẅìge Ndʉalʉ̌a la zí’i gẅí. 

28Pá’ áa pú’u la, mbà penkʉ́ pɔ́ɔn, pi ké ńda nnɛ́ pɔ́ ná Kristo, ńzsé ngie á ge lá’a 
lyɛ̌’ gie à kẅɛ̌, pege é le tsɔ́ mmó pɔ́g, ntʉ́m wégè pú le cÿɔ’ɔ nà tsɔ́ mmó wɔ́. Á 
gwɔ́ lyɛ̌’ó, pege é le tyé mvfò yé eshʉ́ kúu wégè wɔ́. 

29Pi ne ńzsé ngie Kristo gÿo mmó gie áa ndʉŋ ndʉŋ mvfò Ssé, pú’u la pi gíŋe ńzsé 
ngie nyìŋ lɔɔn ńgÿo mmó gie áa ndʉŋ ndʉŋ mvfò Ssé, mbà à ge cʉ́’ʉ míŋ Ssé. 

1 Jâŋ 3 

Epúɔ Ssé 

1Pi gyá pá’ Tá wege kwoŋo wégè kwoŋ tà ńtóŋo wégè lê púɔ pé, éshwóŋó nò pege 
gwɔ́ pɛ̌. Tá pʉ̀a njÿó té wégè zsé, á nue pɔ́ la tè zsé nyìŋ gẅie e Ssé ee yé wɔ́. 

2Meshǔ pɔ́ɔn pe tʉ̀ nzẅìŋ, pege ee fʉ̀’ɔɔn pá’ɔɔn ńgwɔ́ púɔ Ssé, tá’ ńtí gie pege ge 
gÿo gwɔ́ pú’u, e nyě ńgwɔ́ pɔ́ lelyěen. Pege kě ńne ńzsé ngie Kristo ge gÿo gwɔ́ tà 
kẅɛ, pege gyá yé pá’ aa jʉ’ó ńgwɔ́, ńgwɔ́ gie aa lêkɔ́ wɔ́, pege gwɔ́ yégè pɔ́ pú’u. 

3Awɔ̌wɔ́ɔ gẅie à neŋé ne ńzẅí’te ngie Kristo gÿo yɔɔn nò, à ńnéŋe ḿbɔ́ɔn pá’ 
ńgwɔ́ lɔ̌’ gwɔ́ ná yé, á nue Kristo aa tè lɔ̌’. 

4Nyìŋ lɔɔn ńnéŋe ńgÿo nò tepòŋ, mbà ngàŋ lʉ’ʉ légiŋe ná lepʉ̌ Ssé, à nue legÿo nò 
tepòŋ aa lelʉ’ʉ légiŋe ná lepʉ̌ Ssé. 

5Pi ne ńzsé ngie Yěsô Kristo la tó lézyɛ́b menò tepòŋ, atsɔ́ nò tepòŋ piŋ ńké tè ná 
yé wɔ́. 

6Áa yɛ̌, wɔ̌wɔ́ɔ gẅie à lǎ nnɛ́ ná yé, à tè gíŋe fʉa nò wɔ́, awɔ̌wɔ́ɔ gẅie à neŋé fʉa pɔ́ 
nò, à laa Yěsô gyá, ńké tè yé zsé. 

7Penkʉ́ pɔ́ɔn, ḿbɔ́ɔn nyìŋ légÿo pi fʉa mánzsè. Nyìŋ lɔɔn ńgÿo mmó gie áa ndʉŋ 
ndʉŋ mvfò Ssé, mbà ngàŋ lɔgɔ ńgÿo yé pá’ Yěsô Kristo. À gÿo mmó gie áa ndʉŋ 
ndʉŋ mvfò Ssé. 

8Nyìŋ lɔɔn ńké ńnéŋe ńgÿo yé pɔ́ nò tepòŋ, mbà aa nyìŋ Sátà, á nue Sátà aa ngàŋ 
mefʉa tà fó pɔ́ nzyète ngwòŋ. Míŋ Ssé la zɔɔn ńtó pɔ́ ńgÿo kɔ́? À la tóo ḿbyág 
mefà’ Sátà. 

9Wɔ̌wɔ́ɔ gẅie à vɔg tà ńcʉ́’ʉ míŋ Ssé, à tè gíŋe ńnéŋe ńgÿo nò tepòŋ wɔ́, á nue le 
gwɔ́ gẅie à fóo ná Ssé aa ná yé ńgwɔ́ pá’ mbyè mmó la. À tè gíŋe ńku’u légÿo nò 
tepòŋ wɔ́, á nue aa míŋ Ssé. 

10Pi gyá mmó gie mé fó mǒ ńdɔg ńzsé púɔ Ssé, ńgíŋe ńzsé pe Sátà. Nyìŋ lɔɔn tè 
gÿo mmó gie áa ndʉŋ ndʉŋ mvfò Ssé wɔ́, ńké tè kwoŋo fɛ́ we wɔ́, mbà ngàŋ tè 
míŋ Ssé wɔ́. 

Nkwòŋe mefɛ́ mefɛ́ 

11Anò gie pi la jú’ tà fó nzyeté á gwɔ́ pɔ́ ngie: Pege gẅiin nkwòŋe tsetsɛ̀ɛ pege. 

12Tà pege gwɔ́ pá’ Kain gẅie à laa nzèm Sátà, ńzẅé fɛ́ we zyé manzwě. À lɔ̌ɔn 
ńzẅé yé mélà’a kɔ́? Á laa nue mefà’ mé laa me tepòŋ, mé fɛ́ we gwɔ́ mie ée ndʉŋ 
ndʉŋ mvfò Ssé. 

13Mefɛ́ pɔ́ɔn, epʉ̀a njÿó lɔɔn ḿbʉa gẅí, tà pi mmɔɔn mmɔɔn. 

14Pege fó ná pá’ pege ne ńkwoŋo mefɛ́ pege, ńzsé ngie pege tè gíŋe ńgwɔ́ mepfó 
wɔ́, pege ee ntentʉ́. Nyìŋ gẅie à tè nyìŋ mesoŋ kwoŋ, nyě ńgwɔ́ pɔ́ mpfó. 

15Awɔ̌ nyìŋ wɔ́ lɔɔn ḿbʉa fɛ́ we, mbà ngàŋ aa fÿɛ́, pi piŋ ńne ńzsé ngie atsɔ̌ fÿɛ́ tè 
wó gẅie à gẅiin le gwɔ́ tèmì mbùm yé wɔ́. 

16Nkwòŋe ee kɔ́ mmó? Pege ee fʉ̀’ɔɔn, mbà pege zsé ngie: Yěsô la náa twó yé ńtí 
wégè. Pú’u la, á ne ńzɛ́te ngie pege náa twó yégè ńtí mefɛ́ pégè. 

17Nyìŋ lɔɔn ńgwɔ́ ngàŋa mmó, ńgyá fɛ́ we ne ńzága mmó, à tè yé líe, mbà mé ge 
gɔɔn ngie wɛ̌ ngàŋ mmó ne kwoŋo Ssé lêkɔ́? 



512 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

18Penkʉ́ pɔ́ɔn, tà pege lɔg pɔ́ ndà’ ncwò ńgɔɔn né nyìŋ ngie pege kwoŋo yé. Tà é 
ké ńgwɔ́ pɔ́ nkwòŋe mekùb ncwò. Pege lɔg pɔ́ mmó gie pege gÿǒ, tá à gwɔ́ nò ngie 
pege ne ńkwoŋo yé. 

Letyě mvfò Ssé té pɔ́g 

19Pege ge gÿo pú’u, tá zsé ngie pege ee nà gwǒŋo nò nénʉ́, é tyé mvfò Ssé ntʉ́m 
wégè le vɛ. 

20Ntʉ́m wégè lɔɔn ńzɔɔn sá’a wégè, mbà pege ne ńzsé ngie e Ssé fǎŋ ńcʉa ntʉ́m 
wégè ḿbiŋ ne ńzsé nò ntsèm. 

21Meshǔ pɔ́ɔn pe tʉ̀ nzẅìŋ, ntʉ́m wégè lɔɔn tè ne sá’a wégè wɔ́, mbà pege ge tyé 
mvfò Ssé té ne ḿvɛɛ, 

22é luɔ pɔ́ kɔ́ mbwo yé wɔ́, à ná mélà’mie pege ne ńgiŋe nálepʉ̌ sé, ḿbiŋe ńgÿo 
mmó gie à ne ńkwoŋo. 

23Lepʉ̌ sé ŋwɛ́, e sɔɔn ńgwɔ́ ngie: Pege záb ntʉ́m ná Míŋ we Kristo, ḿbiŋ ńgẅiin 
nkwòŋe tsetsɛ̀ɛ pege, ée lepʉ̌ sie Yěsô la záb ngie pege giŋe mǒ. 

24Nyìŋ gẅie à kú’te mbʉ̌ Ssé, à ké ńda nnɛ́ nà Ssé la, e Ssé la nnɛ́ ná yé. Pege fó nà 
Zẅìge Ndʉalʉ̌a gie Ssé nǎ mbwo pege, ńzsé ngie e Ssé la nnɛ́ ná pege. 

1 Jâŋ 4 

A Zẅìge Ssé mbɔɔ Zẅìge ngàŋ mbù 

1Meshǔ pɔ́ɔn pe tʉ̀ nzẅìŋ, tà pi jú’ nyìŋ gɔɔn ngie Zẅìge Ndʉalʉ̌a áa ná yé, pi 
gwóon ńzẅíŋ zẅíŋ, té cwoŋo ńdíe ka áa kwà’ Zẅìge Ssé wɔ́. Á nue pà ntsẅì nkʉ̀ 
Ssé pe cÿɔ̌ nò pǔ ńgyɔ́ɔn tsɛ̀ɛ njÿó tɛ’. 

2Ammó gie pi ge lɔg zsé Zẅìge gie á fóo mbwo Ssé à yɔɔn. Nyìŋ lɔɔn ńzẅíŋ ngie 
Yěsô Kristo la sele ńcʉ́’ʉ kwà’ nyìŋ mesoŋ, mbà ngàŋ gẅiin Zẅìge gie á fóo mbwo 
Ssé. 

3Tá nyìŋ lɔɔn ńké ńdʉ’ʉ lézẅíŋ ngie Yěsô Kristo la tó ńgwɔ́ nyìŋ mesoŋ, mbà ngàŋ 
tè gẅiin Zẅìge gie á fóo mbwo Ssé wɔ́, ayé Zẅìge áa gie á fóo mbwo ngàŋ mbù 
Kristo gẅie pi la jú’ mé gɔɔn ngie à ne ńtóo. À kěen ńké ńdá’ ńtó tà ńgwɔ́ tsɛ̀ɛ 
njÿó. 

4Pi penkʉ́ pɔ́ɔn, pi ee nà gwǒŋo yé Ssé. Pi kéen ńdÿɔ́’ tà ńcʉa pà ntsẅì nkʉ̀ Ssé pe 
cÿɔ̌ nò, mélà’mie a Zẅìge Ssé gie áa ná pi á pú ńtʉ ńcʉa ngàŋ mbù Kristo gẅie aa 
tsɛ̀ɛ njÿó. 

5Pà ntsẅì nkʉ̀ Ssé pe cÿɔ̌ nò, ée nà gwǒŋo ye pʉ̀a njÿó. Áa mmó gie á gÿo pɔ́ zí’i 
shúm é gwɔ́ pɔ́ se tsɛ̀ɛ njÿó, epʉ̀a tsɛ̀ɛ njÿó piŋ ńzẅí’te yɔ́b nò. 

6Á gʉa ná pege, mbà pege ee nà gwǒŋo ye Ssé. Nyìŋ gẅie à ne ńzsé Ssé à ne 
ńzẅí’te nò gie pege gɔɔn. Nyìŋ gẅie à tè ná gwǒŋo ye Ssé wɔ́, à tè yégè nò zẅí’te. 
Pege fó pɔ́ pú’u, tá ńzsé nò nénʉ́, ńzsé cÿɔ̌ nò. 

E Ssé kwoŋ pʉ̀a kwoŋ 

7Meshǔ pɔ́ɔn pe tʉ̀ nzẅìŋ, !pege gẅiin nkwòŋe tsetsɛ̀ɛ pege, á nue nkwòŋe fóo 
mbwo Ssé. Nyìŋ gẅie à gẅiin nkwòŋe aa míŋ Ssé, ńne ńzsé Ssé 

8Nyìŋ lɔɔn tè nyìŋ mesoŋ kwoŋ, mbà à nyě tè zsě Ssé, á nue e Ssé gẅiin pɔ́ 
nkwòŋe. 

9Anò gie Ssé la lɔg ńnyɛɛ wégè ngie à kwoŋo wégè à yɔɔn: À la túm ndà’ Míŋ we 
wémɔ’ɔ́ tsɛ̀ɛ njÿó ngie pege cʉa nzèm yé ńgwɔ́ wó. 

10Nkwòŋe léen ńgwɔ́ pɔ́ pá’ɔɔn, pege zɔ la tè kwoŋ Ssé wɔ́, yé zɔ la kwoŋo wégè. À 
la kwoŋo wégè kwoŋ tà ńtúmo Míŋ we, á tó ńdɔgɔ twó yé ńnuŋe pwɔ́’ ńtí wégè, áa 
mmo gie á gÿo Ssé lege menò tepòŋ mégè. 

11Meshǔ pɔ́ɔn pe tʉ̀ nzẅìŋ, à lɔɔn ńgwɔ́ gie e Ssé la kwoŋo wégè pá’ɔɔn, mbà á ne 
ńzɛ́te ngie pege yégè gẅiin nkwòŋe tsetsɛ̀ɛ pege. 

12Atsɔ̌ nyìŋ gẅie à lǎ záb lejÿɔ́g nà Ssé à tè wó wɔ́. Tá ńgwɔ́ gie pege lɔɔn ńgẅiin 
nkwòŋe tsetsɛ̀ɛ pege, mbà pega Ssé lɔgɔ ńgwɔ́, nkwòŋe ye lɔgɔ ńcwoŋo ńgwɔ́ ná 
pege tà mmó té zága mǒ wɔ́. 

13Ammó gie á gÿo pege zsé ngie pege la nnɛ́ nà Ssé, e Ssé la nnɛ́ ná pege áa pá’ à la 
náa Zẅìge yé né pege. 

14Peg la lɔg nÿɔ́g még ńgyá tà ńgwɔ́ gɔɔn pá’ɔɔn, ńgwɔ́ pànjÿò ńgyá ná pá’ à la 
túmo Míŋ we, pá’ à ge gʉa gwɔ́ nyìŋ gẅie à ge gʉa gÿo pʉ̀a tsɛ̀ɛ njÿó tsẅɛ́. 

15Nyìŋ lɔɔn ńzẅíŋ ngie Yěsô aa Míŋ Ssé, mbà Ssé lǎ nnɛ́ nà ngàŋ, angàŋ gíŋe ńda 
yé nnɛ́ nà Ssé. 

16Á gʉa ná peg, mbà pɔ́ ne ńzsé pá’ Ssé kwoŋo wég pú’u, peg ka gyá yɛ̌ ntí nkwòŋe 
tà ńzẅíŋ. E Ssé gẅiin pɔ́ nkwòŋe, nyìŋ lɔɔn ńne ńkwoŋo pʉ̀a mesoŋ, mbà ngàŋ la 
nnɛ́ nà Ssé, e Ssé la nnɛ́ ná yé. 

17Pege lɔɔn ńgẅiin nkwòŋe ntʉ́m pege tà tsɔ́ mmó té mǒ zág, pege é le kwaŋte 
lyɛ’ɛ́ létsɔ́’te mentsaŋ ntʉ́m wégè vɛ wɔ́. Pú’u, mélà’mie wege leńnéŋe tsɛ̀ɛ njÿó 
yɔɔn aa pá’ we Yěsô Kristo. 

18Nkwòŋe vɔg tà ńgwɔ́ ssé, ecÿɔ’ mag. Nkwòŋe lɔɔn ńgwɔ́ tà tsɔ́ mmó té mǒ zág, é 
pyága lecÿɔ’, nyìŋ gwaa cÿɔ̀’, mbà à fʉ̌a nò tà ne ḿbɔ́gɔ. Pú’u la, nyìŋ lɔɔn ńcÿɔ’, 
mbà á lɔgɔ ńgwɔ́ ngie ammó nyé ńzága ná nkwòŋe gie à gẅiin. 

19Á gʉa ná peg, peg kwoŋo nyìŋ mesoŋ, á gwɔ́, mélà’mie e Ssé la vɔg ńkwoŋo wég. 

20Nyìŋ lɔɔn ńgɔɔn ngie à ne ńkwoŋo Ssé, ńgwɔ́ gɔɔn pú’u, ńne ḿbʉa fɛ́ we, mbà aa 
ngàŋa cÿɔ̌ nò. Á nue nyìŋ lɔɔn tè kwoŋo fɛ́ we gẅie à ne ńgyá yé wɔ́, á le ku’u 
lékwoŋ Ssé gẅie à tè ne ńgyá yé wɔ́ wɔ́. 

21Lepʉ̌ sie Kristo la ná né pege, e sɔɔn. Nyìŋ lɔɔn ńkwoŋ Ssé, á gíŋe ńkwoŋo fɛ́ we 
nyìŋ mesoŋ. 

1 Jâŋ 5 

Awege lélÿɔ́’ tà ńcʉa njÿó 

1Nyìŋ gẅie à zẅǐŋ ngie Yěsô aa Nzà’nkÿo, aa míŋ Ssé. Nyìŋ gẅie à kwoŋ Ssé Tá, à 
giŋé ńkwoŋ mbɔɔ púɔ Ssé. 

2Ammó gie pege ge fó mǒ ńzsé ngie pege ne ńkwoŋo púɔ Ssé, áa pá’ pege kwoŋ 
Ssé, ńgíŋe ńtÿɔ́gɔ kwò ná mbʉ̌ mé. 

3Á nue lekwoŋ Ssé aa pege létÿɔ́gɔ kwò ná mbʉ̌ mé, mbʉ̌ mé piŋ ńké tè tʉ ńcʉa 
wégè wɔ́. 

4Á nue wɔ̌wɔ́ɔ gẅie aa míŋ Ssé, à tʉ̌ ńcʉa kɔ̀ɔkɔ́ɔ gie á táte yé tsɛ̀ɛ njÿó. Ammó gie 
á gÿo pege tʉ ńcʉa njÿó, áa pá’ pege záb ntʉ́m ná Yěsô Kristo. 

5Ńgwɔ́ wɔ̌ zɔɔn ńtʉ ńcʉa njÿó? À gwɔ̌ pɔ́ ndà’ nyìŋ gẅie à zẅǐŋ ngie Yěsô aa Míŋ 
Ssé? 

6Mé gɔɔn Yěsô Kristo gẅie à la tó, mé nú’u yé tsɛ̀ɛ ntse, á gÿo ḿpfɛte metse mé, 
mé la tè nú’u yé pɔ́ ndà’ tsɛ̀ɛ ntse wɔ́, mé la nú’u yé tsɛ̀ɛ ntse, á gíŋe ḿpfɛte metse 
mé. A Zẅìge Ssé áa mǒ ńgwɔ́ jÿò ńgyá ngie áa nò nénʉ́. A Zẅìge Ssé zɔɔn ńgwɔ́ pɔ́ 
nénʉ́, 

7é lɔgɔ ńgwɔ́ menò méntá mie é la’te wégè nò ná Yěsô. 

8Yɔɔn áa Zẅìge Ssé, wɔɔn gwɔ́ ntse, ńgÿo metse, pɔ́b métá ne ńda’te tà’a nò 
wémɔ’ɔ́. 

9Epʉ̀a mesoŋ gɔɔn mmó gie pɔ́ zsé nà nò, pege jú’ ńzẅíŋ ńgie áa nò. Ammó gie e 
Ssé gɔɔn nà nò á piŋ ńcʉa gie pʉ̀a mesoŋ gɔɔn. À lɔg menò méntá mɛ̌, ńgɔɔn nò ná 
nò Míŋ we. 

10Nyìŋ lɔɔn ńzáb ntʉ́m wé ná Míŋ Ssé, mbà mɔɔn menò méntá ge ne fa’a ntʉ́m ye. 
Nyìŋ gẅie à kaa zẅíŋe nò gie e Ssé gɔ̌ɔn wɔ́, angàŋ lɔgɔ Ssé ńgÿo ngàŋa cÿɔ̌ nò, 
mélà’mie à kaa záb ntʉ́m nà nò gie e Ssé gɔ̌ɔn ńtí mmó gie yé Ssé zsé nà nò Míŋ 
we wɔ́. 

11Ammó gie e Ssé la gɔɔn nà nò Míŋ we, à yɔɔn ńgwɔ́ ngie: Yé Ssé la náa le gwɔ́ 
tèmì mbwo pege, wɛ̌ le gwɔ́ á fóo ná Míŋ we. 

12Nyìŋ lɔɔn ńzáb ntʉ́m wé ná Míŋ Ssé, mbà ngàŋ àa gẅiin wɛ̌ le gwɔ́ ŋwɛ́, tá nyìŋ 
gẅie à ké tè záb à tè gẅiin. 

Anò le gwɔ́ tèmì 

13Mèŋ n ŋwe’e mɔɔn menò ńdɔgɔ shwóŋó gẅi pie pi záb ntʉ́m ná Míŋ Ssé ngie: Pi 
gẅiin le gwɔ́ tèmì. 

14Ammó gie á gÿo pege tyé mvfò Ssé ntʉ́m wégè té vɛ, á gwɔ́ pɔ́ ngie: Pege ne ńzsé 
ngie, pege lɔɔn ńdúɔ mmó mbwo yé, á gwɔ́ gie à ne ńkwoŋo, mbà à ge jú’. 

15Pá’ pege ne ńzsé ngie e Ssé ne ńjú’u nò yégè la, pege giŋé ńne ńzsé ngie pege 
lɔɔn ńdúɔ pɔ́ kɔ́ mbwo yé wɔ́, mbà à ge náa mmó gie pege luɔ né pege. 

16Nyìŋ lɔɔn ńgyá à fɛ́ we ne ńgÿo nò tepòŋ, á ké tè nò tepòŋ gie ngàŋ ge fó mǒ é 
kwé kwé wɔ́, á sẅíŋte Ssé nà twó ngàŋ, mbà Ssé ge gÿo ngàŋ gwɔ́ wó, pá’ á lɔɔn 
ńkwa’ ńgwɔ́ nò tepòŋ gie à tè fó mǒ kwé kwé wɔ́. Tá’, atsɔ́ nò tepòŋ áa wó gie nyìŋ 
gÿo, éfó mǒ ńkwé kwé, n tě ńgɔɔn ngie mé sẅíŋte Ssé ná yɛ̌ ntí wɔ́. 

17Kɔ̀ɔkɔ́ɔ gie nyìŋ gÿo, tà á gwɔ́ gie Ssé tè ne ńkwoŋo wɔ́, áa nò tepòŋ, ta’ nyìŋ tè 
gÿo pɔ́ menò tepòŋ ntsèm, éfó mǒ ńkwé kwé wɔ́. 

18Pege ne ńzsé ngie nyìŋ gwɔ̌ tà ńcʉ́’ʉ míŋ Ssé, à tè gíŋe ńnéŋe fʉa nò fʉa wɔ́, á 
nue Míŋ Ssé ne ńtÿɔ́’te yé, nyìŋ tepòŋ tè gẅiin shÿó lézába pwó ná yé wɔ́. 

19Pege ne ńzsé ngie pege ee púɔ Ssé, tá’ ngwòŋ njÿó ntsèm pǔ ńjú’u pɔ́ mbwo nyìŋ 
tepòŋ. 

20Pege ne ńzsé ngie Míŋ Ssé la tó ńnáa wégè legyè pá’ pege ge lɔg zsé kwà’ Ssé ye 
nénʉ́, peg la zẅɛ́’ pɔ́ yé Yěsô Kristo tá pega Ssé ye nénʉ́ cʉ́’ ńnéŋe, mbà pega pɔ́ 
léen ńtemte. 

21Penkʉ́ pɔ́ɔn, pi laga twó gí nà shúm sie pʉ̀a gu’te ngie ee Ssé. 

2 Jâŋ 

2 Jâŋ 1 

Atsyɛ̀’te 

1Mèŋ gẅie mèŋ n ge nkẅè mvfò tsɛ̀ɛ cú’tè pʉ̀a Kristo, mèŋ n náa yɔɔn ŋwà’ne 
mbwo Má penkʉ́. E Ssé la tsɔ́’ɔ gú. Mèŋ n giŋé ńnáa mbɔɔ mbwo gubé jú, m bǔ 
ńkwoŋo gẅi pɔ́ métsèm, á nue pege metsèm pǔ ńtyé nà nò nénʉ́, é té ndà’ wɔ̀ɔn 
mie mèŋ n kwoŋo gẅi wɔ́, awɔ̌wɔ́ɔ gẅie à tyé nà nò nénʉ́ giŋé ńkwoŋo gẅi yé. 

2Peg kwoŋo gẅí, á fóo ná pá’ nò nénʉ́ áa tsɛ̀ɛ ntʉ́m wégè, é ké lá’a tsẅé gwɔ́ pɔ́ 
tsoló. 

3E Ssé Tá, mbɔɔ Yěsô Kristo gẅie aa Míŋ Tá né ńgwɔ́ né pege, ńne ńdege mefʉa 
mégè, ńne ńnéŋe sẅétè ntʉ́m pege pie pege tyé nà nò nénʉ́ ḿbiŋ ńgẅiin nkwòŋe 
tsetsɛ̀ɛ pege. 

Anò nénʉ́ mbɔɔ nkwòŋe 

4Anò ka pǔ ḿboŋo wɔ̀ɔn tɛ’ pá’ n ka jǔ’ ngie tsɔ́ penkʉ́ pú ne ńgiŋe ná mánzsè nò 
nénʉ́ pá’ Tá wege la tsẅi né pege la. 

5Tʉ̀ nzẅìŋ Má penkʉ́, ammó gie mèŋ n ne ńzɛ́te mbwo gù fʉ̀’ɔɔn á gwɔ́ ngie pege 
gẅiin nkwòŋe tsetsɛ̀ɛ pege, sɔɔn ke tè gwɔ́ pɔ́ tsɔ́ lepʉ̌ se sẅé sie mèŋ n ŋwe’e 
ńnáa mbwo gù wɔ́, ée lepʉ̌ sie pege gẅiin tà fó nzyeté. 

6Legẅiin nkwòŋe à gwɔ́ pɔ́ lékú’te mbʉ̌ Ssé. Lepʉ̌ sie pi la jú’ tà fó nzyeté é gwɔ́ pɔ́ 
ngie pi ńnéŋe lê nkwòŋe. 

7Pàcÿɔ nò kéen sa njÿó tà ńgyɔ́ɔn. Pɔ́ té ńne ńzẅíŋe ngie Yěsô Kristo la kwà’ sele 
ńcʉ́’ʉ nyìŋ mesoŋ wɔ́, pɔ́ ée kwà’ megàŋa cÿɔ̌ nò, ńgwɔ́ megàŋ mbù Kristo. 

8Pi laga twó gí ḿbɔ́g pá’ à lɔɔn ńgwɔ́ apì gie pi la jÿó nà fa’a yég cʉa sẅɛ̀ɛ. Pi kag 
pɔ́ tʉ̀, ńgÿo ńkẅé ntsɔ’ɔ́ fà’ gẅi pɔ́ ntsèm. 

9Nyìŋ lɔɔn tè kú’te pɔ́ ndà’ nò gie Kristo la zí’i wégè wɔ́, ńgʉa mǒ ńkẅi’i tsɔ́ mmó, 
mbà ngàŋ pɔ́ Ssé té temte. Nyìŋ gẅie à kú’te nò gie Kristo la zí’i wégè pɔ́ Tá temte, 
mbɔɔ pɔ́ múɔ gíŋe ńtemte. 

10Nyìŋ lɔɔn ńdɔgɔ tsɔ́ nò ńtóo tsetsɛ̀ɛ pi, tà á té gwɔ́ pɔ́ gie Kristo la zí’i gẅi wɔ́, tà 
pi kúe yé, tà pi fó ńtsyɛ’te yé mbɔɔ tsyɛ’te. 

11Nyìŋ lɔɔn ńtsyɛ’te yé, mbà pɔ́ ngàŋ lɔgɔ ńgwɔ́ tà’ ncwò ná mefà’ tepòŋ mie à ne 
fa’a. 

Ashwóŋè lɔg ńzsote 

12Mèŋ n kě ńgẅiin menò tà é gyɔ́ɔn gyɔ̌ɔn mie ńgwɔ́ mèŋ shwóŋó gẅí, tá mèŋ n 
gyǎ ngie mèŋ n tè ŋwe’e ŋwe’e wɔ́, á nue mèŋ n ne ńkwaa létóo lá’ pi, anò kẅɛɛ 
ncwò mèŋ ńkúu ncwò pi, ńzsé ngie lekág wege aa pú cʉ́me. 

13Egubé fɛ́ gù we manzwě gẅie Ssé la tsɔ́’ɔ yé, gɔ̌ɔn ngie mèŋ n tsyɛ’te gú ńná né 
pɔ́b. 

3 Jâŋ 

3 Jâŋ 1 

Atsyɛ̀’te 

1Mèŋ nkẅè mvfò tsɛ̀ɛ cú’tè pʉ̀a Kristo, n náa yɔɔn ŋwà’ne mbwo gù Gaẅis, á shǔ 
wɔ̀ɔn we tʉ̀ nzẅìŋ. Mèŋ n kwoŋo gú nue pɔgɔ pǔ ńtyé nà nénʉ́. 

2Ashǔ wɔ̀ɔn we tʉ̀ nzẅìŋ, mèŋ n ne ńtsɔ́ɔn ngie ɔ̀ jú’ mboŋó nà kɔ̀ɔkɔ́ɔ, esoŋ nnɛ́ 
gú tʉte pá’ ɔ̀ ne ńtʉte ná nò Kristo lɛ. 

3Anò ka zɔɔn ḿboŋo wɔ̀ɔn tɛ’, á nue tsɔ́ mefɛ́ pege ka tǒ jʉ’ɔɔn, éshwóŋó wɔ̀ɔn 
ngie ɔ̀ kě ńda nnɛ́ pɔ́ nà nò nénʉ́, ḿbiŋ ńne ńgiŋe jú pɔ́ pá’ á ne ńzɛ́te. 

4Awɔ̀ɔn máamáa lekág à gwɔ̌ pɔ́ lé jú’ ngie penkʉ́ pɔ́ɔn ne ńgiŋe pɔ́ pá’ nò nénʉ́ ne 
ńzɛ́te. 

Gaïus zsě pɔ́ ndà’ nò Yěsô 

5Ashǔ wɔ̀ɔn we tʉ̀ nzẅìŋ, ɔ̀ zsé jú pɔ́ ndà’ Kristo, ɔ̀ kẅéte mefɛ́ mefɛ́ tà mbɔɔ pie é 
gwɔ́ pɔ́ megʉ̀. 

6Pɔ́ ka tyě tsɛ̀ɛ cú’tè pʉ̀a Kristo, éshwóŋ pʉ̀a pá’ ɔ̀ ka kwoŋo wɔ́b pú’u, ńnáa wɔ́b 
mmó gie á ge kẅéte wɔ́b mánzsè, ńzsé ngie pɔ́ ge giŋe ná ńtí gie á ne ńzɛ́te ngie 
pàfa’a fà’a Ssé giŋ pú’u. 

7Á nue pɔ́ kéen ńcʉ́me mánzsè pɔ́ léfa’a fà’ Kristo, ḿbiŋ ńké tè ne ńzẅíŋe lékẅé 
mmó gie á fóo mbwo pà tè zsé Ssé wɔ́. 

8Pú’u la, pege pʉ̀a Kristo gẅiin lékẅéte mefɛ́ mefɛ́ pá’ pɛ̌, légwɔ́ gie pega pɔ̌ ge lɔg 
púte gÿo nò nénʉ́ sa jʉ’. 

9Mèŋ n ka ŋwe’e mékème ŋwà’ne, ńnáa tsɛ̀ɛ gí cú’tè pʉ̀a Kristo, tá Ndiotelɛf gẅie 
à kwoŋo lézá’te mvfò mânyìŋ ntsem lʉ’ʉ lé jú’u nò gie mèŋ n gɔɔn tsoló. 

10Áa mmó gie á gÿo mèŋ n ge gÿo tó tà ńkúu tsetsɛ̀ɛ pi, é kem menò tepòŋ mie á 
gÿǒ, é gíŋe shwóŋ pʉ̀a shwóŋè tepòŋ mbɔɔ cÿɔ̌ nò gẅie à gɔɔn ná peg. À tè gÿo pɔ́ 
ndà’ pú’u wɔ́, à lʉ’ʉ lékúe mefɛ́ mefɛ́ pie ée megʉ̀, ńgíŋ ńtɔ’ mbɔɔ petsɔ́ pʉ̀a lékúe 
wɔ́b, tà fóo tsɛ̀ɛ cú’tè ńjwoŋo pʉ̀a pie é ne fa’a lékúe wɔ́b. 

11Ashǔ wɔ̀ɔn we tʉ̀ nzẅìŋ, pɔ́ɔn lépí fʉ̀’ nò tepòŋ, pí pɔ́ fʉ̀’ nò mbòŋo. Nyìŋ gẅie à 
gÿo nò mbòŋo aa Míŋ Ssé, nyìŋ gẅie à gÿo nò tepòŋ à tè Ssé zsé, 

12ńgʉa ná Ndermetelẅis, mbà wɔ̌wɔ́ɔ kíme yé pɔ́ mbòŋ. Ntí gie à ne ńdɔgɔ ńgiŋe 
ná mánzsè nò nénʉ́ ne ńda’te ngie mefà’ mé ée mbòŋ. Peg yég ne ńkíme yé pɔ́ 
mbòŋ, ɔ̀ piŋ ńne ńzsé ngie peg lɔgɔ shwóŋó nò. 

Tsyɛ̀’te lɔg ńzsote 

13Mèŋ n kě ńgẅiin menò tà é gyɔ́ɔn gyɔ̌ɔn mie ńgwɔ́ mèŋ shwóŋó gú, tá mèŋ n gyǎ 
ngie n te ŋwe’e ŋwe’e wɔ́. 

14Mèŋ n ne ńkwaa létó ńgyá gú, pɔgɔ ńnéŋe ssé shwóŋó. 

15E Ssé ne ńnéŋe sẅétè ntʉ́m gù. Meshǔ pege pé jʉ’ɔɔn tsyɛ’té gú. Tsyɛ’te meshǔ 
pege pe jʉ’ɛ pà wémɔ’ɔ́ wémɔ’ɔ́. 

Jẅide 

Jẅide 1 

Atsyɛ̀’te 

1Àa mèŋ Jẅide, nyìŋ gẅie à fa’a fà’a Yěsô Kristo, ńgwɔ́ fɛ́ Jâg. N túmo yɔɔn ŋwà’ne 
ńnáa mbwo pi pie Tá wege Ssé la tóŋo gẅí. À kwoŋo gẅi ńne ńtÿɔ́’te gẅi ńdɔgɔ 
ńzẅí’te Yěsô Kristo. 

2E Ssé ne ńtsɔ́ɔn mezìŋe mí, ńne ńnéŋe sẅétè ntʉ́m pi, ńne ńgÿo pi ne ńkẅi’i ńjú’u 
ngie à kwoŋo gẅi kwà’ mboŋó. 

Pazí’i pʉ̀a mmó pie ée pe cÿɔ̌ nò 

3Meshǔ pɔ́ɔn pe tʉ̀ nzẅìŋ, n kɔ̌ɔn ńzɔ́gɔ ńtsɔ́ɔn tsɔ̌ɔn léŋwe’e ŋwà’ne ńnáa mbwo 
pi á nà nò pá’ e Ssé ka gÿo pege metsèm pú ńtsẅɛ́, tá’ n ka neŋé tà ḿbú ńgyá 
fʉ̀’ɔɔn ngie á zɛ́te ngie mèŋ n ŋwe’e ńdɔg ńkẅiŋte gẅi léma’ ncù ńdɔg ḿbɔ́ɔnte nò 
Yěsô Kristo gie e Ssé la cʉ́me mbwo pege pʉ̀a Ssé. Yɛ̌ nò gwɔ́ pɔ́ yémɔ’ɔ́ ndà’, atsɔ́ 
té ńdá’a ńgíŋe ńgwɔ́ wó wɔ́. 

4Mèŋ n gɔɔn pá’ɔɔn nue tsɔ́ pʉ̀a kéen ńzɔɔn shú ńkúu tsetsɛ̀ɛ pi, pɔ́ ne sele shÿó 
nò mbòŋo gie e Ssé yege la lɔg ńcÿó gʉm yégè, pú’u lépʉ́le ńgÿo menò shʉ́ mɔ́b. 
Pɔ́ lɔgɔ pú’u, ḿmoŋe Yěsô Kristo, á gwɔ́ ndà’ Ndè wege, yé gíle yé zɔ gẅiin wégè. 
Pɔ́ ée pʉ̀a tepòŋ, ńgwɔ́ pʉ̀a pie ntyě sǎg pá’ ŋwà’ne Ssé la lá’ ńgɔɔn ntí ngʉ̀ngʉ̀ gie 
e ku’u ná pɔ́b. 

5Mèŋ n ne ńkwoŋo lékímte gẅi tsɔ́ nò gie pi cwoŋo ńne ńzsé mboŋó, á gwɔ́ pá’ 
Cʉ̀apʉ̀a la kẅile pʉ̀a pé pà Israel tsɛ̀ɛ ngwòŋ Egipto tà pɔ́ tsẅɛ́, á gÿo ńgʉa tsetsɛ̀ɛ 
pɔ́b ńgÿo pʉ̀a pie pɔ́ kaa záb ntʉ́m ná yé wɔ́ kwéte. 

6Pi kímte nò mecÿɔ́’ Ssé pie pɔ́ la gwága jʉ’ gie e Ssé tÿɔgɔ́ wɔ́b wó, ńgwá’a yɔ́b 
jʉ’ʉ leńnéŋe, ńne ńtsɔ́ɔn ye mvfò. E Ssé la kwɛ́ɛ wɔ́b ndà’ ndà’ lê metsɛ̂n, ńnéŋe 
wɔ́b tsɛ̀ɛ mwòon nzém, pɔ́ ée wó ńzẅí’te ngʉ̀ngʉ̀ ye lyɛ’ɛ́ lÿò gie mé ge lá’ zá’ 
mentsaŋ, 

7pi gíŋe ńkímte nò tÿǒsoŋo Sodom mbɔɔ ye Gomor, tà mbɔɔ ye metsɔ́ metÿǒsoŋ 
mie pâ pɔ̌ la teme pàa, ńkímte pá’ pʉ̀a metÿǒsoŋ ŋwɛ́ la gÿo nò tepòŋ pɔ́ 
pá’ mecÿɔ́’ Ssé pɛ̌. Pɔ́ la ne ńgÿo menò shʉ́ tà sá’a sǎ’, ńdɔg mbùm yɔb ńkúbe shÿó 
menò mie e Ssé la záb. Áa nà fʉ̀’ɔɔn pɔ́ nuŋte tsɛ̀ɛ mmɔ̌g gẅie é té ndà’a ḿbyé wɔ́. 
Á lɔgɔ ńgɔɔn nò mbwo wɔ̌wɔ́ɔ. 

8Epʉ̀a pie pɔ́ ka shǔ ńkúu tsetsɛ̀ɛ pi ŋwɛ́ gÿo pɔ́ pá’ pʉ̀a pie é laa tsɛ̀ɛ mɛ̌ 
metÿǒsoŋ. Pɔ́ kwaŋte menò mie é té tyé, á cʉa pú’u pɔ́ lɔg mbùm yɔb ńgÿo menò 
shʉ́. E Ssé gɔɔn nò pɔ́ gwág gwǎg. Pɔ́ zoonte mezẅìge mie é gẅiin legú’. 

9Tá mbà Méshÿɛɛ, tándá mecÿɔ́’ Ssé la tè pú’u gÿo. Á laa lyɛ̌’ gie pɔ́ Sátà la ne 
ńzoŋo nò ná mbùm Mǒsê, á ké tè Sátà zoonte, ńké tè túu lɔ̌’ yé ńdɔg ńzoonte yé 
wɔ́. Tà ńcʉ́’ pú’u, mbà à la gɔɔn pɔ́ ndà’ ngie: Á poŋ ngie Cʉ̀apʉ̀a néŋ ngɔ́’ twó gù. 

10Tá á gʉa ná pɛ̌ pʉ̀a, pɔ́ zoonte mmó té ne ńzsé pá’ á gwɔ́, ńgʉa ná gie pɔ́ zsé yɔ́b 
nò mǒ pɔ́ pá’ɔɔn, pɔ́ pá’ menɔ̀ɔn mbà’ pie legyè sɔ́b té gwɔ́ wɔ́, eshúm sie pɔ́ zsé ná 
yɔɔn ntí gÿo pɔ́ pyé pyě. 

11Ndòon ee twó pɔ́b nue pɔ́ cʉmé nà mánzsè we Kain, ńne fʉate menò ńdɔgɔ 
ńdaba nkáb pá’ Mbalam. Pɔ́ ée pú’u, mbà pɔ́ kéen ńkwé, á nue pɔ́ kéen ńtʉʉ twó 
mbwo Ssé pá’ Koré. 

12Pɔ́ ée pʉ̀a pie pɔ́ cʉŋe nzẅìŋ gẅi á fʉ̀’ gie pi mefɛ́ mefɛ́ cu’té ńne ńjÿó shúm, pɔ́ 
tó fʉ̀’ó ḿpfɛ́ɛ mmó tɛ’, ńnú melù’ tɛ’, pɔ́ té shʉ́ kú, ńkwaŋ pɔ́ ndà’ yɔ́b twó. Pɔ́ ée 
pá’ mbʉ̀ŋ gie e kwɔ̌’ tà mé ne ńzẅí’te ngie e lú, afóm kaa la, ńgwɔ́ pá’ metÿǒ mie 
ée těen ńzéme ntɔ̌ɔn wɔ́, tà mbɔɔ ná fʉ̀’ gie é kɔ’ɔ́ zém, ńgwɔ́ pá’ metÿǒ mie é léen 
ḿbʉe, ḿbú ńkwé. 

13Pɔ́ ne ńdɔgɔ mefà’ tepòŋ mɔ́b saa jʉ’ pá’ ntse té pàa lu ssé ńtéme nà ngʉ̀ŋe ntse, 
fùfù’ we sa jʉ’ la. Pɔ́ ée pá’ mecÿɔ́’ saŋ pie é gwaa ḿbúu, pɔ́ cʉ́’ʉ ńcʉŋe na jʉ’ gie e 
Ssé la tÿɔ́gɔ wɔ́b wó wɔ́. 

14Henɔg gẅie aa nà mejwoŋó sɔɔn mbʉ́a léfó ná Adam, à la tʉ́ njÿó ńtsẅi nkʉ̀ Ssé 
gẅie é líe wɔ́b ńgɔɔn ngie: Pi jú’ Cʉ̀apʉ̀a ge lɔg mecÿɔ́’ pé pe Ndʉalʉ̌a, é tó tà è pú 
ńgyɔ́ɔn gyɔ́ɔn tà ńgwaa ńgwɔ́ mé le sáŋ ńzsé nzẅìŋ wɔ́. 

15Á lélɔg ńŋág pʉ̀a metsèm, ńnéŋ ngʉ̀ngʉ̀ twó pʉ̀a tepòŋ métsèm ńtí mefà’ tepòŋ 
mie pɔ́ la fa’, éfó ná pá’ pɔ́ la tʉʉ twó mbwo Ssé, tà mbɔɔ ná shwóŋè ntsèm gie á 
pÿɔ́g pÿɔ̌g, á gie pʉ̀a tepòŋ ŋwɛ́ pie pɔ́ té mekù’ gẅiin é lǎ gɔɔn ná Ssé. 

16Epʉ̀a ŋwɛ́ ńnéŋe fʉ̀’ ntsèm anò ne ńgyáŋa wɔ́b gyáŋ, pɔ́ ne ńzẅɛ́te zẅɛté, ńnéŋe 
ńgÿo pɔ́ mmó gie mbùm yɔb ne ńtsóte wɔ́b ngie pɔ́ gÿo, pɔ́ gwɔ́ fʉ̀’ ntsèm, 
éshwóŋó pɔ́ shwóŋè gie pɔ́ lɔgɔ ńŋà’te ŋa’té, ńgwɔ́ lʉte nyìŋ ńne ńzsé pì gie pɔ́ ge 
jÿó ná yé. 

Lekagá tuŋó ḿbiŋ ńtsẅii nò gie mé ge gÿo 

17Tá á gʉa ná pi, mbà meshǔ pɔ́ɔn, pi kímte menò mie megàŋ ntúm Cʉ̀apʉ̀a wege 
Yěsô Kristo la tʉ́ʉ njÿó ńtsẅii mbwo pi. 

18Pɔ́ la gɔɔn ngie, á ge lá’ gwɔ́ nà fʉ̀’ gie njÿó ge magá, epʉ̀a gẅe gẅí, ńgÿo menò 
tepòŋ ná ntí gie mbùm yɔb ne ńtsóte wɔ́b légÿo pú’u. 

19Pɔ́ zɔ̌ ée pʉ̀a pie pɔ́ ma’a fagte tsetsɛ̀ɛ pʉ̀a Kristo. Pɔ́ gÿo pɔ́ mmó gie pɔ́ jú’u soŋ 
nnɛ́ pɔ́b, a Zẅìge Ssé té ná pɔ́b wɔ́. 

20Tá ńgʉa ná pi, mbà meshǔ pɔ́ɔn pe tʉ̀ nzẅìŋ, pi kẅi’i ńtʉte tʉte, ńne ńkú’te 
mmó gie pi la záb ntʉ́m gẅi mǒ. Yɛ̌ zɔ̌ cÿó gie gẅi leńnéŋe tyé mǒ. Pi tóŋo Zẅìge 
Ndʉalʉ̌a, à lɔg metʉ̀ mé ńkẅéte gẅí lésẅíŋte Ssé. 

21Pi gÿo e Ssé ké ńne ńkẅi’i ńkwoŋo gẅi kwoŋ, ńne ńzẅí’te ngie Cʉ̀apʉ̀a wege 
Yěsô Kristo ge gÿo gÿo pi gẅiin le gwɔ́ tèmì, á nue à tsɔ́ɔn mezìŋe mí. 

22Pi tsɔ́ɔɔn mezìŋe pʉ̀a pie pɔ́ ne ḿmʉ́’te mʉ’té 

23Pi fó ná mánzsè gẅie à gee né tsɛ̀ɛ mmɔ̌g ḿbe’e wɔ́b, pɔ́ tsẅɛ́. Tsɔ́ pʉ̀a gíŋe 
ńgwɔ́ wó pie pi ge gíŋe tsɔ́ɔn mezìŋe mɔ́b, é gwɔ tsɔ́ɔn, é ne pɔ́ɔn mà wɔb. Pi pɔ́ɔn 
mbɔɔ menzsǒ mɔ́b mie ncÿǒ menò tepòŋ ée mǒ. 

Legù’te Ssé ńdɔg ńcʉ́me 

24Agù’te gwɔ́ mbwo Ssé, yé gẅie à ku’u létÿɔ́’te gẅi tà pi é le gwé, yé gẅie à ku’u 
légÿo pi kẅɛ ńtyé nà jʉ’ʉ legú’ gie kwà’ yé aa wó tà lɔ̌’ á le ná pi wɔ́, pi piŋ ńne 
ńkága kǎg, 

25ée ndà’ yé ńgwɔ́ Ssé. À la lɔgɔ Cʉ̀apʉ̀a wege Yěsô Kristo ńgÿo pege tsẅɛ́. Mé 
gu’te pɔ́ yé, yé zɔ gẅiin legú’, yé zɔ̌ gẅiin metʉ̀, yé zɔ̌ sá’a pʉ̀a, pá’ à la lá’ ńzye, á 
ké ńgwɔ́ pɔ́ pú’u, tà ńkú fʉ̀’ɔɔn, é lá’a gwɔ́ pɔ́ pú’u, á nà ngù’ nkɔ̌ɔn nê 
nkɔ̌ɔn. Amen. 

Ŋwà’ne Ngyà jʉ’ 

Ŋwà’ne Ngyà jʉ’ 1 

Nzyè nò 

1Anò gie áa tsɛ̀ɛ yɔɔn ŋwà’ne áa gie á laa lelyěen, Yěsô Kristo gÿo ńgÿo mé zsé. Á 
gwaa gwɔ́, mbà Ssé tʉ̌ njÿó ńgÿo Yěsô zsé yɛ̌ nò légwɔ́ gie à ge la’te mbwo pʉ̀a pé 
mmó gie á ge tɔ́g tó. Kristo la túmo cÿɔ́’ we, á gʉa ńda’te yɛ̌ nò á mbwo Jâŋ gẅie 
aa ngàŋa fà’ Yěsô. 

2Jâŋ ŋwɛ́ aa jʉ’ɔɔn ńne ńŋwe’e kɔ̀ɔkɔ́ɔ gie à ka gyǎ. Kwà’ yé ne ńgɔɔn ngie á fóo 
mbwo Ssé, ńgwɔ́ nò gie áa nénʉ́, mbà Yěsô Kristo ka gÿo mé zsé. 

3Ashÿó mbòŋo aa nyìŋ gẅie à ge tóŋo yɔɔn ŋwà’ne. Pà shÿó mbòŋo gwɔ́ pʉ̀a pie 
pɔ́ ge jú’u yɔɔn shwóŋè gie á fóo mbwo Ssé, é gÿo mmó gie mé ŋwe’é tsoló. Á nue 
fʉ̀’ gie mɔɔn menò gee mbumté á tsoté tà ne ḿbɔ́ɔnte. 

Atsyɛ̀’te mbwo mecú’tè pʉ̀a Kristo mie ée sɔɔn mbʉ́a 

4Yɔɔn ŋwà’ne fóo mbwo mèŋ Jâŋ, mèŋ n ŋwe’e ńnáa mbwo mecú’tè pʉ̀a Kristo 
mie ée sɔɔn mbʉ́a, ńgwɔ́ tsɛ̀ɛ ngwòŋ Azia. E Ssé gẅie aa wó, mbà à laa wó, à piŋ 
ńne ńtóo, pâ mezẅìge sɔɔn mbʉ́a mie ée mvfò lʉŋe lefùɔ yé, pɔ́ ne ńgwɔ́ né pi, 
ńne ńnéŋe sẅétè ntʉ́m pi. 

5Yěsô Kristo gẅie aa njÿò ńgyá we nénʉ́, ńgwɔ́ ndùŋ mvfò múɔ, ńgwɔ́ ndùŋ mvfò 
nyìŋ gẅie à la kwé ḿbiŋ ńzím, ńgwɔ́ Fùɔ cʉa mefùɔ pie ée ndùmo ssé tsetsá’, á 
gíŋe ńne ńgwɔ́ né pi, ńgíŋe ńne ńnéŋe sẅétè ntʉ́m pi. Yé Kristo kwoŋo wégè tɛ’, à 
la lɔg metse mé ńkyɛ́’ nkÿo menò tepòŋ ná pege. 

6À la lɔgɔ wégè ńgÿo pʉ̀a pie ée tsɛ̀ɛ nò lefùɔ Ssé, ńgíŋe ńdɔgɔ wégè ńgÿo pànuŋe 
pwɔ́’ pá’ pege ge fa’a mbwo Tá we Ssé. Legú’ mbɔɔ metʉ̀ e lá’a ńgwɔ́ pɔ́ mbwo yé 
Yěsô Kristo á nà ngù’ nkɔ́ɔn nê nkɔ̌ɔn. Amen 

7!Pi ké ńzsé ngie à ne ńtóo. À ge lá’ tó pɔ́ tsɛ̀ɛ melɔ́ɔn. Awɔ̌wɔ́ɔ ge lá’ záb lejÿɔ́g ná 
ye, tà mbɔɔ pʉ̀a pie pɔ́ la sɔbɔ gwǒŋo nnɛ́ yé. Epʉ̀a ngwòŋo ngwòŋ ndùmo ssé 
tsetsá’ ge lá’ zéme pwó, é kɔ́’ legwé tí yé. Oon á ge lá’ gwɔ́ pɔ́ pú’u, tà mmó le mǒ 
kúbe. Amen. 

8Cʉ̀apʉ̀a Ssé gẅie aa wó, mbà à laa wó, à piŋ ńne ńtóo, á yé ngàŋa tʉ̀ ntsèm, à ne 
ńgɔɔn ngie: Mèŋ n gee Alfa, ńgwɔ́ Omega. 

E Ssé nyɛ̌’ nÿɔ́g Jâŋ á gyá Kristo 

9Àa mèŋ Jâŋ, fɛ́ gẅi, ńcʉa ná pá’ pege la nnɛ́ ná Yěsô. Pege pǔ ńne ńgyá ngɔ́’, ḿbú 
ńgwɔ́ tsɛ̀ɛ nò lefùɔ Ssé, ḿbiŋ ńgíŋ ńne ńdɔgɔ kwɔ́gɔ nnɛ́ ńzẅí’te Yěsô. Mé la gʉa 
Patmos, á gwɔ́ lá’ gie ntse la kéle ńnéŋe soŋ, ńnyé wɔ̀ɔn, mélà’ mie mèŋ shwóŋó 
nò Ssé ḿbiŋ ńkú’te mmó gie Yěsô Kristo ka gÿo mé zsé. 

10Á gÿo ńgwɔ́ lyɛ’ɛ́ lá’ Cʉ̀apʉ̀a, a Zẅìge Ssé jʉʉ wɔ̀ɔn. N jú’ tsɔ̌ ngyè tetʉ́ʉ gwɔ́ 
nzèm mèŋ, ńne ńcʉ́me pá’ ngyè ntàŋ la, 

11ńne ńgɔɔn ngie: Cú’te kɔ̀ɔkɔ́ɔ gie ɔ̀ ne ńgyá, ńŋwe’e tsɛ̀ɛ lepu’ú ŋwà’ne, ńtúm 
ńnáa mbwo mecú’tè pʉ̀a Kristo mie ée sɔɔn mbʉ́a, ńgwɔ́ tsɛ̀ɛ metÿǒsoŋ mɔɔn: 
Efeso, Smirne, Pɛrgame, Tiatire, Sardɛ̀s, Filadelfia, Laodisé. 

12N jú’ pú’u, ésele nnɛ́ lé gyá nyìŋ gẅie à gɔɔn nò mbwo mèŋ, ésele nnɛ́ pú’u, ńgyá 
melâm sɔɔn mbʉ́a mie mé la lɔgɔ tʉ̌ gɔ̂l ńnyɛte. 

13N gyá tsɔ̌ nyìŋ á tyé tsetsɛ̀ɛ melâm ápɛ̌, ńgwɔ́ pɔ́ pá’ Míŋ Nyìŋ mesoŋ la, ḿma’a 
tsɔ̌ tà’ shʉ̀a nzsǒ á cwóŋ tà ńtyé mekwò yé, á lɔgɔ tsɔ́ pɔ́ɔn mmó ńtʉ́me kʉ́kʉ́b we, 
á gwɔ́ gie mé la lɔgɔ tʉ̌ gɔ̂l ńnyɛte. 

14Menòŋo twó mé fɔ́gɔ lê tɔ́d, pɔ́ pá’ megẅì la. Nÿɔ́g mé kyɛ’ jʉ’ pá’ lʉ́me mmɔ̌g la. 

15Mekwò mé la ne ńŋwʉŋe pá’ tʉ̌ nʉ̀ gie mé nyé ńtsíbe mmɔ̌g la. Ngyè ye ne 
ńzẅɛɛ pá’ lepí sie é zyɛ́’ɛ la. 

16Á kú’te mecÿɔ́’ saŋ sɔɔn mbʉ́a nà lɔ̌ɔn pwó yé ye tʉ̀. Etsɔ̌ nně ncù gie à twó 
sẅíte, é gẅiin mengʉ́ŋ mémbʉ́a ne fóo ncwò yé ńkẅɛɛ. Eshÿó wé ŋwʉŋe pɔ́ pá’ 
lejÿɔ́g nèm á tsɛ̀ɛ zsǒ la. 

17N gyá yé pú’u, ésẅɛ́’ ńnuŋe mekwò yé, ńcʉ́’ ńnuŋe jʉ’ó, ńcʉ́’ ńgwɔ́ pɔ́ pá’ mpfó. 
Á lêen ńké ńzába pwó yé ye tʉ̀ ná mèŋ, ńgɔɔn ngie: Tè gíŋe ńcÿɔ’, mèŋ n gee Ndùŋ 
mvfò, ńgwɔ́ nzsònzèm 

18Mèŋ n gee nyìŋ gẅie à gÿo mé gwɔ́ wó. N da kwé, tá mèŋ n gee fʉ̀’ɔɔn ńgwɔ́ wó, 
é ké lá’a gwɔ́ pɔ́ wó. Mèŋ n gẅiin metsɔ́’ɔ kí, mie é náa wɔ̀ɔn metʉ̀ lélɔg ńjÿɔ́’ɔ jʉ’ 
gie mepfó ée wó, kà pɔ́ lélɔg ńtsɔ́’ éfó wó ńkẅile pʉ̀a wɔ́. 

19Pú’u la, pú ŋwe’e kɔ̀ɔkɔ́ɔ gie ɔ̀ gyǎ, á gie ɔ̀ ne ńgyá fʉ̀’ɔɔn mbɔɔ gie ɔ̀ ge piŋ tá 
gyá. 

20Á gʉa nà lezsě mmó gie mecÿɔ́’ saŋ sɔɔn mbʉ́a mie ɔ̀ gyǎ mèŋ n gẅiin ná pwó 
yɔ́ɔn ye tʉ̀, mbɔɔ ná melâm sɔɔn mbʉ́a mie mé la lɔgɔ tʉ̌ gɔ̂l ńnyɛte, mbà mèŋ n ge 
shwóŋó gú ngie: Mecÿɔ́’ saŋ sɔɔn mbʉ́a lɔgɔ ńgwɔ́ mecÿɔ́’ Ssé pie é pyɛ́bɛ mecú’tè 
pʉ̀a Kristo ŋwɛ́ sɔɔn mbʉ́a. Melâm sɔɔn mbʉ́a lɔgɔ ńgwɔ́ mecú’tè pʉ̀a Kristo ŋwɛ́ 
sɔɔn mbʉ́a. 

Ŋwà’ne Ngyà jʉ’ 2 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Efeso 

1Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Efeso. Ŋwe’e ngie: Nyìŋ gẅie à gẅiin mecÿɔ́’ saŋ sɔɔn mbʉ́a nà lɔ̌ɔn pwó 
yé ye tʉ̀ la, yé gẅie à gwɔ giŋ, melâm sɔɔn mbʉ́a mie mé la lɔgɔ tʉ̌ gɔ̂l ńnyɛte é 
tÿɔ́’ɔ yé ńnéŋe soŋ la, à ne ńgɔɔn ngie: 

2Mèŋ n ne ńzsé mefà’ mí, ńne ńzsé gẅi letéŋe zì’i, ńzsé pá’ pi kag tʉ̀ pú’u, ńzsé pá’ 
pi tè kwoŋo légwɔ́ gie pia pʉ̀a pie é gẅiin ssé ntʉ́m e teme kwò wɔ́, ńne ńzsé pá’ 
pi kéen ńdʉŋte pʉ̀a pie pɔ́ gɔɔn ngie pɔ́ ée megàŋ ntúm Yěsô tá ńgwɔ́ pɔ́ pà gwaa 
ńkú, tà ńzsé ngie pɔ́ gwɔ́ pɔ́ megàŋa cÿɔ̌ nò. 

3Pi ne ńkaga tʉ̀. Pi ka gyá ngɔ́’ ńtí wɔ̀ɔn, ńké tè kʉ́a. 

4Tá’, mèŋ n ké ńne ńda’a gẅi ńtí nò gie pi cʉ’ʉ́ ńkwoŋo wɔ̀ɔn pá’ pi laa nzyeté 
ńkwoŋo wɔ̀ɔn pú’u wɔ́. 

5Pi ké ńkímte jʉ’ gie pi la tyé wó tá ńgwe ssé, ńkúbe mà gẅi ńgíŋe fa’ mefà’ mie pi 
lɔ̌ɔn fa’a. Tà á té pú’u wɔ́, mbà mèŋ n dɔɔn ńgwaa tó, pi nyé pɔ́ tè kúbe mà, mbà 
mèŋ n ge kaa gẅi lâm, é kúbe jʉ’ yé. 

6Tá’, ammó gie mèŋ n ne ńgyá ngie pi ee mǒ ńne ńgÿo mboŋó, áa pá’ mefà’ pʉ̀a ná 
nùɔ gie mé tóŋo lê Nikolayide é ne ḿbÿɔ́gɔ gẅi ndʉŋ ndʉŋ pá’ é pÿɔ́gɔ wɔ̀ɔn yɔ́ɔn. 

7Nyìŋ lɔɔn ńgẅiin metuŋó, á jú’u nò gie Zẅìge Ssé ne ńgɔɔn mbwo mecú’tè pʉ̀a 
Kristo lɔɔn. Mèŋ n ge gÿo ná ntɔ̌ɔn gẅie éfóo ná tÿǒ gie á gÿo mé gwɔ́ wó, á mbwo 
nyìŋ gẅie à lÿɔ̌’ ncù tà ńcʉa nò tepòŋ, à jÿó. Yɛ̌ tÿǒ áa tsɛ̀ɛ nká’a Ssé. 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Smirne 

8Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋ Smirne. Ŋwe’e ngie: Nyìŋ gẅie aa ndùŋ mvfò, ńgwɔ́ nzsònzèm, nyìŋ gẅie à 
la kwé ḿbiŋ ńgíŋ fóo lá’ mepfó, à ne ńgɔɔn ngie: 

9Mèŋ n ne ńzsé ngʉ̀ngʉ̀ gi, ńne ńzsé ngie pi gwɔ́ pɔ́ mepóŋ, tá’, ńké ńgwɔ́ nà lezsě 
Ssé ńgwɔ́ ngàŋa mmó. Mèŋ n giŋé ńne ńzsé ngie pʉ̀a pie pɔ́ gɔɔn ngie pɔ́ ée pà 
Yuda, tá ńké ńdɔgɔ pɔ́ ncwò ńgɔɔn, pɔ́ ne ńkíme lezíŋ sí té poŋ. Pɔ́ gwɔ́ pɔ́ pʉ̀a pe 
cú’tè ye Sátà. 

10Áa nénʉ́ ngie pi ge gyá ngɔ́’, tá’, tà pi ké ḿbɔ́g. Pi zsé ngie Sátà ge ma’ tsɔ́ pʉ̀a pí 
ndá tsǎŋ lélɔg ńdʉŋte gẅi ńgyá. Pi gyá ngʉ̀ngʉ̀ gyǎ é lyɛ̌’ lá’ legém. Pi ké ńzsé pɔ́ 
ndà’ wɔ̀ɔn, tà mbɔɔ pá’ mé lɔɔn ńne ńzẅéte gẅi ńtí pú’u. Mèŋ n ge lá’ tɔ’ ngú’ gi, á 
gwɔ́ pá’ pi ge lá’a gwɔ́ pɔ́ wó. 

11Nyìŋ lɔɔn ńgẅiin metuŋó, lélɔg ńjú’u nò, á jú’u nò gie Zẅìge Ssé ne ńgɔɔn mbwo 
mecú’tè pʉ̀a Kristo lɔɔn. Nyìŋ gẅie à lÿɔ̌’ ncù tà ńcʉa nò tepòŋ, lekwě nà mbɔ́ɔntè 
yépʉ́a à tè lá’ kíbe yé wɔ́. 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Pɛrgame 

12Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Pɛrgame. Ŋwe’e ngie: Nyìŋ gẅie à gẅiin nně ncù yá gie e sẅité, ńgíŋ 
ńgwɔ́ mengʉ́ŋ mémbʉ́a la, à ne ńgɔɔn ngie: 

13Mèŋ n ne ńzsé jʉ’ gie pi ńnéŋe wó. Alʉ̀ŋe lefùɔ Sátà tyé jʉ’ó tá’, n ké ńne ńzsé 
ngie pi cwoŋó ńcʉŋe pɔ́ ná mèŋ. Pi laa nyé lézáb ntʉ́m ná mèŋ wɔ́, tà mbɔɔ ná 
melyɛ̌’ mie mé la zẅé Antipas á mbʉ̀a pi, á nà jʉ’ gie Sátà ńnéŋe wó. Antipas laa 
nyìŋ ńgɔɔn yé pɔ́ ndà’ nò gie à zsě ná mèŋ. 

14Tá’, n ké ńgẅiin tsɔ́ mmó gie mèŋ n ne ńda’a gẅi mǒ. Etsɔ́ pʉ̀a ée mbʉ̀a pi ńne 
ńzába ntʉ́m nà ndɔgtelé Mbalam. Mé gɔɔn Mbalam wá gẅie à la shwóŋó Mbalag, 
pá’ Mbalag ge lʉ’ lejÿɔ’, pà Israel gwe mǒ. À la tsóte wɔ́b pɔ́ pfɛ́ɛ pfwɔ́’ɔ mbàb gie 

mé lɔ̌g ńgwá’ messé, mbàŋa lâ pànzwě tsetsɛ̀ɛ pɔ́b é gíŋe ḿbumte wɔ̌wɔ́ɔ pâ pɔ̌ 
nuŋe nuŋe. 

15Etsɔ́ pʉ̀a gíŋe ńgwɔ́ mbʉ̀a pi gí pie pɔ́ ne ńjú’u ndɔgtelé pʉ̀a pie ée nà nùɔ gie mé 
tóŋo lê Nikolayide. 

16Pi ké ńkúbe mà gẅi, tà á té pú’u wɔ́, mbà ntyě té ge sag tá mèŋ n tóo mbʉ̀a pi 
wɔ́, é tó lɔg nně ncù gie e kẅɛɛ ncwò mèŋ, é ma’a wɔ́b lê ncù. 

17Nyìŋ lɔɔn ńgẅiin metuŋó, lélɔg ńjú’u nò, á jú’u nò gie Zẅìge Ssé ne ńgɔɔn mbwo 
mecú’tè pʉ̀a Kristo lɔɔn. N ge lá’ náa mána gẅie aa lelyěen, mbɔɔ féfɔ́gɔ kwá’a, á 
mbwo nyìŋ gẅie à lÿɔ̌’ ncù tà ńcʉa nò tepòŋ, mbà mé ŋwe’é lezíŋ sẅé ná kwá’a 
ŋwɛ́, é gwɔ́ sie tsɔ̌ nyìŋ tè zsé tà ndí ndà’ nyìŋ gẅie mé nǎ kwá’a ŋwɛ́ mbwo yé. 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Tiatire 

18Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Tiatire. Ŋwe’e ngie: Míŋ Ssé gẅie menÿɔ́g mé kyɛ’ɛ jʉ’ pá’ lʉ́me mmɔ̌g lá, 
mekwò mé gwɔ́ pá’ tʉ̌ nʉ̀ la, à ne ńgɔɔn ngie: 

19Mèŋ n ne ńzsé mefà’ mí, ńne ńzsé pá’ pi gẅiin nkwòŋe tsetsɛ̀ɛ pi pú’u, ńne ńzsé 
pá’ pi záb ntʉ́m ná mèŋ pú’u, ńne ńzsé pá’ pi ńnéŋe twó fa’a fà’ lê kwɔ́gɔ nnɛ́ pú’u, 
ńne ńzsé ngie mefà’ mie pi ee fʉ̀’ɔɔn ńne fa’a gyɔ́ɔn ńcʉa me fʉ̀’e mvfò. 

20Tá’, mèŋ n ké ńne ńda’a gẅí, á nue Jizabel aa lejʉ́ŋ pi, pi zẅíŋe zẅǐŋ. Mánzwě 
áwɛ̌ ne shwóŋó pʉ̀a ngie à tsẅii nkʉ̀ gẅie éfóo mbwo Ssé, ńdɔgɔ pú’u, éfʉte 
ngàŋa fà’ yɔ́ɔn, ńne ńzí’i wɔ́b pá’ mbàŋa lâ pànzwě tsetsɛ̀ɛ pɔ́b lɔɔn ńkẅɛ́te wɔ̌wɔ́ɔ 
pâ pɔ̌ nuŋe nuŋe, mbɔɔ lépfɛ́ɛ pfwɔ́’ɔ mbab gie mé lɔ̌g ńgwá’ messé. 

21N ka na’á ńne ńzẅí’te zẅi’té ngie à kúbe mà we. Tá’, à tè ne ńkwoŋo lékúbe mà 
mpfwɔ́’ ŋwɛ́ wɔ́. 

22N kě ńgwɔ́ pá’ɔɔn, n ge tsó yé ma’a kǔ, à gyá ngɔ́’ tɛ’. N ge gíŋe gÿo e pʉ̀a pie pâ 
pɔ̌ gÿo nò gÿɛ́ é gyá ngɔ́’ tɛ’. Pɔ́ ge gyá, pá’ pɔ́ lɔɔn tè kúbe mà wɔb, ńkẅɛɛ nà ntí 
mefà’ mie pâ pɔ̌ kaa mǒ wɔ́. 

23N ge zẅéte gubé yé. À cʉa pú’u, mecú’tè pʉ̀a Kristo ntsèm zsé ngie mèŋ n gee 
nyìŋ gẅie à zsé nkwaŋá pʉ̀a mesoŋ, ńgíŋe ńzsé mbɔɔ mmó gie pɔ́ ne ńtsɔ́ɔn. Mèŋ 
n ge gÿo fó pɔ́ nà mmó gie wɔ̌wɔ́ɔ gÿǒ, tá zsé pá’ mèŋ n ge gÿo ná ngàŋ. 

24Mèŋ n ge gɔɔn nò fʉ̀’ɔɔn mbwo pi petsɔ́ pʉ̀a tsɛ̀ɛ cú’tè pʉ̀a Kristo gie áa tÿǒsoŋo 
Tiatire, pi pie pi tè ne ńzẅíŋe ndɔgtelé pɛ̌ pʉ̀a wɔ́, ńké tè ne fa’a lézsé mmó gie pɔ́ 
tóŋo lê kwà’ nò nénʉ́ gie Sátà la gÿo pɔ́ zsé wɔ́. Mèŋ n těen ńge ńzába tsɔ́ pì’ ye 
ndyɛ̀’ɛ twó pi wɔ́. 

25Mèŋ n ne ńzɛ́te pɔ́ ndà’ ngie, ammó gie pi gẅiin, pi nyɛte ńkú’te mboŋó tà ńkú 
fʉ̀’ gie mèŋ n ge gÿo tó. 

26Á gʉa ná nyìŋ gẅie à ge gÿo lÿɔ́’ ncù tà cʉa nò tepòŋ, á nyìŋ gẅie à ge gÿo é ké 
ne gÿo pɔ́ mmó gie mèŋ n da tsẅi ngie mé ne ńgÿo, á légÿo pɔ́ pú’u, tà ńkúu lyɛ’ɛ́ 
nzsònzèm, mbà mèŋ n ge lá’ ná metʉ̀ mbwo ye, à lɔg sá’ patè zsé Ssé. 

27Angàŋ ge lá’ lɔgɔ tÿǒ tʉ̌, ésá’a wɔ́b, é cúa wɔ́b nẅɛ’ pá’ à lɔɔn ńgwɔ́ mé nẅɛ’ 
mekʉŋe tsá’a pú’u. N ge lá’ ná metʉ̀ mbwo ngàŋ pá’ Tá wɔ̀ɔn la ná metʉ̀ né mèŋ 
yɔ́ɔn, 

28é gíŋe náa cÿɔ́’ saŋ gẅie à kwɔ̌’, njÿó gwóon ńdʉ́a nê ngàŋ. 

29Nyìŋ lɔɔn ńgẅiin metuŋó, lélɔg ńjú’u nò, á jú’u nò gie a Zẅìge Ssé ne ńgɔɔn 
mbwo mecú’tè pʉ̀a Kristo lɔɔn. 

Ŋwà’ne Ngyà jʉ’ 3 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Sardɛ̀s. 

1Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Sardɛ̀s. Ŋwe’e ngie: Nyìŋ gẅie à gẅiin Mezẅìge Ssé sɔɔn mbʉ́a mbɔɔ 
mecÿɔ́’ saŋ sɔɔn mbʉ́a la, à ne ńgɔɔn ngie: Mèŋ n ne ńzsé mefà’ mí, ńne ńzsé ngie 
mé gwaa gɔɔn ngie pi ee ntentʉ́, mbà pi léen ńkwé. 

2Pi zyeen, ńgwoon yɛ̂ pfwɔ́’ gie á ne ńgee mege kwé lɛ, ńkú’te. N gɔɔn nue mèŋ n 
gyá mefà’ mí gwɔ́ mvfò Ssé yɔɔn, tsoon tà’ mǒ tè nyé té gẅiin lɔ̌’ wɔ́. 

3Pú’u la, pi ké ńkímte mmó gie mé la zí’i gẅí, ńgíŋe ńkímte ntí gie pi la lɔg ńjú’. Pi 
kú’te yɛ̌ mmó, ńkúbe mà gẅi. Pi lɔɔn ńnyé ńdyé lyě, mbà mèŋ n ge vege vege tó 
pá’ ntsǒŋ la, tà pi é le zsé fʉ̀’ gie mèŋ n ne ńtóo wɔ́. 

4N ké ńgɔɔn pá’ɔɔn, etsɔ́ ntá’ pʉ̀a gwɔ́ tsetsɛ̀ɛ pi tÿǒsoŋo Sardɛ̀s, mbà pɔ́ kaa lɔg 
ncÿǒ ńzɔ́’ menzsǒ mɔ́b wɔ́. Pɔ́ ge gÿo ma’ meféfɔ́gɔ nzsǒ, pega pɔ̌ pú ńteme kwò 
ńgiŋ, mélà’mie pɔ́ kǔ’ pá’ ńgwɔ́ pega pɔ̌ giŋ. 

5Áa pá’ nyìŋ gẅie à ge lá’ lÿɔ́’ ncù tà cʉa nò tepòŋ ge lá’ ma’ mefɔ́gɔ nzsǒ pú’u. 
Mèŋ m biŋ le lá’ ńzá’ lezíŋ sé tsɛ̀ɛ ŋwà’ne gie e Ssé la ŋwe’e mezíŋ pʉ̀a pie pɔ́ 
gẅiin le gwɔ́ tèmì tsoló wɔ́. N gÿo ńtÿé mvfò Tá wɔ̀ɔn pâ mecÿɔ́’ pé, ńgɔɔn ngie aa 
wɔ̀ɔn nyìŋ. 

6Nyìŋ lɔɔn ńgẅiin metuŋó, lélɔg ńjú’u nò, á jú’u nò gie Zẅìge Ssé ne ńgɔɔn mbwo 
mecú’tè pʉ̀a Kristo lɔɔn. 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Filadelfia 

7Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Filadelfia. Ŋwe’e ngie: Nyìŋ gẅie à fóo lejʉ́ŋ Ssé, ńgwɔ́ shwóŋò nò nénʉ́, 
yé gẅie à ngẅiin kí fùɔ Ndavíd, yé gẅie à tsɔ́’ ncwò ndá nyìŋ tè ku’u léjÿɔ́’ wɔ́, 
ńjÿɔ́’ nyìŋ tè ku’u létsɔ́’ wɔ́, à ne ńgɔɔn ngie: 

8Mèŋ n ne ńzsé mefà’ mí, ńne ńzsé ngie pi tè mbòŋ metʉ̀ gẅiin tá mbà pi ka kě 
ńkú’te shwóŋè yɔ́ɔn tà pi tè wɔ̀ɔn moŋe. À yɛ, mbà mèŋ n tsɔ̌’ ncwò ndá ńná né pi. 
Atsɔ̌ nyìŋ gẅie à piŋ ńku’u léjÿɔ́’ à tè wó wɔ́. 

9Mèŋ n ge gÿo sẅiŋ pʉ̀a pe cú’tè ye Sátà, á mbwo pi, é megàŋa cÿɔ̌ nò pie pɔ́ gɔɔn 
ngie pɔ́ ée pà Yuda, tá ńké ńdɔgɔ pɔ́ ncwò ńgɔɔn. Mèŋ n ge tsóte wɔ́b, pɔ́ tó 
ńkẅí’te mvfò pi, ńzẅíŋ ngie n kwoŋo gẅí. 

10Pá’ pi ka kú’te shwóŋè yɔ́ɔn tà pi tè kʉ́a la, mèŋ yɔ́ɔn n ge gÿo tÿɔ́’te gẅi nà fʉ̀’ 
gie ngɔ́’ ge gÿo tóo tsɛ̀ɛ yɔɔn njÿó ntsèm, é lʉŋte pʉ̀a mesoŋ pie ée ndùmo ssé 
tsetsá’. 

11Mèŋ n ge tɔ́g tó. Pi kú’te mmó gie áa mbwo pi tà à tʉ ńzsé ngie tsɔ̌ nyìŋ tè kẅé gi 
ngú’ wɔ́. 

12Nyìŋ gẅie à ge lÿɔ́’ ncù tà cʉa nò tepòŋ, Mèŋ n ge gÿo lɔgɔ ngàŋ é tÿɔ́g ntóon nà 
jʉ’e Ssé yɔ̀ɔn, angàŋ le lá’ fóo jʉ’ó, ńgʉ́a tsɔ́ jʉ’ wɔ́. Mèŋ n ge gÿo ŋwe’e lezíŋ Ssé 
yɔ̀ɔn á ná ngàŋ, é gíŋ ŋwe’e lezíŋ tÿǒsoŋ ye Ssé yɔ̀ɔn á nà ngàŋ. Yɛ̌ tÿǒsoŋ gwɔ́ 
Yerósalem ye sẅé gie á fóo tÿǒ lepwó, á lejʉ́ŋ Ssé yɔ̀ɔn, ésẅɛ́’ɛ. Mèŋ n ge gíŋ 
ŋwe’e mbɔɔ lezíŋ sɔ́ɔn se sẅé á ná ngàŋ. 

13Nyìŋ lɔɔn ńgẅiin metuŋó, lélɔg ńjú’u nò, á jú’u nò gie Zẅìge Ssé ne ńgɔɔn mbwo 
mecú’tè pʉ̀a Kristo lɔɔn! 

Nkʉ̀ gẅie é gee mbwo cú’tè pʉ̀a Kristo gie áa tÿǒsoŋo Laodisé 

14Ŋwe’e menò mɔɔn, ńtúm ńnáa mbwo cÿɔ́’ Ssé gẅie à líe cú’tè pʉ̀a Kristo gie áa 
tÿǒsoŋo Laodisé. Ŋwe’e ngie: Nyìŋ gẅie lezíŋ sé ée lê Amen, á gwɔ́ njÿò ńgyá we 
tè kubé shwóŋè, gẅie à gɔɔn nò gie áa nénʉ́, gẅie yé zɔ nzyeté nà kɔ̀ɔkɔ́ɔ gie e Ssé 
la nyɛte, à ne ńgɔɔn ngie: 

15Mèŋ n ne ńzsé mefà’ mí. Pi tè sẅé, ńké tè tween. Pi gɔ̌ɔn ngie pi ge fó sẅé sẅé à 
gaa, éfó tween tween à gaa. 

16Pá’ pi ne ḿbÿɛ́ɛ pÿɛ̌ pá’ ntse gẅie mé zẅɛ’té zẅɛ́’te la, ńké tè sẅé, ńké tè tween 
la, pi ge fóo ncwò mèŋ kẅɛ pá’ zè’e la. 

17Pá’ pi ne ńgɔɔn ngie pi ee ngàŋa mmó, ńgie pi kéen ńgẅiin nkáb tà é gyɔ́ɔn, tà pi 
cʉ’ʉ́ ńzága tsɔ́ mmó wɔ́ la, pá’ pi ké tè ńne ńzsé ngie pi ee ngàŋ ngɔ́’ tà ńgwɔ́ mé 
tsɔ́ɔn mezìŋe mí tsɔ̌ɔn wɔ́ la, mbɔɔ pá’ pi tè ne ńzsé ngie pi ee mefÿɔg, ńgwɔ́ pà fʉ̀ 
menÿɔ́g, ńtyéte té jÿɔ́g nzsǒ wɔ́ la, 

18mèŋ n ge ké shwóŋó gẅi ngie pi tóo mbwo mèŋ, ńjúu tʉ̌ gɔ̂l gie mé kéen ńdɔg 
mmɔ̌g ńkẅile ncÿǒ mǒ ntsèm, ńdeen ńké ńgwɔ́ ngàŋa mmó fʉ̀’ó, ńgíŋe ńjú mefɔ́gɔ 
nzsǒ mbwo mèŋ, ńzsé ngie pi ge gẅiin nzsǒ gie pi ge ma’, eshʉ́ le gíŋe ńkúu gẅi 
ngie pi tyeté té jÿɔ́g nzsǒ wɔ́. Pi ge gíŋe júu ffo menÿɔ́g mbwo mèŋ, é ńnéŋe nà 
menÿɔ́g mí légwɔ́ gie pi ge gyá jʉ’. 

19Mèŋ n gʉa ná pʉ̀a pie mèŋ n kwoŋo wɔ́b, ńkaga wɔ́b métsèm, ńcúa mbɔɔ cǔa. 
Pú’u la, pi zeŋe nnɛ́ éfa’a fà’, ḿbiŋ ńkúbe mà gẅi. 

20Mèŋ wɔɔn, mbà mèŋ n tǒ ńtyé ńne ńkwá’te ncwò ndá, ńgwɔ́ gie nyìŋ lɔɔn ńjú’ 
ngyè yɔ̀ɔn, ńtsɔ́’ ncwò ndá, mbà mèŋ n ge kúu ndá ngàŋ, é ńnéŋe ssé peg ngàŋ 
pfɛ́ɛ mmó, angàŋ piŋ ńnéŋe ssé peg yé pfɛ́ɛ mmó. 

21Á ge gÿo gʉa ná nyìŋ gẅie à lÿɔ̌’ ncù tà ńcʉa nò tepòŋ, mèŋ n zẅíŋ à ńnéŋe nà 
lʉŋe lefùɔ á ngʉ̀ŋe yɔ́ɔn, pá’ mèŋ yɔ́ɔn n da lÿɔ́’ ncù tà ńcʉa nò tepòŋ, Tá wɔ̀ɔn 
zẅíŋ mèŋ n ńnéŋe ná lʉŋe lefùɔ á ngʉ̀ŋe yé la. 

22Nyiŋ lɔɔn ńgẅiin metuŋó, lélɔg ńjú’u nò, á jú’u nò gie Zẅìge Ssé ne ńgɔɔn mbwo 
mecú’tè pʉ̀a Kristo lɔɔn. 

Ŋwà’ne Ngyà jʉ’ 4 

Ntí gie mé lɔg ńgu’te Ssé á tÿǒ lepwó 

1N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, n gwɔ gyá, mbà mé tsɔ̌’ 
tsɔ́ ncwò ndá á tÿǒ lepwó. N deen ńké ńgíŋe ńjú’ nyìŋ gẅie à la zɔɔn ńgɔɔn nò né 
mèŋ, ngyè ye gwɔ́ pɔ́ pá’ ngyè ntàŋ la, á gɔɔn né mèŋ ngie: Kwɔ́’ɔ tà ńkúu jʉ’ɔɔn, 
mèŋ n nyɛɛ gú mmó gie á ge pɔ́ɔnte tó. 

2A Zẅìge Ssé lêen ńgwoon wɔ̀ɔn, n gwóon ńgyá tsɔ́ lʉŋe lefùɔ tyé tÿǒ lepwó, atsɔ̌ 
nyìŋ ńnéŋe mǒ. 

3À la ŋwʉŋe pɔ́ pá’ tsɔ̌ ntí metóon pie ée pe tʉ̀ nzẅìŋ, mé tóŋo tsɔ̌ lê Jaspe, ńtóŋo 
wetsɔ̌ lê Sardoine la. Nkwòŋ nnù ngém kéle lʉŋe lefùɔ ŋwɛ́ ńnéŋe soŋ ńne ŋwʉŋe 
pá’ tsɔ̌ ntí tóon tʉ̀ nzẅìŋ gẅie mé tóŋo lê Emerod. 

4Etsɔ́ melʉŋe lefùɔ ntsɔ̀b lekùa lê móm mbʉ́a la kéle yɛ̌ lʉŋe lefùɔ ńnéŋe soŋ. 
Melÿò ntsɔ̀b lekùa lê móm mbʉ́a néŋte mǒ, ḿma’ mefɔ́gɔ nzsǒ, ńtɔ’ mecÿɔ́’ɔ lefùɔ 
mie mé la lɔgɔ tʉ̌ gɔ̂l ńnyɛte. 

5Menne mbʉ̀ŋ la ne fóo ná lʉŋe lefùɔ ńkẅɛɛ. Mengyè pʉ̀a ne fóo mǒ ńkwɔ́’ɔ. Lefàŋ 
ne fóo mǒ ḿvɛ́te. Melâm sɔɔn mbʉ́a tyéte mvfò lʉŋe lefùɔ, ńne ńkÿó, ńdɔgɔ ńgwɔ́ 
Mezẅìge sɔɔn mbʉ́a mie ée me Ssé. 

6Ajʉ’ gie á laa mvfò lʉŋe lefùɔ, á laa pá’ ntse letʉŋ sie é tyé lê kěm, ńne síi pá’ tsɔ̌ 
ntí tóon gie e gwɔ̌ pɔ́ pá’ gyá shÿó mé tóŋo lê kristal. Á gwɔ́ soŋ jʉ’ gie lʉŋe lefùɔ 
tyé wó, etsɔ̌ ntí menɔ̀ɔn, ńgwɔ́ tà ńgwɔ́ lekùa tyé ńkéle lʉŋe lefùɔ ńnéŋe soŋ. 
Menÿɔ́g pú ńgwɔ́ ná pɔ́b, á mvfò mbɔɔ nzèm. 

7Andùŋ mvfò ná pɔ́b la gwɔ́ pɔ́ pá’ pú’ ntʉ̀ la, ambɔ́ɔntè yépʉ́a gwɔ́ pɔ́ pá’ mûɔ fòŋ 
gẅie aa ndúm, ambɔ́ɔntè yétá gẅiin shÿó wé, é gwɔ́ pɔ́ pá’ we nyìŋ mesoŋ la, 
ambɔ́ɔntè lekùa gwɔ́ pɔ́ pá’ gúm ndóŋ gẅie à ne ńzie la. 

8Mbɔɔ wɛ̌ wɔ́ nà menɔ̀ɔn ŋwɛ́ lekùa la gẅiin mbabá mé ntɔgɔ́, menÿɔ́g gwɔ́ mǒ jʉ’ 
ntsèm, á nzème pǐ mbɔɔ nzème tsoló. Pɔ́ ne ńzɔbɔ té kʉ́a á fʉ̀’ʉ zsó mbɔɔ tsẅɛ́’, 
ńgɔɔn ngie: Ndʉalʉ̌a, Ndʉalʉ̌a, Ndʉalʉ̌a, aa Cʉ̀apʉ̀a Ssé Ngàŋa tʉ̀ ntsèm, á gẅie à 
laa wó, aa wó, à piŋ ńne ńtóo. 

9Á gwɔ́ ngwòŋ fʉ̀’ ntsèm gie menɔ̀ɔn pɔɔn lekùa ne ńzɔbɔ, ńdɔgɔ ńnáa legú’, ńdɔgɔ 
ńnáa mekù’, ńdɔgɔ ńnáa ndǎg mbwo nyìŋ gẅie à ńnéŋe nà lʉŋe lefùɔ ńgwɔ́ pɔ́ wó 
ngù’ nkɔ́ɔn nê nkɔ̌ɔn, 

10melÿò pá ntsɔ̀b lekùa lê móm mbʉ́a, ésẅɛ́’ ńkẅí’te mvfò nyìŋ gẅie à ńnéŋe nà 
lʉŋe lefùɔ, ńgu’te yé nyìŋ gẅie aa ńgwɔ́ pɔ́ wó ngù’ nkɔ́ɔn nê nkɔ̌ɔn, ńtsɔ́’ mecÿɔ́’ɔ 
lefùɔ twó pɔ́b, ńgwɔ́ nùŋe mvfò lʉŋe lefùɔ, ńne ńgɔɔn ngie: 

11Ɔ̀ɔ nyìŋ gẅie ɔ̀ ku’ me Cʉ̀apʉ̀a weg, ńgwɔ́ Ssé yeg, ɔ̀ ku’ pá’ à lɔɔn ńgwɔ́ mé náa 
legú’ mbwo gù, ńná mekù’ mbwo gù, pá’ à lɔɔn ńgwɔ́ gù zɔ̌ gẅiin metʉ̀. Á nue ɔ̀ la 

gÿo kɔ̀ɔkɔ́ɔ á gwɔ́ wó, gù zɔ la kwoŋ tá sɛ̌ shúm kẅɛɛ tsɛ̀ɛ njÿó, gù zɔ piŋ ńne 
ńkwoŋo tá é gwɔ́ wó. 

Ŋwà’ne Ngyà jʉ’ 5 

Anò ŋwà’ne pɔ́ nò mûɔ Njʉ̀njÿò 

1Mèŋ m biŋ ńgyá nyìŋ gẅie à la ńnéŋe nà lʉŋe lefùɔ la, á gẅiin tà’ shʉ̀a ffo ŋwà’ne 
á nà pwó yé ye tʉ̀, mbà mé la ŋwe’e mmó mǒ, á nzèm ntsèm, ńkáte, ńdɔgɔ lìi 
nŋwá’ ńdɔg ńdyɛte nà mejʉ’ sɔɔn mbʉ́a. 

2N gíŋe ńgyá tsɔ̌ cÿɔ́’ Ssé gẅie à gẅiin metʉ̀, á gɔɔn lê ngyè tétʉ́ʉ ngie: Tà nyìŋ aa 
wó gẅie à lɔɔn ńgwɔ́ á ku’u nyìŋ gẅie ńgwɔ́ á nyɛ́’te lìi nŋwá’, ńkyɛ́’ɛ ŋwà’ne 
yɔɔn? 

3Ńgɔɔn pú’u, mé té gyá nyìŋ fó tÿǒ lepwó, kà ndùmo ssé tsetsá’ wɔ́, kà tsɛ̀ɛ tsetsá’ 
wɔ́, ńku’u nyìŋ gẅie ńgwɔ́ á kyɛ́’, ḿbiŋ ńdíe mmó gie áa tsoló wɔ́. 

4Mèŋ n gyá pú’u, ńzye lélʉa tɛ’, mélà’mie mé kaa gyá nyìŋ gẅie à ku’u lékyɛ́’ɛ tà’ 
shʉ̀a ffo ŋwà’ne ŋwɛ́, ḿbiŋ ńdíe mmó gie áa tsoló wɔ́. 

5Tá tsɔ̌ nyìŋ ná melÿò pá tó ńgɔɔn né mèŋ ngie: Tè gíŋe ńdʉa. Nyìŋ aa ssé. Pú’ ntʉ̀ 
gẅie à fóo ná tsìŋe ndá Jẅida, é lejÿɔ́g mmó sie é fóo ná lenŋàŋ fùɔ Ndavíd, à kéen 
ńdÿɔ́’ ncù tà ńcʉa nò tepòŋ. À ge lɔg pú’u, é ku’u nyìŋ gẅie ńgwɔ́ á kyɛ́’te lìi nŋwá’ 
gie mé la lyɛte nà mejʉ’ sɔɔn mbʉ́a, é piŋ kyɛ́’ɛ tà’ shʉ̀a ffo ŋwà’ne. 

6Ńgɔɔn pú’u, mèŋ n deen ńké ńgyá mûɔ njʉ̀njÿò tyé tsetsɛ̀ɛ lʉŋe lefùɔ, á tsetsɛ̀ɛ 
menɔ̀ɔn lekùa, mbɔɔ tsetsɛ̀ɛ melÿò, ńgwɔ́ pɔ́ pá’ fʉ̀’ gie mé la shʉ́ʉ lóŋ we la. 
Mendóŋ gwɔ́ twó yé sɔɔn mbʉ́a. Menÿɔ́g mé gwɔ́ sɔɔn mbʉ́a ńdɔgɔ ńgwɔ́ 
mezẅìge sɔɔn mbʉ́a mie ée me Ssé, é mie e Ssé ne ńtúmo wɔ́b ngwòŋ jʉ’ ntsèm 
ndùmo ssé tsetsá’. 

7Mûɔ Njʉ̀njÿò tóo lejʉ́ŋ nyìŋ gẅie à la ńnéŋe nà lʉŋe lefùɔ la, ńkẅé ŋwà’ne ŋwɛ́ 
gie à la gẅiin nà pwó yé ye tʉ̀. 

8MûɔNjʉ̀njÿò la kẅé ŋwà’ne tà ńgẅiin, menɔ̀ɔn pá lekùa, mbɔɔ melÿò pɛ̌ ntsɔ̀b 
lekùɔ lê móm mbʉ́a kẅí’te mvfò yé. Awɔ̌wɔ́ɔ ná pɔ́b wɔ́ gẅiin tsɔ̌ ntí kekÿɛ̀ mbɔɔ 
mentú’ mie mé la lɔgɔ tʉ̌ gɔ̂l ńnyɛte, lamendɔ́ɔn gwɔ́ tsoló tà ńdúe, ńdɔgɔ ńgwɔ́ 
mesẅíŋte pʉ̀a Ssé. 

9Melÿò pá, pâ menɔ̀ɔn pá ne ńzɔbɔ zɔ́bɔ ntsè ye sẅé ńgɔɔn tsoló ngie: Ɔ̀ ku’u nyìŋ 
gẅie ńgwɔ́ ɔ̀ kẅé ŋwà’ne, ńku’u nyìŋ gẅie ńgwɔ́ ɔ̀ nyɛ́’te lìi nŋwá’ gie mé la lɔg 
ńdyɛte. Mé la zẅé gú ńdɔg ńnuŋe pwɔ́’ Ɔ̀ la pfɛte metse mú ńdɔg ńcu’ pʉ̀a, ńcu’ tà 
mbɔɔ pʉ̀a pie ée ná yɛ̌ ngẅɛ̀ ndá wɔ́, tà mbɔɔ pʉ̀a pie é shwóŋó yɛ̌ shwóŋè wɔ́, tà 
mbɔɔ yɛ̌ ntí wɔ́, tà mbɔɔ pe wɛ̌ ngwòŋ wɔ́, ńcu’u wɔ́b pú’u, pɔ́ piŋe mbwo Ssé. 

10Ɔ̀ la lɔgɔ wɔ́b ńgÿo pʉ̀a pie ée tsɛ̀ɛ nò lefùɔ Ssé, ńgíŋe ńdɔgɔ wɔ́b ńgÿo pànuŋe 
pwɔ́’ pá’ pɔ́ ge fa’a mbwo Ssé yege. Mbɔɔ pá’ pɔ́ ge gÿo sá’ pʉ̀a ndùmo ssé tsetsá’. 

11N nyé ńdíe lǐe, ńjú’, ngyè mecÿɔ́’ Ssé, pɔ́ gwɔ́ mentsá’ tà ngwɔ́ mé le sáŋ ńzsé 
nzẅìŋ wɔ́, mbà pɔ́ tÿɔ’ɔ́ lʉŋe lefùɔ, mbàa menɔ̀ɔn pá lâ melÿò pá, ńnéŋe soŋ, 

12ńne ńzɔbɔ ńgɔɔn ngie; Mûɔ Njʉ̀njÿò gẅie mé la zẅé yé la, à ku’u nyìŋ gẅie à 
lɔɔn ńgwɔ́ mé ná metʉ̀ né yé, ńná shúm né yé, ńnáa zse nò né ye, ńná ngʉ̀’ né yé, 
ńná mekù’ né yé, ńnáa legú’ né yé, ńzɔb lezíŋ sé. 

13Mèŋ n gíŋe ńjú’, akɔ́ɔkɔ́ɔ gie e Ssé la nyɛte, á gie áa tÿǒ lepwó, á gie áa ndùmo 
ssé tsetsá’, á gie áa tsɛ̀ɛ tsetsá’, á gie áa tsɛ̀ɛ ntse té pàa tà mbɔɔ kɔ̀ɔkɔ́ɔ gie áa tsɛ̀ɛ 
njÿó wɔ́, á ne ńzɔbɔ ńgɔɔn ngie: Mé zɔb lezíŋ, ńgÿo mekù’ ńnáa legú’, ńnáa lesá’ 
njÿó á mbwo nyìŋ gẅie à ńnéŋe nà lʉŋe lefùɔ, mbɔɔ mbwo mûɔ Njʉ̀njÿò á nà ngù’ 
nkɔ́ɔn nê nkɔ̌ɔn. 

14Mé zɔb pú’u, menɔ̀ɔn pá lekùa lêen ńké ngie Amen. Melÿò pá lêen ńké ńkẅí’te 
ssé, ńgu’te Ssé. 

Ŋwà’ne Ngyà jʉ’ 6 

Mengʉ̀ngʉ̀ ntí ntɔgɔ́ 

1N nyé ńdíe lǐe, ńgyá mûɔ Njʉ̀njÿò nyɛ́’ɛ lìi nŋwá’ ná ndùŋ mvfò jʉ’ ná mejʉ’ mɛ̌ 
sɔɔn mbʉ́a. N jú’ tsɔ̌ tà’ ná menɔ̀ɔn pá lekùa gɔɔn nò lê tsɔ̌ ngyè gie e gwá’a lefàŋ 
sie é vɛ́te la ngie: Tóo. 

2N díe ńgyá, tà’ fɔ́gɔ lÿóon kẅɛ, nyìŋ gẅie à ńnéŋe mǒ á gẅiin kyɛ̀’. Mé náa cÿɔ́’ɔ 
lefùɔ mbwo yé. Á ne ńgee, ńgiŋe ńtuɔ mengwòŋ, ńne sá’a. 

3Mûɔ Njʉ̀njÿò nyɛ́’ɛ lìi nŋwá’ nà jʉ’ mbɔ́ɔntè yépʉ́a, n jú’ nɔ̀ɔn mbɔ́ɔntè yépʉ́a 
kwé’e ngyè ye tÿǒ ngie: Tóo. 

4Atsɔ̌ tà’ lÿóon gwóon ńkẅɛ, ḿbaŋ pá’ mmɔ̌g la. Mé ná metʉ̀ mbwo nyìŋ gẅie à la 
ńnéŋe mǒ ngie à gʉa ḿma’a tág ndùmo ssé tsetsá’, ńzsé ngie pʉ̀a mesoŋ ge sele 
sɔbte mennɛ́ mɔ́b é kwéte, ńgÿo pú’u, ńnáa máamáa nně ncù né yé. 

5Mûɔ Njʉ̀njÿò nyɛ́’ɛ lìi nŋwá’ nà jʉ’ mbɔ́ɔntè yétá, n jú’ nɔ̀ɔn mbɔ́ɔntè yétá kwé’e 
ngyè ye tÿǒ ngie: Tóo. N díe ńgyá tà’ ssé lÿóon kẅɛ. Nyìŋ gẅie à ńnéŋe mǒ gẅiin 
kílo lɔg fʉ̀’ʉ mmó mbwo yé. 

6N jú’ tsɔ́ mmó fó tsetsɛ̀ɛ menɔ̀ɔn lekùa ńkẅɛ, ńgwá’a ngyè nyìŋ la, ńne ńgɔɔn 
ngie: Gÿo ná ntí gie mé ge lɔg nkába fà’ ye tà’a lyɛ’ɛ́ lá’, éjú pɔ́ ndà’ tà’ kílo ngesáŋ 
ntsíŋ, ńgwɔ́ gie e lɔɔn ńgwɔ́ ngesáŋ yege, mé lɔg nkába fà’ ye tà’a lyɛ’ɛ́ lá’, ńjúu 
kílo yétá, ńgʉa nà mèvɛ pɔ́ melù’, tè gÿo ná ntí gie mé ge zág. 

7Mûɔ Njʉ̀njÿò nyɛ́’ɛ lìi nŋwá’ nà jʉ’ mbɔ́ɔntè lekùa, n jú’ nɔ̀ɔn mbɔ́ɔntè lekùa 
kwé’e ngyè ye tÿǒ ngie: Tóo. 

8N díe ńgyá atsɔ̌ lÿóon kẅɛ, ńgeme síŋ sǐŋ. Lezíŋ nyìŋ gẅie à ńnéŋe mǒ gwɔ́ le 
legwé. À jʉ’ gie mepfó ée wó á gwɔ́ nzèm ye. Mé gabte ndùmo tsetsá’ nzsè lekùa, 
ńnáa tà’ nzsè ngie pɔ́ sá’ légwɔ́ gie pɔ́ ge lɔg nně ncù, é lɔgɔ gwáŋa, é lɔgɔ gwá’a 
mbɔɔ menɔ̀ɔn tsẅɛ̀, é zẅéte pʉ̀a ná yɛ̌ gwǒŋ. 

9Mûɔ Njʉ̀njÿò nyɛ́’ɛ lìi nŋwá’ nà jʉ’ mbɔ́ɔntè yétʉ̀a, mèŋ n gyá mentʉ́m pʉ̀a pie 
mé la zẅéte wɔ́b, mélà’mie pɔ́ la shwóŋó nò Ssé mbɔɔ ná pá’ pɔ́ la gɔɔn mmó gie 
pɔ́ zsé nà nò Yěsô, é nuŋte tsìŋe jʉ’ gie mé nuŋe pwɔ́’ wó, 

10ńne ńga’te lê ngyè tetʉ́ʉ ńgɔɔn ngie: Cʉ̀apʉ̀a, gù gẅie ɔ́ɔ Ssé, ńgwɔ́ nyìŋ gẅie à 
shwóŋó nò nénʉ́, ɔ̀ ge zẅí’te tà kú pɔ́ síŋe, tá ŋag pʉ̀a ndùmo ssé tsetsá’, é néŋ 
ngʉ̀ngʉ̀ twó pɔ́b ńtí pá’ pɔ́ la zẅéte wég? 

11Mé lêen ńké ńnáa fɔ́gɔ zsǒ mbwo wɔ̌wɔ́ɔ ná pɔ́b, ńgɔɔn né pɔ́b ngie pɔ́ ná’a 
ńgíŋe ḿbʉ́le ńzẅí’te méjʉ’, apfwɔ́’ɔ mefɛ́ pɔ́b pie pâ pɔ̌ kɔ́ɔn ḿbú fa’a fà’a Ssé, é tó 
tà ḿmag, á nue á ne ńzɛ́te ngie me gíŋe ńzẅéte wɔ́b yɔ́b pá’ pɔ́b. 

12Mûɔ Njʉ̀njÿò ne ńnyɛ́’ɛ lìi nŋwá’ nà jʉ’ mbɔ́ɔntè ntɔgɔ́, n ne ńdíe, ńjú’ atsetsá’ pú 
ńcʉ’e pá’ɔɔn tɛ’, nèm sele síŋ pá’ nzsǒ gie mé lɔgɔ ńdúŋo legwé la. Saŋ pú sele 
ḿbaŋ pá’ metse la. 

13Mecÿɔ́’ saŋ fó lefaŋ ńkeme ḿbʉle ndùmo ssé tsetsá’ pá’ máamáa fóm ne ńcʉa, 
mentɔ̌ɔn tÿǒ mie é kaa tʉʉ é keme ḿbʉle ssé pú’u la. 

14Lefaŋ mag pá’ tà’ shʉa ffò ŋwà’ne gẅie mé ně ńkate la. Mé fó ná mejʉ’ mie 
mekwɛ́ ée wó, tà mbɔɔ ná mejʉ’ mie melá’ mie ntse la kéle ńnéŋe soŋ ée wó, ésa’ 
ńdɔg ńgʉa. 

15Mefùɔ pie ée ndùmo ssé tsetsá’, memáa pʉ̀a, mentándá pà lÿɔ́’ ncù, megàŋ nkáb, 
megàŋ metʉ̀, menkwɔ̀ɔn tà mbɔɔ pà ndù nnɛ́. Pɔ́ métsèm lyeen tsɛ̀ɛ memvwɔ́’, á 
nà metóon mie ée ndùm mekwɛ́, 

16ńne ńgɔɔn mbwo mekwɛ́, mbɔɔ mbwo memáa metóon ngie: Pí keme sẅɛ́ɛ wég, 
ńdÿoon wég. Nyìŋ gẅie à ńnéŋe nà lʉŋe lefùɔ lɛ, á le gíŋe ńgyá wég wɔ́. 
Mûɔ Njʉ̀njÿò le gíŋe ńgyáŋa lóŋ ná peg wɔ́. 

17Á nue máamáa lyɛ’ɛ́ lá’ gie pɔ́ ge gyáŋa lóŋ aa pá’ɔɔn, mbà a tǒ, ńgwɔ́ wɔ̌ vwɔ’ɔ? 

Ŋwà’ne Ngyà jʉ’ 7 

Epʉ̀a Israel ntsá’ nkÿo lê ntsá’ ntsɔ̀b lekùa lê móm lekùa (144.000) 

1M bɔ́ɔntè ńgyá mecÿɔ́’ Ssé lekùa ndùmo ssé tsetsá’, é tyéte ná meshÿó lekùa, ńne 
ńtáte mefefà lekùa mie ée ndùmo ssé tsetsá’, légwɔ́ gie atsɔ̌ fefà tè cʉa ndùmo ssé 
tsetsá’ wɔ́, é ké le cʉa ndùm ntse té pàa wɔ́, é ké le cʉ’e tsɔ̌ tà’a tÿǒ wɔ́. 

2Mèŋ n gyá tsɔ̌ tà’ cÿɔ́’ Ssé, á ne fóo shÿó sá’ nèm ńkwɔ́’ɔ né tÿǒ, ńgẅiin mmó gie e 
Ssé gẅie aa ńgwɔ́ pɔ́ wó, aa ńdɔgɔ ńcÿɔ’ɔ liŋé yé nà mmó. Wɛ̌ cÿɔ́’ Ssé ne ńdɔgɔ 
ngyè tetʉ́ʉ ńgɔɔn mbwo mecÿɔ́’ Ssé lekùa pie mé la túmo wɔ́b ngie pɔ́ gʉa gÿo nò 
tepòŋ ndùmo ssé tsetsá’, mbɔɔ ná ntse té pàa la ngie: 

3Tà pi gwóon ńgÿo nò tepòŋ ndùmo ssé tsetsá’. Tà pi gÿo ná ntse té pàa. Tà pi gÿo 
ná metÿǒ. Pi zẅí’te tà peg cÿɔ’ɔ liŋé nà zǐ pafa’a fà’ Ssé yege. 

4Mèŋ n deen ńké ńjú’ mé gɔɔn ngie, epʉ̀a pie mé cÿɔ’ɔ́ liŋé ye Ssé nà zǐ yɔ́b ée pʉ̀a 
ntsá’ nkÿo lê ntsá’ ntsɔ̀b lekùa lê móm lekùa (144.000), ḿbú fóo nà metsìŋe ndá 
púɔ pà Israel ntsèm ntsèm. 

5Á la gʉa nà ngẅɛ̀ Jẅida, mé cÿɔ’ɔ liŋé ná pʉ̀a ntsá’ ntsɔ̀b pʉ́a nê legém (12.000), 
ńgʉa nà ngẅɛ̀ Rẅiben, é gwɔ́ ntsá’ ntsɔ̀b pʉ́a nê legém (12.000), ńgʉa nà ngẅɛ̀ 
Gad, é gwɔ́ ntsá’ ntsɔ̀b pʉ́a nê legém (12.000), 

6ńgʉa nà ngẅɛ̀ Asɛ̀ɛ, é gwɔ́ ntsá’ ntsɔ̀b pʉ́a nê legém (12.000), ńgʉa nà ngẅɛ̀ 
Neftali, é gwɔ́ pʉ̀a ntsá’ ntsɔ̀b pʉ́a nê legém (12.000), ńgʉa nà ngẅɛ̀ Manase, é 
gwɔ́ pʉ̀a ntsá’ ntsɔ̀b pʉ́a nê legém (12.000), 

7ńgʉa nà ngẅɛ̀ Simeon, é gwɔ́ pʉ̀a ntsá’ ntsɔ̀b pʉ́a nê legém (12.000), ńgʉa nà 
ngẅɛ̀ Lěvi, é gwɔ́ pʉ̀a ntsá’ ntsɔ̀b pʉ́a nê legém (12.000), ńgʉa nà ngẅɛ̀ Isakar, é 
gwɔ́ pʉ̀a ntsá’ ntsɔ̀b pʉ́a nê legém (12.000), 

8ńgʉa nà ngẅɛ̀ Zabulon, é gwɔ́ pʉ̀a ntsá’ ntsɔ̀b pʉ́a nê legém (12.000), ńgʉa nà 
ngẅɛ̀ Joseph, é gwɔ́ pʉ̀a ntsá’ ntsɔ̀b pʉ́a nê legém (12.000), ńgʉa nà ngẅɛ̀ 
Mběnjameŋ, é gwɔ́ pʉ̀a ntsá’ ntsɔ̀b pʉ́a nê legém (12.000) pie mé cÿɔ’ɔ́ liŋé ye Ssé 
nà zǐ yɔ́b. 

Anùɔ gie á fóo mengwòŋ mengwòŋ 

9N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, n gyá nùɔ lá’ gie ńgwɔ́ 
nyìŋ le sáŋ tà ńzsé nzẅìŋ wɔ́. Mbà pʉ̀a fǒ nà mengwòŋ ntsèm, éfó nà mengẅɛ̀ 
mengẅɛ̀, ńgwɔ́ mentí mentí, éshwóŋó meshwóŋè ntí ntí mie ée ndùmo ssé 
tsetsá’. Pɔ́ la tyé mvfò lʉŋe lefùɔ, mbɔɔ mvfò Mûɔ Njʉ̀njÿò, ḿma’ meféfɔ́gɔ nzsǒ, 
ńgẅiin meyáŋa letÿǒon, 

10ńne ńdɔgɔ ngyè tetʉ́ʉ ńgɔɔn ngie: Nyìŋ létsẅɛ́ à fóo mbwo Ssé yege gẅie à 
ńnéŋe nà lʉŋe lefùɔ mbɔɔ mbwo MûɔNjʉ̀njÿò. 

11Á gwaa gwɔ́ pú’u, mecÿɔ́’ Ssé métsèm tyéte ńtÿɔ́’ɔ lʉŋe lefùɔ Ssé, ńtÿɔ́’ melÿò, 
mbɔɔ menɔ̀ɔn lekùa ńnéŋe soŋ. Mecÿɔ́’ Ssé ŋwɛ́ gwe ssé, ésɔb shÿó wɔ́b ssé, á 
mvfò lʉŋe lefùɔ, ńgu’te Ssé, 

12ńne ńgɔɔn ngie: Amen, agù’te, legú’, azse nò, lenǎ ndǎg, lenǎ mekù’, metʉ̀ pâ 
ngʉ̀’ e gwɔ́ mbwo Ssé nà ngù’ nkɔ́ɔn né nkɔ̌ɔn. Amen. 

13Atsɔ̌ tà’ ná melÿò lêen ńké ńzɛ́te wɔ̀ɔn ngie: Epʉ̀a pɔɔn pie pɔ́ ma’ mefɔ́gɔ nzsǒ 
lɔɔn ée pà wɔ̌, ḿbiŋe fóo nzɔ̌? 

14Mèŋ n tsɔ́’ ngie, a Ndè, gù zɔ ne ńzsé. Á gɔɔn ngie ée pʉ̀a pie éfóo tsɛ̀ɛ máamáa 
ngɔ́’ ya. Pɔ́ ka lɔg metse mûɔ Njʉ̀njÿò, ésɔg menzsǒ mɔ́b tà é lʉ́a, ńcʉ́’ʉ féfɔ́gɔ. 

15Áa mmó gie á gÿo pɔ́ tyé mvfò lʉŋe lefùɔ Ssé, á tsɛ̀ɛ jʉ’ yé, ńne ńgu’te yé zsó pɔ́ 
tsẅɛ́’. Nyìŋ gẅie à ńnéŋe nà lʉŋe lefùɔ, à ge taa ntàb we é lɔg kábte wɔ́b. 

16Nzyè é le gíŋe ńgyáŋa wɔ́b gwɔ́, agàga yɔ́b le gíŋe é shÿó wɔ́. Nèm le gíŋe ńcúɔ 
ndù pɔ́b wɔ́. Atsɔ́ mmó le gíŋe ńgÿo mbùm yɔb tween wɔ́. 

17Á nue mûɔ Njʉ̀njÿò gẅie à tyé tsetsɛ̀ɛ lʉŋe lefùɔ ge gwɔ́ ngàŋa pyɛ́bɛ wɔ́b, é lɔgɔ 
wɔ́b é gʉa nà meti’í ntse, á jʉ’ gie ntse ge gÿo mé gwɔ́ wó. E Ssé gÿo ḿbú ńtsí’i 
ntse nÿɔ́g mɔ́b ntsèm. 

Ŋwà’ne Ngyà jʉ’ 8 

Ngʉ̀ngʉ̀ ye sɔɔn mbʉ́a 

1Mûɔ Njʉ̀njÿò la gwɔ́ tà nyɛ́’ɛ lìi nŋwá’ nà jʉ’ mbɔ́ɔntè Sɔɔn mbʉ́a, ejʉ’ pú ńdáŋte 
tÿǒ lepwó lê kěm nà mmó minẅid móm ntá. 

2Mèŋ n gyá mé ná mentàŋ Sɔɔn mbʉ́a á mbwomecÿɔ́’ Ssé sɔɔn mbʉ́a pie pɔ́ ée 
ntyé mvfò Ssé. 

3Atsɔ̌ cÿɔ́’ Ssé tó ńtyé ngʉ̀ŋe jʉ’ gie mé tuɔ shúm gyě wó, ńgẅiin mmó gie mé 
ńnéŋe mmó gyě tsoló ńtuɔ. Á gwɔ́, mbà mé la lɔgɔ tʉ̌ gɔ̂l ńnyɛte. Mé náa 
laméndɔ́ɔn mbwo yé tà á gyɔ́ɔn gyɔ̌ɔn pá’, à ge temte mesẅíŋtè pʉ̀a Ssé mǒ, é tuɔ 
jʉ’ gie mé nuŋe pwɔ́’ wó, é náa mbwo Ssé. Yɛ̌ jʉ’ gwɔ́, mbà mé la lɔgɔ tʉ̌ gɔ̂l 
ńnyɛte. Á gwɔ́ mvfò lʉŋe lefùɔ. 

4Ndyé melaméndɔ́ɔn lâ mesẅíŋtè pʉ̀a Ssé fó mbwo cÿɔ́’ Ssé ńkwɔ́’ ńgʉa ne mvfò 
Ssé. 

5Cÿɔ́’ Ssé piŋ ńkaa mmó gie mé tuɔ shúm gyě tsoló, ńnéŋ mmɔ̌g gẅie éfóo jʉ’ gie 
mé nuŋe pwɔ́’ wó tà é lúe, á zé’e ḿma’a ndùmo ssé tsetsá’. Lefàŋ vɛ́te. Mé jú’ 
mengyè, ńgyá menně mbʉ̀ŋ. Atsetsá’ ńcʉ’e. 

Mentàŋ 

6Mecÿɔ́’ Ssé pie pɔ́ la gẅiin mentàŋ sɔɔn mbʉ́a la, pɔ́ nyɛte mbùm yɔb pá’ pɔ́ gee 
ńtóŋ mentàŋ ŋwɛ́. 

7Ndùŋ mvfò tóŋ wé ntàŋ. Mé ma’ megẅì lê mmɔ̌g á ndùmo ssé tsetsá’. Á gwɔ gwɔ́ 
mbà mé temté metse mǒ. Tà’ nzsè á nà ndùmo ssé tsetsá’ nzsè tá, pú shÿó lê 
metÿǒ, lâ legǐ gẅie à ne sẅéte. 

8Mbɔ́ɔntè yépʉ́a tóŋ wé ntàŋ. Etsɔ́ ntí máamáa lekwɛ́ sie mé těm mmɔ̌g mǒ, mé 
zé’e ḿma’a tsɛ̀ɛ ntse té pàa. Tà’ nzsè ntse té pàa nà menzsè méntá sele ńcʉ́’ 
metse. 

9Tà’ nzsè ná shúm sie ée ntse tà ńŋele ŋele á nà nzsè tá pú ńdége. Tà’ nzsè nà 
mestíma nzsè tá pú ńtágte. 

10Cÿɔ́’ Ssé mbɔ́ɔntè yétá tóŋ wé ntàŋ. Atsɔ̌ máamáa cÿɔ́’ saŋ fóo lefàŋ ńgwe, ńne 
ńkÿó pá’ máamáa nkà’ mmɔ̌g gẅie mé lǐɛ la, ńgwe pú’u, ná tà’ nzsè nà memí nzsè 
tá tà mbɔɔ ná mesá’a ntse. 

11Lezíŋ wɛ̌ cÿɔ́’ saŋ gwɔ́ lé melẅe mie ée mecÿɔ́b, tà’ nzsè ná mentse nzsè tá cʉ́’ 
melẅe ŋwɛ́ mie ée mecÿɔ́b. Epʉ̀a mesoŋ tà ńgyɔ́ɔn kwéte ńtí pá’ pɔ́ nǔ wɛ̌ ntse 
gẅie é cʉ́’ʉ ńdẅe lẅe. 

12Cÿɔ́’ Ssé mbɔ́ɔntè lekùa tóŋ wé ntàŋ. Ammó cʉa ná tà’ nzsè lejÿɔ́g nèm á nà nzsè 
tá, ńcʉa ná tà’ nzsè lejÿɔ́g saŋ á ná nzsè tá, ńcʉa ná tà’ nzsè mecÿɔ́’ saŋ á ná nzsè 
tá légwɔ́ gie pɔ́ ge cʉ́’ʉ lékyɛ’ jʉ’, tà’ nzsè pyé mǒ á nà nzsè tá, mbɔɔ pá’ fʉ̀’e zsó ge 
pyé tà’ nzsè nèm, afʉ̀’e lêtsẅɛ́’ à gíŋe ḿbyé yé tà’ nzsè ná saŋ lâ mecÿɔ́’ saŋ á nà 
nzsè tá. 

13N nyé ńdíe lǐe, ńjú’ atsɔ̌ máamáa gúm ndóŋ gẅie à la ne ńzie tàa tÿǒ á ne ńgɔɔn 
nê ngyè tetʉ́ʉ ngie: Pi ee pà shÿó tepòŋ. Pi ee pà shÿó tepòŋ. Pi ee pà shÿó tepòŋ. 
Pi pʉ̀a mesoŋ pie ée ndùmo ssé tsetsá’, ńtí ngyè mentàŋ mie mecÿɔ́’ Ssé méntá 
nyé tá ńgee ńtóŋo. 

Ŋwà’ne Ngyà jʉ’ 9 

1Cÿɔ́’ Ssé mbɔ́ɔntè yétʉ̀a tóŋ wé ntaŋ. Mèŋ n gyá tsɔ̌ cÿɔ́’ saŋ, mbà à ně fó lepwó 
ńgwe ndùmo ssé tsetsá’. Mé náa kí lɔg ńtsɔ́’ ncwò pÿé té lǎŋ mbwo ye. 

2Cÿɔ́’ saŋ awɛ̌ tsɔ́’ ncwò pÿé té lǎŋ. Ndyé fó wó ńkwɔ́’ pá’ ndyé gẅie éfóo jʉ’ gie 
mé tuɔ tsǎ’ wó la. Wɛ̌ ndyé pú ńjÿó jʉ’ tà mé té gíŋe ńgyá lejÿɔ́g nèm wɔ́. 

3Ngǐm kẅɛte tsɛ̀ɛ ndyé mmɔ̌g ŋwɛ́, ḿbú sa ndùmo ssé tsetsá’. Mé ná metʉ̀ mbwo 
pɔ́b lélɔg ńtsɔ́gte pʉ̀a pá’ mengɔ́ɔn ssé mie ée ndùmo ssé tsetsá’ ńtsɔ́gte pʉ̀a la. 

4Mé tsẅii mbwo pɔ́b ngie tà pɔ́ gÿo nò tepòŋ ná legǐ, ńgie tà pɔ́ gÿo nò tepòŋ ná 
tsɔ́ mmó gie á sa’á ndùmo ssé tsetsá’, tà ńne sẅéte, ńgie pɔ́ gÿo nò tepòŋ ná tsɔ́ 
tÿǒ, ńgie pɔ́ gÿo nò tepòŋ pɔ́ ná pʉ̀a pie à liŋé ye Ssé á té nà zǐ yɔ́b wɔ́. 

5Mé la tè náa wɔ́b metʉ̀, á gwɔ́ lélɔg ńzẅé pʉ̀a mesoŋ wɔ́. Á la gwɔ́ pɔ́ lélɔg ńnáa 
wɔ́b ngʉ̀ngʉ̀ ná nǎ mesaŋ métʉ̀a. Yɛ̌ ngʉ̀ngʉ̀ lêen ńgwɔ́ pɔ́ pá’ gie nyìŋ gyá ná pá’ 
ngɔ́ɔn ssé tsɔgɔ́ yé la. 

6Á ge gwɔ́ nà mesaŋ ŋwɛ́, epʉ̀a mesoŋ fa’a legwé pɔ́ légyá, é tsɔ́ɔn lékwé, tá legwé 
kÿo wɔ́b kÿo. 

7Yɛ̌ ngǐm ŋwɛ́ e la gwɔ́ pɔ́ pá’ melÿóon pie mé nyɛté wɔ́b lélɔg ńgʉa ńdÿɔ́’ ncù la. 
Atsɔ́ mmó laa twó pɔ́b, ńgwɔ́ pɔ́ pá’ cÿɔ́’ɔ lefùɔ gie mé la lɔgɔ tʉ̌ gɔ̂l ńnyɛte la. 
Meshÿó mɔ́b gwɔ́ pɔ́ pá’ meshÿó pʉ̀a mesoŋ la. 

8Menòŋo twó mɔ́b la gwɔ́ pɔ́ pá’ menòŋo twó pànzwě la. Mesoŋ mɔ́b gwɔ́ pɔ́ pá’ 
mesoŋ pú’ ntʉ̀ la. 

9Kʉ́kʉ́b wɔb la gwɔ́ pɔ́ pá’ fʉ̀’ gie mé zǎb nzsǒ ncù gie mé la lɔgɔ tʉ̌ ńtsó á mǒ la. 
Pɔ́ gwɔ́ tà ne ńzie, mbabá mɔ́b gÿo jʉ’ zẅɛ pá’ fʉ̀’ gie mekélêg mie melÿóon tà 
ńgyɔ́ɔn ne shwoŋo, é ne ńzẅɛɛ ńcʉa ńgee ńdÿɔ́’ ncù la. 

10Menku mɔ́b lâ mesisìŋ mɔ́b gwɔ́ pɔ́ pá’ mengɔɔn ssé la. Metʉ̀ mɔ́b lélɔg ńná pʉ̀a 
ngʉ̀ngʉ̀ á nà mesaŋ métʉ̀a éfó ná menku mɔ́b. 

11Nyìŋ gẅie aa mbwo pɔ́b ńgwɔ́ pá’ fùɔ wɔb, ésá’a wɔ́b, é gwɔ́ ssé tepòŋ gie e 
gẅiin nò ná pÿé té lǎŋ gẅie lezíŋ sé ée nà shwóŋè pa Heber ńgwɔ́ lê abaddon, 
ńgwɔ́ nà shwóŋè pà Gelekia ńgwɔ́ lê Apolion ńdɔgɔ ńgɔɔn ngie: ngàŋa tág. 

12Ndùŋ mvfò ngʉ̀ngʉ̀ cʉ̌a. Á yɔɔn metsɔ́ mengʉ̀ngʉ̀ mémbʉ́a gwɔ́ nzèm ńne ńtóo. 

13Cÿɔ́’ Ssé mbɔ́ɔntè ntɔgɔ́ tóŋ wé ntaŋ. N jú’ tsɔ̌ ngyè fó ná mendóŋ lekùa mie ée 
nà jʉ’ gie mé tuɔ shúm gyě wó ńkẅɛɛ. Yɛ̌ jʉ’ gwɔ́ mvfò Ssé, mbà mé la lɔgɔ tʉ̌ gɔ̂l 
ńnyɛte. 

14Ngyè ŋwɛ́ tsẅii mbwo cÿɔ́’ Ssé gẅie aa mbɔ́ɔntè ntɔgɔ́, gẅie à la gẅiin ntaŋ ngie 
à kyɛ́’te messé tepòŋ lekùa pie mé la lɔg metsɛ̂n ńkwɛ́ɛ wɔ́b, pɔ́ gwɔ́ ngʉ̀ŋe ntse 
gẅie mé tóŋo lê Efalate la. 

15Mé lêen ńké ńkyɛ́’te messé tepòŋ ápɛ̌ lekùa. Mbà Ssé la cwoŋte wɔ́b ńdɔgɔ 
ńzẅí’te yɛ̌ lyɛ’ɛ́ lá’, á wɛ̌ saŋ, é yɛ̌ ngù’, légwɔ́ gie pɔ́ ge zẅé tà’ nzsè á nà pʉ̀a 
mesoŋ nzsè tá. 

16Mèŋ n jú’ mé gɔɔn nzẅìŋ pàlÿɔ́’ ncù pie é lɔgɔ melÿóon ńgiŋe ngie pɔ́ ée 
memillion nkÿo pʉ́a. 

17Wɔɔn pá’ e Ssé la nyɛ́’ nÿɔ́g mɔ́ɔn, mèŋ n gyá melÿóon, tà mbɔɔ pʉ̀a pie é laa 
ndùm wó. Pɔ́ la ma’a kème nzsǒ ncù gie mé lɔgɔ tʉ̌ ńgÿo, á gwɔ́ kʉ́kʉ́b pɔ́b ḿbaŋa 
pá’ mmɔ̌g la, ńgíŋe ńgʉme gʉme pá’ tsɔ́ tóon gẅie nzẅìŋ ée mǒ tɛ’ la, ńgíŋe ńne 
ḿbaŋa pá’ ffò tÿó gie á ne ńkwé la. Atwó melÿóon la gwɔ́ pɔ́ pá’ twó pú’ ntʉ̀ la. 
Mmɔ̌g, lê ndyé mbɔɔ tsɔ̌ ntí mekʉ̀a ne fóo ncwò pɔ́b ńkẅɛɛ. 

18Mmɔ̌g ŋwɛ́, lâ ndyé, mbɔɔ lâ yɛ̌ ntí mekʉ̀a ŋwɛ́, ée shúm sa sie é náa ngɔ́’, mbà é 
la ne fóo ncwò melÿóon ńkẅɛɛ la, é la zẅé tà’ nzsè ná pʉ̀a mesoŋ nzsè tá. 

19Á nue metʉ̀ melÿóon é gwɔ́ pɔ́ ncwò pɔ́b, mbɔɔ ná mesǎŋ mɔ́b. Mesǎŋ mɔ́b gwɔ́ 
pɔ́ pá’ mennú la, ńgẅiin metwó, ńdɔgɔ pɔ́ mɛ̌ ńgÿo nò tepòŋ. 

20Á gʉa nà pfwɔ́’ɔ pʉ̀a pie sɔɔn shúm sie é náa ngɔ́’ la tè wɔ́b zẅé, pɔ́ ké tè kúbe 
mà wɔ́b ńgwá’ mefà’ tepòŋ mie pɔ́ fa’a wɔ́. Pɔ́ la tè nyé légu’te messé tepòŋ wɔ́. Pɔ́ 
té nyé légu’te shúm sie mé gu’te ngie ee messé wɔ́, é sie mé la lɔgɔ tʉ̌ gɔ̂l ńnyɛte, 
kà pɔ́ sie mé la lɔgɔ tʉ̌ nkáb ńnyɛte wɔ́, kà sie mé la lɔgɔ tʉ̌ nʉ̀ ńnyɛte wɔ́, kà sie 
mé la lɔgɔ tóon ńnyɛte wɔ́, kà sie mé la lɔgɔ kème tÿǒ ńnyɛte wɔ́, éshúm sie é té 
ku’u légyá jʉ’ wɔ́, ńké tè ku’u lé jú’u nò wɔ́, ńké tè ku’u légiŋ wɔ́. 

21Pɔ́ la gíŋ tè kúbe mà wɔ́b, ńnyé lézẅé nyìŋ wɔ́, ńké tè nyé lekàŋ wɔ́, ńké tè nyé 
pá’ ńgwɔ́ mbàŋa lâ pànzwě tsetsɛ̀ɛ pɔ́b kẅɛ́te wɔ̌wɔ́ɔ pâ pɔ̌ nuŋe nuŋe wɔ́, ńké tè 
tsǒŋ nyé. 

Ŋwà’ne Ngyà jʉ’ 10 

Anò cÿɔ́’ Ssé mbɔɔ nò mûɔ mélepu’ú ŋwà’ne 

1E Ssé gíŋe ńnyɛ́’ nÿɔ́g mɔ́ɔn, n gyá tsɔ̌ cÿɔ́’ Ssé gẅie à gẅiin metʉ̀, á ne fóo lepwó 
sẅɛ́’ɛ, etsɔ̌ ntí melɔ́ɔn pwoon mbùm ye pá’ nzsǒ pwoon mbùm nyìŋ la. Nkwòŋ 
nnù ngém zéme twó yé. Eshÿó wé gwɔ́ pá’ lejÿɔ́g nèm la. Mentɔ́ɔn mé gwɔ́ pá’ 
melʉ́me mmɔ̌g mie é pʉ’ʉ́ nnɛ́ ńtyé tyé la. 

2À la gẅiin tsɔ̌ mûɔ méŋwà’ne mbwó yé, á gwɔ́ we nkyɛ’té, ńzé’e kwò yé ye tʉ̀ 
ńtÿɔ́gɔ ndùm ntse té pàa, ńtÿɔ́gɔ ye kyɛ̀bɛ á ndùmo ssé tsetsá’, 

3ńdeen ńké ńga’te lê ngyè tetʉ́ʉ pá’ pú’ ntʉ̀ gẅie à ne ńcu’u la, ńga’te pú’u, mé jú’ 
lefaŋ vɛ́te vɛtě ngʉ̀a sɔɔn mbʉ́a. 

4Lefaŋ la vɛ́te ngʉ̀a sɔɔn mbʉ́a pú’u, tà mèŋ n ne fa’a léŋwe’e mmó gie lefaŋ gɔ̌ɔn, 
ńjú’ ngyè nyìŋ fóo lefaŋ ńgɔɔn né mèŋ ngie: Lÿoon nò gie lefaŋ vɛtě ngʉ̀a sɔɔn 
mbʉ́a ńgɔɔn. Tè ŋwe’e. 

5Cÿɔ́’ Ssé gẅie mèŋ n ne ńgyá yé á tyé ńtÿɔ́gɔ kwò yé ndùm ntsè té pàa, yetsɔ́ gwɔ́ 
ndùmo tsetsá’ la, á ka’a pwó yé ye tʉ̀ ńnáa tÿǒ ńne ńkʉa, 

6ńdɔgɔ lezíŋ nyìŋ gẅie aa ńgwɔ́ pɔ́ wó á nà ngù’ nkɔ́ɔn nê nkɔ̌ɔn, yé gẅie à la 
nyɛte lefaŋ mbɔɔ kɔ̀ɔkɔ́ɔ gie áa tsoló, yé gẅie à la nyɛte tsetsá’ mbɔɔ kɔ̀ɔkɔ́ɔ gie áa 
ndùmo, yé gẅie à la nyɛte ntse té pàa mbɔɔ kɔ̀ɔkɔ́ɔ gie áa tsoló, ńkʉa, ńgɔɔn ngie 
atsɔ̌ légíŋe ńzẅí’te à tè nyé ńgwɔ́ wó wɔ́. 

7Tá’, á ge gÿo gwɔ́ fʉ̀’ gie cÿɔ́’ Ssé we mbɔ́ɔntè sɔɔn mbʉ́a zyě létoŋ wé ntaŋ, 
ammó gie e Ssé la záb, á gwɔ́ lelyěen, à pumte ndʉŋ ndʉŋ pá’ à la tʉ́ njÿó ńgɔɔn 
mbwo pà ntsẅì nkʉ̀ pé pá’ pɔ́ fa’a mbwo yé. 

8Ńgɔɔn pú’u, ngyè nyìŋ gie mèŋ n ně ńzɔɔn ńjú’ éfó tÿǒ lepwó ńgɔɔn nò la, é gíŋe 
ńgɔɔn né mèŋ tsɔ́ legʉ̀a ngie: Gʉa, éfó mbwo cÿɔ́’ Ssé gẅie à tyě ńtÿɔ́gɔ kwò ndùm 
ntse té pàa, yetsɔ́ gwɔ́ ndùmo ssé tsetsá’ lɛ, ńkẅé mûɔ méŋwà’ne gie mé kyɛ’té. 

9Mèŋ n gʉa lejʉ́ŋ cÿɔ́’ Ssé ŋwɛ́, ésẅíŋte yé ngie à náa mûɔ méŋwà’ne ŋwɛ́ né mèŋ. 
Á gɔɔn né mèŋ ngie: Kɔ̀, ḿpfɛ́. Á ge ké kúu lepfòm gù é lẅe lẅe, tá’, é ké gwɔ́ ncwò 
gù é lʉm pá’ lwò nŋwá’. 

10Mèŋ fó mbwocÿɔ́’ Ssé, ńkẅé mûɔ méŋwà’ne ŋwɛ́, ḿpfɛ́. Á gwɔ́ ncwò mèŋ 
ńdʉme pá’ nŋwá’ la. Tá mèŋ n gwɔ́ tà mi, á kúu lepfòm mèŋ ńcʉ́’ʉ ńdẅe lẅe. 

11Mé pɔ́ɔnte ńgɔɔn né mèŋ ngie: Á ne ńzɛ́te ngie ɔ̀ gíŋe ńgʉa ńtsẅi nkʉ̀ Ssé mbwo 
pʉ̀a ntí ntí, á mbwo ngwòŋo ngwòŋ, á mbwo pʉ̀a pie é shwóŋó meshwóŋè mentí 
mentí, mbɔɔ mbwo mefùɔ tà ńgyɔ́ɔn. 

Ŋwà’ne Ngyà jʉ’ 11 

Pʉ̀a mépʉ́a pie pɔ́ gɔɔn nò gie pɔ́ zsé nà nò Ssé 

1Mé gɔɔn pú’u, tà á ku’, mé ná tsɔ́ ntí kekà’a, á gwɔ́ pá’ kème mmó gie mé lɔgɔ fʉ’ʉ 
mmó, ńgwɔ ná, ńne ńgɔɔn né mèŋ ngie: Lu ssé éfʉ’ʉ jʉ’ʉ Ssé gie áa Yerósalem, 
éfʉ’ mbɔɔ jʉ’ gie mé nuŋe pwɔ́’ wó, ésáŋ nzẅìŋ pʉ̀a pie pɔ́ ée tsoló ńne ńgu’te Ssé. 

2Tá à ké ńgʉa ná tetʉ́a jʉ’e Ssé gie áa nzème pǐ, ɔ̀ nyé té fʉ’. Á nue mé la náa yɛ̌ 
tetʉ́a mbwo mengwòŋ mie é té Ssé zsé, tà pɔ́ ge gÿo neŋte tÿǒsoŋ Ndʉalʉ̌a neŋte 
nà mesaŋ ntsɔ̀b pʉ́a lê móm lekùa, 

3ńgʉa ná pʉ̀a pɔɔn mépʉ́a pie pɔ́ ge gɔɔn nò gie pɔ́ zsé ná mèŋ, mbà mèŋ n ge gÿo 
náa wɔ́b metʉ̀ lélɔg ńtsẅi nkʉ̀ wɔ̀ɔn. Pɔ́ ne ńtsẅii, ḿma’ menzsǒ lɔg ńdúŋ legwé 
ma’ nà melyɛ’ɛ́ lá’ ntsá’ lê nkÿo pʉ́a lê móm ntɔgɔ́ (1.260). 

4Pɛ̌ pʉ̀a mépʉ́a pie pɔ́ gɔɔn nò gie pɔ́ zsé ná mèŋ, ée metÿǒ mèvɛ olive mémbʉ́a, 
ńgÿo melâm mémbʉ́a mie é tyé mvfò Cʉ̀apʉ̀a gẅie à sá’a njÿó ntsèm. 

5Nyìŋ lɔɔn ńne fa’a légege wɔ́b, á zsé ngie etsɔ́ mmɔ̌g ée fóo ncwò pɔ́b kẅɛ pyág 
megàŋ mbù pɔ́b. Áa nénʉ́ ngie nyìŋ lɔɔn fa’a légege wɔ́b, mbà ngàŋ ge kwé pɔ́ 
pú’u. 

6Pɔ́ gẅiin metʉ̀ lélɔg ńkíle mbʉ̀ŋ lefaŋ, á nà ntí gie mbʉ̀ŋ tě ge lúu nà melyɛ̌’ mie 
pɔ́ ne ńtsẅii nkʉ̀ Ssé wɔ́. Pɔ́ gíŋ ńgẅiin metʉ̀ lélɔg sele ntse é cʉ́’ metse, ńgíŋe 
ńku’ pá’ pɔ́ lɔɔn ńkwoŋ fʉ̀’ʉ kɔ́ wɔ́, pɔ́ gÿo ngɔ́’ ntí ntí tóo ndùmo ssé tsetsá’. 

7Tá’, pɔ́ ge gÿo ké gɔɔn nò gie pɔ́ ne ńzsé ná mèŋ tà tsẅé jʉ’, nkʉ̀’ʉ pà nɔ̀ɔn gie ee 
fóo tsɛ̀ɛ pÿé té lǎŋ ńkwɔ́’ɔ, à tó ḿma’a wɔ́b lê ncù, ńjÿó wɔ́b, ńzẅéte wɔ́b. 

8Mepfó mɔ́b ge gÿo nuŋte ná lǎŋ gie áa tsɛ̀ɛ máamáa tÿǒsoŋ. Mé lɔg ntí gie e Ssé 
lɔg ńgyá yé mmó, ńtóŋo wɛ̌ máa tÿǒsoŋ lê Sodom, mbɔɔ lê Egipto. Á gwɔ́ jʉ’ gie 
mé la zɔɔn ńkime Cʉ̀apʉ̀a wɔb ná tÿǒ nkǐ wó. 

9Epʉ̀a mesoŋ mentí mentí, epʉ̀a ná mengẅɛ̀ mengẅɛ̀, pàshwóŋó meshwóŋè ntí 
ntí, mbɔɔ pà tèzsé Ssé ge lá’ gyá pá’ mepfó mɔ́b nuŋte gyá nà lyɛ̌’ tá lê kèm, é piŋ 
ké le zẅíŋ ngie mé kaa pfó sɔ́b ńnéŋe tsɛ̀ɛ mesyè wó. 

10Epʉ̀a ndùmo ssé tsetsá’ ge gÿo kág é tí pá’ pʉ̀a pɔɔn mépʉ́a kwě. Anò poŋo wɔ́b. 
Nyìŋ túm lepu’ú ńnáa mbwo shǔ we, à gíŋe ńná sé. Pɔ́ yé lɔg pú’u, ńkág. Á nue pà 
ntsẅì nkʉ̀ ŋwɛ́ mépʉ́a ka ná pʉ̀a ngʉ̀ngʉ̀ á ndùmo ssé tsetsá’ tɛ’. 

11Tá’, melyɛ’ɛ́ lá’ ma méntá lê kèm è gwɔ́ tà ńcʉa, a Zẅìge gie á gÿo mé gwɔ́ wó, à 
fó mbwo Ssé, ńtó ńkúu ná pɔ́b. Pɔ́ lu ssé ńtyé tyé. Ecÿɔ’ pú ńgwoon pʉ̀a pie pɔ́ la 
ne ńgyá mepfó mɔ́b. 

12Pà ntsẅì nkʉ̀ Ssé pa mépʉ́a jú’, etsɔ̌ ngyè tetʉ́ʉ fóo tÿǒ lepwó ńgɔɔn né pɔ́b 
ngie: Pi kwɔ́’ ńtó né jʉ’ɔɔn. Pɔ́ ne ńkwɔ́’ɔ, ńgwɔ́ tsɛ̀ɛ melɔ́ɔn, megàŋ mbù pɔ́b ne 
ńgyá. 

13Pɔ́ ne ńkwɔ́’ɔ pú’u, atsetsá’ pú ńcʉ’e tɛ’. Tà’ nzsè tÿǒsoŋ á nà nzsè legém á kème. 
Tsetsá’ cʉ́’e pú’u, ńzẅete pʉ̀a mesoŋ ntsá’ sɔɔn mbʉ́a. Apfwɔ́’ɔ pʉ̀a pie pɔ́ tsẅɛ̌, á 
gyá ḿbɔ́g, ńnáa legú’ mbwo Ssé gẅie à ńnéŋe tÿǒ lepwó. 

14Ngʉ̀ngʉ̀ mbɔ́ɔntè yépʉ́a lɔgɔ pú’u, ńcʉa. Á ké yɔɔn mbɔ́ɔntè yétá gwɔ́ mánzsè 
ńne ńtóo. 

Ntaŋ mbɔ́ɔntè sɔɔn mbʉ́a 

15Cÿɔ́’ Ssé mbɔ́ɔntè sɔɔn mbʉ́a tóŋ wé ntaŋ. Mé jú’ Mecÿɔ́’ Ssé gwɔ́ tÿǒ lepwó 
ńdɔgɔ ngyè tetʉ́ʉ ńgɔɔn ngie: Lesǎ’ njÿó cʉ̌’ ńgwɔ́ pɔ́ nà mbwo Cʉ̀apʉ̀a wege 
mbɔɔ ná mbwo Nzà’nkÿo gẅie à la tsɔ́’. Wɛ̌ lésá’ ge lá’ gwɔ́ nà ngù’ nkɔ́ɔn nê 
nkɔ̌ɔn. 

16Melÿò pá ntsɔ̀b lekùa lê móm mbʉ́a pie pɔ́ ńnéŋe nà melʉŋe lefùɔ mɔ́b á mvfò 
Ssé la, pɔ́ gwe ssé ésɔb shÿó wɔ́b ssé, ńne ńgu’te Ssé, 

17ńgɔɔn ngie: Peg nǎ ndǎg mbwo gù me Cʉ̀apʉ̀a Ssé Ngàŋa tʉ̀ ntsèm, Ɔ̀ɔ wó, mbà ɔ̀ 
laa wó, peg nǎ ndǎg nue ɔ̀ la’té metʉ̀ mú mie é fáŋ tɛ’, mbɔɔ nue gù zɔ cʉ’ʉ́ sá’a 
njÿó á nà fʉ̀’ɔɔn. 

18Ngwòŋo ngwòŋ é ka gyáŋa lóŋ, tá’, á júu fʉ̀’ gie ɔ̀ ge nyɛɛ jú gyáŋa lóŋ tǒ, ńgíŋe 
ńgwɔ́ fʉ̀’ gie ɔ̀ ge tsɔ́’te ntsaŋ mepfó ssé, ńgwɔ́ fʉ̀’ gie ɔ̀ gee ńtsɔ́’ɔ fà’ ngàŋa fà’ jú, é 
pà ntsẅì nkʉ̀ pú, é tsɔ́’ɔ fà’ pʉ̀a pú, é pʉa pie pɔ́ gu’te lezíŋ Shú, é penkʉ́ mbɔɔ 
melÿò, ńgíŋe ńgwɔ́ fʉ̀’ gie ɔ̀ ge cÿɔ́gte pʉ̀a pie pɔ́ zɔ́gɔ ńtágte ndùmo ssé tsetsá’. 

19Pɔ́ gɔɔn pú’u, tà ńgwɔ cʉ́me, ncwò jʉ’e Ssé gie áa tÿǒ lepwó tsɔ́’ɔ ńtyé, akʉ̀b gie e 
Ssé la lɔg ńgwaa kʉ̀a kẅɛ ńtyé tsɛ̀ɛ jʉ’ yé ŋwɛ́. Menně mbʉ̀ŋ kyɛ’ jʉ’. Mé jú’ 
ngyè mecÿɔ́’ Ssé, ńjú’ lefaŋ vɛ́te ngʉ̀a ngʉ̀a. Atsetsá’ cʉ’e. Megẅì pú ńgwe pá’ɔɔn 
tɛ’. 

Ŋwà’ne Ngyà jʉ’ 12 

Anò tsɔ̌ mánzwě pɔ́ nò tsɔ̌ ntí máamáa nnù ngém 

1Etsɔ̌ nkʉ̀’ʉ pà mmó kẅɛɛ lefaŋ ńgwɔ́ tsɔ̌ mánzwě, á ma’ ye nzsǒ, é gwɔ́ pɔ́ lejÿɔ́g 
nèm, ńtÿɔ́g mekwò mé ná saŋ, ńtɔ’ɔ cÿɔ́’ɔ lefùɔ, mecÿɔ́’ saŋ gwɔ́ mǒ ntsɔ̀b pʉ́a lê 
legém. 

2À laa mánzwě shwoŋ, ńne ńga’te nue múɔ la ne ńdúmo yé, á ne ńgee ńzyé. 

3Atsɔ́ mmó gíŋe ńkẅɛɛ lefaŋ, ńgwɔ́ tsɔ̌ ntí máamáa nnù ngém ya, ḿbaŋa pá’ 
mmɔ̌g la, metwó mé gwɔ́ sɔɔn mbʉ́a, mendóŋ mé gwɔ́ legém, acÿɔ́’ɔ lefùɔ gwɔ́ ná 
metwó mé sɔɔn mbʉ́a ntsèm. 

4À la ne ńdɔgɔ nku wé ńjÿɔgɔ tà’ nzsè ná Mecÿɔ́’ saŋ nzsè tá, ḿbÿɛɛ ndùmo ssé 
tsetsá’, ńtyé mvfò manzwě wá, ńne ḿbyɛ́bɛ pá’ à ge zyé à gwóon ńkaa múɔ ḿmi. 

5Manzwě ŋwɛ́ zyé mûɔ mbàŋa. Á gwɔ́ gẅie mé la tÿɔ́gɔ yé, á tyé ńku’ pá’ à ge lá’ 
lɔgɔ tÿǒ tʉ̌, ésá’ ngwòŋo ngwòŋ. Mé sa’a múɔ ŋwɛ́ ńdɔg ńkwɔ́’ né lejʉ́ŋ Ssé, né jʉ’ 
gie lʉŋe lefùɔ Ssé áa wó. 

6Manzwě wa lêen ńké ńkÿo ńgʉa né nkwòŋo tsẅɛ, á nà jʉ’ gie Ssé la nyɛte pá’ à 
ge ńnéŋe wó, ńzsé ngie mé ge nyɛte jÿɔ́gɔ yé jÿɔ́g nà melyɛ̌’ lá’ ntsá’ lê nkÿo pʉ́a lê 
móm ntɔgɔ́ (1.260). 

7Ncù lêen ńké ńgwe tÿǒ lepwó, Méshÿɛɛ, tándá mecÿɔ́’ Ssé, lɔg mecÿɔ́’ Ssé pie ée 
nzèm yé, ḿma’ ntí máamáa nnù ngém ya lê ncù. Máamáa nnù ngém ŋwɛ́ lɔg 
mecÿɔ́’ pé, ńdÿɔ́’ɔ Méshÿɛɛ lê ncù. 

8Tá máamáa nnù ngém wa ké tè ncù jÿó. Ayɔ́b jʉ’ té gíŋe ńgwɔ́ tÿǒ lepwó wɔ́ 

9Mé lêen ńké ńtsó máa nnù ngém ya, pâ pé mecÿɔ́’, ḿbÿɛɛ ndùmo ssé tsetsá’. Áa 
yé ńgwɔ́ nnú yá gie e la fó tàa fʉ̀’e mvfò la, mé tóŋo yé lé ndebele, ńgíŋe ńtóŋo yé 
le Sátà, aa yé gẅie à fʉte pʉ̀a mesoŋ ntsèm ndùmo ssé tsetsá’ 

10Mèŋ n deen ńké ńjú’ tsɔ̌ nyìŋ lɔg ngyè tetʉ́ʉ, éfó tÿǒ lepwó ńne ńgɔɔn ngie: Á 
yɔɔn, mbà fʉ̀’ gie mé ge tsẅɛ́ á kǔ’. Á yɔɔn, mbà fʉ̀’ gie e Ssé yege ge nyɛ metʉ̀ mé, 
yé zɔ cʉ́’ʉ sá’a pʉ̀a á kǔ’. Á yɔɔn, mbà fʉ̀’ gie Nzà’nkÿo we gẅie à la tsɔ́’ gee ńnyɛ 
mé metʉ̀ á kǔ’. Á nue mé tsǒ nyìŋ gẅie à kɔ̌ɔn ńzɔ́gɔ ńtyé mvfò Ssé yege fʉ̀’e zsó 
pɔ́ tsẅɛ́’, ésẅiŋe mefɛ́ pege. Mé tsǒ yé ḿma’a ndùmo ssé tsetsá’. 

11Mefɛ́ pégè ka zẅɛ́’ metse mûɔ Njʉ̀njÿò, ńgíŋe ńzẅɛ́’ mbɔɔ shwóŋè gie pɔ́ ka ne 
ńgɔɔn ńdɔgɔ ńda’te mmó gie pɔ́ zsé ná mûɔ Njʉ̀njÿò, ńjÿó wɛ̌ nyìŋ. Pɔ́ ka tè lɔg 
twó sɔ́b ńtóŋo tsɔ́ mmó tà ḿbɔ́g pá’ ńgwɔ́ mé zẅé wɔ́b gwɔ́. 

12Pú’u la, atÿǒ lepwó lâ pʉ̀a pie pɔ́ ńnéŋe wó, pi kág. Tá ńgʉa nà ndùmo ssé tsetsá’ 
mbɔɔ ntse té pàa, anò yɛ gie á kě ńgÿo gẅi lɛ. Á nue ndebele sẅɛ̌’ ńtó ńtsɛ́ɛ gẅí, 
lóŋ we ne ńgyáŋa tɛ’. Á ne ńzsé ngie à tè gíŋe fa’a yé fà’ tà ntyě sag wɔ́. 

13Máamáa nnù ngém yá, gwɔ́ tà ńgyá pá’ mé tsǒ yé ḿma’a ndùmo ssé tsetsá’, 
ńzyɛ́’ ńcʉ́me nzèm manzwě wa gẅie à ně ńzyé mûɔ mbàŋa la, ńzye lénɔ́ɔn yé. 

14Mé lêen ńké ńná mémbabá mémbʉ́a, é me máamáa gúm ndóŋ wɛ̌ né manzwě 
ŋwɛ́ pá’ à ge lɔg zie gee nkwòŋo tsẅɛ, á nà yé jʉ’, á jʉ’ gie máamáa nnù ngém wa à 
tè gíŋe gyá yé wɔ́. Á jʉ’ gie mé la nyɛte léjÿɔ́gɔ manzwě ŋwɛ́ wó, á nà ngù’ tá ńgÿo 
mesaŋ ntɔgɔ́. 

15Máamáa nnù ngém ya zé’e ntse, é kẅɛ ńcwóŋo nzèm manzwě wa pá’ mí légwɔ́ 
gie é ge kaa yé. 

16Tá tsetsá’ kẅéte manzwě wá, ńŋá’ ncwò wé, ḿbú ńnú ntse gẅie máamáa nnù 
ngém wá ze’é la. 

17Lóŋ máamáa nnù ngém wá pú ńgyáŋ ńtí manzwě wá tɛ’. Nnù ngém gʉa ńdɔg 
ncù ńcʉ́’ ńdÿɔ́’ pɔ́ pfwɔ́’ɔ ngẅɛ̀ manzwě wa, epʉ̀a pie pɔ́ ne ńkú’te mbʉ̌ Ssé, ḿbiŋ 
ńne ńkímte nò nénʉ́ gie Yěsô la gɔɔn. 

18Máamáa nnù ngém pɔ́ɔnte ḿbʉ’ʉ nnɛ́ ńtyé ndùm sàŋasáŋa ngʉ̀ŋe ntse. 

Ŋwà’ne Ngyà jʉ’ 13 

Anò menkʉ̀’ʉ menɔ̀ɔn mépʉ́a 

1Mèŋ m biŋ ńgyá tsɔ̌ nkʉ̀’ʉ pà nɔ̀ɔn fóo tsɛ̀ɛ ntse té pàa ńkẅɛ, ńgẅiin metwó sɔɔn 
mbʉ́a, ńgẅiin mendóŋ legém, yɛ̌ yɛ̌ ndóŋ wɔ́ gẅiin cÿɔ́’ɔ lefùɔ, mbà mé ŋwe’é 
lezíŋ sie mé lɔgɔ ńzoonte Ssé zoonte á ná yɛ̌ yɛ̌ twó yé wɔ́. 

2Nɔ̀ɔn gẅie n da gyá à la gwɔ́ pɔ́ pá’ ŋɔ́ɔn ŋʉ́, mekwò mé gwɔ́ pá’ me tsɔ́ máamáa 
tsò, ncwò wé gwɔ́ pá’ we pú’ ntʉ̀. Máamáa nnù ngém wa ná metʉ̀ mé mbwo yé, 
ńnáa lʉŋe lefùɔ yé né yé, ńnyé lésá’ pʉ̀a mbwo yé. 

3Atsɔ̌ tà’ ná twó sé la gwɔ́ pɔ́ pá’ fʉ̀’ gie mé ka néŋ fʉ̌ŋ mǒ tà ńgwɔ́ é zẅé yé zẅé la, 
tá fʉ̌ŋ ŋwɛ́ gie e kɔ̌ɔn ńgwɔ́ gie ńgwɔ́ é zẅé yé zẅé gwɔ́ mbà e kéen ńtʉ. Epʉ̀a 
ndùmo ssé tsetsá’ gyá pú’u, ḿbú ḿmɔɔn, ńzẅɛ ńcʉ́me nzèm yé. 

4Pɔ́ gu’te nnù ngém ya, á nue à ka nyé lésá’ pʉ̀a á mbwo nɔ̀ɔn, ńne ńgu’te nɔ̀ɔn, 
ńgɔɔn ngie: À wɔ̌ gẅiin tʉ̀ pá’ nɔ̀ɔn? Ńgwɔ́ wɔ̌ ma’a yé lê ncù? 

5Mé ná ncwò gẅie à ge lɔg fwɔ’te meshwóŋè ngwág, mbɔɔ pá’ à ge lɔg zoonte Ssé 
né yé, ńnyé yé pá’ à ge sá’ sé lefùɔ á nà mesaŋ ntsɔ̀b pʉ́a lê móm lekùa. 

6Nɔ̀ɔn ŋwɛ́ zye léshwóŋó té poŋ ná Ssé, ńzoonte lezíŋ Ssé, ńzoonte jʉ’ gie e Ssé 
ńnéŋe wɔ́, ńzoonte mbɔɔ pʉ̀a pie pɔ́ ńnéŋe tÿǒ lepwó. 

7Mé nyé yé ngie à gʉa ḿma’ pʉ̀a Ssé lê ncù ma’ tà ńcʉa wɔ́b, ńnyé yé ngie à sá’ 
mengẅɛ̀ ntsèm, ngie à sá’ pʉ̀a ntí ntí, ngie à sá’ pàshwóŋó meshwóŋè ntí ntí, ngie 
à sá’ mengwòŋ ntsèm. 

8Pʉ̀a metsèm pie ée ndùmo ssé tsetsá’ ge gÿo kẅí’te mvfò yé, é gu’te yé. Mé gɔɔn 
ngwòŋ pʉ̀a metsèm pie mé la tè ŋwe’e lezíŋ sɔ́b á tsɛ̀ɛ ŋwà’ne le gwɔ́ wó, tà fó fʉ̀’ 
gie njÿó la zye wɔ́. Aŋwà’ne ŋwɛ́ áa ye mûɔ Njʉ̀njÿò gẅie mé la zẅé yé. 

9Nyìŋ lɔɔn ńgẅiin metuŋó lélɔg ńjú’u nò, á jú’. 

10Nyìŋ lɔɔn ńgwɔ́ gẅie mé la záb ngie à ge lá’ gwɔ́ pu’u ncù, mbà à ge lá’ gwɔ́ pɔ́ 
wɛ̌. Nyìŋ gẅie mé la záb ngie mé ge lá’ lɔg nně ncù, é zẅé yé, mé ge lá’ lɔg pɔ́ yɛ̌ 
zẅé yé. Yɔɔn nò lɔgɔ ńgɔɔn ngie pʉ̀a pie ée pe Ssé gẅiin léshÿɔg, ńké ńne ńzába 
pɔ́ ntʉ́m nà Ssé. 

11Mèŋ m biŋ ńgyá wetsɔ̌ nkʉ̀’ʉ nɔ̀ɔn ne fóo tsɛ̀ɛ tsetsá’ ńkẅɛɛ. Mendóŋ mé gwɔ́ 
mémbʉ́a pá’ me mûɔ Njʉ̀njÿò, tá á ne ńgɔɔn nò pá’ máamáa nnù ngém la. 

12À la gẅiin metʉ̀ ndùŋ mvfò nɔ̀ɔn, lélɔg ńgÿo menò, á nà lezíŋ sé, ńne ńgÿo 
mânyìŋ ntsèm ndùmo ssé tsetsá’ kẅí’te mvfò ndùŋ mvfò nɔ̀ɔn, ńgu’te yé. Á nɔ̀ɔn 
wá gẅie fʉ̌ŋ laa ná yé tà ńgwɔ́ pɔ́ gie à ńgwɔ́ é zẅé yé zẅě ḿbiŋ ńtʉ la. 

13Wɔɔn nɔ̀ɔn ḿbɔ́ɔnte yépʉ́a pú ńgÿo memáa menò mmɔɔn mmɔɔn, tá ńgÿo 
mmɔ̌g fó tÿǒ lepwó sẅɛ́’ɛ ndùmo ssé tsetsá’, mânyìŋ ntsèm tyé ne ńgyá. 

14Á lɔg pá’ mé la náa yé metʉ̀ lélɔg ńgÿo menò mmɔɔn mmɔɔn á nà lezíŋ wetsɔ̌ 
nɔ̀ɔn wa, ńdÿɔgte pʉ̀a mesoŋ pie ée ndùmo ssé tsetsá’, ngie pɔ́ pwóon tútú ńdɔg 
ńgu’te nɔ̀ɔn gẅie mé la lɔg nně ncù ńnéŋ fʉ̌ŋ ná yé tá à tè kwé la. Wɛ̌ tútú à gwɔ́ 
gẅie à sẅé nɔ̀ɔn ŋwɛ́. 

15Mé gíŋe ńnáa yé metʉ̀ pá’ à ge gÿo tútú gẅie mé lɔ̌g fʉ’te nɔ̀ɔn ŋwɛ́, à ŋele, ńzsé 
ngie tútú ŋwɛ́ ge ku’u légɔɔn nò, é ku’u lézẅéte pʉ̀a metsèm pie pɔ́ kaa zẅíŋe 
légu’te yé tútú wɔ́. 

16Nɔ̀ɔn we mbɔ́ɔntè yépʉ́a gÿo ná ntí gie wɔ̌wɔ́ɔ, ge gẅiin liŋé á nà pwó yé kà ná 
zǐ yé wɔ́. Tà mbɔɔ pá’ à lɔɔn ńgwɔ́ pɔ́ mênkʉ́, á ndÿò, á ngàŋa mmó, á mbóŋ, á ndù 
nnɛ́, á nkwɔɔn. 

17Nyìŋ lɔɔn ńgwɔ́ á le júu mmó, kà lésẅiŋ wɔ́ té gwɔ́ gie à gẅiin yɛ̌ liŋé gie ée lezíŋ 
ndùŋ mvfò nɔ̀ɔn ŋwɛ́, ńgíŋe ńdɔgɔ ńgwɔ́ menómbà mie é cú’te ńgwɔ́ lezíŋ sé wɔ́. 

18Á poŋ ngie e pʉ̀a cwoŋo ńkwaŋte mboŋó. Nyìŋ lɔɔn ńgẅiin legyè á liŋ menómbà 
mie é cú’te ńdɔgɔ ńda’te lezíŋ nɔ̀ɔn. Yɛ̌ nómbà lɔgɔ ńgwɔ́ lezíŋ tsɔ̌ nyìŋ mesoŋ. Áa 
ntsɔ̀b ntɔgɔ́ lê móm ntɔgɔ́ nzèm nkÿo ntɔgɔ́ (666). 

Ŋwà’ne Ngyà jʉ’ 14 

Azɔ́bɔ ntse pʉ̀a pie mé la cu’u wɔ́b ndá nkwɔɔn 

1N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, n gyá Mûɔ Njʉ̀njÿò, á 
tyé ndùm lekwɔ’ɔ́ Sioŋ. Pâ pʉ̀a ntsá’ nkÿo lê ntsá’ ntsɔ̀b lekùa lê móm lekùa gwɔ́ 
(144.000). Mbà mé la ŋwe’e lezíŋ Mûɔ Njʉ̀njÿò mbɔɔ se Tá we á nà zǐ sɔ́b. 

2N jú’ etsɔ̌ ngyè nyìŋ fóo tÿǒ lepwó, ńzẅɛ pá’ máamáa ntse gẅie é ne ńzyɛ́’ɛ la, 
ńgíŋe ńgwá’a lefaŋ sie é vɛ́te la, ńgíŋ ńgwɔ́ pá’ ngyè leluŋó gie pàpú’ tsɔ̌ ntí kèkÿɛ̀ 
ne ḿbú’u la. 

3Pɔ́ tyé mvfò lʉŋe lefùɔ, mbɔɔ mvfò menɔ̀ɔn pá lekùa lâ mvfò melÿò pɛ̌, ńne ńzɔbɔ 
tsɔ́ zɔ́bɔ ntse sẅé, é té ndà’ pʉ̀a ntsá’ nkÿo lê ntsá’ ntsɔ̀b lekùa lê móm lekùa 
(144.000) pie mé la cu’u wɔ́b ndá nkwɔɔn ndùmo ssé tsetsá’ wɔ́, mbà tsɔ̌ nyìŋ la tè 
wó tà ńku’u lézí’i yɛ̌ zɔ́bɔ ntse tà ńzɔb wɔ́, 

4ée pʉ̀a pie pâ panzwě la tè gÿo menò ncÿǒ wɔ́, pɔ́ gwɔ́ pɔ́ pʉ̀a pie pɔ́ laa mánzwě 
zsé. Mûɔ Njʉ̀njÿò gʉa nzɔ̌ wɔ́, pɔ́ zse pɔ́ nzèm ye, ée pʉ̀a pie mé la gʉa tsetsɛ̀ɛ pʉ̀a 
mesoŋ ńcu’u wɔ́b, pɔ́ gwɔ́ mvfò Ssé mbɔɔ mvfò Mûɔ Njʉ̀njÿò, ńgwɔ́ pɔ́ pá’ ntwó 
mmó gie é fǒ nká’ la, 

5mbà mé laa mé ńjú’ cÿɔ̌ nò kẅɛɛ ncwò pɔ́b wɔ́, alɔ̌’ɔ yɔ́b té wó wɔ́. 

Mecÿɔ́’ Ssé méntá 

6N gíŋe ńgyá tsɔ̌ tà’ cÿɔ́’ Ssé gwɔ́ tàa tÿǒ lefaŋ ńne ńzie, ńgẅiin tsɔ́ nkʉ̀ mbòŋo 
gẅie ée we tèmì, pá’ à ge gʉa tsẅii mbwo pʉ̀a pie ée ndùmo ssé tsetsá’, á tsɛ̀ɛ 
mbɔɔ wɛ̌ ngwòŋ wɔ́, á mbwo yɛ̌ ngẅɛ̀ ndá wɔ́, á mbwo pàshwóŋó yɛ̌ ntí shwóŋè 
wɔ́, á mbwo yɛ̌ ntí ntí nyìŋ mesoŋ wɔ́. 

7Á ne ńdɔgɔ ngyè tetʉ́ʉ ńgɔɔn ngie: Pi pɔ́g Ssé, ńnáa legú’ mbwo yé. Á nue afʉ̀’ gie 
à ge ŋag pʉ̀a mesoŋ áa pá’ɔɔn, mbà á kǔ’. Pi gu’te nyìŋ gẅie à la nyɛte lepwó, 
ńnyɛte tsetsá’, ńnyɛte ntse té pàa, ńnyɛte mbɔɔ mesá’a ntse. 

8Atsɔ̌ cÿɔ́’ Ssé, ńgwɔ́ mbɔ́ɔntè yépʉ́a pɔ́ɔnte ńne ńgɔɔn ngie: À kéen ńgwe ssé, ńgie 
à kéen ńgwe ssé. N gɔɔn máamáa tÿǒsoŋo Mbabilonia, gẅie à ka ne ńgÿo ngwòŋo 
ngwòŋ ne ńnúu melù’ mpfwɔ́’ mé, é mpfwɔ́’ gie é pǔ ńtɔ́g ntí. 

9Atsɔ̌ cÿɔ́’ Ssé, ńgwɔ́ mbɔ́ɔntè yétá pɔ́ɔnte wɔ́b, ńne ńdɔgɔ ngyè tetʉ́ʉ ńgɔɔn ngie: 
Nyìŋ lɔɔn ńgu’te nɔ̀ɔn mbɔɔ tútú we, ńzẅíŋ mé cÿɔ’ɔ liŋé nɔ̀ɔn ná zǐ yé kà ná pwó 
yé wɔ́, 

10angàŋ zsé ngie mbɔɔ yé yé ge gÿo nú melù’ gyáŋa lóŋ Ssé, é mie Ssé ge gÿo 
ńnéŋe tsɛ̀ɛ ntú’ gyáŋa lóŋ yé, tà fó le gwate. Angàŋ pɔ́ɔnte ńkú ngʉ̀ngʉ̀ á tsɛ̀ɛ 
mmɔ̌g mekʉ̀a, á mvfò mecÿɔ́’ Ssé pe ndʉalʉ̌a mbɔɔ mvfò Mûɔ Njʉ̀njÿò. 

11Ndyé mmɔ̌g gẅie pɔ́ ée tsoló e lá’a ńzɔ́gɔ ńkwɔ́’ɔ kwɔ̌’ nà ngù’ nkɔ́ɔn nê nkɔ̌ɔn. 
Awɔ̌wɔ́ɔ gẅie à ne ńgu’te nɔ̀ɔn, ńgíŋe ńne ńgu’te tútú nɔ̀ɔn ŋwɛ́, tà mbà mé cÿɔ’ɔ́ 
liŋé lezíŋ nɔ̀ɔn ná yé, á lá’a ńzɔ́gɔ légyá ngɔ́’ á zsǒ mbɔɔ tsẅɛ́’, atsɔ̌ lézẅɛte á le 
gwɔ́ wó wɔ́. 

12Yɔɔn nò lɔgɔ ńgɔɔn ngie pʉ̀a Ssé, epʉ̀a pie pɔ́ kú’te lepʉ̌ Ssé, ńzába ntʉ́m ná 
Yěsô, pɔ́ shÿɔg. 

13N jú’ tsɔ̌ ngyè nyìŋ fóo tÿǒ lepwó ńgɔɔn ngie: Ŋwe’e ngie: Á ge fó fʉ̀’ɔɔn, pà shÿó 
mbòŋo gwɔ́ pʉ̀a pie pɔ́ ge gwɔ kwé, é kwé ncwò fà’ Cʉ̀apʉ̀a: A Zẅìge ndʉalʉ̌a 
zẅíŋ ngie áa nò, pɛ̌ pʉ̀a ge gʉa zẅɛte ná mefà’ lÿò mɔ́b. Á nue pɔ́ ge lɔgɔ Píte 
mefà’ mɔ́b é gʉa. 

Leŋag pʉ̀a gẅie à gwɔ́ pɔ́ pá’ lelag shúm la 

14N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, ńgwóon ńgyá tsɔ̌ 
féfɔ́gɔ melɔ́ɔn, nyìŋ ńnéŋe ndumó ńgwɔ́ pá’ míŋ nyìŋ mesoŋ la, ńtɔ’ɔ cÿɔ́’ɔ lefùɔ 
gie mé la lɔgɔ tʉ̌ gɔ̂l ńnyɛte, ńgẅiin tsɔ̌ ntí nně gie mé lɔgɔ ńdaga shúm nká’, é ne 
ńdúmo tɛ’. 

15Atsɔ̌ cÿɔ́’ Ssé fó tsɛ̀ɛ jʉ’e Ssé gie áa tÿǒ lepwó, ńdɔg ngyè tetʉ́ʉ ńtsẅii mbwo 
nyìŋ gẅie à ńnéŋe ndùm féfɔ́gɔ melɔ́ɔn la ngie: Lɔg nně ńdag shúm, ńdag shúm 
ndùmo ssé tsetsá’. Afʉ̀’e lélag shúm kǔ’, á nue shúm ée ndùmo ssé tsetsá’, mbà é 
tʉ̌. 

16Nyìŋ gẅie á ke ńnéŋe ndùm féfɔ́gɔ melɔ́ɔn la lêen ńké ḿma’ nně ye, ńdɔg ńdag 
shúm ndùmo ssé tsetsá’, tà shúm ndàg lag maga ndùmo ssé tsetsá’. 

17Wetsɔ̌ cÿɔ́’ Ssé fó tsɛ̀ɛ jʉ’e Ssé gie áa tÿǒ lepwó ńkẅɛ, ńgíŋe ńgẅiin yé ntí nně ya 
gie mé lɔgɔ ńdaga shúm nká’ la, é ne ńdúmo tɛ’. 

18Wetsɔ̌ cÿɔ́’ Ssé fóo jʉ’ gie mé nuŋo pwɔ́’ wó ńkẅɛ, ńgwɔ́ gẅie mé la cʉ́me nò 
mmɔ̌g mbwo yé, á lɔg ngyè tetʉ́ʉ ńtsẅii mbwo gẅie á kě ńgẅiin nně é ne ńdúmo 
tɛ’ la ngie: Ma’ nně jù gie e ne ńdúmo lɛ, ńdɔg ńzá’ mencùɔ mentɔ̌ɔn mie mé kyéen 
ńdɔg ńnyɛte melù’, é gwɔ́ ndùmo ssé tsetsá’, mbà é tʉ̌ lɛ. 

19Cÿɔ́’ Ssé lɔg nně ye, ńgʉa ndùmo ssé tsetsá’, ńzá’ mencùɔ mie ée nà metÿǒ melù’, 
á tsɛ̀ɛ nká’a melù’ ndùmo ssé tsetsá’, ḿbÿɛɛ tsɛ̀ɛ máamáa gÿǒon, á jʉ’ gie mé 
tsẅɛ́’ɛ mentɔ̌ɔn wó, ńgẅiin melù’. Letsẅɛ’ɛ́ tsɛ̀ɛ gÿǒon ŋwɛ́ lɔgɔ ńda’te ngie e Ssé 
ne ńgyáŋa lóŋ ná pʉ̀a tepòŋ. 

20Mé fó tsɛ̀ɛ tÿǒsoŋ ńkẅɛ tá ńgyá yɛ̌ gÿǒon. Mé lêen ńtsẅɛ́’ mentɔ̌ɔn ŋwɛ́ tsoló, 
metse zɔ̌ fó tsɛ̀ɛ gÿǒon ŋwɛ́ ńkẅɛ, ńcwóŋo nà mekílomíta nkÿo tá, lecǔ ssé gwɔ́ tà’ 
míta nê kèm. 

Ŋwà’ne Ngyà jʉ’ 15 

Anò mecÿɔ́’ Ssé sɔɔn mbʉ́a mbɔɔ ye menzsònzèm ngʉ̀ngʉ̀ 

1M bɔ́ɔntè ńgyá tsɔ́ mmó gíŋe ńkẅɛɛ lefaŋ, ńgwɔ́ wó tɛ’, ńgwɔ́ gie á gÿo mé vege 
vege, é gwɔ́ Mecÿɔ́’ Ssé sɔɔn mbʉ́a. Pɔ́ tyéte ńgẅiinte ngʉ̀ngʉ̀ mentí sɔɔn mbʉ́a 
mie é ge kúu ná pʉ̀a mesoŋ, é lɔgɔ ńgwɔ́ menzsònzèm mengʉ̀ngʉ̀, á nue lóŋ Ssé 
ge gÿo gwɔ pʉ́le, mbà mɛ̌ mengʉ̀ngʉ̀ tɔ̌g. 

2N gíŋe ńgyá tsɔ̌ ntí tetʉ́a, ésaŋte pá’ ntse té pàa, ńne síi pɔ́ pá’ tsɔ̌ ntí tóon gie e 
gwɔ̌ pɔ́ pá’ gyà shÿó, mé tóŋ lê Kristal la. Á gwɔ́ pɔ́ pá’ fʉ̀’ gie mmɔ̌g ée tsoló ńne 
ńkyɛ’ɛ jʉ’ la. Epʉ̀a tyéte ndùm wó, ńgwɔ́ pʉ̀a pie pɔ́ mǎ’ ncù tà ńcʉa nkʉ̀’ʉ nɔ̀ɔn, é 

pʉ̀a pie pɔ́ kaa tútú we gu’te, ńké tè zẅíŋ mé ŋwe’e menómbà mie é la’te lezíŋ sé 
ná pɔ́b wɔ́. Megàŋ gẅiin tsɔ̌ ntí mekèkÿɛ̀ mbwó pɔ́b, é gwɔ́ mie e Ssé la ná né pɔ́b. 

3Pɔ́ ne ńzɔbɔ mezɔ́bɔ ntse mie, Mǒsê, ngàŋa fà’ Ssé la zɔb, ńgíŋe ńne ńzɔbɔ mie 
Mûɔ Njʉ̀njÿò la zɔb, ńne ńgɔɔn tsɛ̀ɛ mɛ̌ mezɔ́b ngie: Cʉ̀apʉ̀a Ssé Ngàŋa tʉ̀ ntsèm, 
mefà’ mú ée wó tɛ’, mé gyá ḿvege vege. Gù Fùɔ gẅie ɔ̀ sá’a ngwòŋo ngwòŋ. 
Ammó gie ɔ̀ ka’á légÿo áa ndʉŋ ndʉŋ, ńgwɔ́ nò gie áa nénʉ́. 

4Cʉ̀apʉ̀a, ńgwɔ́ wɔ̌ nyé té pɔ́gɔ gú? Ńgwɔ́ wɔ̌ nyé té gu’te lezíŋ shú. Ndà’ gú zɔɔ 
ndʉalʉ̌a; Mengwòŋ ntsèm ge gÿo tó é kẅí’te mvfò gù á nue wɔ̌wɔ́ɔ kéen ńgyá 
mefà’ mú pá’ é tyé ndʉŋ ndʉŋ. 

5N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, n gyá jʉ’ yé, gie áa tÿǒ 
lepwó, á nyɛ́’ɛ ńtyé, ntàb gẅie é nyɛɛ ngie e Ssé ee nùɔ pʉ̀a pé, é tyé tsoló. 

6Mecÿɔ́’ Ssé sɔɔn mbʉ́a, pie pɔ́ la gẅiin ngʉ̀ngʉ̀ mentí sɔɔn mbʉ́a la, fó jʉ’e Ssé 
ńkẅɛ, ḿma’ metà’ shʉ̀a meféfɔ́gɔ nzsǒ, é ne ńŋwʉŋe. Mbà pɔ́ lɔgɔ́ tsɔ́ pɔ́ɔn mmó, 
ńtʉ́me kʉ́kʉ́b wɔb, á gwɔ́ gie mé la lɔgɔ tʉ̌ gɔ̂l ńnyɛte. 

7Atsɔ̌ tà’ ná menɔ̀ɔn pá lekùa, á ná mentú’ sɔɔn mbʉ́a mbwo mecÿɔ́’ Ssé pa sɔɔn 
mbʉ́a. Mentú’ ŋwɛ́ gwɔ́ mie mé la lɔgɔ tʉ̌ gɔ̂l ńnyɛte, agyáŋa lóŋ Ssé gẅie aa ńgwɔ́ 
pɔ́ wó nà ngù’ nkɔ́ɔn nê nkɔ̌ɔn gwɔ́ tsɛ̀ɛ mentú’ ŋwɛ́ tà ńdúe. 

8Metʉ̀ Ssé pɔ́ legú’ we, pú ńgÿo ndyé kúu tsɛ̀ɛ jʉ’ yé tà ńdúe, tà tsɔ̌ nyìŋ tè ku’u 
lékúu tsoló wɔ́, tà ńdá’ ńkú fʉ̀’ gie mentí ngʉ̀ngʉ̀ ma sɔɔn mbʉ́a mie ée 
mbwo mecÿɔ́’ Ssé sɔɔn mbʉ́a la, é tɔ̌g tà ḿmag. 

Ŋwà’ne Ngyà jʉ’ 16 

Mentú’ mie e Ssé lɔgɔ ńda’te ngie lóŋ we gyǎŋ. 

1N jú’ tsɔ̌ ngyè tetʉ́ʉ fó tsɛ̀ɛ jʉ’e Ssé ńne ńgɔɔn mbwo Mecÿɔ́’ Ssé pa sɔɔn mbʉ́a 
ngie: Pi gʉa ndùmo ssé tsetsá’, ḿpfɛte gyáŋa lóŋ Ssé gie áa tsɛ̀ɛ mentú’ sɔɔn 
mbʉ́a lɛ. 

2Andùŋ mvfò gʉa ḿpfɛte ye ntú’ ndùmo ssé tsetsá’. Etsɔ̌ ntí mefʉ̌ŋ gie mé líe é 
vege pʉ̀a vege, ḿbiŋ ńgyáŋ pá’ɔɔn tɛ’, é kẅɛte ná pʉ̀a mesoŋ pie mé la cÿɔ’ɔ liŋé 
nkʉ̀’ʉ nɔ̀ɔn ná pɔ́b, pɔ́ piŋ ńne ńgu’te tútú nkʉ̀’ʉ nɔ̀ɔn ŋwɛ́. 

3Ambɔ́ɔntè yépʉ́a pfɛte ye ntú’ tsɛ̀ɛ ntse té pàa. Ntse té pàa sele ńcʉ́’ pá’ metse 
nyìŋ gẅie à kwě la. Akɔ́ɔkɔ́ɔ gie áa tsɛ̀ɛ ntse té pàa tà ńŋele ŋele pú ńkwé. 

4Ambɔ́ɔntè yétá pfɛte ye ntú’ á tsɛ̀ɛ memí mbɔɔ tsɛ̀ɛ mesá’a ntse, mentse ŋwɛ́ sele 
ńcʉ́’ metse. 

5Mèŋ n jú’ cÿɔ́’ Ssé gẅie à la gẅiin nò ná mentse ne ńgɔɔn ngie: Gù gẅie ɔ́ɔ wó, 
mbà ɔ̀ laa wó, Gù gẅie ɔ́ɔ Ssé, ɔ̀ gÿo pɛ́’ɛ á gwɔ́ pɔ́ pá’ á kɔ’ɔ́ gwɔ́ pú’u, á nue, ɔ̀ gÿo 
pɔ́ ndʉŋ ndʉŋ. 

6Á nue pɔ́ la pfɛte metse pʉ̀a pú, mbɔɔ me pà Ntsẅi nkʉ̀ pú. Ɔ̀ kě ńná metse pɔ́ nú. 
Á gwɔ́ pá’ á kě ńne ńzɛ́te ngie mé gÿo ná pɔ́b pú’u. 

7N jú’ ngyè nyìŋ fóo jʉ’ gie mé nuŋe pwɔ́’ wó ńgɔɔn ngie: Cʉ̀apʉ̀a Ssé Ngàŋa tʉ̀ 
ntsèm, agù létsɔ́’te ntsaŋ aa nénʉ́, ḿbiŋ ńgwɔ́ ndʉŋ ndʉŋ. 

8Ambɔ́ɔntè lekùa pfɛte ye ntú’ ná nèm, e Ssé gÿo pá’ nèm ge lɔg mmɔ̌g tuɔ pʉ̀a 
mesoŋ. 

9Ejʉ’ lêen ńké ḿbú ńdum lum tà ńtuɔ pʉ̀a mesoŋ. Pɔ́ zoonte lezíŋ Ssé, gẅie yé zɔ 
gÿo tá pɔ́ gyá yɔɔn ngɔ́’ ntí ntí, ńgÿo pú’u, ńké tè kúbe mà wɔ́b ńnáa legú’ mbwo 
Ssé wɔ́. 

10Ambɔ́ɔntè yétʉ̀a pfɛte ye ntú’ nà lʉŋe lefùɔ nkʉ̀’ʉ nɔ̀ɔn wɛ̌. Nzěm pú ńjÿó lá’a 
nɔ̀ɔn ŋwɛ́. Epʉ̀a mesoŋ gyá ngɔ́’ gyǎ tà ḿpfɛ́ lʉ́me yɔ́b. 

11Ngʉ̀ngʉ̀ yɔb mbɔɔ mefʉ̌ŋ mɔ́b gÿo pɔ́ zoonte Ssé gẅie aa tÿǒ lepwó, tá’ ńké tè 
kúbe mà wɔb, ńgwá’ mefà’ tepòŋ mɔ́b wɔ́. 

12Ambɔ́ɔntè ntɔgɔ́ pfɛte ye ntú’ tsɛ̀ɛ tsɔ̌ máamáa mí gẅie mé tóŋo lê Efalate. Ntse 
mí ŋwɛ́ júm, ńtsɔ́’ nzsè mbwo mefùɔ pie éfóo Sá’ nèm. 

13N gyá tsɔ̌ ssé tepòŋ fóo ncwò máa nnùngém ńkẅɛ, yetsɔ̌ fóo ncwò nkʉ̀’ʉ nɔ̀ɔn 
ńkẅɛ, yetsɔ̌ fóo ncwò ntsẅì nkʉ̀ Ssé we cÿɔ̌ nò ńkẅɛ, tà pɔ́ gwɔ́ metá, ńgwɔ́ pɔ́ pá’ 
metetɔ́’ la, 

14ée pú’u, ńgwɔ́ messe tepòŋ mie é gÿo menò mmɔɔn mmɔɔn. Pɔ́ ge gʉa gyá 
mefùɔ pie ée ndùmo ssé tsetsá’ ntsèm, légwɔ́ gie pɔ́ ge cú’te wɔ́b lɔg zẅí’te ncù 
gẅie é ge lá’ gwɔ́ ná máamáa lyɛ’ɛ́ lá’ gie, e Ssé ngàŋa tʉ̀ ntsèm ge lá’ ŋag pʉ̀a 
mesoŋ. 

15Cʉ̀apʉ̀a gɔɔn ngie: Pi ké ńzsé ngie, mèŋ n ge tó pá’ ntsǒŋ la. Ashÿó mbòŋo aa 
nyìŋ gẅie mèŋ n ge gwɔ tó, á le ne ńdyé wɔ́, menzsǒ mé gwɔ́ ná yé, ḿbɔ́gɔ pá’ à ge 
lu ssé giŋ té jÿɔ́g nzsǒ, eshʉ́ kúu yé. 

16Messé tepòŋ pɛ̌ lêen ńké ńcú’te mefùɔ nà tsɔ́ jʉ’ gie mé tóŋo ná shwóŋè pà 
Heber ngie: Amagedoŋ. 

17Cÿɔ́’ Ssé mbɔ́ɔntè sɔɔn mbʉ́a pfɛte ye ntú’ tÿǒ tsɛ̀ fÿɔ́g. Etsɔ̌ ngyè tetʉ́ʉ fóo ná 
lʉŋe lefùɔ gie áa tsɛ̀ɛ jʉ’e Ssé ńkẅɛ, ńgɔɔn ngie: Á zsoté 

18Menně mbʉ̀ŋ kyɛ’ jʉ’, mé jú’ mengyè pʉ̀a mesoŋ, lefaŋ vɛ́te ngʉ̀a ngʉ̀a. Atsetsá’ 
pú ńcʉ’ʉ tɛ’, tà mbà tà fó pá’ nyìŋ mesoŋ aa ndùmo ssé tsetsá’, á laa zɔɔn ńcʉ’ʉ 
pú’u wɔ́. 

19Máamáa tÿǒsoŋ wɛ̌ shʉ́ate nzsè tá. Metÿǒsoŋ mie ée ngwòŋo ngwòŋ é keme. E 
Ssé lêen ńké ńkímte máamáa tÿǒsoŋo Mbabilonia, ńgÿo á nú ntú’ melù’ gyáŋa lóŋ 
yé gie á pú ńgá’. 

20Melá’ mie ntse la kéle ńnéŋe soŋ épú shú ńkúu ntse. Mé té gíŋe ńgyá mekwɛ́ mie 
ée ndùmo ssé tsetsá’ wɔ́. 

21Memáa megẅì mie à ńgwɔ́ tà’ jÿó kílo móm lekùa, fó tÿó ńgwete ná pʉ̀a mesoŋ. 
Epʉ̀a mesoŋ zoonte Ssé, ńtí ngɔ́’ gie pɔ́ gyǎ, é fóo nà megẅì, á nue yɛ̌ ngɔ́’ la pú 
ńtʉ tɛ’. 

Ŋwà’ne Ngyà jʉ’ 17 

Anò máamáa ngàŋ mpfwɔ́’ manzwě 

1Mèŋ m biŋ ńgyá tsɔ̌ tà’ ná mecÿɔ́’ Ssé sɔɔn mbʉ́a pie é la gẅiin mentú’ sɔɔn mbʉ́a 
la tó ńgɔɔn né mèŋ ngie: Tóo, mèŋ n ge nyɛɛ gú pá’ Ssé ge gÿo néŋ ngʉ̀ngʉ̀ twó 
máamáa ngàŋ mpfwɔ́’ manzwě pú’u. Á máamáa tÿǒsoŋ gie mé la kwɛ́ɛ ngʉ̀ŋe 
mentse tà ńgyɔ́ɔn la. 

2Pâ mefùɔ ndùmo ssé tsetsá’ métsèm kéen ńgÿo mpfwɔ́’. Epʉ̀a mesoŋ pie ée 
ndùmo ssé tsetsá’, nú melù’ mpfwɔ́’ mé tà ḿbʉ́a. 

3A Zẅìge Ndʉalʉ̌a tó ńjʉʉ wɔ̀ɔn, cÿɔ́’ Ssé wa kaa wɔ̀ɔn ńdɔg ńgʉ́a né tsɔ̌ nkwòŋo 
tsẅɛ. Mèŋ n gyá tsɔ̌ manzwě ńnéŋe ndùm tsɔ̌ nɔ̀ɔn, á paŋa lê gʉm, mezíŋ lɔg 
ńzoonte Ssé pú ḿbáte mbùm nɔ̀ɔn ŋwɛ́, e twó sé gwɔ́ sɔɔn mbʉ́a, mendóŋ mé 
gwɔ́ legém. 

4Manzwě áwɛ̌ ma’ menzsǒ tʉ̀ nzẅìŋ, é paŋa lê gʉm. Eshúm sie à lɔgɔ ńkẅiŋe 
mbùm ye, é gwɔ́, mbà mé la lɔgɔ tʉ̌ gɔ̂l, lâ metóon mie ée me tʉ̀ nzẅìŋ, laa metɔgɔ́ 
tsyé ńdɔg ńnyɛte. Á gẅiin tsɔ̌ ntú’ mbwo yé, mbà mé la lɔgɔ tʉ̌ gɔ̂l ńnyɛte. Menò 
ncÿǒ mie éfóo ná menò mpfwɔ́’ mé gwɔ́ tsoló tà ńdúe. 

5Mbà mé la ŋwe’e tsɔ́ lezíŋ nà zǐ yé. Lezsě mmó gie é lɔgɔ ńgɔɔn á tʉ tɛ’. Lezíŋ ŋwɛ́ 
lɔgɔ ńgwɔ́ ngie máamáa tÿǒsoŋ Mbabilonia, má pà pà ngÿò mpfwɔ́’ mbɔɔ ntí ntí 
menò tepòŋ mie ée ndùmo ssé tsetsá’. 

6Mèŋ n gyá manzwě áwɛ̌, mbà à ně nú metse pʉ̀a Ssé mbɔɔ me pʉ̀a pie pɔ́ gɔɔn 
mmó gie pɔ́ zsé ná Yěsô nǔ tà ḿbʉ́a. Mèŋ n gyá yé ḿbú ḿmɔɔn tɛ’. 

7Tá cÿɔ́’ Ssé gɔɔn né mèŋ ngie: Ɔ̀ mɔɔn kɔ́? N ge kyɛ́’ ntsèm manzwě wɛ, éshwóŋó 
gú, mbɔɔ ye nɔ̀ɔn gẅie etwó sé ée sɔɔn mbʉ́a, mendóŋ mé gwɔ́ legém la. 

8Nɔ̀ɔn gẅie ɔ̀ gyǎ lɛ, à laa wó, tá’ à ké ńcʉ́’ʉ wó wɔ́. À ge gÿo gíŋe gwɔ́ wó, éfóo 
tsɛ̀ɛ pÿé té lǎŋ kwɔ́’ gʉa lé jʉ’ gie à ge kúu wó é kúu pyé. Epʉ̀a pie ée ndùmo ssé 
tsetsá’, mbà mé la tè ŋwe’e lezíŋ sɔ́b tsɛ̀ɛ ŋwà’ne gie á gÿo mé gwɔ́ wó, tà fó fʉ̀’ gie 
mé la nuŋe njÿó wɔ́, pɔ́ ge gÿo gyá nɔ̀ɔn ŋwɛ́ é mɔɔn tɛ’. Á nue à laa wó, à tè gíŋe 
ńgwɔ́ wó wɔ́, é ké gÿo gíŋe kẅɛ. 

9Yɔɔn áa jʉ’ gie á zɛ́te ngie zse nò à kẅéte legyè sie nyìŋ gẅiin lélɔg ńjú’u mmó gie 
mé gɔɔn yɛ̌. Etwó sɛ̌ sɔɔn mbʉ́a lɔgɔ ńgwɔ́ mekwɛ́ sɔɔn mbʉ́a mie wɔɔn manzwě à 
ńnéŋe ndumó, 

10é gíŋe ńdɔgɔ ńgwɔ́ mefùɔ sɔɔn mbʉ́a. Epe métʉ̀a tsetsɛ̀ɛ pɔ́b kéen ńgwe, tà’ gwɔ́ 
nà kwɔ̀’ɔ fʉ̀’ɔɔn, wetsɔ̌ nyé té tó, à ge ké gÿo gwɔ́ tà tó, é ké le ńnéŋe tɛ’ wɔ́. 

11Nɔ̀ɔn gẅie à la zɔɔn ńgwɔ́ wó, à piŋ ńcʉ́’ʉ ńgwɔ́ wó wɔ́ la, yé lê twó yé lɔgɔ ńgwɔ́ 
fùɔ mbɔ́ɔntè lefɔ̌ɔn, ńgíŋ ńgwɔ́ tsɔ̌ tà’ ná pe sɔɔn mbʉ́a. À piŋ ńne ńgee, légʉa 
ńkúu pyé. 

12Mendóŋ legém mie ɔ̀ kě ńgyá la lɔgɔ ńgwɔ́ mefùɔ legém pie mé nyé tè ná sɔ́b 
lefùɔ. Tá pâ nɔ̀ɔn ge gÿo pú temte sá’a lá’ ndà’ ná tà’ nèm wémɔ’ɔ́. 

13Pɔ́b legém e pú ńgẅiin tà’ nkwaŋá. À gwɔ́ lépúte mɔ́b metʉ̀, pâ sɔ́b lefùɔ, ńnáa 
mbwo nɔ̀ɔn. 

14Pɔ́ ge ma’a Mûɔ Njʉ̀njÿò lê ncù, tá à ké ńcʉa wɔ́b, á nue aa Cʉ̀apʉ̀a mecʉ̀apʉ̀a, 
ńgwɔ́ Fùɔ mefùɔ. Epʉ̀a pie à la tóŋo wɔ́b, ńtsɔ́’ɔ wɔ́b, pɔ́ zsé pɔ́ ndà’ yé, pâ pɔ̌ pú 
ńcʉa nɔ̀ɔn ŋwɛ́. 

15Cÿɔ́’ Ssé gíŋe ńgɔɔn né mèŋ ngie: Mentse mie ɔ̀ ně ńgyá, é gwɔ́ ngʉ̀ŋe jʉ’ gie 
ngàŋ mpfwɔ́’ manzwě wa tsẅé wó la, mentse ŋwɛ́ lɔgɔ ńgwɔ́ pʉ̀a ntí ntí, ńgwɔ́ 
pʉ̀a menùɔ menùɔ, ńgwɔ́ ngwòŋo ngwòŋ, ńgwɔ́ meshwóŋè ntí ntí. 

16Mendóŋ legém mie ɔ̀ ně ńgyá mbɔɔ nɔ̀ɔn, pɔ́ ge gÿo pʉa ngàŋ mpfwɔ́’ manzwě 
wɛ̌, é pú kẅé shúm sé tà à tyé té jÿɔ́g nzsǒ, é pfɛ́ mbab nnɛ́ ye, é tuɔ pfwɔ́’ mmɔ̌g. 

17Á nue e Ssé la kwaŋa mmó ńnéŋe ntʉ́m pɔ́b pá’ pɔ́ zɔ̌ ge cʉ́’ gÿo mmó gie à la 
kwaŋ. Á gwɔ́ pá’ mendóŋ ŋwɛ́ legém ge gẅiin tà’ nkwaŋá, é cú’te lefùɔ sɔ́b náa 
mbwo nɔ̀ɔn, e gwɔ́ pɔ́ mbwo yé tà lá’ ńkú lyɛ̌’ gie ammó gie Ssé la gɔɔn á pumté. 

18Manzwě gẅie ɔ̀ ně ńgyá, á lɔgɔ ńgwɔ́ máamáa tÿǒsoŋ gie á sá’a mefùɔ pie ée 
ndùmo ssé tsetsá’. 

Ŋwà’ne Ngyà jʉ’ 18 

Anò ná pá’ Mbabilonia la gwe 

1N gyá sɔɔn shúm tà ńtsẅé jʉ’, e Ssé gíŋe ńnyɛ́’ nÿɔ́g mɔ́ɔn, n gyá wetsɔ̌ cÿɔ́’ Ssé fó 
tÿǒ lepwó sẅɛ́’, e sé lefuɔ fáŋ tɛ’, we shʉ́shÿɔ́g pú ńkyɛ’ɛ tsetsá’ ntsèm. 

2Á lɔg ngyè tetʉ́ʉ ńgɔɔn ngie: À kéen ńgwe ssé. N gɔ̌ɔn ngie à kéen ńgwe ssé. N 
gɔɔn máamáa tÿǒsoŋo Mbabilonia. Mbabilonia kéen ńcʉ́’ mbʉ̀a messé tepòŋ, ńcʉ́’ 
nkʉ̀a mezẅìge tepòŋ ntsèm, mbaa ye meshʉ́ŋ pie nzse ée ná pɔ́b, á lépfɛ́, mé piŋ 
tè nò yɔ́b kwòŋ, 

3ńgwe ssé pú’u, á nue, mengwòŋ ntsèm kéen ńnú melù’ mpfwɔ́’ mé tɛ’, á nue pâ 
mefùɔ ndùmo ssé tsetsá’ kéen ńgÿo mpfwɔ́’, mbɔɔ pá’ pàtáŋa metʉ̌a pie ée ndùmo 
ssé tsetsá’ kéen ńcʉ́’ megàŋ nkáb, ńzẅɛ́’ɛ pá’ à ka gẅiin shúm kẅìŋ é gyɔ́ɔn tɛ’. 

4N jú’ yetsɔ̌ ngyè fó tÿǒ lepwó ńne ńgɔɔn ngie: Epʉ̀a pɔ́ɔn, pi fó tsɛ̀ɛ yɔɔn tÿǒsoŋo 
ńkẅɛ, ḿbɔ́gɔ gẅi légÿo menò tepòŋ pá’ yé, ńzsé ngie ngʉ̀ngʉ̀ ntí ntí gie e ge kúu 
ná yé e tè kúu gẅi wɔ́. 

5Ngʉ̀ngʉ̀ ntí ntí ge kúu yé, á nue à kéen ńcub menò tepòŋ á ná metsɔ́ cub tà é kwɔ́’ 
tà ńkúu tÿǒ lepwó. Mbɔɔ pá’ e Ssé kéen ńkímte menò mé mie à gwǎ ńgÿo, é té tyé 
ndʉŋ ndʉŋ wɔ́. 

6Pi gíŋe ńgÿo ná yé pá’ à ka zɔɔn ńgÿo yé ná petsɔ́ pʉ̀a. Pi cʉ́’ʉ légÿo, ammó gie à 
ka gÿǒ ná petsɔ́ pʉ̀a tà’ legʉ̀a, pi gÿo ná yé ngʉ̀a mbʉ́a. Ntú’ gie à ka néŋ melù’ ntʉ̀ 
tʉ tsoló, ńná né petsɔ́ pʉ̀a, pí néŋ mé tsoló é gwɔ́ mie é tʉ ńcʉa mɛ̌ ngʉ̀a mbʉ́a. 

7À lɔɔn ńgwɔ́ gie à ka fǎŋ lêkɔ́ wɔ́, ńgwɔ́ tsɛ̀ɛ shúm kẅìŋ lêkɔ́ wɔ́, pi ná ye ngʉ̀ngʉ̀ 
pɔ́ nzẅìŋó, ńgíŋe ńgÿo á lʉa legwé pɔ́ nzẅìŋó. Á nue à ka ne ńgɔɔn tsɛ̀ɛ ntʉ́m wé 

ngie: À ńnéŋe nà lʉŋe memáfùɔ, ngie à tè mpfɔ̌g wɔ́, ngie à tè lá’a tsɔ́ lyɛ̌’ tá lʉa 
legwé wɔ́, 

8pá’ à ka ne ńgɔɔn pú’u la, ngʉ̀ngʉ̀ ntí ntí gie mé la nyɛte ńtí yé, e ge tóo ná yé pɔ́ 
tà’a lyɛ̌’, é gwɔ́ lékwé, é gwɔ́ lélʉa legwé, é gwɔ́ gwáŋa, mé piŋ ńdɔg mmɔ̌g ńtuɔ 
yé. Á nue Cʉ̀apʉ̀a Ssé gẅie à ŋaga yé, à gẅiin metʉ̀. 

9Pú’u la, mefùɔ pie ée ndùmo ssé tsetsá’ ntsèm, é pie pâ pɔ̌ kɔ́ɔn ńzɔ́gɔ ńgÿo 
mpfwɔ́’, ńzɔ́gɔ ńgẅiin shúm meshùm, pɔ́ kɔ́’ legwé ńdʉa yé, á fʉ̀’ gie pɔ́ ge gÿo gyá 
ndyé mmɔ̌g kwɔ́’, à ne shÿó. 

10Pɔ́ ge gÿo tyé pɔ́ tàa ngʉ̀a shʉ̀shʉ̀a, á nue pɔ́ ne ḿbɔ́gɔ ngʉ̀ngʉ̀ gie e kǔ yé, é ne 
gɔɔn ngie: Ɔ̀ɔ shÿó tepòŋ. Ɔ̀ɔ shÿó tepòŋ. Gù máamáa tÿǒsoŋ Mbabilonia. Ɔ̀ kaa wó 
tɛ’. Ndòon jù gwǒon gú, é ge gwaa cʉa tà’ áwà mbɔɔ mǎg. 

11Pàtáŋa metʉ̌a pie ée ndùmo ssé tsetsá’ ge gÿo ńnéŋe tetʉ́a legwé ne lʉa, á nue 
mé cʉ́’ʉ ńjúu shúm sie pɔ́ lɔgɔ stima ńkaa ńdɔgɔ ńtóo wɔ́, 

12é shúm pá’ tʉ̌ gɔ̂l, mbɔɔ tʉ̌ nkáb. Eshúm pá’ metóon pie ée pe tʉ̀ nzẅìŋ, mbɔɔ 
metɔgɔ́ tsyé, mbɔɔ menzsǒ mie é fɔ́g tɛ’, mbɔɔ mie é paŋ paŋ, mbɔɔ menzsǒ 
meselɛg, mbɔɔ mie é paŋa lê gʉm, mepeláŋ mie éfóo ná tsɔ̌ ntí tÿǒ gie mé té lwo 
ńgyá wɔ́, mbɔɔ yɛ̌ ntí mmó wɔ́ gie mé la lɔg lesoŋ shÿɔ́ɔ ńnyɛte, mbɔɔ yɛ̌ ntí mmó 
wɔ́ gie mé lɔgɔ tÿǒ gie nzẅìŋ ée mǒ tɛ’ ńnyɛte, mbɔɔ gie mé lɔgɔ tʉ̌ nʉ̀ ńnyɛte, 
mbɔɔ gie mé lɔgɔ kwà’ tʉ̌ ńnyɛte, lâ gie mé lɔgɔ tsɔ̌ ntí tóon gie mé tóŋo lé marbre 
ńnyɛte. 

13Ammó pá’ tsɔ̌ ntí shúm nná’ pá’ gie mé tóŋo lé kanɛl mbɔɔ laméndɔɔn ntí ntí, lê 
lìi lâ tsɔ́ shúm sie mé tuɔ, lê melù’, lê mèvɛ, lê faline ntí ntí, lê mefòŋ, 
lê menjʉ̀njÿò, lê melÿóon lâ mekélêg, lâ pu’ ye ńjú jǔ mbɔɔ ye ncù. 

14Pàtáŋa métʉ̌a ne ńgɔɔn ná tÿǒsoŋ ngie: Eshúm sie ɔ̀ ka ne ńtsɔ́ɔn légẅiin pǔ 
shÿó mbʉ̀a gù tà mag. Eshúm ntsèm sie ɔ̀ ka gẅiin, é gwɔ́ sie mé lɔɔn ńgẅiin 
tepòŋ é cʉŋte, mbaa sie é ńnéŋe neŋé, é pǔ maga mbwo gù, mé piŋ tè lá’ gíŋe gyá 
sɛ̌ shúm wɔ́. 

15Pàtáŋa metʉ̌a pie pɔ́ la sẅiŋ pɔ́ shúm sɔɔn mbwo yé tà ńdɔg ńcʉ́’ megàŋ nkáb 
ge gÿo tyé pɔ́ ngʉ̀a shʉ̀shʉ̀a, é ne pɔ́gɔ ngʉ̀ngʉ̀ gie e kǔ yé, é ne kɔ́’ɔ legwé lʉa, 

16é ne gɔɔn ngie: Ɔ̀ɔ shÿó tepòŋ. Ɔ̀ɔ shÿó tepòŋ. Gù máamáa tÿǒsoŋ gẅie ɔ̀ kɔ̌ɔn 
ḿma’a meféfɔ́gɔ nzsǒ, ḿma’a mie é paŋ paŋ, lâ mie é paŋa lê gʉm, ńdɔgɔ shúm 
gɔ̂l ńkẅiŋe mbùm jù, mbɔɔ metóon pe tʉ̀ nzẅìŋ, mbɔɔ metɔgɔ́ tsyé, 

17mé lɔ̌g pɔ́ tà’ nèm wémɔ’ɔ́ ńcʉŋte kɔ̀ɔkɔ́ɔ fù’ wɔ́ gie á kaa mbwo gù Ngwòŋ pʉ̀a 
metsèm pie pɔ́ shwóŋó mestíma, ngwòŋ pàkúu stima ńdɔg ńgʉa jʉ’, ngwòŋ 
megàŋa fà’ tsɛ̀ɛ stíma, ngwòŋ pàgiŋe ntse ńtáŋa sɔ̌ɔn, tyé pɔ́ ngʉ̀a shʉ̀shʉ̀a, 

18ńne ńgyá ndyé mmɔ̌g gẅie éfóo ná tÿǒsoŋ pá’ á ne shÿó, ńne ńga’te ńgɔɔn ngie: 
Yɛ̌ tÿǒsoŋ kaa gwɔ́ gie á lɔɔn ńgwɔ́ á gwɔ́ pá’ máamáa tÿǒsoŋ? 

19Pɔ́ la ne ńŋwaa pfepfɔ́b ńdɔgɔ ńdɔɔn twó sɔ́b, ńne ńkɔ́’ɔ legwé ńga’te ńdʉa 
ńgɔɔn ngie: Ɔ̀ɔ shÿó tepòŋ. Ɔ̀ɔ shÿó tepòŋ. Gù máamáa tÿǒsoŋ gẅie ɔ̀ ka gẅiin 
nkáb tɛ’, ḿbiŋ ńne ńjú’u mboŋó, ńgíŋe ńgÿo epʉ̀a pie pɔ́ gẅiin stíma tsɛ̀ɛ ntse té 
pàa cʉ́’ megàŋ nkáb, á yɛ, mbà ɔ̀ lɔ̌g pɔ́ tà’ nèm wémɔ’ɔ́ ńcʉ́’ʉ nkwòŋo tsẅɛ lɛ. 

20Mé ne ńdʉa Mbabilonia, tá’, á gʉa ná pi tÿǒ lepwó, pi kág kág ńtí pá’ á gwě ssé. 
Mbɔɔ pi pʉ̀a Ssé, pia megàŋ ntúm lâ pà ntsẅì nkʉ̀ Ssé, pi kág gí. Á nue e Ssé ŋagá 
yé nà nò tepòŋ gie á ka gÿo ná pi. 

21Atsɔ̌ cÿɔ́’ Ssé gẅie à gẅiin metʉ̀ tɛ’ lêen ńké ńkaa tsɔ̌ máamáa tóon, á zɛ pá’ lùŋo 
mesaŋá la, ńgwaa zé’e ma’a tsɛ̀ɛ ntse té pàa, ńne ńgɔɔn ngie: Á lɔɔn ńgwɔ́ gie mé 
ze’é wɔɔn tóon, ḿma’, á gwe ntse lê tʉ̀ lêkɔ́ wɔ́, mbà áa ndʉŋ ndʉŋ pá’ mé ge gÿo 
zé’e gù Mbabilonia, máamáa tÿǒsoŋ, é ma’, ɔ̀ gwe jú pú’u. Mé piŋ le lá’ ńgíŋe ńgyá 
gú wɔ́. 

22Mbɔɔ pá’ mé téen ńdá’a ńgíŋe ńjú’u ngyè pàpú’ tsɔ̌ ntí kèkÿɛ̀, á mbʉ̀a gù wɔ́, é ké 
le ye pàpú’ leluŋó lâ ye pàtóŋo màndèle mbɔɔ ye pàtóŋ ntaŋ á mbʉ̀a gù jú’. Mé le 
gíŋe ńgyá tsɔ̌ ngàŋ levfò mbʉ̀a gù wɔ́. Tà mbɔɔ gẅie à fa’a pɔ́ yɛ̌ fà’ wɔ́. Mé le gíŋe 
ńjú’ pá’ mé lɔgɔ lùŋo ńgwɔ’ɔ mmó mbʉ̀a gù wɔ́. 

23Akyɛ̀’ gie á fóo ná lâm á téen ńdá’a ńgíŋe ńkyɛ’ɛ jʉ’ mbʉ̀a gù wɔ́. Mé ké le gíŋe 
ńjú’ ngyè ndǔm nzwě ngʉ̀ wɔ́, é ké le ye nzwě ngʉ̀ jú’. Mé lě ńjú’u wɔ́ pú’u, á nue 
pʉ̀a pie pɔ́ kɔ́ɔn ńtáŋa metʉ̌a gù, é kaa memáa pʉ̀a ndùmo ssé tsetsá’. Ɔ̀ lɔg mekàŋ 
mú ńdʉte mengwòŋ ntsèm. 

24Mbɔɔ nue mé ka tóo mbʉ̀a gù, ńgyá metse pà ntsẅì nkʉ̀ Ssé, ńgyá me pʉ̀a Ssé 
mbɔɔ me pʉ̀a metsèm pie mé la zẅéte wɔ́b ndùmo ssé tsetsá’. 

Ŋwà’ne Ngyà jʉ’ 19 

1N gyá sɔɔn shúm tà ńtsẅé jʉ’, ńjú’ tsɔ̌ ngyè tetʉ́ʉ é gwɔ́ pɔ́ pá’ ngyè máamáa nùɔ 
lá’ la, é gwɔ́ tÿǒ lepwó ńne ńgɔɔn ngie: Alelúyà, letsẅɛ́ ńgÿo legú’ mbɔɔ metʉ̀ ée 
mbwo Ssé yege, 

2á nue awe létsɔ́’te ntsaŋ aa nénʉ́ ḿbiŋ ńgwɔ́ ndʉŋ ndʉŋ. À kéen ńtsɔ́’te ntsaŋ 
máamáa ngàŋ mpfwɔ́’ manzwě gẅie à kɔ̌ɔn ńdɔgɔ nò mpfwɔ́’ yé, ńtága jʉ’ ndùmo 
ssé tsetsá’. À tsɔ’ɔ́ piŋé nò metse megàŋa fà’ pé pie ngàŋ mpfwɔ́’ ŋwɛ́ la pfɛte. À 
tsɔ̌’ pɔ́ kwà’ ná yé. 

3Anùɔ lá’ gíŋe ńgɔɔn ngie: Alelúyà! Ndyé gẅie é fóo nà tÿǒsoŋ gie á shÿǒ, é ge lá’a 
kwɔ́’ɔ kwɔ̌’ nà ngù’ nkɔ́ɔn nê nkɔ̌ɔn. 

4Melÿò pá ntsɔ̀b lekùa lê móm mbʉ́a, mbɔɔ menɔ̀ɔn pá lekùa kẅí’te ssé, ńgu’te Ssé 
gẅie à ńnéŋe nà lʉŋe lefùɔ, ńne ńgu’te yé, ńgɔɔn ngie: Amen! Alelúyà! 

Eshúm lejÿó línɔ́ɔn mûɔ Njʉ̀njÿò 

5Etsɔ̌ ngyè nyìŋ lêen ńké fó jʉ’ʉ lʉŋe lefùɔ ńgɔɔn ngie: Pi gu’te Ssé yege, pi 
megàŋa fà’ pé tà maga gẅí, pi penkʉ́ mbɔɔ melÿò pie pi pɔ́gɔ yé. 



550 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

6N jú’ ngyè nùɔ lá’ zẅɛ̂ pá’ lepí sie é zyɛ́’ɛ la, ḿbiŋ ńgwɔ́ pá’ ntʉ̀ lefaŋ sie é vɛ́te la, 
ńne ńgɔɔn ngie: Alelúyà. Á nue Cʉ̀apʉ̀a Ssé yege, ńgwɔ́ Ngàŋa tʉ̀ ntsèm, á nuŋé 
lefùɔ sé. 

7Pege kág, ńnáa gugẅî, ńnáa legú’ mbwo yé. Á nue eshúm léjÿó línɔ́ɔn lɔ́ɔn ndá 
mûɔ Njʉ̀njÿò é sɔ́ɔn. Anzwě ngʉ̀ we, kẅǐŋ mbùm ye tà ne ńzẅí’te. 

8Mé ka gÿo nà ntí gie à ge ma’ mefɔ́gɔ nzsǒ mie é ŋwʉŋe ńgwɔ́ té lɔ̌’. Á nue mefɔ́gɔ 
nzsǒ lɔgɔ ńgwɔ́ mefà’ pʉ̀a Ssé mie é tyé ndʉŋ ndʉŋ. 

9Atsɔ̌ cÿɔ́’ Ssé gɔɔn né mèŋ ngie: Ŋwe’e tsɛ̀ɛ ŋwà’ne ngie pàshÿó mbòŋo ée pʉ̀a 
pie mé toŋó wɔ́b á jʉ’ʉ línɔ́ɔn lɔ́ɔn ndá mûɔ Njʉ̀njÿò, ńgíŋe ńgɔɔn né mèŋ ngie: Áa 
shwóŋè gie á kẅɛ̌ kwà’ ncwò Ssé. 

10N jú’ pú’u, ńnuŋe mekwò yé légu’te yé. Tá’ á gɔɔn né mèŋ ngie: Tè gÿo pɛ́’ɛ̀. Mèŋ 
n gíŋe ńgwɔ́ yɔ́ɔn pɔ́ tsɔ̌ nyìŋ nà kwò fà’ gí, lâ petsɔ́ mefɛ́ pú pie, pia pɔ̌ kú’te mmó 
gie Yěsô Kristo ka gÿo mé zsé. Legÿo pú’u, áa mmó gie á tsóte pà ntsẅì nkʉ̀ Ssé pɔ́ 
tsẅii nkʉ̀ gẅie é fóo mbwo Ssé. Pú’u la, gu’te pɔ́ Ssé. 

Anò nyìŋ gẅie à ńnéŋe ná fɔ́gɔ lÿóon 

11M biŋ ńgyá ncwò lepwó nyɛ́’ɛ ńtyé, fɔ́gɔ lÿóon kẅɛ ńtyé. Nyìŋ gẅie à ńnéŋe ná 
wɛ̌ lÿóon, mé tóŋo yé lê tèkubé shwóŋè, mbɔɔ lê nyìŋ gẅie à gÿo pɔ́ mmó gie áa 
ndʉŋ ndʉŋ. À tsɔ́’te ntsaŋ pɔ́ ndʉŋ ndʉŋ, ńdÿɔ́’ pɔ́ ncù gẅie ée ndʉŋ ndʉŋ. 

12Enÿɔ́g mé kyɛ’ jʉ’ pá’ lʉ́me mmɔ̌g la, á tɔ́’ mecÿɔ́’ɔ lefùɔ tà é gyɔ́ɔn gyɔ̌ɔn, mbà 
mé ŋwe’é tsɔ́ lezíŋ ná yé, ésie tsɔ̌ nyìŋ tè zsé mmó gie é lɔgɔ ńgɔɔn wɔ́ tà ndí ndà’ 
yé. 

13Á ma’ tsɔ̌ nzsǒ fÿɔ́g, mbà mé la nu’u tsɛ̀ɛ metse. Mé tóŋo yé lê shwóŋè Ssé. 

14Menùɔ ncù mie ée tÿǒ lepwó gwɔ́ nzèm yé, ńnéŋte ná mefɔ́gɔ lÿóon, ḿma’ 
mefɔ́gɔ nzsǒ mie tsɔ́ pǎb té mǒ wɔ́. 

15Etsɔ̌ nně ncù ne fóo ncwò nyìŋ ŋwɛ́ gẅie à ńnéŋe ndùm fɔ́gɔ lÿóon ńkẅɛɛ. 
Esẅíte sẅité, ńgwɔ́ gie à ge lɔg kɔ́’ pʉ̀a pie ée tsɛ̀ɛ mengwòŋo mengwòŋ. Á gwɔ́ 
nyìŋ gẅie à ge lɔgɔ tÿǒ tʉ̌ ésá’ pʉ̀a mésoŋ, ńgwɔ́ nyìŋ gẅie à ge tsẅɛ́’ mentɔ̌ɔn mie 
mé lɔgɔ ńnyɛte melù’ tsɛ̀ɛ gÿǒon mélù’ mie é la’te ngie e Ssé ngàŋa tʉ̀ ntsèm ne 
ńgyáŋa lóŋ tɛ’. 

16Mbà mé ŋwe’é tsɔ́ lezíŋ nà nzsǒ fÿɔ́g ye, mbɔɔ nà ntɔ́ɔn wé, é gwɔ́ lê: Fùɔ ncʉ̀a 
mefùɔ, mbɔɔ lê Cʉ̀apʉ̀a mecʉ̀apʉ̀a. 

17M bɔ́ɔntè ńgyá atsɔ̌ cÿɔ́’ Ssé tyé nà lejÿɔ́g nèm, ńdɔg ngyè tetʉ̀ ńtsẅii mbwo 
meshʉ́ŋ ntsèm pie é ne ńziete tàa tÿǒ lefaŋ ngie: Pi tó. Pi cú’tè léjÿó máamáa 
línɔ́ɔn Ssé, 

18lépfɛ́ mbab nnɛ́ mefùɔ. Lépfɛ́ mbab nnɛ́ mentándá ncù. Lépfɛ́ mbab nnɛ́ mentʉ̀ 
pʉ̀a. Lépfɛ́ mbab melÿóon, mbɔɔ mbab nnɛ́ pʉ̀a mesoŋ pie é néŋte ndumó. Lépfɛ́ 
mbàb nnɛ́ pʉ̀a mesoŋ metsèm. E pà ńnéŋe ńgwɔ́ mendù nnɛ́ kà pà ńnéŋe ńgwɔ́ 
menkwɔɔn wɔ́, é penkʉ́ mbɔɔ melÿò. 

19Mèŋ n gyá nkʉ̀’ʉ nɔ̀ɔn wa, ńgyá mefùɔ ndùmo ssé tsetsá’ mbɔɔ menùɔ ncù mɔ́b. 
Mbà pɔ́ cu’té léma’a nyìŋ gẅie à ńnéŋe ná lÿóon pâ wé nùɔ ncù lê ncù. 

20Mé jÿo nkʉ̀’ʉ nɔ̀ɔn wa, ńgwoon yé, ńgíŋe ńgwoon mbɔɔ ntsẅì nkʉ̀ Ssé we cÿɔ̌ nò 
gẅie, à la tyé mvfò yé, ńgÿo menò mmɔɔn mmɔɔn ńdɔg fʉte pʉ̀a pie pɔ́ la zẅíŋ mé 
cÿɔ’ɔ liŋé nkʉ̀’ʉ nɔ̀ɔn ŋwɛ́ ná pɔ́b, pɔ́ gíŋ ńgu’te tútú nɔ̀ɔn ŋwɛ́ la. Mé gwoon wɔ́b 
pú’u, ńzé’e wɔ́b mépʉ́a pɔ́ ntentʉ́, ḿma’a tsɛ̀ɛ gÿǒon mmɔ̌g mekʉ̀a. 

21Á gʉa na petsɔ́ pʉ̀a, nně ncù gie e la ne fóo ncwò nyìŋ gẅie à ńnéŋe ná lÿóon 
ńkẅɛɛ la, é zẅéte wɔ́b. Ngwòŋ meshʉ́ŋ ntsèm pfɛ́ mbab yɔb tà ńzẅɛ́. 

Ŋwà’ne Ngyà jʉ’ 20 

Anò nà ngù’ ntsá’ 

1M biŋ ńgyá atsɔ̌ cÿɔ́’ Ssé fó tÿǒ lepwó ńne sẅɛ́’ɛ, ńgẅiin kí lɔg ńtsɔ́’ ncwò pÿé té 
lǎŋ, ńgíŋ ńgẅiin tsɔ̌ máamaa tsɛ̂n á pwó yé, 

2ńgwoon máamáa nnù ngém ya, á yé gẅie aa nnù ya gie e la fó tàa fʉ̀’e mvfò la, yé 
gẅie aa ndêbele, ńgíŋ ńgwɔ́ Sátà la, ńdɔgɔ tsɛ̂n wa ńkwɛ́ɛ yé pá’ à ge ké gwɔ́ pɔ́ 
me nkÿo nà ngù’ ntsá’, 

3ńdeen ńké ńzé’e yé ḿma’a tsɛ̀ɛ pÿé té lǎŋ, ńdɔgɔ kí ńjÿɔ’ɔ yé tsoló, ńtse lê lìi 
nŋwá’ légwɔ́ gie à tè gíŋe gwá tsɛ̀ɛ mengwòŋo mengwòŋ é fʉte pʉ̀a wɔ́ tà ngù’ 
ntsá’ e lá’ ńku’. E lá’ ńgwɔ́ tà ńku’, mé ná’a ńkyɛ’ɛ yé ná mûɔ méfʉ̀’. 

4N gíŋe ńgyá melʉŋe lefùɔ tyéte. Epʉ̀a tó ńnéŋe mǒ. Mé ná metʉ̀ mbwo pɔ́b lélɔg 
ńtsɔ́’te ntsaŋ. Mèŋ n gyá mbɔɔ mentʉ́m pʉ̀a pie mé la gwoonte wɔ́b ńzá’ twó sɔ́b, 
ńtí pá’ pɔ́ zsé yɔ́b pɔ́ ndà’ nò gie Yěsô ka gÿo mé zsé, mbɔɔ nò Ssé. Mbà pɔ́ ka tè 
gu’te nkʉ̀’ʉ nɔ̀ɔn wɔ́, ńké tè tútú we gu’te, aliŋé nɔ̀ɔn ŋwɛ́ piŋ tè na zí yɔ́b kà nà 
pwó yɔ́b wɔ́. Pɔ́ fó lá’ mepfó ḿbiŋ nzèm, ńgíŋ ńgwɔ́ wó, pâ Kristo púte sá’ njÿó nà 
ngù’ ntsá’. Á lɔgɔ ńgwɔ́ ndùŋ mvfò lezimé nà legwé. 

5Petsɔ́ mepfó ké tè fó la’ mepfó ḿbiŋ nzèm ńgíŋ ńgwɔ́ wó té gwɔ́ gie yɛ̌ ngù’ ntsá’ 
e kǔ’ wɔ́. 

6Pàshÿó mbòŋo, ée pʉ̀a pie é ge zíme nà legwé ná ndùŋ mvfò lezím, ée pʉ̀a pie ée 
kwà’ pe Ssé. Legwé we mbɔ́ɔntè yépʉ́a tè gíŋe ńku’u lé kíbe wɔ́b gwɔ́. Pɔ́ ge gÿo 
gwɔ́ pànuŋe pwɔ̀’ pe Ssé, mbɔɔ pe Kristo, pâ Kristo sá’ jÿó nà ngù’ ntsá’. 

Ncù gwǎ Sátà 

7Mengù’ ntsá’ mɛ̌ ge gÿo gwɔ́ tà ku’, mé gʉa tsɛ̀ɛ ndá tsǎŋ gie Sátà aa tsoló la, 
ńkyɛ́’te metsɛ̂n ná ye ńnyé yé. 

8À kẅɛ, légwa fʉte pʉ̀a pie ée tsɛ̀ɛ mengwòŋo mengwòŋ, á nà njÿó mesǎg lekùa. 
Mé tóŋ mɔɔn mengwòŋ lê Gɔg ńgíŋ ńtóŋ lê Magɔg, éfʉte wɔ́b pú’u, é cú’te wɔ́b 
lélɔg ńgʉa ḿma’ ncù. Pɔ́ gyɔ́ɔn pá’ memvòm sàŋasáŋa gie áa ngʉ̀ŋe ntse té pàa la. 

9Pɔ́ pú ńjÿó jʉ’ ntsèm ndùmo ssé tsetsá’, ńkéle mbàa jʉ’ gie pʉ̀a Ssé cú’te ńnéŋe 
wó, á gwɔ́ tÿǒsoŋ gie e Ssé kwoŋ tɛ’. Tá’ etsɔ́ mmɔ̌g é ké fó tÿǒ lepwó, ńtó ńtuɔ 
wɔ́b. 

10Sátà gẅie á kě ne fʉte wɔ́b la, mé tsó yé ḿma’a tsɛ̀ɛ gÿǒon mmɔ̌g mekʉ̀a, á lejʉ́ŋ 
nkʉ̀’ʉ nɔ̀ɔn mbɔɔ lejʉ́ŋ ntsẅì nkʉ̀ Ssé we cÿɔ̌ nò. Pɔ́ lá’a ńtsẅé wó, ńgyá ngʉ̀ngʉ̀ 
ntí ntí, á zsó pɔ́ tsẅɛ́’, á nà ngù’ nkɔ́ɔn lê nkɔ̌ɔn. 

E Ssé ne ŋaga pʉ̀a mesoŋ nà fʉ̀’ ye nzsònzèm 

11M biŋ ńgyá tsɔ̌ máamáa lʉŋe lefùɔ tyé, ńgwɔ́ féfɔ́gɔ, ńgyá mbɔɔ nyìŋ gẅie à 
ńnéŋe mǒ. Tsetsá’ pɔ́ lefaŋ pú fó mvfò yé ńkÿo. À yɔ́b jʉ’ té gíŋe ńgwɔ́ wó wɔ́. 

12M biŋ ńgyá mepfó ssé, é melÿò mbɔɔ penkʉ́, pɔ́ tyéte mvfò lʉŋe lefùɔ. N gíŋ 
ńgyá pá’ mé nyɛ́’ɛ meŋwà’ne. Mé gÿo ńgíŋe nyɛ́’ɛ yetsɔ́, á gwɔ́ gie mé la ŋwe’e 
mezíŋ pʉ̀a pie pɔ́ gẅiin légwɔ́ tèmì tsoló. Mé lɔgɔ mmó gie mé la ŋwe’e tsɛ̀ɛ 
meŋwà’ne ńŋag mepfó ssé, ńŋaga wɔ́b pɔ́ pá’ mefà’ mɔ́b ka gwɔ̌. 

13Ntse té pàa ná mepfó pʉ̀a pie é la fÿɛ́ɛ ntse. Legwé mbɔɔ lá’ mepfó gíŋe ńná pɔ́b 
mepfó, mé ŋaga wɔ̌wɔ́ɔ ná pá’ mefà’ mé la gwɔ́. 

14Mé lêen ńké ńzé’e legwé mbɔɔ lá’ gie mepfó ée wó, ḿma’a tsɛ̀ɛ lepÿé mmɔ̌g. 
Lepÿé mmɔ̌g ŋwɛ́ lɔgɔ ńgwɔ́ legwé mbɔ́ɔntè yépʉ́a. 

15Wɔ̌wɔ́ɔ gẅie mé la tè gyá lezíŋ sé tsɛ̀ɛ ŋwà’ne gie mezíŋ pʉ̀a pie pɔ́ gẅiin le gwɔ́ 
tèmì ée tsoló wɔ́, mé ma’a yé tsɛ̀ɛ lepÿé mmɔ̌g. 

Ŋwà’ne Ngyà jʉ’ 21 

Lefaŋ se sẅé mbɔɔ ndùmo ssé tsetsá’ ye sẅé 

1N deen ńké ńgyá lefaŋ se sẅé mbɔɔ ndùmo ssé tsetsá’ ye sẅé. Mbà ndùŋ mvfò 
lefaŋ mbɔɔ ndùŋ mvfò ndùmo ssé tsetsá’ kéen ḿmag, mbɔɔ ntse té pàa cʉ́’ʉ wó 
wɔ́. 

2M biŋ ńgyá tÿǒsoŋo Ndʉalʉ̌a, á Yerósalem ye sẅé, á ne fóo lejʉ́ŋ Ssé sẅɛ́’ɛ, ńgwɔ́ 
pá’ nzwě ngʉ̀ gẅie à kẅǐŋ mbùm ye ńne ńzẅí’te ndǔm we la. 

3Mèŋ jú’ etsɔ̌ ngyè tetʉ̀ fóo jʉ’ʉ lʉŋe lefùɔ ńne ńgɔɔn ngie: Áa fʉ̀’ɔɔn, mbà jʉ’ gie 
Ssé ńnéŋe wó, á gwɔ̌ tsetsɛ̀ɛ pʉ̀a mesoŋ. Pâ pɔ̌ zɔ̌ ge cʉ́’ʉ ńnéŋe, pɔ́ gwɔ́ pʉ̀a pé, à 
gwɔ́ Ssé yɔb. 

4À ge gÿo tsí’i ntse nÿɔ́g mɔ́b ntsèm. Legwé tè gÿo gíŋe gwɔ́ wó wɔ́. Mé le gíŋe 
ńdʉa legwé wɔ́. Mé le gíŋe ńga’te wɔ́. Mé le gíŋe ńgyá ngɔ́’ wɔ́. Á nue ngwòŋ we 
nzẅìŋ kéen ḿmag. 

5Nyìŋ gẅie à la ńnéŋe nà lʉŋe lefùɔ gíŋe ńgɔɔn ngie: Áa fʉ̀’ɔɔn n ne ńgÿo kɔ̀ɔkɔ́ɔ 
pɔ́ sẅé sẅé, ḿbɔ́ɔnte ńgɔɔn né mèŋ ngie: Ŋwe’e. Á nue nò yɔɔn té gie à lɔɔn ńgwɔ́ 
nyìŋ jú’ ḿmʉ́’te wɔ́, áa nénʉ́, 

6ńgíŋ ńgɔɔn né mèŋ ngie: Á zsoté. Mèŋ n gee Alfa, ńgwɔ́ Omega, ńgwɔ́ ndùŋ mvfò, 
ńgwɔ́ nzsònzèm. Agága nyìŋ lɔɔn ńne shÿó, mbà mèŋ n ge ná ntse gẅie é gÿo mé 

ké ńgwɔ́ pɔ́ wó á mbwó yé. Wɛ̌ ntse fóo nà lesa’á ntse sɔ́ɔn, mèŋ n ge ná pɔ́ sẅɛɛ 
sẅɛɛ. 

7Wɛ̌wɛ̌ nyìŋ wɔ́ gẅie à mǎ’ ncù tà ńcʉa nò tepòŋ, mèŋ n ge gÿo náa yɛ̌ fù’ mbwo 
yé, é gwɔ́ Ssé ye, à gwɔ́ míŋ wɔ̀ɔn. 

8Tá ńké ńgʉa nà metsóon, mbɔɔ ná pàzẅíŋ ḿbiŋ ńdʉ’, mbɔɔ ná pàgÿo menò ncÿǒ, 
mbɔɔ ná pàzẅéte pʉ̀a, mbɔɔ ná pàgÿo menò mpfwɔ́’, mbɔɔ ná pàgẅiin mekàŋ, 
mbɔɔ ná pàgu’te shúm ngie ee messé, ńgÿo megàŋa cÿɔ̌ nò metsèm, mbà yɔ́b 
mmó gie mé ge gÿo lɔg tsɔ́’ɔ fà’ yɔ́b áa pá’ mé ge gÿo ma’a wɔ́b á tsɛ̀ɛ lepÿé 
mmɔ̌g mekʉ̀a, á lɔgɔ ńgwɔ́ lekwé ńgʉa mbʉ́a. 

Atÿǒsoŋo Yerósalem ye sẅé 

9Atsɔ̌ cÿɔ́’ Ssé piŋ ńtóo lejʉ́ŋ mèŋ, ńgwɔ́ tsɔ̌ tà’ nà mecÿɔ́’ Ssé sɔɔn mbʉ́a pie é la 
kú’te mentú’ mɛ̌ sɔɔn mbʉ́a, menzsònzèm mengʉ̀ngʉ̀ sɔɔn mbʉ́a gwɔ́ tsoló tà 
ńdúe la, ńtó pú’u, ńgɔɔn né mèŋ ngie: Tóo, Mèŋ n nyɛɛ gú nzwě ngʉ̀, á nzwě 
mûɔ Njʉ̀njÿò, 

10ńgɔɔn pú’u, à Zẅìge jʉʉ wɔ̀ɔn, á kaa wɔ̀ɔn ńdɔg ńgʉa ndùm tsɔ̌ máamáa lekwɛ́, 
ńtÿɔ́g, ésag ńgʉa tÿó tɛ’, ńdeen ńké ńnyɛɛ wɔ̀ɔn tÿǒsoŋ ndʉalʉ̌a, á Yerósalem. Á 
ne fóo tÿǒ lépwó á lejʉ́ŋ Ssé, ésẅɛ́’ɛ. 

11Shʉ́shÿɔ́g gẅie à laa mǒ, à laa we Ssé, ńne ńgÿo á ŋwʉŋe pá’ tsɔ̌ ntí tɔgɔ́ tsye, pá’ 
tɔgɔ́ tsyé gie mé tóŋo lê jaspe, ńtele tele pá’ ngeláse la. 

12Á la gwaa gwɔ́, mbà mé ka pwóon tà’ shʉ̀a tʉ́a nká’ gẅie à gʉa tÿǒ, ńdɔg ńkéle. Á 
gẅiin mencwò nká’ ntsɔ̀b pʉ́a nê legém. Tà’cÿɔ́’ Ssé tyé ná wɛ̌ ncwò wɔ́, ńně 
ḿbyɛ́bɛ. Mbà mé la ŋwe’e mezíŋ ntsɔ̀b pʉ́a mǒ, é gwɔ́ mezíŋ mengẅɛ̀ púɔ Israel 
ntsɔ̀b pʉ́a nê legém. 

13Á laa shÿó sǎ’ nèm mencwò nká’ gwɔ́ méntá, ńgwɔ́ shÿó twó, mencwò nká’ gwɔ́ 
méntá, ńgwɔ́ shÿo ntsíŋ mencwò nká’ gwɔ́ méntá, ńgwɔ́ shÿó mbyě nèm, mencwò 
nká’ gwɔ́ méntá. 

14Mé la lɔg memáa métóon ntsɔ̀b pʉ́a nê legém nuŋe ncwò nká’ gẅie é la kéle 
tÿǒsoŋ, mbàa wɛ̌ tóon wɔ́ á gẅiin lezíŋ tà’ nyìŋ á nà megàŋ ntúm Mûɔ Njʉ̀njÿò pie 
é laa ntsɔ̀b pʉ́a nê legém. 

15Cÿɔ́’ Ssé gẅie à la ne ńgɔɔn nò né mèŋ gẅiin kème mmó gie mé lɔgɔ fʉ’ʉ mmó, 
mbà mé la lɔgɔ tʉ̀ gɔ̂l ńnyɛte, á ne ńge lɔg fʉ̀’ʉ tÿǒsoŋ, éfʉ̀’ mencwò, éfʉ̀’ mbɔɔ tʉ́a 
nká’ gẅie à la kéle tÿǒsoŋ. 

16Atÿǒsoŋ la gẅiin meshÿó lekùa, é gwɔ́ pɔ́ ndʉŋ ndʉŋ. Ntyě pɔ́ lepfòm gwɔ́ pɔ́ 
ndʉŋ ndʉŋ. Cÿɔ́’ Ssé lɔgɔ kème mmó yá éfʉ’ʉ tÿǒsoŋ, á gwɔ́ mmó mekílomíta, 
ntsá’ pʉ́a lê nkÿo pʉ́a (2. 

200 km). Ntyě pɔ́ lepfòm mbɔɔ lekwɔ́’ ńgʉa tÿǒ é gwɔ́ pɔ́ tà’a mmó. 

17Cÿɔ́’ Ssé fʉ’ʉ tʉ́a nká’ gẅie à la kéle tÿǒsoŋ, lé fóo ssé ńtyé tÿǒ, á gwɔ́ mmó míta 
móm sɔɔn mbʉ́a (70m), mbà à lɔg fʉ̀’ gie mé lɔ́ɔn ńdɔgɔ fʉ’ʉ mmó fʉ̀’ó, éfʉ’. 

18Mé la lɔgɔ tsɔ́ tɔgɔ́ tsyé ḿbwóon tʉ́a nká’, mé tóŋo yɛ̌ ntí tɔgɔ́ tsyé le Jaspe, ntí 
gɔ̂l gie mé la lɔg ńkwɛ́ɛ tÿǒsoŋ, é gwɔ́ atsɔ́ lɔ́’ té mǒ wɔ́, é tele tele pá’ ngeláse. 

19Mé la lɔg ntí ntí metɔgɔ́ tsye ńkẅiŋ mémáa metóon mie mé la lɔg ńnuŋe mecÿó 
tʉ́a nká’ gẅie à la kéle tÿǒsoŋ. Ndùŋ mvfò cÿó mé lɔg tsɔ̌ ntí tɔgɔ́ tsyé gie mé tóŋ 
lê jaspe, ńkẅiŋ, mbɔ́ɔntè yépʉ́a mé lɔg tsɔ̌ ntí tɔgɔ́ tsyé gie mé tóŋ lê safir, 
mbɔ́ɔntè yétá mé lɔg ntí gie mé tóŋ lè kalsedonia, mbɔ́ɔntè lekùa mé lɔg ntí gie mé 
tóŋ lê emerod, 

20mbɔ́ɔntè yétʉ̀a mé lɔg ntí gie mé tóŋ lê sardoine, mbɔ́ɔntè ntɔgɔ́ mé lɔg ntí gie 
mé tóŋ lê kornaline, mbɔ́ɔntè sɔɔn mbʉ́a mé lɔg ntí gie mé tóŋ lê chrysolithe, 
mbɔ́ɔntè lefɔ̌ɔn, mé lɔg ntí gie mé tóŋ lê beril, mbɔ́ɔntè lepfwɔ’ɔ́ mé lɔg ntí gie mé 
tóŋ lê topaze, mbɔ́ɔntè legém mé lɔg ntí gie mé tóŋ lê krizopraze, mbɔ́ɔntè ntsɔ̀b 
yémɔ’ɔ́ lê legém mé lɔg ntí gie mé tóŋ lê hyacinthe, mbɔ́ɔntè tsɔ̀b pʉ̀a lê legém mé 
lɔg ntí gie mé tóŋ lê améthyste. 

21Mencwò nká’ ntsɔ̀b pʉ́a nê legém é laa metɔgɔ́ tsyé ntsɔ̀b pʉ́a nê legém, ntí gie 
efɔ́g tɛ’, mbàa wɛ̌ ncwò nká’ wɔ́, é gwɔ́ mbà mé la lɔg pɔ́ tà’a tɔgɔ́ tsyé ná yɛ̌ ntí 
ńnyɛte. Alǎŋa lÿò gie á tɔ́gɔ tsɛ̀ɛ tÿǒsoŋ gwɔ́, mbà mé lɔgɔ́ gɔ̂l té lɔ̌’ ńdɔg ḿbwóon, 
é tele tele pá’ ngeláse. 

22Tá’ n ké ńdíe tÿǒsoŋ ntsèm n tè jʉ’ʉ Ssé wó gyá, á nue jʉ’ʉ Ssé ye tÿǒsoŋ ŋwɛ́, á 
gwɔ́ pɔ́ Cʉ̀apʉ̀a Ssé, Ngàŋa tʉ̀ ntsèm mbɔɔ Mûɔ Njʉ̀njÿò. 

23Shʉ́shÿɔ́g Ssé ne ńkyɛ’ɛ yɛ̌ tÿǒsoŋ, kyɛ’ mûɔ Njʉ̀njÿò gíŋe ne ńkyɛ’ɛ yé. Tà yɛ̌ 
tÿǒsoŋ té gíŋe ne ńtsɔ́ɔn ngie nèm tʉ́a wó wɔ́, ńké tè ne ńtsɔ́ɔn ngie saŋ kyɛ’ jʉ’ 
wó wɔ́. 

24Ngwòŋo ngwòŋ ge gÿo lɔg pɔ́ kyɛ̀’ gie á fóo ná yé é ńnéŋe. Mefùɔ pie ée ndùmo 
ssé tsetsá’ lɔgɔ wɔb legú’ ńdɔg ńtó ńnuŋe wó. 

25Méncwò nká’ ge ké nyɛ́’ɛ tyé tyé fʉ̀’ ntsèm. Mé té lá’ jÿɔ́’ wɔ́, á nue nzěm ee 
ntěen síŋe wó wɔ́. 

26Mé ge lá’ lɔgɔ legú’ lâ mekù’ túmo túm ntsèm, é lɔg tó nuŋe wó. 

27Tá’ atsɔ́ mmó gie ncÿǒ ée mǒ, á té gÿo tɔ́g tà kúu wó wɔ́. Tà mbɔɔ sɔɔn nyìŋ á ná 
pàgÿo menò ncÿǒ, mbɔɔ nà megàŋa cÿɔ̌ nò. Ndà’ pʉ̀a pie mezíŋ mɔ́b ée tsɛ̀ɛ 
ŋwà’ne Mûɔ Njʉ̀njÿò gie lezíŋ pʉ̀a pie pɔ́ gẅiin le gwɔ́ tèmì ée tsoló, ge lá’ kúu wó. 

Ŋwà’ne Ngyà jʉ’ 22 

1Cÿɔ́’ Ssé pɔ́ɔnte ńnyɛɛ wɔ̀ɔn mí gẅie ntse gẅie e gÿo mé gwɔ́ wó, é ne síi pá’ ntí 
tɔgɔ́ tsyé gie mé tóŋo lê christal la, é ne fóo nà lʉŋe lefùɔ Ssé pɔ́ Mûɔ Njʉ̀njÿò 
ńkẅɛɛ. 

2Metÿǒ mie é gÿo mé gwɔ́ wó é gwɔ́ soŋ lǎŋa lÿò gie áa tÿǒsoŋ, á nà mengʉ̀ŋe ntse 
mémbʉ́a, ńne ńzéme ngʉ̀a ntsɔ̀b pʉ́a, ngwòŋ mesaŋ ntsèm, mentɔ̌ɔn gwɔ́ pɔ́ tÿó. 
Mé piŋe ńdɔgɔ meffo mé ńzoŋo meguɔ ná pʉ̀a mesoŋ pie ée metúmo metúm. 



555 

 
Nouveau Testament en Ngienboum. 

©Alliance Biblique du Cameroun 
© 2007, Bible Society of Cameroon. 

 

 
 

 

3Etsɔ̌ ndòon tè gÿo gíŋe gwɔ́ wó wɔ́. Alʉŋelefùɔ Ssé pɔ́ Mûɔ Njʉ̀njÿò ge gÿo gwɔ́ 
tsɛ̀ɛ tÿǒsoŋ. Pafa’a fà’ Ssé é ne ńgu’te yé. 

4Pɔ́ ge gÿo ne lɔgɔ nÿɔ́g mɔ́b é gyá shÿó Ssé. À gwaa gwɔ́, mbà mé ŋwe’é lezíŋ sé 
nà zǐ yɔ́b. 

5Letsẅɛ́’ těen ńge gÿo gíŋe gwɔ́ wó wɔ́. Pɔ́ té nge gÿo gíŋe tsɔ́ɔn kyɛ̀’ gie á fóo ná 
lâm wɔ́, é ké le ye nèm tsɔ́ɔn. Á nue Cʉ̀apʉ̀a Ssé ge gÿo lɔgɔ yé kyɛ̀’ é kyɛ’ɛ wɔ́b. Pâ 
pɔ̌ sá’ njÿó nà ngù’ nkɔ́ɔn nê nkɔ̌ɔn. 

Anò ná pá’ Yěsô ne ńtóo 

6Cÿɔ́’ Ssé pɔ́ɔnte ńgɔɔn né mèŋ ngie: Menò mɔɔn é té mie à lɔɔn ńgwɔ́ nyìŋ jú’ 
mʉ́’te wɔ́, ée nénʉ́. Cʉ̀apʉ̀a Ssé gẅie yé zɔɔ ńdɔgɔ Zẅìge yé ńtúmo pà Ntsẅì nkʉ̀ 
pé, kwà’ yé zɔ tumó cÿɔ́’ we pá’ à ge nyɛɛ mbwo megàŋa fà’ pé, mmó gie á ge tɔ́g 
tó. 

7Ayɔɔn, Yěsô kě ne ńgɔɔn ngie: Mèŋ n ge tɔ́g tó. Ashÿó mbòŋo aa nyìŋ gẅie à kú’te 
menò mie mé tsẅii tsɛ̀ɛ sɔɔn lepu’ú ŋwà’ne, é gwɔ́ mie é ge gÿo fʉ̀’ɔɔn mbɔɔ mie é 
ge lá’ tá gÿo. 

8Mèŋ Jaŋ, n ka jú’ mɔɔn menò, ńgíŋe ńgyá. N ka jú’ mɔɔn menò ńgíŋe ńgyá pú’u, 
ńnuŋe mekwò cÿɔ́’ Ssé légu’te yé, á cÿɔ́’ Ssé gẅie à ka ne ńnyɛɛ wɔ̀ɔn mɛ̌ menò. 

9Tá’ á gɔɔn né mèŋ ngie: Tè gÿo pɛ́’ɛ̀. Mèŋ n gíŋe ńgwɔ́ yɔ́ɔn pɔ́ tsɔ̌ ngàŋa kwò gù 
nà fà’, mbɔɔ we mefɛ́ pú pà ntsẅì nkʉ̀ Ssé, mbɔɔ we pʉ̀a pie pɔ́ kú’te menò mie ée 
tsɛ̀ɛ yɔɔn ŋwà’ne. Gu’te pɔ́ Ssé. 

10MÀbɔ́ɔnte ńgɔɔn né mèŋ ngie: Tè lÿoon menò mie mé tsẅǐ tsɛ̀ɛ yɔɔn ŋwà’ne, ée 
menò mie é ge gÿo, mbɔɔ mie e ge lá’ tá gÿo. Tè lÿoon, á nue afʉ̀’ gie mɔɔn menò 
gee mbumté á tsoté tà ne ḿbɔ́ɔnte. 

11Pú’u la, nyìŋ lɔɔn ńgwɔ́ gie à tè ne ńgÿo mmó gie áa ndʉŋ ndʉŋ mvfò Ssé wɔ́, á 
ké ńgÿo pɔ́ pú’u, ńdɔg ńgʉa lé mvfò. Nyìŋ gẅie ncÿǒ ée ná yé, à gíŋ ńkẅi’i ńnéŋ 
ncÿǒ ná yé. Tá nyìŋ gẅie à ne ńgÿo mmó gie áa ndʉŋ ndʉŋ mvfò Ssé, á ke ńgíŋe 
ńkẅi’i ne ńgÿo pɔ́ mmó gie áa ndʉŋ ndʉŋ. Nyìŋ gẅie aa nyìŋ Ssé, à ké ńgíŋe 
ńkẅi’i ńgwɔ́ pɔ́ wɛ̌. 

12Ayɔɔn, Yěsô ké ně ńgɔɔn ngie: Mèŋ n ge tɔ́g tó, n gẅiin mmó gie n ge lɔg tsɔ́’ɔ 
fà’a pʉ̀a, á le ná ye wɔ̌wɔ́ɔ pɔ́ pá’ mefà’ mé ée pú’u. 

13Mèŋ n gee Alfa, ńgwɔ́ Omega, ńgwɔ́ ndùŋ mvfò, ńgwɔ́ nzsònzèm, ńgwɔ́ nzyeté, 
ńgwɔ́ nzsoté. 

14Pàshÿó mbòŋo ée pʉ̀a pie pɔ́ sɔgɔ menzsǒ mɔ́b tà é lʉ́a, légwɔ́ gie pɔ́ ge ku’ léfó 
nà mencwò nká’, ńkúu tÿǒsoŋ, ńjÿó ntɔ̌ɔn tÿó ya gie á gÿo mé kwa’ ńgwɔ́ wó. 

15Tá ńké ńgʉa ná pàgÿo menò pá’ ngwé, é pàgẅiin mekàŋ, é pàgÿo menò mpfwɔ́’, 
é pàzẅéte pʉ̀a, é pàgu’te shúm ngie ee messé, mbɔɔ wɔ̌wɔ́ɔ gẅie à kwoŋ cÿɔ̌ nò, 
tà shwóŋó yé pɔ́ cÿɔ̌ nò, megàŋ zso nzème pǐ. 

16Yěsô ne ńgɔɔn ngie: Mèŋ n tumó cÿɔ́’ wɔ̀ɔn ngie à gʉa ńtsẅi mɔɔn menò mie ée 
nénʉ́ mbwo pi, ńzsé ngie mé ge gɔɔn mbwo mecú’tè pʉ̀a pɔ́ɔn. Mèŋ n gee lejÿɔ́g 
mmó sie é fóo nà leŋaŋ fùɔ Ndavíd, ńgwɔ́ cÿɔ́’ sàŋ gẅie à kwɔ̌’ ńjÿó gwóon ńdʉ́a. 

17A Zẅìge Ndʉalʉ̌a pɔ́ nzwě ngʉ̀ ne ńgɔɔn ngie tóo. Á poŋ ngie nyìŋ gẅie à jú’u 
yɔɔn nò à gɔɔn yé ngie tóo. Nyìŋ gẅie nzyè ntse ne ńgyáŋa yé à tó. Nyìŋ gẅie à 
kwǒŋ à nú ntse gẅie é gÿo mé kwa’ ńgwɔ́ wó, ńnú pɔ́ tè náa tsɔ́ mmó. 

Anò lɔg ńcʉ́me 

18Mèŋ Jaŋ n gɔɔn yɔɔn nò pá’ɔɔn á mbwo wɛ̌ nyìŋ wɔ́ gẅie à ge jú’ menò mie mé 
gɔ̌ɔn tsɛ̀ɛ yɔɔn ŋwà’ne, é gwɔ́ menò mie é ge gÿo mbɔɔ mie ge lá’ tá gÿo. Nyìŋ kẅi’i 
mmó mǒ, mbà Ssé ge gÿo gʉa nà yé nò, é kẅi’i mengʉ̀ngʉ̀ mie mé la’té tsɛ̀ɛ yɔɔn 
ŋwà’ne lɔɔn. 

19Nyìŋ ké ńgʉa ná menò mie mé gɔ̌ɔn tsɛ̀ɛ yɔɔn ŋwà’ne, é gwɔ́ mie é ge gÿo mbɔɔ 
mie e ge lá’ tá gÿo lɔɔn, ńtsẅɛ́te tsɔ́ mmó, mbà Ssé ge gÿo tsẅɛ́te yé mmó gie á 
kɔ’ɔ́ ńgẅiin nà mentɔ̌ɔn tÿó gie á gÿo mé kwa’a ńgwɔ́ wó tà mbɔɔ ye mmó gie á ké 
ńgẅiin tsɛ̀ɛ tÿǒsoŋo ndʉalʉ̌a gie mé la’te tsɛ̀ɛ yɔɔn ŋwà’ne. 

20Nyìŋ gẅie à ne ńnyɛte ńgɔɔn mɔɔn menò, gɔ̌ɔn ngie: Kwà’ nénʉ́, mèŋ n ge tɔ́g tó. 

Amen. Tóo me Cʉ̀apʉ̀a Yěsô. 

21Cʉ̀apʉ̀a Yěsô ne ńgwɔ́ né pi metsèm! 

Esclarecimento 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Marcel da Glória Pereira 

2021, Vitória/ES - Brasil 

 

 

 

 

 

Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


